
	Миний нэр Цэрэндорж. Би төвийн нэгэн сонины сурвалжлагч. Гурван есийн хүйтэн шиг тачигнаж, зуны дунд сар шиг дэлгэрсэн омголон идэрхэг үедээ Зөвлөлт Холбоот Улсад Ломоносовын нэрэмжит улсын их сургуулийн сэтгүүлчийн ангийг төгссөн. Багш нар, ахмад нөхөд, нутгийн буурлуудын цөөн зарим нь тэнгэрээс од шүүрэх хүү гэж итгэдэг байсан ч мориор бол би дааган насандаа хурдлаад харамсалтай нь үрээ наснаасаа хоцорч эзний сэтгэлийг харлуулсаар их адуундаа орж ууссан унаар морины адил богинохон намтартай хүн. Өдрийн од шиг цөөн, өвлийн хун шиг содон аятайхан тав гурван өгүүллэг, найрууллыг эс тооцвол жижүүрийн гарчигтай мэдээ бичигч төдийхнөөс хэтэрсэнгүй.

	Даан ч ажиггүй явсан хүүхэд ахуй цагтаа Улаанбаатар хотын багшийн сургуулийг дүүргэж билээ. Зуун дөчин гурваас ганцаарыг маань онц сурсан гэж намайг Бээжин хотын их сургуульд явуулахаар шийдвэрлэсэн юм. Намар нь нийслэл хот орж ирээд захирлын өрөөгөөр орсонд манай захирал улаан нүдэн хочтой Сүрэн багш Гэгээрлийн яамны орлогч сайд болоод дэвшчихсэн, Цэрэндоржийг үзэгдсэн дор нь явуулж уулзуул гэж захисан байв. Би очлоо. Нар хурд ойрхон ногоон талаасаа зулгарсан агь, ийлсэн унага шиг холдож улсын хилийг алхан Бээжин хот явах гэж очиж байгаа маань тэр. Гунигтай хэр нь баяртай, баяртай хэр нь гунигтай дэгдэж хүрсэн юм сан.

	Бүдүүн хүрэн ширээний ард луглайн суух багшийг хармагцаа совин татаж: «Би чинь төрийн сайд болох хүнийг шүүмжилж явж шүү!» гэж бодов... Хоёр жилийн урьд хоёрдугаар курст байх үе юм сан. Сүрэн багш хөрш ангийн «ховч» Отгоогийн үгэнд орж, буруу зөрүү ойлгосноос биднийг ангиар нь багш нарын зөвлөгөөнөөр оруулж донгодсон юм. Тийм шударга биш юм болсонд би их л жигшиж дараахан нь нийт багш сурагчдын хурал дээр багшийгаа шүүмжлэхээр зэхлээ. Тэр үед багшийг шүүмжлэх гэдэг барьж зодсоноос дутуугүй алдас болохыг ухаарч ухамсарлаж байсан ч «айвал битгий хий, хийвэл битгий ай!» гэж өөртөө зөвлөж байсан юм. «2˗ын 4» гэсэн хаягтай, буланг нь цан хүүрэг бүрхсэн хүйтэн тасалгаанд хичээл давтдаг шигээ шөнөжин шахам хэлэх үгээ бэлдэж, шүүмжлэх сургууль хийж маргааш нь хуралд орсон сон.

	«Эх нь булингартай бол адаг нь булингартай!» гэж ардын зүйр үгээр шүүмжлэлээ эхэлж байснаа одоо санахад сонин байна. Гучин багш, гурван зуун хүүхэд шавааралдаж суусан Багшийн сургуулийн «202» тоот том тасалгаа намайг амьсгаа даран чагнахыг харахад сайхан ч юм шиг, аймаар ч юм шиг, үнэн ч юм шиг, зүүд ч юм шиг санагдсан. Гэтэл ард нь миний зогсох бяцхан модон индэр дээр тэргүүлэгчдийн ширээнээс зурвас ирдэг байна. Би зурвасыг авч гүйлгэн харснаа, «...ингэвэл ер яадаг байна!» гэж зүрхлэн бодоод чанга дуугаар:

	— «Энэ хурал дээр багш нарыгаа битгий шүүмжил! Хичээлийн эрхлэгч Жигжидсүрэн» гэж уншихад танхимд их нүргээн үүсэж, исгэрээн хадаад, хүүхдүүд:

	— Үй үй үй!.. Үй, үй, үй!.. шүүмжил, шүүмжил! гэж хашхиралдаж байлаа. Сүрэн багшийн нүд нь улаан байдгаас нүүр нь тийм улаан байсныг би хараагүй... Тэгэхэд тийм л явдал болсон хэрэг.

	Харин хоёр жилийн дараа орлогч сайдын өрөөнд ороход хатуу булигаар бүрээстэй, суугаад баймаар зөөлөн тохилог суудалд шигдэж бууны овоо хараанд орсон болжмор мэт өрвийж тормойх сурагчаа ширтэлхийлэн Сүрэн багш нүд цавчилгүй харж хэсэг зуур чимээ тасарсан юм. «Надад шүүмжлүүлснээ бодож байна даа. За, гадаад улсад явах хөг ингээд өнгөрөв өө» гэж би тааварлаж байлаа.

	— Чамайг Бээжин хот явуулахгүй ээ! гэх нь тэр. Би «Тэгнэ ээ, ээ халаг!» гэж дотроо дуу алдав.

	— Өнгөрсөн хавар энэ ширээний ард сууж байсан хүн тэгж шийдсэн юм. Одоо гэвэл энэ ширээний ард би сууж байна. Засаг солигдох оо гэж энэ. Чи Бээжин очоод Мао даргыг шүүмжлээд л хөөгдөөд ирнэ... гээд багш чимээгүй болов.

	Тэр түгшүүртэй нам гүмийг эвдэх гэж:

	— Одоо яана гэх вэ дээ! гэв.

	— Харин чамайг Москвад явуулна аа. Орос ах нарт чинь Ситаалин багшаа шүүмжлэх зориг олдож шүү! Гэвч чи өөрийгөө Сүхбаатар шиг аймшиггүй чин зоригтой хүн гэж битгий бод. Хувьсгал хийхэд зориг хэрэгтэй боловч хийчихсэн үед хэрэггүй. Малд явахад шилбүүр барьдгаас сэлэм барьдаггүй. Үүнийг чи насан туршид санаж яв гэж багш ярив. Сүрэн багшийн үг өөр хоорондоо гал ус шиг харшилдаж байсныг би тэр үед анзаараагүй нь мэдээж боловч:

	— ...Тэгэхэд таны буруу байсан шүү дээ. «Ховч» Отгоогийн үгэнд ордоггүй л байсан юм. Тэр чинь бүр бага сургуульд байхынхаа болдоггүй хутгуур хүүхэд!.. гэж дуугарч билээ. Сайд улаан нүдээрээ золгүй харж, хүйтэн инээмсэглээд:

	— Тэгж яривал чиний буруу байсан... Чи өөрийнхөө «зөв» гээд байгаа иймэрхүү явдлыг байн байн давтаад үзээрэй л дээ. Тэгээд юунд хүрэхийг чинь хоёул харамз! Гайгүй ээ, миний хэлсэн орой руу чинь орно!.. За одоо яв, Москва явахад бэлтгэ! Сэтгүүлчийн анги шүү. Эх орондоо хэрэгтэй сайн сэтгүүлч болъё гэвэл үзүүр ёзоор багатай шиг л аашилж аяглаж үзээрэй! За, баяртай! гэж билээ.

	Оюутан ахуй цагтаа болон дөнгөж төгсчхөөд би улаан галаас цог шүүрч ам руугаа хийхээр зориг зүрхтэй хүн явсан сан. Дээр хэлсэн өдрийн од шиг цөөн, өвлийн хун шиг содон хэдэн өгүүллэг найруулал маань тэгэхэд л сэтгэл зүрхнээс минь тасарч унасан юм. Тэгээд яасан бэ гэвэл, тэгээд яах вэ, шүүмжлэх дуртай хурц хэлээрээ байн байн халуун чулуу долоосоор нэг л мэдэх нь ээ Сүрэн багшийн хэлсэн үг орой руу орж, миний үзэг «унаашран» номхрох нь тэр. Сэтгүүлч болсон, сэтгүүлч ухааны ажил хийж байгаа намтрын маань товчоо хураангуй, хар зураг энэ.

	...Шөнөжин хэвлэлийн будаг шунх үнэртсэн өндөр адартай хавчиг өрөөнд жижүүрийн редакторын намхан бор ширээний ард нойргүй сууж сониныхоо дардас хуудсыг уншаад өглөөгүүр ажилдаа очлоо. Нарийн бичгийн дарга хүүхэн хаалгаа сэвхийлгэн татаж адтай цуурайлаг дуугаар:

	— Цэрэндорж гуай, Таныг эрхлэгч ороод ирнэ үү! гэж урьж байна гэв.

	— Урьж байгаа юм уу, дуудаж байгаа юм уу? Урьж байгаа бол очихгүй ч байж болох шүү дээ. Өнөөдөр миний үзэг хурц догшин, нэг л дуулгавартай байна!.. гэж намайг алиалахад Дэлгэртуяа цочсон унага шиг эрвэлзэн харж, баярхах мэт урт сормуусаа шидлэн:

	— Харин дуудсан зүг болгон руу дуртай дургүй явж байдаг чинь л номхорсон үзэгтэй сэтгүүлчийн шинж дээ! гээд хаалга хаачхав.

	— За зарлага нь ийм байгаа юм, урилга нь ер ямар байх бол доо? Юу ч л гэсэн хурц догшин үзэгтэй сурвалжлагчийн буурь заасаар орж үз! гэж хажуу дахь нөхөр маань хэлээд бүсгүй хүн шиг «хи хи» инээж, хамрынхаа үзүүрийг чимхэлнэ.

	Юмны өгтөө учраа гэдэг тун айхтар. Манай эрхлэгч бол өөр хэн ч биш, Багшийн сургуулийн захирлаас Гэгээрлийн яамны орлогч сайд болж дэвшсэн нөгөөх улаан нүдэн Сүрэн багш билээ. Тэр бээр сэтгэлгээний хувьд хэдий нь улдсан галуу, унасан навч мэт болсон хүн авч сэхээтний залуу зандан үр төлийг шүдгүй буйлаараа хэмхэлж номхроох гортонтой чанар, бас аюултай халдвар бүхий өр зүрхний хөөрөл тэмүүлэлгүй дүлий дүмбэд байдал нь дарга даамал зарим хүмүүст чухам л эрхэмлэгддэгээс өдгөө хүртэл ерөнхий эрхлэгчийн албан тушаалд суусаар байгаа хэрэг юм. Сүрэн эрхлэгч ширээгээ хүндэтгэж бодож явснаас чухал гэж бодож яваагүй. Тэр ширээн дээрээс хэнд ч хэрэггүй цаасан шувуу зуу зуугаараа нисэж байснаас хэрэгтэй санаа оноо хөөрч нисэж байсангүй. Энэ бол чухамдаа гэмт хэрэг юм. Нөгөө талаар, юуг нь нуух вэ, дээр хэлснээр би гэдэг сэтгүүлч Сүрэн эрхлэгчийн барилын л хүн болж хувирсан байлаа. «Үйлийн үрийг одоо яана гэх вэ, шүдгүй буйланд хэмлүүлж, сэтгэлгээгүйн халдвар авна аа гэдэг энэ» гэж би хааяа боддог ч гайхалтай нь сэтгэлээр унаж бухимддаггүй байсан юм.

	Сүрэн багш хүүхдийн хонгорхон даахь шиг хэдэн хялгасаа ар дагзнаасаа авчирч гүлцэн том толгойгоо халтартуулан бүрдэг зантай зузаан улаан уруултай, шанааны яс өргөн, цэлцгэр цагаан шаргал өвгөн болжээ. Гадна төрхөд нь өөрчлөгдөөгүй юм гэвэл эгээ л олон жилийн тэртээх шигээ том улаан нүдээрээ цэрлэн цэрлэн харна.

	...Намайг ороход эрхлэгчийн хажууд Цэрэндорж сууж байв. Гуч дөнгөж гарч яваа тэр залууг бага Цэрэндорж, намайг их Цэрэндорж гэнэ. Тэрний овог нь Мажаа, миний овог Мажиг. Өөрөөр хэлбэл хоёулаа М. Цэрэндорж. Миний нэр нэгт бол гайхалтай их авьяастан билээ. Манайхны хошигнуур адтай зарим нь бага Цэрэндоржийн ажлаас халагдсан шалтгааныг нэг овогтой, адил нэртэй хоёр хүн нэг дор байх нь эрхлэгчийг олонтоо будилуулж, том толгойг нь нөмөрч хүрэхгүй болтол дагзны нь үсийг цөөлсөн явдал гэж тайлбарлана. Үнэндээ бол мэдээжийн тийм биш л дээ. Бага Цэрэндорж архинаас болж Шар хаданд очсон хэр нь биеэ татаж авч чадаагүй нэрээр эрхлэгчийн хар дансанд орсон хүн юм. Төвийн өөр нэг сонин нэр нэгтний маань баруун аймагт сурвалжлагчаар яваад багахан будилж хөглөснийг манай эрхлэгч өвгөний ивээс түлхээсээр өсгөж дэвэргэн гуравдугаар нүүртээ багтаж ядсан том найруулал нийтэлж, дараахан нь бага Цэрэндорж сурвалжлагчийнхаа үнэмлэхийг Сүрэн гуайн ширээний булан дээр эвгүйрхэн байж тавьсан, ийм л явдал болжээ.

	Сүрэн эрхлэгч намайг «суу» гэж байгаа бололтой торгоны сэмдэс шиг хонгор үс нь өл мөлхөн бүрхсэн том толгойгоо хөдөлгөж махлаг эрүүгээрээ хоосон сандал заагаад:

	— За бага Цэрэндорж минь тийм л байна даа. Би яалаа ч чамайг энэ удаад ажилд авч чадахгүй нь ээ. Чи тэр яв гэсэн газар нь явж Ерөөгийн албадлагад оч. Хөдөлмөрийн товчооныхны үгэнд орж засан хүмүүж. Тэгсний хойно л ажлын тухай ярилцъя. Алийн болгон манай сонины нэр төр, бидний нэр төрөөр тоглох вэ дээ чи! гэж хэлэв.

	Бага Цэрэндорж тийм гэж оноож хэлэхийн аргагүй булингартай мэт нүдээрээ том харж, хамраа цочсон унаганы самсаа шиг сарталзуулан догшин омгорхог дүртэй босож ирээд:

	— Тэгж яривал сонины нэр нүүрээр хэн нь их тоглодог бол доо? Би юу, та юу? Архинд та намайг оруулаагүй ч, архичин болоосой гэж боддог, үүний тул бас ч зүгээр суугаагүйг чинь би гадарлана аа. Та сая жаран насаараа одон авлаа. Сүхбаатарын одонтой болгон Сүхбаатар биш шүү. Энэ тухай зориглож би танд нэг хэлье гэж бодсон юм!.. гэв.

	— Үгүй ер өө! Их зоригтой хүн гарах нь гүм. Аймшиггүй чин зориг хувьсгал хийхэд Сүхбаатарт хэрэгтэй байсан ч сонин гаргахад чамд хэрэггүй. Чи энэ маягаараа цааш яваад үзээрэй л дээ. Юунд хүрэхийг чинь хоёул харамз. Гайгүй ээ миний үг орой руу чинь орно. Ордгийг энэ их Цэрэндорж ч хэлээд өгөх байх!.. гэж Сүрэн гуай улаан нүдээрээ цэрлэн цэрлэн харж тайван хэлэв.

	Мажаагийн Цэрэндорж харцаа тогтоож над руу нэг харснаа муухан шиг инээмсэглэхчээ болж:

	— За тийм байдаг байж ээ! гээд гарч явлаа.

	Эрхлэгч бид хоёрын яриа товчхон болов.

	— Төрж өссөн аймгийн чинь урилгыг би чамд дамжуулах гэсэн юм. Отгоо дарга ярьж байна. Мөн л галтай хүн шүү... Та хоёр бага сургууль, бас багшийн сургуульд нэг ангид байсан юм шив дээ. Төрөх баатрын тухай сурвалжилга бичүүлнэ гэнэ. Тэнд байх томилолтыг чинь аймаг даана. Энэ бол зардал мөнгө хэмнээд манай сонинд ч ашигтай гэж би үзлээ. Чамайг бас сангийн аж ахуйн төвөөр оруулна гэсэн. Тэнд нэг партизан байдаг сурагтай. Явсан хүн яс зууна. Явна аа хө, явна. Сүхбаатарын тухай бичиж байгаа номдоо ч олз олох юм бил үү? гэж эрхлэгч ярив. Би тэр урилганд сэжиглэсэн ч үгүй, сүжиглэсэн ч үгүй. Гэхдээ л хүлээж авлаа. Намайг эрхлэгчтэй хэдэн үг солиод гарахад жижүүрийн дэргэдээс бага Цэрэндорж шуурхайлан алхалсаар ирж:

	— Би таныг амдаад зогсож байгаа нь энэ, Цэрэндорж гуай. Тантай уулзах хэрэг байна.

	— Их чухал юм уу?

	— Их чухал юм аа. Та хэдийд харих бол?

	— Би юу, ингэсхийгээд харина даа. Урьд шөнө дардас уншсан. Өнөөдөр жижүүрийнхээ амралтыг амрах ёстой.

	...Намайг харихад Цэрэндорж ирчихсэн байлаа.

	Би найртай инээж,

	— Бага Цэрэндорж, их Цэрэндорж хоёрын дунд үнэхээр л чухал ажил алба байгаа юм аа даа, гэж хошигновол нэр нэгт эрхлэгчийн өрөөнөөс гарч байсан шигээ унхиа муутайхан инээмсэглээд, хуруу хумсаа оролдож байж:

	— Та суу л даа, би ярья! гэнэ.

	— Суух байтугай хэвтээд л өгмөөр байна. Ядарсан гэж хачин. Чи наадах цайгаа ууж, идээнээс амсаж бай. Би дээлээ тайлчихъя... Алив Гангаанай хоол байгаа юу?

	— Байгаа, миний өвгөн, гар нүүрээ угаачхаад суу.

	— Чи минь амралтаараа миний хоол цайг л зэхсээр таарах шив дээ...

	— Зүгээр ээ, дараах оны амралтаа Сүхбаатарын тухай роман уншиж өнгөрөөнө...

	— Болтугай, болтугай... Би юу ч гэсэн эхлээд аяга кофе уучихъя... гэж авгай бид хоёрыг хөөрөлдөхөд Цэрэндорж:

	— Та кофенд дуртай юм уу? гэнэ. Би:

	— Ингэхэд нэр нэгт чинь гэрээс холдож байшинд дасаад, сүүтэй цайнаас дайжиж кофенд ороод байна шүү дээ. Монгол намба алдагдаж байна даа, алдагдаж байна! гэв.

	Хоол идэх зуур бага Цэрэндоржийн ярьсан нь:

	— Би өчигдөр өглөө яг өдийд л болов уу, «Улаанбаатар» зочид буудлын үүдэн дээр болоо ч үгүй нэг гуулин бурхан барьчихсан зогсож байлаа. Гадаадын хэд хэдэн хүнд гуулин бурхнаа үзүүлэв. Хил дээр хураалгачихна гэж болгоомжилж байгаа бололтой авах амьтан олддоггүй. Тэгтэл гэдсээ өвдөөгүй хэр нь элгээ эвхээд зогсож байгаа миний нүдний буланд улаан хууз сахалтай европ хүн тусдаг юм байна. Би түүн рүү дөхөж очоод хэдэн англи үгээ эвлүүлэн мэнд усыг нь мэдэж гуулин бурхнаа зарах санаатайгаа хэлбэл тэр англиар дуржигнуулан:

	— Монгол орон их өөр болжээ. Бурхнаа буруу номтонд худалдах нь байтугай ганцхан жарны өмнө буруу номтныг бурхандаа ойртуулдаггүй байсан гэдэг... ээжээр дамжиж ирсэн аавын үг... Манай өрөөнд ор л доо! гэв. ...Та хоёр лав мэддэггүй байх. Архичин хүний шар тайлахын шунал шиг тийм агуу их хүчтэй өөр шуналыг энэ ертөнц одоо болтол бүрэлдүүлээгүй байгаа юм. Би тэр шуналдаа хөтлүүлэн улаан хуузтыг дагахаар шийдлээ.

	— Тэгээд тэр англи хүний өрөөнд нь ор оо юу? гэж Гангаанай тодруулбал,

	— Тийм ээ өрөөнд нь орсон. Шар тайлах л газар олдвол, тэр энэ өрөө тасалгаа байтугай диваажин, там хоёрын алинд ч очиход бэлэн болчихдог юм... Архины ад гэдэг энэ дээ! ...Намайг өврөө задалж гуулин бурхнаа гаргаж явган ширээн дээр тавихад тэр хүн:

	— За, та суу, сууж тухал! гэж монголоор аюулгүй цэвэрхэн хэлдэг юм байна. Миний нүд орой дээрээ гарч ийш тийш харвал улаан хуузат: Энд өөр хүн байхгүй ээ, харин би таныг суухыг урьж байна!.. Яав та, намайг гэнэт монголоор ярьсанд гайхав уу? гэнэ. Би гайхсанаа нуулгүй толгой дохиод... таны ийм зэгсэн монгол хэлтэй чинь сайн хэрэг. Наймааны ажил нарийн, миний англи хэл бүдүүн гэхээс айж байлаа гэж хэлбэл::

	— Би англи хүн биш ээ. Орос хүн. Миний овгийг Давыдов, нэрийг Пунсаа гэдэг юм гэв. Тэгээд хөргөгчөөсөө бүтэн шил архи гарган намайг дайлсан даа. Тамд явснаа диваажинд оччих шиг л дотор цэнгэж би жаргаж суулаа. Тэр хундаганаасаа амссан болж тавиад: 

	— Архи алах сүнүүс (!) гэж чи мэдэх үү? гэж надаас асуув. 

	— Мэдэхгүй ээ! гэлээ. 

	— Энэ чинь танай хувьсгалын жолоодогч Сүхбаатарын хэлэх дуртай ардын цэцэн үг гэдэг шүү. Мэдэж ав, мэдэж ав. Мөн л миний ааваас ээжээр дамжиж надад ирсэн сонин! гэхэд нь гэнэт айхтар ичих шиг боллоо. Архинд орсноор алдсан олон юмны маань нэг бол ичихийг, бас хүндэтгэхийг мартчихсан явдал юм. Гэтэл тэр үед ичих ичихдээ бүр минчийж улайчихсан суув.

	— Та Сүхбаатарыг таньдаг баймааргүй сэн гэвэл

	— Таньдаг хүн нь миний эцэг явлаа шүү. Давыдов орос гэхлээр танай партизанууд андахгүй! 

	— Аан! гээд би дуугүй боллоо. Архины хүний ичих юм уу хүндэтгэх нь ер хурмын л явдал байдаг ажээ. Намайг дон шулам хатгаж тэрээхэн хооронд би өөр юм бодож амжсан хэрэг. 

	— За Давыдов орос та тэгээд гуулин бурханд минь хэдэн төгрөг өгөх юм бэ дээ? Эгээ ч таван хундага архины үнэтэй эд биш шүү! гээд тавьчихав. Тэр өрөвдлийн зөөлөн нүдээр харж: — Та наад гуулин бурхнаа аваад яв аа. Монгол улсад хэрэгтэй. Наадах чинь соёлын өв! Бас түүхэн явдлын гэрч ч юм бил үү, яаж мэдэх вэ? Гадаадын хүнд бол бүүр ч өгөх гэсний хэрэггүй гэв. — Танд талархсан сэтгэлээ яаж илэрхийлэх вэ? гэж намайг үнэмшилгүйхэн хэлбэл Архи өгсөн хүнд талархаад байх юу байх вэ. Харин хорь гучаад оны монголжин бичигтэй сонин мэдэж байгаарай. Хуучны айлын жаазтай зургийн ард жийрэг хийсэн байдаг юм гэсэн. Миний чех нөхөр Иржи Шима ярьсан юм! Бас Пунсал гэдэг партизаны сургийг гаргаж өгвөл их л баярлана. Тэр эцгийн минь Монголд байсан үеийг нэвтэрхий мэдэх хүн. Намайг төрөхөд эцэг Монгол нөхрийнхөө дурсгалд зориулж хүүдээ Пунсаа нэр өгчээ. Ээж минь ингэж ярьсан гэж хөөрлөө. Би ингээд л гуулин бурхнаа пиджакийнхаа дотуур хийж өрөөсөн гараараа элгээ дараад Давыдов оросын өрөөнөөс гарах нь тэр. Энэ бол миний нэгэн удаагийн шар тайлалтын түүх... Одоо танайд ирсэн хэрэг зоригоо шууд ярья. Цэрэндорж гуай минь, та Сүхбаатарын тухай ном бичихээр материал цуглуулж байгаа. Тэгэхлээр Давыдов орос танд хэрэгтэйгээс хэрэгтэй. Бас... гэснээ нэр нэгт маань номын шүүгээний шилэн хаалганы цаадах он оны хир тоосонд дарагдсан даавуун баринтагтай хоёр судар дээр донхойх том жаазанд суулгасан Сүхбаатарын зургийг өлийн харж:

	— ...Бас... танайд хориод оны үе хуучин цагийн монголжин бичгээр хэвлэсэн сонин байж магадгүй гэж бодлоо. Бүр ээж аавын чинь үеэс тахигласан жанжны зураг байдаг гэж таны надад нэгэнтээ хөөрч хуучилсныг санав. Би Ерөөгийн албадлагад явахаасаа өмнө тэр Давыдов орост сонин олоод өгчихмөөр байна гэж эрээ бараагүй хэллээ.

	Миний өр өвдөх шиг болж, би толгой сэгсэрлээ. Гангаанай дуугарсангүй, ухаантай нүдээр том харж чимээгүй сууна.

	— Хуучны зураг, жааз ч надад байна л даа. Гэвч ээж минь «Эцэг чинь хийсэн юм. Аль олноо өргөгдсөний арван гурав, хувьсгалын гурван онд эцгийнхээ тахигласан энэ зураг, гүнгэрваа хоёрыг битгий л хөдөлгөөрэй. Тэр хүн юу л бодож энэ зургийг энэ гүнгэрваанд суулгасан бол тэр л чигээрээ байг, гар хүрсний хэрэггүй!» гэж билээ. Цэрэндорж минь ийм л байна шүү дээ! гэж би журамт нөхрийн сэтгэлийг хүндэтгэж аргадангуй ярилаа. Бага Цэрэндорж өврөө ухсанаа гараа хоосон гаргаж ирээд:

	— Та хоёр ч гуулин бурхан авахгүй л биз дээ? гэнэ.

	— Үгүй дээ, залуу нөхөр минь үгүй. Би харин хоёр нэгэн хоногоос аймагтаа явна. Хуучин сонин олдвол чамд авчирч өгье!..

	— Таныг ирэхэд би Ерөө явчихсан байна л даа!

	— Тэгээд яах юм бэ?

	— Нээрээ ч яах юм билээ дээ! гэж тэр гунигтайхан хариулав.

	Гангаанай бодлогоширч дууслаа гэсэн янзтай босож яваад хөргөгчөөсөө архи авчирч хундагалбал бага Цэрэндорж чичирсэн гараараа сархдыг савируулан хундагыг өргөж:

	— Та хоёртоо баярлалаа! гэнэ. Уруулдаа хүргэснээ мөн л савируулсаар буцаан тавьж:

	— Архи алах сүнүүс, би уухгүй ээ. Би ер нь нэг энэ архитай эрэгчин эмэгчнээ үзье гэж бодлоо. Та заавал Давыдовтой уулзана шүү! Сонин олдвол тэр орост намайг дамжуулсан юм гэж хэлээд өгөөрэй! Ерөөлөөр учрах Ерөөдөө бэлтгэе! Ирээд ажилдаа орно оо, эрхлэгч намайг авна гэсэн гээд бага Цэрэндорж гарч явав. Гэргий бид хоёр хүүхэдтэйгээ голцуу л инээд хөөрөөр гэрээ цалгиаж байдаг хоёр боловч нэр нэгтийг гарсны дараа яагаад ч юм бэ, өрөөнүүд маань нэг л битүүлэг түгшүүртэй, нууцхан гунигтай, жихүүн хүйтэвтэр болоод явчих шиг санагдана.

	— «Уу, уу, уучих!» гэдэг байж уу даа! гэж Гангаанай хэлэв.

	— Яаж мэдэх вэ, ингээд ч архинаас гарчих юм бил үү!

	— Үгүй байх л даа! Үзвээс эр хар зоригийн хүн биш байна. Гэхдээ чиний шахсангүй нь зөв. Архины хүнийг архиар шахах нь, үхэх хүнийг хороор шахсантай адил гэж хэн нэгний хэлсэн үнэн биз!

	— Харин архи задалсан чинь онолоо. Бага Цэрэндорж нэг ч болов удаа өөрөө өөрийгөө дийлэв.

	— Тэр үнэн шүү. Уучих юм сан, тогтоочих юм сан гэж ямар их бодож байсныг нь би нүдний нь харцнаас мэдсэн... Аягүй бол одоо гуулин бурхнаа зарах санаатай бариад явж байгаа!

	— Арай ч дээ, чи юунд тэгж муугаар бодно вэ?!

	— За за энэ яриаг орхиё...

	— Тэгье, орхиё. Хоёул одоо явж тэр Давыдов оростой уулзах уу?

	— Чи минь л яв даа. Би гэр орноо янзлах ажилтай байна. Хоёр хүү маань сургуулиасаа мөдхөн ирнэ. Хоол ундыг нь бэлдэлгүй болохгүй...

	Бид хоёрыг ингэж ярьж суутал хаалганы хонх дуугарав. Их хүү Түвшинбулаг байлаа. Орж ирэнгээ л:

	— Хөөе энэ чинь юу вэ, аав аа? гэнэ.

	— Юу байна?

	— Яагаа вэ тэр буланд шалан дээр бурхан байна шүү дээ!

	— Үгүй ээ ер, Гангаанай, тэр ээ хөөе! Нээрээ өнөө Цэрэндорж чинь нөгөөх гуулин бурхнаа орхичхож гэж би дуу алдав.

	Дархан хүний бурхан бодлыг уралдуулан бүтээсэн Цагаан дар эхийн цутгамал хөрөг нүд сэтгэлийг баясгах увдистай аж. Уран хоёр гарыг ариумсаг мээмнийхээ тус газар авчран хуруугаараа очир зангидан өргөжээ. Зулзаган хайлаасны ишийг санагдуулах махлаг хэр нь нарийхан шуу, арван хуруу нь гоо үзэсгэлэнгийн тууль байлаа. Гайхаж дүрлийнэ үү гэтэл арай л ихэмсэг цэрвүү, санааширч бодлогоширно уу гэтэл гүймэг сэргэлэн, хайрлаж дотночилно уу гэтэл бас л биш, адтай гярхай, эрхэмсэг хувилгаан агаад шогч хөндий харцаар хүн биед амилсан мэт үзэгдэх тэр бурхан дүр намайг ширтэлхийлнэ.

	— Гангаанай хөөе, энэ чинь юу вэ? гэж би сэрдхийлээ. Цагаан дар эхийн мөрнөөс унагаж дүрсэлсэн үүлэн хээт орхимжин суудлыг цөм цохиж, зад дэлсэж гарсан сумны ор байхыг үздэг байна. Сумны тэр ор шагайсан бууны ам адил, харлан онгойх агаад хаа нэгэнтэйгээс уйтгарын урт хар аялгуу гиншин хадах мэт болоод миний дотор сэтгэл дэндэлзэж, гол руу хүйт оргив. «Нийтгэсэн торгон залаа мэт энэ нарийн бэлхүүс, хунгийн хүзүү мэт тавил сайт энэ хүзүүг нь тэр нүгэлт сум яаж ч зад авчхаагүй юм бэ?! Азаар гударч тусдаг буу байж уу даа» хэмээн бага Цэрэндоржийг архинаас гарчхаж мэдэх юм шүү» гэж бодохдоо баярласан шигээ би баярлаж бодов.

	Нөгөөдөр нь шөнө нэлээд орой болсон хойно гэртээ ирлээ. Ширээний ард сууж тэмдэглэлийнхээ дэвтрийг хөтлөв.

	 

	«Зургаадугаар сарын 10.

	 

	Бага Цэрэндоржийн зааж өгснөөр Пунсаа Борисеевич Давыдов гэж орос хүнтэй танилцлаа. Дорно дахины коммунист˗ажилчны хөдөлгөөний нэртэй мэргэжилтэн, түүхийн шинжлэх ухааны доктор хүн юм байна. «Монгол Ардын Хувьсгалын ялалтад тэр үеийн монголын нийгмийн олон давхаргын оролцоо» сэдвээр зохиол бичиж байгаа гэнэ. Намайг Сүхбаатарын тухай сэтгэлдээ тэрлүүлж буй номынхоо талаар хоёр нэгэн үг хэлсэнд Давыдовын нүүрэнд баяр үзэгдэж, дорхноо л бид хоёрын дунд халуун яриа хөөрөө хөллөж өрнөх нь тэр. Над руу огцом харсан боловч харцаа огцом буулгалгүй удаан ширтэж:

	Хоёр хоногийн өмнө миний өрөөгөөр орж ирсэн хүний өвөрт явсан бурхан хөрөг сумны шархтай байсныг Цэрэндорж та ажигласан уу? гэв.

	— Ажигласаан.

	— Тэр шархнаас одоо болтол цус дуслаад байх шиг надад санагдсан.

	— Тийм ээ, эвгүй сэтгэгдэл төрүүлж байна билээ. Сумны ор нь бууны ам шиг онгойж байсан шүү.

	— Аан, тийм бий. Танд тэгж санагдсан бий. Сайн байна. Үнэхээр соёлын өв гэдэг аугаа их уулыг янз янзаар л оролдоцгоож иржээ... Би танд нэг дууль хөөрье. Эжий минь хайлсан юм. Би эцэг эх хоёрынхоо Монголд элэгтэйг хуулж хүмүүжсэн хүн л дээ. Тэгээд ч тэр үү, тэр дуулийн дуу одоо болтол чихэнд минь сонстоод байдаг юм. Сүхбаатар нар Хиагтыг гамингаас чөлөөлснийхөө дараахан цагаан баронтны эсрэг том тулалдаанд оржээ. Аав тэгэхэд нэгэн багц улаан орос цэргийг удирдан Сүхбаатарын зүүн жигүүр болон хөдөлсөн юм гэдэг. Тэр үеэр Хиагтын ойролцоох Гимпэлийн дацангийн лам нар ээж, Янжмаа гуай хоёрыг хүрч ирнэ үү гэж хадаг барин хэл хүргүүлжээ. Хуврагууд, эмст хадаг буулгах нь тэр үеийн ёсонд хазгай байсан хэр нь хадаг явуулсан л байгаа юм даа. Хоёр эмэгтэйг очиход өндөр улаан лам хул шаргал орхимжоо мөрнөөсөө холбируулан 

	— ...Урьд шөнө манай дацангийн хуврагууд хоёр хуваагдлаа. Хамба Балсан тэргүүтэй нэг хэсэг нь шашны дуган хэмээх баруун талын алтан дуганд хурж байна. Эд нар цагаантныг дийлүүлэх гэж хурж байгаа юм. Бид төрийн дуган хэмээх энэ модон улаан дуганд улааныхны тэнгэр онгодыг дуудан, номынхоо ид шидэд дулдуйдан залбирал үйлдсээр өглөө болгов. Би хоолойны хүчинд унзад болсон хүн. Бусад маань ч өөрцгүй ядуу лам нар. Танайхны... юу ч гэх юм билээ, манайхны цагаан үйлс бадарна аа бадарна. Бадруулахын тулд тэд ч бүхнээ хийнэ, бид ч бүхнээ хийнэ... Харин чиний, бас чиний эр нөхрийн нэрийг яг мэдмээр байна санж гэжээ.

	Ламбагуайн учирлах нь эс үнэмшихийн аргагүй байсан болохлоор Янжмаа гуай, миний эх хоёр маань Дамдины Сүхбаатар, Борис Борисович Давыдов гэдэг хоёр нэрийг хэлж өгсөн аж. Тэгээд ядмаг модон дуганыхан Сүхбаатар, аав хоёрын нэрийг бүтнээр нь байн байн чанга дуудаж дахиад хоёр өдөр нэг шөнө төвөд номоо уншиж, номын их хурал дуудлага болсон юм гэдэг. Гэтэл ялалт байгуулсны маргааш танай журамт цэрэгт явж сүрхий баатарласан Рэнцэндорж гэдэг хүн Сүхбаатартай уулзуулахгүйн шалтаг зааж нөгөөх ядмаг дуганы өндөр улаан ламыг хороож, бурхан руу буу тавьж хэрэг мандуулжээ...

	Би хорин жил гар бичгийн хөмрөг ухсан хүн. Элбэгийн Рэнцэндорж гэгч нь Сэлэнгийн савд нутаглаж байх үеэсээ манай большевик намын эгнээнд шургалж эсерчүүдтэй холбогдож, тэдний үзэл санаагаар хордсон хүн гэдгийг хөдөлбөргүй тогтоосоон! Энэ бол танай намын түүхэнд ч содон сонин зүйл болно. За энэ тухай орхиж дуульдаа эргэж оръё.

	Эхийн ярьсан нь:

	— Хөөрхий тэр лам цээжиндээ шархтай үхэтхийн унахдаа сайн санаж надад учирлаж байсан шигээ хул шаргал орхимжоо мөрнөөсөө холбируулсан байлаа. Бас зүүн гар дээрээ тохойлдон өндийсөн болж: «Би ядуу хүн шүү, Рэнцэндорж ядуу хүн. Ардын түр засаг чинь ядуусын засаг гээ биз дээ! Надад унааны ганц морь, саалийн ганц үнээ байхгүй. Өлбөрөхгүйн эрхэнд хэлтгий захтай дээл өмссөн юм шүү... Эсвэл... эсвэл авгай хүүхдийн адал явдлын өшөөг чи журамт цэргийн сумаар авч байгаа хэрэг үү?! Би чамаас илүү журамт цэрэг байх байсан сан! гэж үглэж хэлэхийг нь сонсоход гол тасрам өрөвдөлтэй байлаа. Тэгтэл алтан дуганы хамба Балсан ирж орхимжийнхоо цаанаас гар буу гарган: 

	— Үнэхээр чиний номын хүч их хойно танай улааныхны сум чамайг яаж дийлэх вэ! — Май гэхэд нь буу тасхийгээд явчхав. Зөвхөн л тэр хүний доорх алгын чинээ газар хөдөлсөн мэт цээж нь овосхийснээ тэр лам˗хувьсгалч өөд болчихсон юм! гэж эх минь ярьдаг байлаа шүү.

	Хиагтад оройхон орж ирсэн Сүхбаатар, ламын шарилыг хүндэтгэлтэйгээр оршуулах тушаал өгсний дараа төрийн дуган хэмээгчээс дайсны талд орсон зарим нь манай талд эргэж ирсэн юм гэдэг. Танай жанжин өглөө нь бүх цэргээ жагсааж, ухуулан сэнхрүүлэх яриа хийхдээ:

	— ...Ингэж лам хувраг сүсэгтэн болгоныг хороож, бурхан тахил руу буу тавих гэвэл ардын хувьсгал маань хувьсгалын эсэргүү явдал болно! гэж хэлж байсан юм гэнэ билээ... Цэргийн сургуулийн дараа эцэг:

	— Монголын жанжин та Лениний зохиолыг завдаж уншаагүй яваа атлаа Ленинтэй адилхан бодож сэтгэж байна шүү! гэхэд Сүхбаатар эгц харж, даруухан инээмсэглээд:

	— Монголын ард түмэн надад их юм зааж сургаж өгсөөн! гэж бардам бахархалтай хариулсан юм гэдэг.

	Ээжийн ярьсан энэ дуулийн төгсгөл нь тантай нэр нэгтийн өвөрт яваа тэр шархтай бурхан хөрөг юм шиг надад санагдаад байна хэмээн яриад Пунсаа Борисович Давыдов зөөлөн санаа алдав. Тэр үнэхээр Монголд, монголын хувьсгалд, монголын соёлд, монголын Сүхбаатарт элэгтэй хүн болохыг би алган дээрээ юм шиг тод харж суулаа.

	«Элбэгийн Рэнцэндорж гэгч тэр лам˗хувьсгалчийг алаад зогсоогүй бурхан руу буу тавьсан гэж байгаа. Түүний сум зоосон тэр гуулин бурхан одоо үнэхээр манай гэрт дүрээрээ байна биш үү. Бага Цэрэндорж шараа тайлах гэж тэр эсерийн хорт тугалганд өртөж шархалсан энэ цагаан дар эхийн ихэмсэг дүрийг хөх махаа холготол гурав хоног өвөртөлж явжээ. Тиймгүй гэж хэн хэлэх вэ?!..» Би ингэж л бодож байна...

	За орой боллоо. Тэмдэглэлээ үүгээр цэглэе. Маргааш аймагтаа явна. Отгоогийн урьсан учрыг тайлна. Тэр бид хоёр Багшийн сургууль төгссөнөөс хойш уулзаагүй билээ. Хэр хөгширсөн бол оо? Илдийн оромтой данхар том толгой нь халзарсан ч байж болох, үгүй ч байж мэдэх юм...

	Пунсал партизаны тухай би сонссоноо ярьж, чухам хэдэн онд болохыг мэдэхгүй Сэлэнгийн савд мод хийж яваад ангуучны зэрлэг суманд өртөж өөд болсныг нь хэлэхэд Давыдов эрдэмтэн мөн ч их гашуудаж байсан шүү. Миний очих сангийн аж ахуйн төвд суугаа тэр партизан, Пунсал гуайн тухай сураг гаргаж ч мэдэх юм... эд хөөрхий хэтэрхий цөөрч дээ. Бид гэвэл булшилчхаад будаалга, цагаалгад нь л орохоос цаашгүй. Тэдний сэрүүн тунгалаг цагт олон нарийн ширийн юмыг тодруулж тогтоох гэж махран хөөцөлддөггүй маань харамсалтайяа!..

	...Тэмдэглэлийнхээ дэвтрийг хааж ширээн дээрээ орхиод зугуухан босоход эцгээс минь уламжилж ирсэн Сүхбаатарын хөргийн доод талд тавиастай дар эх бурхан нүдэнд тусав. Уран хоёр гарыг ариумсаг мээмнийхээ тус газар авчран очир зангидан өргөжээ. Гайхан дүрлийнэ үү гэтэл, арай л ихэмсэг цэрвүү, санааширч бодлогоширно уу гэтэл гүймэг сэргэлэн, хайрлаж дотночилно уу гэтэл бас л биш, адтай гярхай, эрхэмсэг хувилгаан, шогч хөндий харцаар хүн биед амилсан мэт үзэгдэх тэр бурхан дүр намайг ширтэлхийлнэ.

	 


ТЭРГҮҮН БҮЛЭГ

	Өвгөн партизан Бүргэд яах аргагүй нарийн монгол хийцийн наамал ултай даргар булигаар гутал өмсжээ. Гутлын нь ногоон сарьст улаан зулаг, харлаг манан хөөргийн номин чулуун зовхист шүрэн толгойг үлгэрлэнэ. Өвгөн удаан гэтэл хурдан, хурдан атлаа эвлэгхэн нямбай хөдөлж орос буурал даавуун дээлээ шар дурдан бүсээр ороож бүслээд хул ягаан саа эмжээр хажлагатай өлзий хээтэй цэнхэр торгон хантаазаа монгол модон орны толгой дээрээс авч давхарлан өмсөв. Эрвээхэй хөөсөн эрвээхэй, борооны дараа эхээс тасран солонгын үзүүрт чавхдах унага мэт гэв гэнэт таван насны хэр алдрайхан охин өвөөгийнхөө өмнө гүйн хүрч ирж үзэгдлээ. Ер буурал царсны мөчир өөд жиргэн асах шувуухай л гэсэн үг. Яг энэхэн үед тэр хоёрыг харсан азтай хүн «Эгц өмнө минь өвөө зээнцэр хоёр байна, эвхрэх урт амьдралын эхлэл төгсгөл хоёр зогсоно» гэж бодох байлаа. Охин:

	— Өвөө, өвөө, өнөөдөр Сүхбаатарын чинь төрсөн өдөр юм уу, тийм юм уу?! гэж «чинь» гэдэг үгэнд өргөлт орхин цолгиун цовоо дуугаар асуув. Мөнгөн хонхны чимээ, цовхчин гүрвэлзэх булгийн хоржигноон, шувуухайн ангир шар ганганааг үлгэрлэх зээнцэр охиныхоо ааль хонгор дуунд өглөөн нартай хамт бадируун өөдрөг боссон Бүргэд өвөөгийн нүд ургах нар харсан модот уулын толгой шиг сэрвэлзэж цаана хоёр нүд нь муухан шиг очтон гэрэлтээд:

	— Тийм ээ, миний дэгдээхэй, тийм. Өнөөдөр Сүхбаатарын төрсөн өдөр.

	— Та тэгээд гоёж гоодоод байгаа юм уу, тийм юм уу?

	— Гоёж гоодоод гэнэ шүү!.. Тийм ээ, миний дэгдээхэй тийм.

	— Дэгдээхэй, дэгдээхэй л гэх юм. Та өөрөө Бүргэд болоод намайг дэгдээхэй гээд байдаг юм уу?

	— Бүргэд гэдэг чинь миний хоч нэр байхгүй юу гээд таатай инээснээ өвөө нь зээнцрээ хоёр гардан өргөв. Байгальд өвөөдөө ингэж өргүүлэх шиг жаргалтай хурам гэж үгүй. Ингэж эрхлэлдэхдээ өвөө нь залуужиж, зээнцэр нь томоос том, өндрөөс өндөр болдог байлаа. Охин, унаганы нүд шиг усан хар, унаганы нүд шиг хөл алдам гүн том, унаганы нүд шиг сормууслаг алаг нүднээсээ огт хольцгүй баярын оч цацрааж, танан цагаан цахиур шүдээ «энэ ээ, энэ ээ, өвөөгийн зээнцэрт байна, та нарт байна уу даа, байна уу даа!» гэж гайхуулах адил ариун улаан цус тунаран гэрэлтэх аньс жимсний цэвэрхэн уруулынхаа завсраар гарган байж хөхөрч ойчно. Ингэж инээхдээ үсээ гал улаан туузаар гоёсон өргөн магнайтай хөөрхөн толгойгоо өвөөгийнхөө цав цагаан тэргүүнд нэг наана, баруун мөрөн дээрээ нэг гаргана, зүүн мөрөн дээрээ бас нэг гаргана. Тэгснээ шилээ шөргөөж инээнэ. Тэгээд зулзаган хусны мөчир мэт хоёр шуугаа өргөж алгаа ташна. Энэ нь зуун наст хөгшин царсны аржийх хар угтай будан буурал мөчрөн тэргүүн дээр ялалт ёслолын цоглог пуужин задран асгарч байх шиг сайхан харагдана. Тэр пуужингийн элч, өнгө өнгөөр очтон цацрах туяанд Бүргэд гуайн тас хар нүүр гэрэлтэж байлаа. Өвгөн хиймэл ясан шүдээ эрээгүй гаргаж, гэрэлтэх хар нүүрэндээ нар сарыг мандуулан байж баясан инээмсэглэнэ.

	— Хөөе, өвөө, таныг би үрчлээтэй гэж мэддэг боловч, үрчлээг чинь ийм аймаар олон бас ийм аймаар гүнзгий гэж мэддэггүй юм байна!

	— Үрчлээ яах вэ, байх ёстой газраа л байж байгаа нь тэр. Харин чи ийм өндөр болоорой... ийм өндөөр болоорой!

	Зээнцэр нь:

	— Таныг дээрээс чинь харахаар дэндүү өндөр болчихвол муухай шүү дээ! гэв.

	— Яагаад?

	— Яагаад гэвэл, хэдийд эмэгтэй хүн ийм өндөр байдаг билээ. Таны мөрөөр л татахаар өсвөл боллоо. Та бүргэд, би дэгдээхэй юм чинь... гэснээ охин гэнэт нэгийг санаж:

	— Хөөе, хөөе, хөөе өвөө! Эртээ урьдын цагт таны Сүхбаатар бас дэгдээхэй явсан уу?

	— Яана гэнэ ээ... бүр «Таны Сүхбаатар» гэнэ шүү!.. Нээрээ л миний Сүхбаатар даа, нээрээ л миний Сүхбаатар, хаашаа ч зайлахгүй... Явсаан миний охин, тэр хүн ч бас дэгдээхэй явсан.

	— Аан мэдлээ... Тэгээд дараа нь тань шиг бүргэд болсон юм уу?

	— Үгүй ээ, тэр чинь хангарди болж томорсон хүн шүү дээ, бурхан минь.

	— Аан, мэдлээ, таны ярьдаг үлгэрийн шувуудын хаан хангарди уу? гэж зээнцэр нь хэлэв. Тэгээд хүн орхоодойн үндэс мэт хоёр хөөрхөн хөл дээрээ пүрштэй юм шиг дэгдэн бууж:

	— За өвөө, хантаазаа товчилж, жанжин малгайгаа тавьчих, тэгээд л боллоо. Сүхбаатарынхаа төрсөн өдрөөр таны ингэж гоёдог шиг, би бас том болоод таны төрсөн өдрөөр ингэж гоёж гоодож байна аа гэнэ.

	Бүргэд өмөлзөн догдолж ирсэн сэтгэлээ дэгдээхэйнээсээ нуумаглан байж:

	— За, Байгаль, миний охин очоод зурагт раажаваа асаачих! гэлээ.

	Өвгөн яах аргагүй өөрөөр нь овоглож, өөрийнх нь нэрийг авч үлдэх тавилангаар энэ хорвоод ирсэн зээнцэртэйгээ ярьж зөвлөөд хадгаламжид байсан хэдэн төгрөгөө ганц ч цаас зөрүүлэлгүй тэнцүүхнээр гурав хувааж Байгалийн нэр дээр нэг хувийг нь дансалж, хоёр дахийг нь өөрийн ба Байгалийн нэрээр Хүүхдийн төлөө фондод тушааж, гурав дахь хувиар нь насандаа хийгээгүй том наймаа хийсэн нь одоо тэр эрээн авдар дээр донхойж байгаа «НЕК» хэмээх өнгөт зурагт ажээ.

	Байгаль охиныг өд сөдөө дэрвүүлэн нар өөд шогшрон явгалах шувуухай адил дэгдэн хөөрөн очоод зурагтаа асаах үед өвгөн буурал хантаазаа товчилж жанжин малгайгаа цагаан тэргүүндээ тавьж амжив.

	Зурагтаар орчин цагийн монгол орны дүр төрхийг харуулсан баримтат кино гарч байлаа. Нийслэл хотын шинэ хорооллууд, үйлдвэрийн яндан, өргөгч цамхаг, Зайсан толгой дахь зөвлөлтийн дайчдын хөшөө эд бүхэн хаа нэгэн цагаан пансан алчуур мэт сэмжин хэлхээ үүлс цацсан дэлхийд алдартай хөх тэнгэр, урсах голын цэнхэр бидэргээ, ногоон модон хүрмээ өмссөн их уулын цогц дэвсгэр дээр чухам л нүгэлгүй буян, тамгүй диваажингийн орон болж сэтгэлд бууж харагдана. Тэртээ цаана бадрангуй гэрэлт аялгуу дуурсан асгарч, наана нь нэвтрүүлэгчийн эрдүү цоглог хоолой...

	 

	Улаанбаатар, гараар амилсан Азийн цагаан тагтаа

	Уран тоосгоор сийлбэрлэсэн хүслийн сүлд дуулал

	Үүр хаяарах дорнын цайлган цагаан сэтгэл

	Үүдээ зочиндоо дэлгэсэн танан цагаан буудал

	Туулын эрэгт ургасан болрын мянган талст

	Уулын дунд буусан тэнгэрийн мөнгөн заадас...

	 

	хэмээн унших нь яруухан сонстоно.

	Ногоон дээвэртэй хоёр давхар жижигхэн хүрэн байшин тодрон тодорсоор дэлгэц дүүрч ирлээ. «Аа хаан, Баруун дамнуурчны өндөр ногоон» гэж өвгөн их л олзуурхан, совинт сэтгэлийн хөөрлөө дарсхийн байж бодов. Тэгтэл байшин жижгэрч дэлгэцийн баруун дээд өнцөгт тогтоод жанжин малгай, хүрэн цэмбэн дээл, хоршоолж татсан шар тасам эмжээртэй ногоон торгон хантааз өмссөн, багахан биеийн болов уу гэж харагдах далан тав орчим насны буурлын дүрс дэлгэцнээ амиллаа. Үүнийг харсан Бүргэд гуайн царай барсхийгээд, хөөрч хөгжиж байсан сэтгэл нь усаа татсан оргилолт булаг мэт номхроод явчих нь тэр. Бүргэд өвөөг бүр цаашлуулж, тавлаж баалах гэсэн мэт нэвтрүүлэгч баяраар хөглөгдсөн улам сүрлэг, улам цалгиун жавхлант хоолойгоор:

	— Ардын хувьсгалын партизан, хувьсгалт тэмцлийн ахмад зүтгэлтэн, бидний бахархал болсон хүндэт буурлуудын нэг Тамга гуайдаа бид микрофоноо шилжүүлье гэнэ. Энэ явдал ялихгүй монхор хамрынхаа нимгэн самсааг үл мэдэг сарталзуулан зогсох Бүргэд гуайн чихэнд түрүүлж ирээгүй, хоцорч ирсэн морийг асрын үүдэнд авчран «Тод магнай, торгон жолоо» хэмээн цоллох мэт хачин худал, хачин гаж солгой сонстож байлаа. Цаад хүн өврөө суйлж өргөн хоргой даалин гаргаад гарт нь багтахтай эс багтахтайн хооронд үзэгдэх том чүнчүгноров хөөргөнөөс тамхи татах зуур:

	— За хүүхдүүд минь, манай нийслэл Улаанбаатарын мянга мянган ордон өргөө дотор, сүм сүмбэр ширээ бөхтэй олон атан дунд ганцаар бүүдийн торойх хамуутай бор тором мэт л харагдах энэ бяцхан байшинг «Дамнуурчны өндөр ногоон» гэдэг байлаа шүү! Цагтаа өндөр л байсан хэрэг. Сүхбаатар бид Ардын хувьсгалын тулганы чулууг тавилцахдаа энэ байшин дотор цуглаж чуулж, хурж хуралдаж явав даа... гэж яриагаа эхлэхэд Бүргэд гуай: «Чи худлаа ярьж байна шүү дээ. Хэзээ ч энд чи хуралдаж байгаагүй. Сүхбаатарын минь хүү Галсангаас ганцхан ах байж чи яаж тэр хангардитай тохой нийлүүлж, толгой дохилцож цуг хуралдсан байж таарах бил ээ?! Харин хужаагийн мухлагаас маахуур боов хулгайлж, малгайдаа хийж баригдаж явсан байх шүү! ...Ингээд ирэхлээр л миний Сүхбаатар, хүний Сүхбаатар гэж өөр өөр Сүхбаатарчууд болчхоод байгаа юм даа...» гэж уурсан бодохдоо орой намрын өглөөн жаварт хөх махаа чичрүүлэх хөгшин азарга шиг цээжээ агзалзууллаа. Саяхан орой дээрээ ялалт ёслолын пуужин задалж, цог баярын их гэрэлд нь жаргаж зогссон өвгөний нүүрэнд инээх үеэс нь илүү гүн харагдах үрчлээгээс өөр юм үлдсэнгүй. Нэг л мэдэх нь ээ өвгөн партизан:

	— Байгаль аа, миний охин, зурагт раажаваа унтраа! гэж бухимдлаа нууж чадалгүй хэлж байв. «Миний охин» гэж хоёрхон энхрий үгсийг хүртэл өвгөний зүрх сэтгэлд унасан зэвүүрхэл, харууслын хар сүүдэр дайрсан учир зээнцэр нь тэнгэрийн дуунд цочсон шувуухай мэт дэрхийн босож, сормуусаа шидлэн, нүдээ гайхан дүрлийлгээд:

	— Өвөө яасан? Энэ хүнд та муу юм уу?... Өөрөө ас аа, асаа гэчхээд одоо болохоор унтраа, унтраа гэдэг!

	Бүргэд гуай гуч охиндоо хариу үг хэлэх ёстой болсноо ойлгов. Бас худлаа хэлэх учиргүйгээ ухаарав.

	— Тийм ээ, шувуухай минь би энэ хүнд муу юм!

	— Энэ хүн танд бас муу юм уу?!

	— Өөрөө сайн л гэдэг юм...

	— Өөрөө л сайн гэж байгаа бол сайн л даа... Та хоёр цэцэрлэгт хамт байсан юм уу, тэгэхэд энэ хүн таныг зоддог байсан юм уу?

	— Тийм ээ, бид хувьсгалын цэцэрлэгт хамт байсан юм. Энэ надаас олон дүү боловч намайг зоддог байлаа.

	— Та ах байж, дүүдээ зодуулдаг!.. Тэгээд цэцэрлэгийн чинь эрхлэгч хэн байсан юм бэ? Өмөөрдөггүй байсан юм уу...

	— Эхлээд Сүхбаатар байсан юм... Сүхбаатарын үед намайг хэн ч зоддоггүй байлаа. Харин... гээд өвгөн чихээрээ биш, нүдээрээ чагнаархах мэт том харж чимээгүй болов. Охин бас ботгон ухаандаа нэгийг эргэцүүлэн хэсэг зуур чимээ тасарчээ.

	— Аан, мэдлээ, таны Сүхбаатар цэцэрлэгийн эрхлэгч байсан юм бол би ч бас цэцэрлэгийн эрхлэгч болох юм байна... Цэцэрлэгийн эрхлэгч ээ гэж томчуул намайг дуудна. Байгаль багш гэж жаалууд намайг нэрлэнэ. Тэгэхэд нь би хамгийн бага жаалыг өндөр өргөөд чи Сүхбаатар шиг, бас... бас над шиг цэцэрлэгийн эрхлэгч болоорой, өдий өндөр болоорой гэж хэлнэ... За за унтраая даа!...

	Дэгдээхэй хэдий эрх танхи ч бүргэдийнхээ үгнээс гардаггүй байжээ. Байгаль зурагтаа унтраахын өмнө Тамгын гар дахь том хөөргийг нэг ч нүгэл хийгээгүй болцгорхон хуруугаараа яг онолдуулан зааж:

	— Өвөө, танд ийм аймаар том хөөрөг байхгүй, тийм ээ гэхэд Бүргэд гуай:

	— Байхгүй ээ, байхгүй... за унтрааж орхи! гэсэн ганцхан багц үгээр хариулж байлаа. Гэвч шимшрэн харлах өр зүрхэндээ «...энэ хөөргийг хангарди˗Сүхбаатар жанжин надад өөрөө бэлэглэж, энэ хөөрөг цагтаа миний хөөрөг явсныг гурав дахь үеийн минь дэгдээхэй зээнцэр чи яахан мэдэх бил ээ?!» гэж бодно. Тэр бодол дотор хэн нэгний тавьсан сумнаас олсон сэтгэлийн эвдрэл ба гунигийн шарх сэдрэгдэж, эс хайрлахын буюу өшихийн явдлаас хоцорсон үхмэл тоос пурхийн мананцарлаж байх авай.

	— Өвөө, өвөө! гэж Байгаль дуугарав.

	— Аан?

	— Манай нийслэл Улаанбаатар сая зурагтаар гарсан шигээ дандаа ийм сайхан байсан, тийм ээ?

	— Үгүй ээ, дандаа ийм сайхан байгаагүй.

	— Тэгээд ямар байсан гэж?

	— Тэгээд үү, тэгээд... гээд өвгөн чимээгүй болов. Зээнцэр нь дахин юм асуусангүй. Харин тоглоом руугаа ухасхийж, жийж суусан хөөрхөн хөл дээрээ хүүхэлдэйгээ авчирч тавилаа.

	Өвгөн босож элгэндээ тагтай хүрэн авдраа онгойлгоод хадагт ороосон тэвхгэр дөрвөлжин юм авч, ширээнийхээ ард очиж суулаа. Хадгийг задалбаас нүүрэн дээрээ «Санкеть˗петробург˗1899 годъ» хэмээсэн ганцхан үг, ганцхан тоо бүхий, будсан хумсны толио адил гялталзах гүмбараа матрын арьсан хавтастай хоёр хуруу зузаан, хуучин цагийн орос хийцийн сонинхон дэвтэр гарч ирэв. Эхний хуудсыг эргүүлсэнд «Монголын хувьсгалын дурсгалыг санаж Бүргэд хэмээгч залуу эх оронч танаа барив. Октябрийн хувьсгалын цэрэг, сургагч Давыдов орос. 1921 оны май хэмээх 5 дугаар сарын 15˗ны өдрөө» гэж орос хэл, кирилл бичгээр таталган бичжээ. Доохон талд нь монгол хэлээр хөрвүүлэн буулгаж монголжин бичгээр хичээнгүйлэн дурайлгасан нь өвгөний цог жавхаа нь буурсан хоёр муу нүдэнд боржин чулуун гэрэлт хөшөөнөө сийлбэрлэсэн эрдэнэт бичээс мэт тод гэрэлтэй үзэгдэнэ.

	Бүргэд өвөө үрчлээт зовхио өргөлөө. Огт ийм тиймгүй, огт хар бараангүй, зөвхөн тоглоомын, зөвхөн баярын цагаан хорвоод ирсэн гэж боддог энэ насны бүх хүүхдийн ижил зээнцэр охин нь хүүхэлдэйгээ манцуйлан наадаж, дөнгөж унтраад буй өнгөтийнх нь дэлгэц бодолд дарагдсан адил гөлрөн дүнсийх агаад үлгэрлэвээс их цасны өмнөх тэнгэр шиг хүндрэн сааралтжээ. «Унтарсан зурагтын нүүр ийм байдаг сан бил үү» гэж тэр хүн бодов... Бас «...Тэгээд ямар байсан гэж?!» гэх нэхэл хатуутай шингэн дуу чихэнд нь хадна.

	Нэгэн цагт яах аргагүй урт хуруутай, уужим алгатай яваадаа гэж харагдах том гараар зузаан дэвтрээ эргүүлэх Бүргэд өвгөний сэтгэлийн дэлгэцийг тэрхэн зуур дүүргэн дүүргэсээр жар гаруй оны өмнөх явдал ер саяхан өөрийн нь хөөргөөр өөрийгөө тамхилж үзэгдсэн Тамгын энгэр дэх олон одон адил өнгө ялгаран тодорч ирлээ.

	Зоолсон ноход, золбин гөлөг хамуунд хатангиршсан нэгнийгээ хэмхэлдэн тачигналдах өндөр хогны зүүн хормойгоор ороож тэр хоёрыг баруун хойшоо эргэхэд гуч эргэм насны өрөөл татуу гуйлгачин дайралджээ. Тэр хоёр гэдэг маань Догсом, Бүргэд хоёр билээ. Гуйлгачны эгэлдрэглэсэн нооронхой цамцны хоёр энгэр намрын салхинд ярагдан дэрвэж, ер хэчнээн сар жилээр гөрөөгүй самнаагүй бололтой тас хар сэгсийхээ их үсийг нь шингэх нарны нялхамсаг зөөлөн, улбар тансаг туяа алтан шээзгий мэт болгож харагдуулна. Тэр хүн:

	— Та хоёр надад юу ч хамаагүй өг, буянтнууд минь, буянтнууд минь! гэсээр омголтон урагдаж, тавлаж шархлаад цус шүүрэх уруулаа цагаан хэлээр тасамдан долоолж угтав. Бас манай хоёрын яарч явааг эндүүрэлгүй ойлгож:

	— Юм өгөхгүй бол та хоёр богдтойгоо адил гамингийн шоронд сууна шүү! гэнэ. Энэ бол орхиод алга болчих вий гэж сүнсээ гартал айсан хүний сэтгэлийн гүнээс хадах арга цөхөрсөн хашхираан байлаа. Дуу аялгууг өнгөтэй гэвэл тэр хашхирааны өнгө час улаан байсан юм.

	Тэмээний үдээрийг үлгэрлэх саарьтай цэрдэн гэдэс нь бараг гэхээр эвхэгджээ. Амьсгаагаа гаргахад гэдэсний нь цэлдэн хөх арьс нуруундаа бараг наалдаж, амьсгаагаа татахад нь нуруунаас нь шажигнан салж байх шиг үзэгдэх нь жигтэй хачин. «Юм болгонд хэмжээ хязгаар гэж байдаг гэдэггүй сэн бил үү» гэж Догсом бодлоо. Тэгтэл хэмжээ хязгаарт энэхүү хорвоогийн өөрийнх нь төрүүлсэн нүгэлт үр тэр гуйлгачны өлсгөлөнгөө тайлах хэмээсэн хүслэн тэмүүлэлд хэмжээ хязгаар байсангүй! Том хар хөмсөгний нь доорх ухаа нүдний нь харц үлээсэн хялгасыг ч болов тас авах тонгоргоны ир мэт хурц болсон байлаа. Тэр айхтар харцнаас эвтэйхэн мултарч гарах гэсэн санаандаа хүлэгдэж манай хоёрыг дуугарч ядаж зогстол гуйлгачин жин үдийн эрээн хэдгэнэ адил урдуур нь ээрч хэрээд том самсаатай хамраа унаганы хамар шиг онголзуулан байж:

	— Би урьд шөнө өөрийгөө өлбөрч үхэж байна гэж зүүдэллээ. Олон нохой, нохдоос олон хүний дунд төрсөн ах дүү, нагац өвөөгөө өлбөрч үхэхийг хоёр муу ухаа цийдмээрээ үзсэн болохоор энэ үхлээр үхмээргүй санагддаг юм... Ер нь яагаад ертөнцөд ганцхан энэ л үхэл байдаг юм бэ?!

	— Зүүд бол зүүд шүү дээ, ах минь! гэж Бүргэд хэлж амжив.

	— Тийм ээ! Гэхдээ зүүд бас үнэн явдлын нүгэлт үргэлжлэл, ёр совин байдаг аа даг аа!.. тэр, тэр, тэр хар аа! Тэр өндөр улаан халтар нохой... яагаа вэ, хогны орой дээрээс бууж ирж байгаа тэр хусран гүүний сарваа шиг бүдүүн улаан халтар! Үс нь ноёдын үс шиг гялтганаж байгаа биз!? Энэ эрлэг гайхал миний тал нь амь тавьсан, тал нь амьд байгаа цогцсыг зулгааж байх юм. Би одоохон үхлээ. Бүр зүйл дуусгачхаад эхэл л дээ гэсэн чинь — Тэсэхгүй нь ээ! гээд хазалж эхэлж байлаа. Бөгсөн биеэс минь үмхлэхэд би мэдрэхгүй, цээжин биеэс минь үмхлэхэд ёолж дуулж хэвтэв шүү... Ямар вэ дээ, энэ чинь ямар вэ?

	— Ай хөөрхий, хөөрхий! гэж Догсом хэлэв. Уруул нь өмөлзөн, данхар том хамар, гүн үрчлээт цагаан шаргал магнайны нь арьс, бас нүд нь буусан харагдана. Гуйлгачин:

	— Өчигдөр намайг харсаар байтал энэ зүүн урдах айлуудыг гамин шатаачихлаа. Миний муу оромж хүртэл шатчихсан. Тэр гамингууд Сүхбаатар гэдгийн даалгавартай Догсом нэрт балагтай амьтны худал мөрөөр мөшгөж эрэлхийлээд үлдээсэн нь энэ үнс утаа хоёр. Ер нь гэвэл энд долоон долоо дөчин есөн айл гамин, гал хоёрын идэш болж төгссөн гэж ярив. Тэр хэдийгээр ингэж ярих боловч нөгөөх тонгоргоны ир шиг хурц нүд нь:

	— Хоол, хоол хоол, хэлэн дээр тавих юм өгөөч дээ, буянтнууд минь! гэж хашхирсаар байх аж. Тэр нүд час улаан туяагаар Догсом Бүргэд хоёрын зүрхийг сүлбээлэн шархлуулж байлаа.

	Догсом:

	— Ай хөөрхий, хөөрхий! гэж хэлээд өврөө уудалж хэдэн ааруул гарган, гуйлгачны хэрээний савар хар гар дээр тавьж:

	— Чамд өгчихөөр өөр юм даанч алга даа гэв...

	...Диваажингийн оронд бурхан хутгийг олж төрөх ерөөлийн үгээр үдүүлсээр манай хоёр цааш явжээ. Ерөөлийн хамт номуун гэрэлт хаанаасаа эхлэн монголчуудаар дүүрсэн гамингийн шорон, гамингийн шоронгоор дүүрсэн эвдэрхий хашаа хороо, эвдэрхий хашаа хороогоор дүүрсэн Их хүрээ нэрт нийслэл хот утаатайгаа, нурамтайгаа, нүгэлтэйгээ, буянтайгаа тэднийг үднэ.

	Бөгтийх газар бөгтийж зүү эрсэн шиг гэлдэрч, шуудрах газар шуударч чононд хөөгдсөн адил гүйн тусаж явсаар тэд энд ч ханзарсан хүүр улайрч, тэнд ч араг яс сэрийлцэж, энд ч үхсэн хүн тэсхийлцэх, тэнд ч бас тэсхийлцэх шарилын газар хүрч очив. Аймаар биш ч, аятай бус үлгэрийн ертөнц гэдэг тэр байлаа. Гэвч манай хоёрт нэн чухал гэхэд багадах, амин хүйн холбоотой том албыг сэтгэл нээн хэлэлцэх өөр газар энэхүү замбуутивийн хорвоод огтоос үгүй байжээ.

	...Аман захиагаа харилцан солилцоод тэр хоёрын яриа явдал шуударч, энгүүн болох тийшээ захалж байлаа.

	— ...Чиний нууц нар тэгээд «Бүргэд» гэдэг болсон юм уу? хэмээн бүдүүн ухаа эрийг асуухад самсаа нимгэн монхор хамартай хорин насны гозгорхон хүү:

	— Тийм ээ, Догсом гуай, жанжин хайрласан юм. Гялаан хэмээх газар Лосол гуай та хоёрыг орхиод би Сүхбаатар жанжныг хөтчилж Оросын хил рүү Бүргэдтэй уулыг энгэрлэн явж байлаа. Тэнгэрт халин эргэлдэх бүргэдийг хараад Сүхбаатар

	— Чиний намын нэр «Бүргэд» болог гэсэн.

	— Чи уулаас бүргэдийн дэгдээхэй байж л дээ. Хувьсгалчид бид хоног хоногоор биш, хурам хурмаар өсөж өндийх ёстой. Эс тэгвэл ард түмэн, эх орон маань урьтаж мөхчих гээд байна гэж Бодоо бид хоёрыг наашаа явуулахдаа Сүхийн хэлсэн нь үг шүү! Тэгээд ч Сүх чамайг нэгэн хурмын дотор дэгдээхэй наснаас чинь суга татаж бүргэд болгочихсон байна шүү дээ.

	Тасган овооны зүүн хажууд залуу ахмад хоёрын шивнэлдэн ийн хөөрөлдөж суухад Гандантэгчэнлин хийдийн зүгээс овоон дээгүүр гурван морьтой хүн задгай сайвар алхаагаар яралзуулан гарч ирлээ.

	— Хөөе биш болсон шүү, цаана чинь цэнхэр хүрэмтнүүд! гэж Догсом сөөнгө дуугаар хэлэв. Дуу нь шивнэх боловч нүдний нь харц хашхирч байх аж.

	— Одоо яах вэ?! гэж залуу хархүү мөн л харцаараа дуу алдан түгшүүрлэвэл:

	— Яах юу байх вэ тохиролцсоноороо! гэсэн шивнээ хариу хаджээ.

	Бүргэд хочит залуу шуламсын ад, боохойн зоригоор түргэн хөдөлж, түмэн нөхөөстэй хөвөнтэй дээл, зүүн энгэр дэх наанги нь салбайж унжсан цэнхэр даавуун цамцаа тайлж, бүстэйгээ Догсомд бариулаад, өмдөө шувтлан тийчилж хэвтэв. Бас хоёр муу гутлаа дэрлэж амжсан байлаа. Баруун нүд нь дорхноо хялайж, доод зовхи нь үл мэдэг чичвэлзэн зүүн нүдээ хагас аньжээ. Дөнгөж саяхан шингэсэн эрт намрын гэнэхэн шар нарны бүдэг ухаа гэгээ Бүргэдийн махлаг бөгс, чацархаг урт гуя, хажуу хавирга, хөдлөхгүй болсон гэдэс хэнгэрэг дээр нь тусаж үнэхээр үхдэлийн цогцост хувилгасан нь аймаар, сэжиглэмээр байна

	Тэднийг харсан цэнхэр хүрэмтнүүд шим ертөнцийн нар, хур, өвс гурвыг арьсан дороо хийж авсан омголон удамт монгол морьдын амыг огцом эргүүлж, тарган хондлойд нь ташуурын сур тушаасаар ергүүлэн орж ирэв.

	Догсом төвөд мэгзмийн хэдэн шад шүлэг уншсан болж, шүлсдэж норгосон хоёр нүдээ улайтал нухалсаар гиншиж мэгшүүлнэ. Хэдийд хаанаасаа гаргаад ирснийг бүү мэд, онгосож сэмэрсэн чийчил хадгаар Бүргэдийн нүүрийг дэрвүүлэн бүтээх үед гамингууд тулж очлоо. Хоёр нь хятад, нэг нь монгол ажээ. «Аа хоёр хятад гамин, нэг монгол гамин байна шүү. Миний таньдаггүй нүүр байсан нь ямар аз билээ...» гэсэн бодол Догсомын дотор харваж ороод замхран арилж байлаа.

	— Энэ ямар гэгч учир өвөрлөсөн хүн болохыг асуу! хэмээн мааваазар барьсан гараараа гохойлдон байж, цагаан нөмрөгтэй хятадын тушаахад хэлмэрч монгол нь?

	— Чамайг юу хийж суугаа үхдэл вэ? гэж асууж байна.

	— Би ертөнцөд заяасан ганц хүүгээ жам бусаар алдчихаад алтан өлгийдөө ясыг нь тавьж хойдхыг нь уншиж суугаа нүгэлтэн байна... ээ, харлаа, ээ харла гэж! Мэгмэз зайвий тэрчин жанграйсаг, дэмбэж чимбүү гамбуу жимбий ян, Түүт маалий жанцанпэрлээяа Лувсандагвий жалбаа сулбаан ди хэмээн Догсом эхэр татан мэгшүүлэхэд хэдийгээр шүлсдэж норгосон зовхи нь хатсан ч гайхалтай нь мах цусанд төрсөн хоёр муу нүднээс нь үнэн гашуун нулимс ухаа хацрыг нь даган урсаж байлаа. Догсом цохонд нь яг барьсан гамингийн бууны ам хажуу тийш зайлахыг мэдрэв. Чингэж өөрийн нь хүйтэн нулимс үнэн, хүний халуун зэвсэг худал болохыг ойлгохдоо улам улам мэгшүүлжээ. «Уйлах биш, хайлах гэгч болж байна уу даа!» хэмээн Догсом бодлоо.

	— Наад аяганы алчуур шиг даавуугаа ав! гэж хахир ёргио дуугаар орилоход хэлмэрч:

	— Хятад ноён чамайг үхдэлийнхээ нүүрийг бүтээсэн чийчлээ хуул гэж байна! хэмээн тушаалыг хадны цуурай шиг давтав.

	Бүргэдийн өрөөсөн нүд дутуу аниад, өрөөсөн нүд тэнгэрийн хаяа руу хялайжээ. Олон хоног хагас хугас нойр хоолтой, нар салхинд гундаж цонхийсны дээр хэвтэхийнхээ өмнө завдаж шороонд хутгасан гараараа илсэн нүүр нь зэвхий дааж, нөгөөх гуйлгачнаас төдий л ялгаагүй омголтсон уруул нь үжрэн хэзрээд, бас доош унжсанаас шүд нь эвгүй ярзайж харагдана.

	— Энэ чиний хүү биш байна. Та хоёрт адил юм алга! гэж хятад цэргийн дарга шоо үзэн, агсарч хэлбэл, монгол гамин:

	— Чи юунд хүүгээ үхчихлээ гэж худлаа хэлээд байгаа хар лүд вэ?

	— Үнэн дээ, ноёд минь үнэн. Гэхдээ хятад ноёны мэлмий ташаагүй үнэн толилжээ. Намайг жинд явсан хойгуур эхнэрийн минь гэдсэнд ирсэн нүгэл буян хоёр цугтаа байгаа нь энэ юм шүү та минь... гэж хэлэхдээ Догсом хормойгоо дэвсэж өвдөг сөхрөн залбирчихсан сууна. Тэгээд:

	— Одоо хөөрхийгийнхөө толгойг чийчлээр нь бүтээчих үү, яах вэ, хэмээн цөхрөнгүй харж хэлэв.

	Гамин дарга хэлмэрчийн өгүүлэхийг чих тавин байж сонсоод ха, ха, хээ хээ болон тас тас инээхэд морь нь чихээ цацалж хөлс бөмбөрөн унах өргөн хөх махаа чичрүүлсээр зогслоо.

	— Чиний яриа үнэн байна. Гэхдээ чи жин тээсэн газраараа эрэлд морд. Тэгвэл чиний шээсний нүгэл буян хоёр дайралдана. Түүнийгээ олж миний цэрэгт элсүүлээрэй. Охин бол хятад хүнд бэр болгож буулгаарай. Манайхан хүйсэд нь үр цацаж өгөхөө мэднэ. ...Бүтээ бүтээ, наад үхдэлийн чинь нүүрийг би байтугай, морь мал харж чадахгүй байна. Харин алчуурынхаа өнцөг дээр тэр цэнхэр чулууг тавь хэмээн буугаараа чичлэн зааж, шооч бардам инээмсэглэлээ алга болгоод нүүрэндээ ихэмсэглэх янзыг олж өгүүллээ.

	Догсом Бүргэдийн гэдэс хэнгэргийг цээжин биеэрээ нөмрөн доош болоод толгой дээгүүр нь гараа явуулан чулуу авах үед цаадах нь гурвантаа амьсгаа татаж амжив. Үүнийг мэдэрсэн Догсом «Яамай даа» гэж бодохдоо санаа алдаж байлаа.

	Чийчил хадгийн булан дээр чулуу тавьсан гараа Догсомыг авсан аваагүйн хооронд байх зуур буу тасхийгээд явчхав. Ардаг тарган морьд хамар тачигнуулан огло үсрэн цовхчино. Морьдынхоо амтай ноцолдох гамингууд Бүргэдийн давхийн цочсоныг ажигласангүй. Догсом залуу эрийн дээгүүр том биеэр нөмрөн унаж,

	— Тайван, тайван, тайвшир, чи бид хоёрыг бурхан харж үзнэ. Үйлс маань цагаан шүү, цагаан! гэж шивнэж байв. Цэнхэр чулуу будаа болон бут явчихсан харагдана.

	Цочиж балмагдсанаа мэдсэн Бүргэдийг «За ингээд баларлаа!» хэмээн бодож хэвтэхэд морьдын туурай тачигналдан холджээ. «Цэнхэр цамцтнууд хүрээний зүг үдшийн эрлэг, шөнийн буг болохоор явчих нь тэр! Ай, эд гамингууд Догсомыг эрж яваад, Догсомтой уулзаад, Догсомыгоо таньсангүй дээ. Ардын намын бурхан сахиус биднийг харав» гэж Догсом бодно.

	Тэр хоёрыг холуурхан тойрч улаан нүдээ эргэлдүүлэн хэвтсэн азарган ноход зэрэг зэрэг ухасхийн босоод гурван гаминг боорлон хоргоож суналзан дагалаа. Буун дуугаар нэг нь тархиараа газар хатган унах үзэгдэнэ. Бусад нь санаа амрав гэгч болсон янзтай өвсний уг шиншлэн дөхөж ирээд долоо найман алхмын хэр зай барьж манай хоёрыг холуур тойрон хэвтэв. Нохой болгон урагш сунайлган жийсэн урд хоёр хөл дээрээ цустай шүлс савирах махлаг тарган эрүүгээ тавилжээ. Хүний махны халуунд улайсан хөөрч, харц нь цавчран дошгирсон боохой догшин нүдээ эргэлдүүлэн байж Догсом, Бүргэд хоёрын хөдөлгөөн бүрийг ширтэлхийлнэ. «Эдний гөлрөх нь аймшигтай, цавчлах нь ухаантай харагдаж байх юм. Мөн хачин аа!» гэж бодсон Догсом:

	— Намайг босож холдонгуут энэ ноход гэдэс гэдсэндээ хөлөө дүрж хэмлэлцсээр чиний залуу чийрэг цогцсыг задалж, идэр халуун цусыг чинь долоолох гэж байгаа нь энэ. Саяын өмхий гамингууд, энэ ноход бүгд адилхан. Хүн ядрахлаараа бөөсөндөө баригддаг, үндэстэн ядрахлаараа харийн дайсан, өөрийн нохой хоёрт баригддаг байх нь ээ, хөөрхий!..

	Бүргэд хэлэв:

	— Тэгээд би одоо босох уу?

	Догсом хэлэв:

	— Босохоос доо, босохоос.

	Бүргэд хэлэв:

	— Миний өмдийг!..

	Догсом хэлэв:

	— Би ер нь Сүхбаатарт цагаан цаасан дээр хар бэхээр хэдэн үг тавьж явуулна аа... Ийм барцдаас гарсны учир чи одоо алзахгүй биз! Болохгүй бол идчихээрэй. Тэгээд Сүхэд Догсом гуайн дамжуулсан үг элч миний ам ходоод хоёрт бий гэж хэлээд яриагаа эхлэхээ мэднэ биз дээ!..

	 

	 

	4

	 

	— Таны Сүхбаатарын чинь төрсөн өдөр өчигдөр өнгөрчихсөн байхад та яагаад гоёлынхоо хантаазыг тайлахгүй байгаа юм бэ?! гэж Байгаль зээнцэр нь гэнэт асуув. Партизан:

	— Харин тийм ээ, би яагаад ч юм бэ, тайлмааргүй л байна.

	— Өвөө, өвөө, би бас заримдаа цэцэрлэгийнхээ хормогчийг тайлмааргүй байдаг юм аа... Миний цэцэрлэг (!)... Тийм ээ?

	— Тийм ээ, миний охины цэцэрлэг.

	— Сүхбаатар яагаад таных болсон юм бэ?

	— Сүхбаатар бол минийх, бас манай улсынх.

	— Үгүй ээ үгүй, яагаад таных болсон юм бэ гэж байна шүү дээ.

	— Ойлгож байна аа. Сайн хүн болоод л минийх болсон юм.

	— Тэгвэл бас минийх байна шүү дээ! гэж хоёр гараа өд сөд шиг хөдөлгөж шувуухайгаа баясан хэлэхэд:

	— Яг үнэн! гэж Бүргэд нотоллоо.

	...Эрхүү хотын зүүн өмнөд тойрог дахь Цэргийн хорооллын саарал шохойн будагтай модон байшингуудын нэгэнд Бүргэдийг авчирч оруулсанд Сүхбаатар түүнийг угтжээ. Сүхбаатар Бүргэдтэй зүгээр л гар барин золгов.

	«Өчнөөн олон хоног үхэхээс бусдыг үзэж, үхэгсдийн дунд орж «хүүр» болсоор ирж байхад үнсэхээ байв гэхэд ядаж тэвэрдэггүй байх нь ээ, энэ жанжин!..» гэж Бүргэд бодлоо. Баярын магнайг тэнийлгэн цагаан шүдээ яралзуулан байж инээмсэглэх Сүх яах аргагүй Дамдины хүү, өөрийг нь мэдэх, өөрөө бүр ч сайн мэдэх гоймон баатар мөнөөс мөн боловч гар барьж мэндлэх аяс ба гэзэггүй болчихсоноос ч тэр үү, сэтгэлд нь ер л нэг онолдон буухгүй, өөрийн хүн биш, хүний хүн болоод хувирчихсан мэт санагдана.

	— Чи яаж байна, намайг танихгүй байна уу? гэж Сүхбаатар хэлэв.

	— Таньж байна аа. Танилгүй яах вэ, таньж байна! гэж баахан бэрэвшисхийн хариулахдаа Бүргэд «Танихгүй гээд яах байлаа би! Сүх минь, өр зүрх чинь л өөрийнхөөрөө байгаа бол боллоо!» гэсэн эндээ ч цөхрөлтэй, тэндээ ч гунигтай хачин том юм боджээ. Бодлыг нь өнгөрөөж хэдэн хурам чагнаархаж зогссон Сүхбаатар:

	— Би Дээд Шивээн дэх консул Макстеникээс цахилгаан авсан...

	— Тэр сайн гэхэд багадахаар хүн байна бил ээ!

	— ...Чи зөв таньжээ. Монголын ард түмний үнэнч анд нөхдийн нэг байгаа юм...

	Гэнэт Бүргэдийн омголон хүүхэд ааш хөдөлж:

	— Миний таньсан вангийн шүүсэн хоёр адил байгаа биз! гэвэл, Сүхбаатар дөлгөөхөн харж толгой сэгсрээд:

	— Ардын намын гишүүний таньсан нь вангийн шүүснээс илүү байлгүй яах вэ. Бид чинь төр уламжилж ирсэн ван, хан, хутагт нарыгаа дутуу дэгс шүүж байна, тэрс буруу шүүж байна гэж бошгыг халах гээд байгаа улс шүү дээ! гэж харцтайгаа адилхан намуухан ярив. «Халхын голд хунхуузтай баатарлаг дайтаж... явахыг нь би мэдэх... сарын өмнө намайг ардын намын гишүүнд элсүүлсэн Сүхбаатар яахын аргагүй мөн байна. Гэзэг авснаар хүн өөрчлөгддөггүй байх нь уу?!» гэсэн юм бодоод Бүргэд:

	— Та одоо өөрөө өөртэйгөө адилхан байна аа гэв. Сүх инээж:

	— Яалаа гэнэ ээ, өөрөө өөртэйгөө адилхан гэнэ ээ. Бүргэд чи бас их дамшиг ярианы хүүхэд шүү... чамайг би уржигдар оройноос эхлэн цаг тоолон хүлээж, бодлын эрих шувтарч суув. Харин чи суналзсан хар гэзэгтэйгээ хүрч ирсэн байх юм. Хувьсгалын гаалиар өнгөрөхөд чинь нөхөр Макстеник хураачихсангүй юу? гэж хошигнох янзтай хэр нь үнэнээсээ хэлэв.

	— Гэзэгний тухай надад юу ч яриагүй. — Чи тангарагт журмын нөхөр үү? гэхэд нь — Тийм ээ, би тангарагт хүн гэсэн. Тэгэхлээр — Ажлаа сайн гүйцэлдүүлсэнд чинь дахин талархал илэрхийлье. За ингээд журмын нөхөр минь чи Сүхбаатартаа оч доо! гээд явууллаа. Макстеник гуай миний урд хойно орж гүйгээд л хөтөч зарц шиг, харин би ноён хүн шиг л байсан.

	— Андлахын шинэ ёс л шинэ цагийг авчрах болов уу!.. Би л ингэж боддог гэж Сүхбаатар энгийн хэр нь сургамжтай хэлэв.

	Мөн тэр төрхөөрөө:

	— Харин чи бид хоёрын одоо болтол зогсоогоороо хөөрөлдөж байгаа минь нэг л монгол намба биш дэг үү дээ! гээд инээлээ.

	— Тэгье ээ, сууцгаая гэж Бүргэд хэлэв.

	— Тэр зүүн талынх нь Чойбалсангийн ор. Энэ нь миний ор. Ширээнд суух уу, орон дээр суух уу, уг нь манай цэргийн ёсонд орон дээр суухыг таалдаггүй юм гэснээр тэр хоёр ширээний хоёр талаас өөд өөдөөсөө харан сууж яриагаа үргэлжлүүлжээ.

	Хөмсөг нүдээ үе үе уран сэргэлэн хөдөлгөж Сүхбаатарын хэлэх нь:

	— Тэр морин шүүгээнд бид хоёр хувцсаа хийдэг юм. Энэ явган ширээнд саван, сойз, шүдний оо зэрэг ойр зуурынхаа юмыг хийнэ. Ээлж ээлжээр жижүүрлэж, шалаа угаана. Өглөө таван цагт бүрээн дуугаар босно. Бүрээн дуу нэг л их хэрэгт дуудаад байх шиг бодогддог байлаа. Чамд ч бас маргааш өглөө тэгж санагдаж магадгүй. Адууны янцгаалтыг санагдуулдгаараа сэтгэлд таашаал өгч, би дуртай нь аргагүй босдог. За боллоо, манайхтай чи танилцаж, бидний хэрхэн айл болон амьдарч аж төрөн суугаа тухай тойм төс авч орхив... Чойбалсан буудлагын сургуульд явсан. Би ханиадаа эмчлүүлэнгээ чамайг хүлээж хоцорсон маань энэ. Хүлээх хүлүүлэхээс хэцүү байлаа шүү, Бүргэд минь... за чи одоо ярь даа!

	Сүхбаатар Бүргэдийн яриаг тасалсангүй бөгөөд хааяа ганц:

	— Аан, зөв.

	— Уухай.

	— Тэгээд?!

	— Үгүй ээ, мөн сонин оо! гэх зэргээр түрж дэмнэж суулаа. Бүргэд ярианыхаа цээжинд нэгэнтээ «Энэ Сүхбаатар чинь ярих хэлэхээ харцаараа хэлчихдэг хүн байх нь уу... Гоймон баатар булж булхайлахын аргагүй дотор сэтгэлийг нээж нэгжиж байдаг нүдтэй дамшиг даа гэж Данзан гуай ямар айхтар хэл ээ вэ?!» хэмээн боджээ. Залуу эрийн бие сэтгэл аандаа тавирч, нууцхан таашаалын увдист сэм сэмхэн эзлүүлэн цэнгэж суугааг үлгэрлэвэл эхтэйгээ уулзсан ботго, ижилдээ нийлсэн үрээ морь мэт аж. Ягуу ягуухнаар бодол ухаан нь өегшин цараалаад, үг яриа нь ивлэн ээнэгшиж харц нь сэргэлэн, ярих хөдлөх нь салхи үлээж өвс ганхахын жишээ, эсвэл үүлс хурж бороо шаагихын адил байгаль энгүүн аяс, жирийн үнэмшилт хар бор төрхийг олж байлаа...

	Сүхбаатар:

	— ...Их сайн байна. За Бүргэд минь одоо шарилын газраас монхор хошуундаа зууж ирсэн Догсом гуайнхаа бичгийг үзүүл дээ гэв. Бүргэд сандлаа тар нархийлгэн босож шалан дээр шилжиж суугаад зүүн хөлийн монгол гутлыг нөгөө гурван гамингийн бараагаар Тасган овоон дээр тайлж байсан шигээ шаламгайлан тайлж эсгий оймсоо сугалан, даалимбаны өөдсөнд ороосон бяцхан зурвас гаргав.

	Сүхбаатар хөнгөн инээмсэглэлтэй нүдээр үг хэлж, ая гунганах мэт тод сонин харна.Тэгээд:

	— Зүүн гуталдаа хийжээ чи! гэвэл

	— Тийм ээ, зүрхэн талынхаа зүүн гуталд хийсэн юм! гээд Бүргэд инээлээ. Сүхбаатар бас инээлээ.

	Гоймон баатар зурвасыг гартаа өргөн түрхэн зуур бодлогоширсноо:

	— Бүргэд минь ээ, алга тоссон тэр гуйлгачин та хоёроос хувьсгалыг гуйсан байна. Та хоёрыг монгол нутаг, элгэн түмнийхээ элч гэж таниад — Ардын хувьсгалаа бушуухан өгөөч дээ, өгөөч та минь ээ! гэсэн байна шүү! Надад ингэж л буугаад байх юм. Мөн үү дээ?... Мөн! гэж бат нот хэлэв.

	Бүргэд:

	— ...Яахын аргагүй л идэх юм гуйгаад байсан даа! гэжээ.

	Сүхбаатар харалгүй задалсан зурвас руугаа харцаа шилжүүлэв. Догсом ийн бичжээ: «Бат журамт мэргэн дүү Сүхбаатар нарын амрыг эрэм үү. Элчийн үг амандаа буй. Хувь олдож мэнд хүрвээс энэхүү зурвасаар давхар батламжилсугай хэмээн хичээнгүйлэн бичлээ... Бид ирж хүрээний элдэв хэргийг сэмхнээ сурвалжилбал үүний урьд сэдэв сэжиг гарч, Хатанбаатар, Манлай ван, Жигмиддорж, Жамъян нарын биеийг барьж, бас Орост явсан биднийг барим уу хэмээн цагдаа тагнуул гарч сэргийлүүлсэн нь маш бэрхтэй. Жич, эрхэм дүү Сүхбаатарын гэрийн газар мэнд сайн хэмээмүй. Уулзъя гэвч хүрээнд бас орох аргагүй, оровч энд тэнд илээр сэлгүүцэн зорчих авралгүй, бидний гэрүүдийг тагнуулаар харгалзуулсан нь үнэхээр нэвтрэхэд түгшүүртэй билээ. Гагцхүү бидний тухай хэрэгт дээд хүмүүс хятадаас айж, хөдлөх аргагүй болжээ. Бидний суух газар хээр хөдөө, уул мод бөгөөд үнэхээр бэрхийг хүлээж буй!»

	Сүхбаатар зурвасыг ширээн дээр тавьж, цаасны нугаларсан захыг урт хуруугаар тэнийлгэх гэж оролдох зуур хөмсгөө сулхнаа зангидаж, чимээгүй болсноо аяархнаар дотуур санаа алдаад тэртээ цаанаас үг гарган ярих нь:

	— Уг нь бид бэрхийг хүлээж суух биш, бэрхийг давж цаана нь гарцгаана гэж андгайлалцсан билээ. Нэгэн биеийн түгшүүр ба амь эрсдэхийг чуу өргөсний чинээ зовлонд үл тооцно хэмээсэн явдал бий. Догсом гуай ингэж улдсан галуу шиг ядарлаа гэж үү. Хачин юм, хачин юм. Уг нь уулын буга шиг,.. уулын буга ч багадна, чухам хэлбэл уул шиг л эр сэн дээ. Бидний аль аль нь нөмөр нөөлгөнд нь бишгүй л хоргодож явлаа. Үүлэн чөлөөний нар болон хонжоорхож завшиж сураагүй ч, тэр бүдүүн монгол хүн залуугаас тух тохитой яам тамгын газар бичгийн алба хөдөлгөж, ямбатай биш ч яршиг багатай аж төрж явсан болоод ...ихэд цөвтсөн цагийн харанхуйд гэнэт нөмрөгдөхлөөрөө балмагдаж бухимдсан нь энэ биз! Тэрнээс бэрхэд давагдах гэж, муу цаг нүүж арилахыг хүлээх гэж биш, торголзон саатагнах сайн цагийг арга хүчнийг хослон байж ирүүлнэ хэмээн зориг шуударсан хуруунд багтах тоотой хэдэн андын маань нэг нь... тун чухал нэг нь яахын аргагүй мөн сөн!.. гэж ярилаа.

	Тийн өгүүлсний дараа тасалгаанд чив чимээгүй болов. Сүхбаатар саяын үгийг өөрөө хүүрнэсэн биш, өөр хэн нэгний хүүрнэхийг үргэлжлэн сонссоор мэт чагнаархан суужээ. Бүргэд хариу хэлсэнгүй. Хариу хэлье ээ гэхэд юу ярихаа мэдэхгүй л байлаа. Тэр хоёрын байдал суудал ийм л аж.

	Гоймон баатар өөрийн ба Бүргэдийн бодлыг үргээхгүй гэсэн мэт бодолтойгоо адил намуухан хөдөлж бийрээ янтайд зөөлөн хавирч, ирмэг нь тэнийсэн цаасны доод талд «Эрхэм журмын нөхөр Догсом! Та бид бэрхийг давж, хатууг нугалан, мууг дийлэн ардыг жаргуулах сайн цагт хүрэхийг андгайлалцсан бил ээ! СҮХБААТАР» гэж цохоод Бүргэдэд өгөв. Бүргэд авч үзсэнээ өөрийг нь ялласан ялын тогтоол авсан мэт сандарч шалан дээрээ овсхийн бохироод:

	— Сүх та Догсом гуайг ингэж зэмлэдэг нь юу билээ. Тэр хүн ардын намын хэргийн төлөө үнэн зүрхнээсээ уйлж байхыг би нүдээрээ үзсэн... гэвэл, сүмбэ шиг шулуун харцаар огт цавчилгүй харж Сүхбаатар:

	— Төр төмөр нүүртэй гэдэг сэн биш үү! Бид богдын төрийн өмхөрсөн хүрээнд өөрийн төрийн хэргийг нэгэнт эхэлчхээд байна. Бидний хувьд ганцхан их эрх ёс бий. Тэр бол ардын журамт эрх ёсон. Айх ба бэрхшээх нь энэ эрх ёсонд гүн хазгай!.., Догсом гуай ухарч цуцаагүй гэдгийг би сайн мэдэж байна!.., гэхдээ Бүргэд чи үнэхээр шувуудын тэргүүн хүчтэний зоригтой явахад сур! гэж хэлэв. Залуу эр «Үгнээс гал гардаг байх нь уу?!.. Айх бэрхшээх нь нугарах хугарахын эхлэл биз!..» хэмээн бодлоо. Бодол нь түүнд урам зориг шагнажээ. Тэр бээр хоёр өвдөг дээрээ сөхрөн, алгыг хавсран өвчүүнд авч наманчлаад:

	— Би бууны ам долоосон аман хайлангаасаа буцахгүй гэж тод өгүүлэв. Сүхбаатарын харц зөөлөрч:

	— Би чамайг зөв таньсныг чи батламжлав. Халхын голд арван хэдтэй ачлага татаж, номхон борлог морины нуруун дахь гунан бууг харж хандаж манаа хүлээс нь болж явахдаа Хатанбаатарын хайр хишгийг хүртэж «билгийн нүдтэй хүү!» гэж хэлүүлсэн хүн шүү, чи! Одоо Хатанбаатар гамингийн шоронд байна. Чи орлох ёстой нэг нь. Орлоод ч тэр газраас энэ газар чухал мэдээ сэлттэй ирэв... гэж хэлээд Сүхбаатар чимээгүй боллоо. Тэгснээ удалгүй бодлоо задалж:

	— Хатанбаатар, бас манлай ванг шоронд хийж богдыг гэрийн хорионд авснаар Сю нохой хожим нь өөрийгөө эс уучлах эндэгдэл алдаа хийжээ. Монголын галд гараа ээх гэж ирээд голомт руу нь ус цацсан нь энэ байна. Бид үүнийг овсгоо гарган завшиж мөд мөдгүй улам бүр хүчийг аван бужигнан өрвөлзөх ардын хилэнгийн дөлийг амь өрсөн их цагаан үйлсээр хөөрөгдөн үлээх ёстой. Хөрзөнгийн цогийг хөөрөгдөөд ирэхлээр юу болдгийг хар хятадууд үзэх цаг ирнэ гэжээ.

	Сүхийн үг яриа, авир хөдөлгөөнөөс цоргих ухаарлын ба үнэний ид хав, дайсныг өшихийн хийгээд хоромхон зуур байдлыг цэгнэн зураглахын хатуу үнэмшил, юмс үзэгдлийн амьд нарийн, бат нот холбоосыг төвөггүй тайлах гойд мэргэн чадал, эх нутгаа санагалзан дотносохын цэвэр ариун мөрөөдөл, цэрэг эрийн бүрээн дууг санагдуулах тод цоглог, эгшиглэнтэй үг хэллэг энэ бүхнийг Бүргэд тэр удаа цэгнэж тогтоож чадаагүй боловч сэтгэл нь нэг л цэнгэж орхисон байлаа. «Миний Сүхбаатар гайхам хүн юм!» гэж Бүргэд гэнэт бодов. Сүхбаатарыг чингэж өөрийн болгож өмчилсөндөө тэр залуу хүн ичиж зовсонгүй...

	 

	* * *

	 

	Тэр шөнө харуулын албатай байсан Чойбалсан үдэш ирээд буцсан нь Бүргэдэд аз болж оросуудын зүсэлж өгсөн өрөөнд очихгүйгээр шийджээ.

	— Бид хоёр дахь удаагаа нэг дор унтаж байх шив дээ! гэж Сүхбаатар хөхиүн хөөрүү хэллээ. Бүргэд «үнэхээр тийм» гэж бодлоо.

	Аргын улирлын 1920 оны долоодугаар сарын гучин нэгний үдэш. Зөвхөн богц ганзагалж, хормой тавшуурдсан төдийг нь л ажихад холын явдал, өндрийн суудалтай жигүүртний шууранхай нислэгийг санагдуулах хоёр морьтой хүн богдын ногоон сүмийн зүүн талаар цэрвүүхэн захалж, үе үе чулуу бутарган ергүүлсээр үе үе яриа хөөрөөндөө хөл нийлүүлэн торолзтол алхлуулсаар Богд хан уулын шадар нэгэн «түшмэл» Залаат толгойн баруун суганд шаламгайлан хүрч ирсэн нь Гоймон баатар хэмээх Сүхбаатар, Цэргийн яамны багахан албаны түшмэл Догсом нэрт тогтсон насны бүдүүвтэр ухаа эр хоёр байлаа. Модны цаанаас морио хөтөлсөөр сүүдэр амилсан мэт гэнэт гарч ирээд:

	— Сайн байцгаана уу? Эрхэм ах нар тавтай амгалан морилцгоо! гэж найрсгаар угтан золгосон хүн бол их усны хормой, өндөр уулын бэлд гэнэт хүрч ирчихсэн ийм л насны залуу хүний дотор эргэлдэхдээ дуртай байдаг хөнгөхөн ч гэх үү, хөлгүй ч гэх үү ухаарал ба мунхаглалын эрээн бодолд сэтгэлээ бидэртүүлсээр эдүгээ Чойбалсангийн орон дээр хэвтэж байгаа Бүргэд хочит хорин нэгэн насны энэ залуу хархүү байв.

	Бүргэд намын хоёр ахмад нөхрийн ирэх зам, орогнож өнжих газрын байдлыг тагнаархан самнаж, аюулгүй бол морио хөтөлж тосоод «Эрхэм ах нар тавтай амгалан морилцгоо!» гэж угтах, ослын сэдэв бүхий байдал ажиглагдвал шувууны дуугаар мэдээ өгч эсрэг зүг дайжиж холдохоор тохиролцсон байжээ.

	Цонхоор шагайх зуны сүүл сарын гэрэлд сүүдэртэн нэлийх тасалгааны адрыг ширтэлхийлэн байсан Бүргэд бодлоо тасалж цэрэг төмөр орны пүршийг шажигнуулсаар Сүхбаатарын зүг эргээд:

	— Аан, та юу хэлэв ээ? гэв.

	— Бид хоёр дахь удаагаа нэг дор хэвтэж байх шив дээ! гэж Сүхбаатар түрүүчийнхээ хэлснийг нэг ч үг зөрүүлэлгүйгээр давтжээ.

	Тэгэхэд Сүх тайван нойрссон, Догсом унтаа сэрүүний хооронд өнжсөн, харин Бүргэд тэр шөнийг унтаж өнгөрөөсөн биш, хэвтэж өнгөрөөсөн аж.

	— Бүргэд ээ, чи тэгэхэд Догсом гуай бид хоёрын нойрыг манаж хоносноо санаж байна уу!

	— Манаж хононо гэнэ шүү! гээд залуу эр ичингүйрэн тавгүйцэж, бүрэг зөөлөн инээлээ. Үнэндээ манасандаа биш, айсандаа нойргүй хоносон хэрэг бөгөөд шөнө урт, хүний бодол олно. Нэг намын нөхөд Догсом гуай Сүхбаатар хоёрын өөр өөр хүмүүс болохыг Бүргэд тэгэхэд л мэджээ.

	— Энэ Сүхийг хар аа, ээжийнхээ мээмийг хөхөж ханасан хүүхэд шиг л унтаж хоцорлоо. Нойрноос морио, чөмгөөс хутгаа гэдэг... хэмээн сэтгэл гонсгорхон ярьж байсан Догсом их л удаан сэрүүн хэвтсэнээ унтчихав бололтой чимээ тасрах үед Сүхбаатар гэнэтхэн сэвхийн өндийжээ.

	Бүргэд цочин давхийж:

	— Та яав, гоймон баатар?! гэвэл,

	— Чимээгүй!.. Тэр юу вэ? Чоно, чоно байна шүү дээ! Морьд даанч нойрон дунд тав алдаад явчих шиг болсон юм...

	— Хаана, та зүүдэлж байна уу?

	— Чимээгүй, чимээгүй... сэрж суучхаад зүүдэлдэг хүн гэж байдаг юм уу?... Яагаа вэ чиний мориноос урдуурхан, цаана.

	— Мод биш үү?..

	Сүхбаатар зөөлөн инээвхийлж:

	— Тэгвэл унтахад байгаагүй мод ургачхаж л дээ! Их өлсчихсөн чоно юм, тэрнээс биш гурав гурван эр хүн, гурав гурван хүлэг морь руу ингэж ойртох учиргүй...

	— Буудах уу, яах вэ? гэж хэлэхдээ Бүргэд хоолойгоо чичирч байхыг мэдэв.

	— Харин ээ, хө. Ийм үед боохойг дайжуулах буу хэрэгтэй юу, чимээ хэрэгтэй юу? гэж Сүхбаатар хэлэв.

	— Буу, буу байлгүй яах вэ гэж Бүргэд хэлэв. Бүргэдийн хоолой чичрэхээ больжээ.

	— Нэг удаа боохойд буу тавиад гаминд баригдах ёстой юу? гэж Сүхбаатар хэлэв.

	Тэдний яриаг чагнах тун их хэрэг гарсан мэт ер модны тайрдас, хожуул адил хөдлөхгүй хэвтэж авсан чоныг залуу эрийн харанхуйд дасаж эхэлсэн нүд одоо л ялгаж байлаа.

	— Ойн од болсон хийморьлог амьтан шүү!.. гээд Сүхбаатар хэдийд ч юм бэ, олж атгасан жижгэвтэр чулуугаар нүүлгэхэд, сар сүрхийлгэн их чимээ гаргасаар чоно цахилж ариллаа. Морьд үргэн хамар тачигнуулж уяандаа эргэцэн чих солбисоор хоцров.

	Догсом цочин сэрж, нойрмог балмагдсан дуугаар:

	— Та нар чинь, та нар чинь юу болоод байна аа, энэ чинь... морьд үргээд?! гэхэд Сүхбаатар тайвнаар:

	— Догсом гуай, зүгээр, зүгээр. Чоно бидэнтэй айлсаж байгаад явлаа. Аяны замд үнэг дайралдвал муу, эрэлхэг их зоригийн амьтан боохой сайн гэдэг! гэж хэлээд өрөөлдөж нөмөрсөн давхар тэрлэгээ засаж хөлөө тунтайдаад буцаж хэвтэв.

	Тэр явдлыг эдүгээ Сүхбаатар сэтгэл дотроо ургуулан дурссан хэрэг байжээ. Цэрэг төмөр орныхоо пүршийг шажигнуулан байж ярьсан нь:

	— Тэгэхэд санаж байна уу, Хатан Туулын эргийг дэвсээд, Хан уулын ар хормойг дэрлээд, хөх тэнгэрийг хучлагаа болгон нөмрөн хоноглож билээ. Тэнгэр хар цэнхэр одончуу хөнжил шиг санагдаж байсан. Богдын ногоон сүм, Сюгийн орогносон цэнхэр дүнзэн байшин бидний жийсэн хөлийн уланд тэртээ дор үлдсэн нь Догсом гуай бид гурвыг тэр чигээр нь үлгэрийн баатрууд л болгож байв...

	Энэ удаа ч Бүргэдийн нойр тийм амархан хүрсэнгүй. Харин Сүхбаатар дорхноо унтаж хоцорлоо. Үлгэр зүүдийг орхиж үүр шөнийн завсраар Залаат толгойн баруун суганаас мордохдоо Догсомын ярьсан яриа Бүргэдийн санаанд орно. «Нөхөд нь наргиа болгож толгой дээр нь бүрээдэж байсан ч сэрэхгүй, дайсан нь далан алхмын цаана шивнэж эхэлсэн ч сэрэх тийм хүн юм энэ Сүхбаатар. Харж байна уу, чоно гэтэхэд чимээ цохиод сэрвэсхийн босоод суучихдаг байна, бас л дамшиг хэрэг шүү. Гэтэл хэдхэн агшны өмнө яаж хурхирч байсан гэлээ?! Баатрын нойроор нойрсож баатрын зөнгөөр босдог хүн одоо чинь ховордсон цаг юм гэсэн шүү!» хэмээн морьдын сунагар алхаанд Догсом тэгэхэд хөөрч байжээ. Араас нь нэхэн гүйцэж ирсэн Сүхбаатар тэдний юу ярьсныг гадарлаад, гунигтайхан инээмсэглэж: «Догсом гуай минь миний тухай домог яриа зохиож явна уу даа! Над бусдаас гойд юм үгүй. Би цэргийн хүн. Нойронд сэргэг байхыг сурчээ. Илүү ч үгүй, дутуу ч үгүй ердөө л энэ!» гэж хэлээд дуугүй болсон аж.

	Гамингаас сэрэмжилж хамт явахгүй гэж шийдэхдээ Сүхбаатар уснаас айдаггүйн учир Туулыг зүсэж, Догсом «Богдын модон гүүрээр» гарч, зам салж явсаар Чингэлтэй уулын мандах нар тоссон сэргэлэн дэнжид барьсан хар бор ч гэхээргүй, хас цагаан ч гэхээргүй багахан таван ханатай гэрийн гадаа болзсон ёсоор цувралдан ирж бууж билээ. Энэ бол Магсар хурцын Дугаржавынх байв. Гэрт Лосол, Дугаржав хоёр тэднийг хүлээж суусан бөгөөд гэрийн эзэгтэйгээр сүү өргүүлэн тэр гурав мордож умрыг зорьжээ. Зөвлөлт орос улсын хилийг дотогш алхсан Данзан, Чойбалсан, Бодоо, Шагдар нарын хойноос их хэргийн төлөө нэхэн хөдөлсөн Сүхбаатар, Догсом хоёрыг Магсар хурцын Дугаржав үдэж гаргасан нь энэ юм.

	Бүргэд тэгэхэд яалаа? Богдын хүрээ рүү шууд орж ирэлгүй, Чингэлтэй уулын сэргэлэн дэнжид ч гаралгүй Сүхбаатараас тушаал авч Туулын урд эргээс усанд орсон чулуу мэт алга болсон. Тэр бээр өвлийн урт шөнө өөхөн дэн ээлжлэн барах мэт газрын уртад хоёр морь ээлжлэн шавхаж өглөө, өдөр, үдшийг алгасалгүй гүйлгэсээр Сэлэнгийн нутаг товлосон газарт хоногийн дараа баруун уулын оройд нартай хүрч ирлээ. Залаатын аманд Сүх, Догсом нарын замыг зассан шигээ, умрын тэнгэр доор түрүүлэн очиж уулзах ёстой хүнд хэл хүргэж, хэлэлцэх ёстой үгийг хэлэлцэхээр Сэлэнгэ зорьсон Туул, адуундаа гүйсэн үрээ мэт шуударч шуурхайлсан нь тэр юм. Чингээд хэдэн өдрийн дараа Догсом, Лосол нарыг нутгийн ард, намын итгэлт эрэлхэг нэгэн эрийнд орхиод Сүхбаатарыг авч Бүргэдтэй уулыг шиллэн Оросын хилийг давсан агаад тэр завсар Сүхбаатар залуу эрд намын нууц нэр шагнаж билээ. Бүргэдтэй ууланд түүний Бүргэд нэртэйгээ золгосон ёсон тийн аж.

	Хааяа нэг хөдлөхөд нь орос цэргийн төмөр орны пүрш дуугарна. Сүхбаатарыг сэрээчих вий гэж эмээнэ. Гэтэл Догсомын: «Нөхөд нь наргиа болгож толгой дээр нь бүрээдэж байсан ч сэрэхгүй, дайсан нь далан алхмын цаана шивнэж эхэлсэн ч сэрэх, тийм хүн юм энэ Сүхбаатар...» гэж хэлсэн нь эргэн бодогдож тайвширна. Тэгтэл Чойбалсангийн дэргэд Сүхбаатар өөрийг нь тун айхтар зовоосон нэгэн явдал санаанд нь ордог байна. Хүрээ нийслэлд олон байдаг хятад цэнгээний газар Сүхбаатар, Чойбалсан, Лосол гурав гамин цэргийн зэвсгийн сангийн байдлыг ангуучлан турших даалгавартай Дэндэвийн дамжуулсан мэдээг Бүргэдийн хүргэж авчрахыг хүлээж суужээ. Бүргэд мэдээ дамжуулсны дараа тэдэнтэй хоол идэн түр саатаад л гарсан хэрэг. Маргааш нь болзсон цагт гэрт нь ирэхэд Сүхбаатар эхнэр Янжмаагаа «түлээ хагал», хүү Галсангаа «чучил хормойл» гэж гэрээс гаргаад:

	— Залуу эр чи өчигдөр орой цэнгээний газар бүжигч эмсийг юунд тэгтлээ уулгалан хараа бил ээ? гэж шууд тулган асуужээ. Бүргэдийн нүүр улсхийгээд явчихсан юм. Үнэндээ ч тийм явдал болсон хэрэг. Тэгэхэд «Бүргэд» нэр олж зүүгээгүй явсан залуу гэнэт унхайлж буруулсан харцаа зоримог өргөж:

	— Та тэрхнийг хүртэл цагдаад байхдаа яадаг юм бэ? хэмээн Сүхбаатарыг их л буруутган өчиж билээ.

	— Мах цусанд төрсөн эр хүйстний хорхойсох эрдэм гэдэг залуу насанд болдоггүй увдис даа!.. гэж үг эхэлсэн Чойбалсангийн нүүр лүү Сүхбаатар огцом ширүүн харж дуугүй болгоод давхрааm нүд рүү нь хэсэгхэн зуур харц тулан ширтсэн нь «Чи ч гэсэн мэдэж авмаар!» хэмээн анхааруулсантай үлгэр нэгэн байлаа. Тэгээд:

	— Алив хорхойсолт эрдэм биш, өвчин байдаг болов уу... гэхэд Бүргэд Сүхбаатарын үгийг тасалж:

	— ...«уулгалан»... гэнэ ээ, Та! гэвэл;

	— Тийм ээ, энэ ч багадна. Чухам гэвэл дүү чи тачаадан хорхойсож суусан шүү дээ... Нүд чинь цаасан сумаар сургуулийн бай буудаж байгаа олон үсэрдэг мааваазарын ам шиг л байв. Бидний алтан мэлмийнээс доорд ардын төлөө санаа тавих ухаан зориг, ид хав... ийм л юм гэрэлтэх ёстой болов уу. Тэрнээс бидний нүд ший янгууч эмсийн нүцгэн гуя хаа руу шохоорхлын сум нисгэж байдаг нүглийн хоёр амтай буу байж таарахгүй...

	Сүхбаатар ингэж хэлээд хариу хүлээсэн буюу бодлоо гүйцээх гэсний алийг бүү мэд чимээгүй болж, Бүргэд Чойбалсан хоёрыг ээлжлэн ажисхийж хэсэг зуур саатжээ.

	— Та хоёрыг би «гэрлэ» гэхгүй, гэхдээ сайн хүн олж танилц! Тэгэхэд л илүү дутуу юм хэрэггүй болно. Хий зай гарч болох нүх сүв бүгдийг бөглөж явах нь их хэрэгт тустай...

	Бүргэд «Би Сүхийн өмнө биш, өөр хүний өмнө буруутай!» гэж гэнэт бодохдоо зөвхөн тэр хүндээ өчил болгож:

	— Би сайн хүнтэй танилцаж байгаа!.. гэж эр цовоо дуугаар хэлжээ. Тэр үгэнд бахархахын төдийгүй яльгүй бардамнахын аяс байсан юм. «Сайн хүнтэй танилцсан» гэх тэр үг үнэн байлаа. Харин энэ үнэнийг гоймон баатар алганы толио дээр байгаа мэт үзэж суусныг Бүргэд мэдсэнгүй. Өөрийг нь ном гэвэл дотор нь бичигдсэнийг Сүхбаатар тун амархан уншиж орхидгийг тэр хархүү гадарладаггүй явсан юм. Ерөөс гэвэл залуу хүн амархан уншигддаг шинэ ном шиг, настай хүн үсэг балархай хуудас дутуу амархан уншигддаггүй эртний судар мэт байдаг ажээ.

	Сүхбаатар хэлэв:

	— Тийм бол болох нь тэр. Тэр сайн хүнд чинь хятад ший янгууны эмс охидод байгаа бүх юм бий, илүү нь түүнд чамайг гэсэн сэтгэл, чамд түүнийг гэсэн сэтгэл бий. Чи мэдэх болно оо! Хөнгөн өнгөнд хууртах нүдний шохоорхол шивээн сум болж дотогшоо харвахуй зузаан хайрыг ч шархлуулж болох юм. Дүү минь ээ, очих гэсэн уул руугаа мацаж малтаж яваад оройд нь хүрэлгүй эрсэдлээ ч бид сайн. Харин элдэвт хууртаж замаас хазайж өөр тийш явчихвал бид муу!..

	Сүхбаатар чингэж ярьснаар тэр эвгүй хэр нь хэрэгтэй яриа гэнэт эхэлсэн шигээ гэнэт зогсчихсон юм...

	 

	* * *

	 

	Орос цэрэг орон дээрээ Сүхбаатар унтсаар, орос цэрэг орон дээрээ Бүргэд сэрүүн хэвтсээр. Бүргэд хар багаасаа зэлэн дэх унаганы суман чихний хөлсөнд алгаа норгож, туулай хамрын нь хүчтэй амьсгаанд нүүрээ цоргиулж, цомбон туурайн босгосон тоосонд дөрвөн хөллөж, суран цулбуураас нь чирэгдэн байж «болж» эгшсэн хүн билээ. Ийм болохоор морьтон монголын удам угсаа, эрийн гурван наадамт гүрний иргэн эздийн нэг тэр хархүү хүлгийг бол уралдахаас нь өмнө, бөх бөл барилдахаас нь өмнө аль нь ирэх, хэн нь түрүүлэхийг онож таахыг мэрийдэг байжээ. «Хөөе, энэ чинь, ... ардын намын энэ долоо чинь түмний газраас эргэхээр явсан долоон хурдан хүлэг мэт л юм уу даа! За тэгэхлээр хэн нь ирэх вэ?!.. Сүхбаатар, Данзан хоёрын л нэг нь ирнэ» ингэж Бүргэд бодно.

	Ингээд хэсэг байзнатал Сүхбаатар сэвсхийгээд өндийгөөд ирлээ. Яг л Залаат толгойн баруун суга доор өнгөрөөсөн шөнө шиг шалмаг хэр нь аяархан хөдөлж гэрэл асаагаад, нүд ирмэхийн зуур хувцаслан бичгийнхээ ширээний ард сууж авчээ. Гарын хөдөлгөөнөөр янтайд бийрээ хавирч байгаа нь мэдэгдэж байв.

	Ширээнд дэлгэгдэх нимгэн цаас зөөлөн шаржигнана. Сүхбаатар эргэж цаас шигээ аядуухан дуугаар:

	— Бүргэд ээ! гэв. «Садаа болохын нэмэр. Энэ хүн хийх юмаа хийг. Би унтчихсан болъё!..» гэж залуу эр бодлоо.Тэгээд бодлынхоо их хөндийд Сүхбаатар Данзан хоёрыг өмнө хойно нь гарган байж уралдуулан дүрслэв. Ингэх нь түүнд сонин төдийгүй хэрэгтэй юм шиг санагдана. «Эд нэг хэргийн төлөө боловч, нэг нь заавал манлайлна аа даа» гэж тэр бодлоо. Тэгтэл Данзаны нэг явдал санаанд нь орж ирлээ. Тэгэхэд Данзан хуйнаас нь сугалсан гар буу нүдний нь өмнө өргөн сунгаж:

	— За май. Ардын намын хэрэгт аминаасаа үнэнч зүтгэнэ. Аймшиглахгүй! Омтгойтохгүй! Мэхлэхгүй! ингэж хэлээд энэ бууны амыг долоо! гэж завилаа суудлаа задлан, өрөөсөн өвдгөө босгож хэлсэн төрх нь тасалгааны адарт дүрслэгдэн, шивнэсэн хэр нь хатуу дуу нь чихэнд нь сонстож байлаа. Мөн аймшиг байсан шүү. Тэр хүний дорвитой харцны адад хүлүүлсэн би өрөөсөн гараа элгэндээ наманчлах мэт авч, бас ч цавчилгүй хараад:

	— Ардын намын хэрэгт аминаасаа үнэнч зүтгэнэ. Аймшиглахгүй! Омсгойтохгүй! Мэхлэхгүй! гэж хэлээд бууны амыг гурав долоож билээ. Долоох болгонд хүйтэн гол төмөр улам хүйтэн болж байсан санагдана!.. 

	Бүргэд хөнжил дотроо ингэж бодох зуур Сүхбаатар нэгэн чухал бичгийг эхлэв бололтой бийр, янтайд хавирагдсаар, бийр цаасанд хавирагдсаар хурам хурмаар агшин өнгөрсөөр авай.

	Дахиад Данзаны дүр Бүргэдийн өмнө ургаж ирлээ. Тэр бээр:

	— За чи хө, гурав долоочихлоо. Энэ бол тангараг. Тангаргийг нэг удаа өргөдөг. Гурав долоохоор нэг тангараг болж байгаа юм. Тангаргаа зөрчвөл чиний амь энэ бууны аманд сүйрнэ гэж хэлжээ. Тэгнэхээр боож тавьсан ачаа, долоовор хуруу гохон дээрх цэнэгтэй буу шиг тангараг ёслолын яриа тийм л ил, тийм л тод байсан хэрэг. Бүргэд бодов. Их хэргийг тэрэг гэвэл энэ «аймшигт Данзан, хүндэтгэлтэй Сүхбаатар хоёр дугуй нь, бас арал нь юм даг уу даа! Эргэх гол нь ардын төлөө цагаан үйлс, ялуу нь намын нөхөд, би мэт нь эрэг шураг, боолт шаантаг төдийхөн нь ажээ. Би ийм айхавтар, уран цэцэн юм бодож чадлаа гэж үү! ...За нойр хүрч байна, унтах минь!»

	Өглөө Бүргэдийг сэрэхэд Гоймон баатар ширээнийхээ ард сууж байв. Хөдлөлгүй ингээд л хонож уу даа гэтэл ор дэрээ цэвэрхнээс цэвэрхэн хураачихсан байлаа. Сүхбаатар хагас эргэн сууж:

	— За хө чи сэрчхэв үү? Одоо босно оо, мөдхөн бүрээн дуу хүлгийн тоосрох үүрсэлт мэт хангинана. Бүрээн дуугаар сэрэх, сэрчхээд бүрээн дуу сонсох хоёрын аль нь ч цэнгэлтэй байдаг юм... гэж хэлээд хэлсэн үг, бодсон бодлоо баярлах мэт тод харан инээвхийлэв.

	— Би их унтчихжээ хэмээн Бүргэд хариуд нь сэтгэлийн таашаалтай өгүүллээ.

	— Зүгээр, зүгээр. Залаат толгойн баруун суганд алдсан нойроо нөхсөн болог. Харж байна уу, «аяганы хариу өдөртөө», урьд шөнө би чиний зүүдийг манаж хонолоо!

	Бүргэд залуу насны цэнгэг бодолт сэтгэлийн гүнээс тас тасхийлгэн инээд алдсаар ухасхийн босжээ. Тэр л инээдийг хүлээж байж түрэх гэсэн мэт бүрээн дуу хангинав. Тэр бүрээн дуу үнэхээр уулын хийморьлог зоон дахь морьдын яруу үүрсэлтийг санагдуулж байлаа.

	 

	* * *

	 

	Москва хотноо одсон Данзан, Лосол, Шагдаржав гурваас Лосол нь цаадуултайгаа таараагүй учир бие өвчилсөн гэх шалтгаанаар Омск хэмээх том хүрээнээс Эрхүүд буцан иржээ. Данзанаас мэдээ чимээ үгүй. Оросын нийслэлээс сураг ажиг горьдхийлэн хүлээхийн шаналгаат өнөө өдөр өнгөрөх нь удаан, шил даран ирэх маргааш өдөр дуусах нь бүр ч удаан байсаар жилийг сараар, сарыг өдрөөр товчлон их хэргийг гүйцэлдүүлэх эрдэнэт чухаг хоног хугацаа алдагдан хөлбөрсөөр байв. Энэ нь Сүхбаатарын тэмүүлэн бадрах зүрх сэтгэлд эцсэн мориор өнгийн солонго хөөж наадах мэт хэцүү байсныг Бүргэд яг ухаж ойлгоогүй ч мэдэрч гадарладаг байсан юм. Нэгэн үдэш өрөөнд нь орж очвол Сүхбаатар, Чойбалсан хоёр энгүүн цэрэг эрсийн ёсоор буудах намнахын эрдэм, орос, хятад, япон зэвсгийн сайн саарыг оноон ярьж, том том дуугаран ном хаялцана. Тэгтэл хаалга тогшин Бүргэдийн халуун мөрийг гишгэсээр баруун бугуйндаа таних тэмдэг хадсан орос цэргийн невал хэмээх харуулын ахлагч орж ирэв. Тэр хүн Сүхбаатарт ёслон өөрийн хэлээр тав гурван үг хэлж, алгын чинээ дөрвөлжин цаас гардуулаад тов тов алхсаар буцаж гарах нь Бүргэдийн дасаагүй нүдэнд сүрлэг ч гэх үү, сүржин ч гэх үү үзэгдэнэ. Сүхбаатар:

	— Үгүй ер, манай улаан орос нөхдийн шуудан хороо лут байна шүү! Орос үгийг орчуулан дор дор нь монголжингоор хаджээ... гээд дуугаа намсган бичгийг аман дотроо уншиж чимээ тасрав. Тэгснээ архины охь цацсан гал мэт дүрсхийн хөөрч:

	— Болж байна, журмын нөхөд минь ээ, болж байна. Их хэрэг нуруувчлан бүтжээ гэж хашхиран хэлээд алгаа ташлаа.

	...Сүхбаатарын чингэж баярлахыг залуу хүн анх удаа үзсэн бөгөөд хоёр дахид нь тэртээ хойно Дамбийжааг барьсан мэдээ аваад үүнээс дутуугүй хөөрч хөгжиж байхыг нь харжээ. Бүргэд олон хоногийг хамт өнгөрөөхдөө, харамсалтай нь гоймон баатрын чингэж хүүхэд болтлоо нялхран баярлаж байсантай дахин учирч сэтгэлээ цэнгүүлсэнгүй билээ. Ялангуяа тэр удаа Эрхүү хотноо цэргийн умгар өрөөнд том баярыг эдэлж Монгол улсын маргаашийн их жанжны «болж байна, журмын нөхөд минь ээ, болж байна!!..» хэмээн хашхирахад дуунаас нь гэрэлтэн дүүгэх мэт хадаж байсан бахархлын тэр л цоглог аясыг Бүргэд ер хэзээ ч мартсангүй. Харин залуу хархүү тэгэхэд... «Энэ бол яах аргагүй миний Сүхбаатар мөн дөө мөн» гэж бодсон бөгөөд Бүргэдийн чингэж хэдхэн хоног дотор өөрийн Сүхбаатартай болсон ёсон ийм билээ.

	 

	* * *

	 

	Бүргэд өвөө хөөрхөн дэгдээхэй зээнцэртэйгээ хамт оройнхоо хоолыг идчихээд өнгөт зурагтаа харж суув. «Орчин үе, залуучууд» гэдэг нэвтрүүлэг байлаа. Монгол—зөвлөлтийн залуучуудын ээлжит их наадам хэрхэн болж өнгөрсөн тухай мэдээ˗сурвалжилга гарч, төглийн залуу улиангар, цэцэг цэврүү шиг сайхан охид, сэрүүн хангайн дэнж дэх адууны үүрсэлт партизан өвгөний Эрхүү хотноо анхлан сонссон бүрээн дуу мэт хэлэх ярих нь төгс жавхлантай залуу эрс дэлгэц дүүрч үзэгдэнэ.

	«Хүн хараад бүрээн дуу сонсож, хүлгийн янцгаалтыг чагнаархаж суудаг болох нь ээ... Арга цөхөрсөн хэрэг шүү! Хөгширсөн дээрээ хөдөөгийн хүн суурин бөглүү газар шигдэж авсан нь хавханд орсон чонотой л адил болчихдог юм байна. Би ч бас л залуу явсан хүн дээ!» гэж өвгөн бодлоо. Байгаль зээнцэр нь цэцгийн тоосыг үргээх эрвээхэй мэт бодол дундуур нь орж үргээсээр:

	— Өвөө өвөө! Хүүхэлдэйн кино гарах болоогүй юм уу? гэнэ.

	— Одоо энэ нэвтрүүлгийн дараа л гарна даа. Нойр чинь хүрээд байгаа юм уу?

	— Аан хаан, аан хаан... гэсээр Байгаль толгой дохиж суулаа.

	Тэгсхийгээд залуучуудын хөтөлбөр төгсөж багачуудад зориулсан хүүхэлдэйн кино гарав. «Сээгий малгай» гэсэн орчин цагийн үлгэр˗кино Байгаль охины сэтгэлийг бишрүүлж байлаа. Санаа нь өтөлсөн, өтлөх өтлөхдөө ажилд дургүй, эдэнд шунамгай болж өтөлсөн «сээгий» хочтой хуруувчин чинээ жаахан хархүүгийн явдлыг үлгэр˗кинонд өгүүлнэ. Сээгий малгай дээрэмдэж явсаар тэр жаал «сээгий» хочийг олж, өөрөө ч өөрийнхөө нэрийг мартжээ. Ээж нь уйлж ятгавч ээжийн үгэнд Сээгий орсонгүй. Ээжийн нулимс нуур цөөрөм болж, харин Сээгий цаасан завиар тэр цөөрөмд сэлж нөгөө эрэгт мод цагаалж байгаа сайхан сэтгэлтэй алтан гартай ажилчин хүмүүсийн малгайг дээрэмдэхэд Байгаль байж суух газраа олж ядан сандачна. Эжий хүүгийнхээ дээрэмдсэн олон малгайг цаасан завинд нь хийж хөтлөөд нулимсан цөөрмийг арай ядан явган гаталж, гатлах замдаа «энэ чинь миний урсгасан нулимсаар тогтсон цөөрөм шүү дээ, эх хүний нулимс цөөрөм тогтохоор элбэг, өвөлд хөлдөхгүй, эзнийхээ сэтгэл шиг халуун байдаг аж... үйлийн үр ээ гэж энэ! Туг барихгүй ч тугал хариулгана, хөдөлмөрийн баатар болгоно гэж өсгөсөн хүү маань юу гэгч болов оо?.. «Сээгий» хочтой, нэрээ ч хүртэл мартчихсан, дээрэмчин болчихдог!» гэж эх үглэж дуулсаар явна. Завины амсар дахь нэг малгай нулимсан цөөрөмд унасанд ээж малгайг авч толгой дээрээ тавиад цааш явж байна. Тэгтэл л энэ дэлхийн түмэн юмс дотроос зөвхөн сээгий малгайг л таньдаг, бусдыг мартдаг болсон хуруувчин чинээ хүү хаанаасыг бүү мэд гарч ирээд ээжийгээ танилгүй, малгайг нь шүүрсэнд дэлгэц гөлөрч суусан Байгаль охин:

	— Өвөө, өвөө минь ээ! гэж дуу алдав. Өвгөн хөмсөг өргөн зээнцрийнхээ зүг харвал цаадах нь уйлчихсан сууна. Хүүхэлдэйн кино үргэлжилсээр.

	Цөөрмийн эрэгт сойлго нь таарсан морь шиг үс зүс тэгшхэн, бие хаа сайхантай цагдаа залуу гарч үзэгдсэнээ цалам хурайлан шидэж Сээгий хүүг бугуйлдан авлаа. Байгаль:

	— Болж, болж ээ, болж! гэнэ.

	Нөгөөх сайхан сэтгэлтэй, алтан гартай модчид дэлгэц дүүргэсээр ээж, хүү, цагдаа гурвыг хүрээлэн малгайгаа таньж авцгааж байлаа. Нэг өндөр лухгар эр ээжийнхээ толгой дээрээс хүүгийн булаасан малгайг цагдаагаас авч эргүүлж тойруулж үзсэнээ:

	— Энэ миний малгай байна! Өчигдөр орой сүүлчийн модыг цагаалж зогсохдоо булаалгачихсан юм гэхэд, цагдаа:

	— Сээгий хүү, чи дээрэмдсэн биз!

	— Үгүй ээ, би дээрэмдээгүй. Чи харсан шүү дээ, би сая л энэ хөгшний толгой дээрээс булаалаа. Тэгэхлээр энэ хөгшин дээрэмдсэн байж таарна. Би анх удаагаа ийм ажил хийхэд хүрч байгаа юм. Цаасан завийг маань энэ хөгшин эм хулгайлчихсан болохоор оронд нь малгайг нь авъя л гэж бодсон хэрэг!..

	Цагдаа зангирсан сүрлэг хөмсөг сөхөн ээжийн зүг харж:

	— Эмэгтэй таны нэр хэн бэ? Та энэ завийг хулгайлсан нь үнэн үү?!

	— Миний нэр «Ээж» гэдэг ээ. Би энэ завийг авсан нь үнээн... Гэхдээ хүний олон үрс минь ээ!.. гэснээ эхийн хоолой зангирч дуу нь багтраад хоёрхон дусал нулимс унагасан нь цусан нулимс байлаа. Ингээд л кино төгсчхөв. Байгаль нулимсаа арчиж:

	— Өвөө, өвөө, энэ эмээгийн нүд сохорчих шиг боллоо, одоо яана аа, одоо яан аа?! Тийм үү, өвөө, сохорчихсон уу? гэж хааяа гомдохдоо өвөөгөө ороолгох алддаг урт сормуусаа буулгалгүй өргөж, айсан цурхирсан харцандаа живүүлэх шахам байж асуулаа.

	Бүргэд зээнцэртээ биш, өөртөө эхлэн хариулж:

	— Залуу хүмүүсийн бүтээсэн кино юм, сонин кино юм, юм бодож хийсэн кино юм... гэж аман дотроо бувтнаснаа Байгалийнхаа толгойг илж тэглээ, сохорчих шиг боллоо. «Хүү минь, даан ч яав даа» гэсэн бухимдалдаа голоо гогодуулахдаа л сохорчихлоо доо!

	— Залуу хүмүүсийн бүтээсэн гэнэ ээ гэснээ хүүхдийн түгшүүрлэх сэтгэл, танин мэдэхүйн сониучирхалд автан зөөлөрч:

	— Өвөө, манай зурагт хар цагаан байсан бол та бид хоёр нулимсны өнгийг харж чадахгүйеэ, тийм ээ?! гэнэ. Бас

	— Нүдээ сохлон байж цусаар уйлж болдог юм уу? хэмээв. Өвөө нь:

	— Энэ чинь үлгэр шүү дээ! Үлгэрт найман хөлтэй морь, арван таван толгойтой мангас, шувуудын тэргүүн хангарди... юу л эс байдаг билээ. За миний дэгдээхэй, унтах цаг чинь болчихлоо.

	Байгаль дэрхийн босож ирснээ өвөөгөө хүзүүдэн

	— Сээгий хархүү шоронд орсон, тийм ээ? гэнэ.

	— Тийм ээ, миний охин, тийм. Шоронгийн хадаас болоо биз, орох ёстой газраа орж л таараа! Хүн алхах ёстой босгоо алхдаг жам бий!

	— Болж, болж, ээ болж!.. гэж хэлэхдээ зээнцрийн сэтгэл илт тайвширч өвөөгийнхөө хацрыг жижигхэн дулаан алгаараа хайртай зөөлхөн илж байлаа. Тэгээд:

	— Миний өвөө, миний өвөө! гэв.

	— Аан юу гээ вэ, дэгдээхэй?

	— Та шоронд орох нь байтугай, шоронг нүдээрээ ч үзээгүй тийм ээ?

	— Аан... гээд өвгөн дуугүй болов.

	— Та шоронд орох нь байтугай, шоронг үзээ ч үгүй тийм ээ!

	Охин үгээ яг давтан хэлсэн боловч хонгорхон дуунд нь үлгэр үзэж суусан үе шигээ нууц эргэлзээ, ил түгшүүрлийн хүнд аяс тодхон сонстоно. Бүргэд нь дэгдээхэйдээ худал хэлэхгүй хуультай болохлоор:

	— Өвөө нь шоронг үзэх нь байтугай, шоронд сууж үзсэн шүү дээ! гэж палхийтэл хэллээ. Охиныхоо толгойг илж хэсэг зуур бодлогоширсноо буурал хөмсгөө буулгаж хоёр гялтан нүдээ онийлгон хараад:

	— Хөөе чи чинь яаж байна, уйлж байна уу даа?! гэв. Үнэхээр зээнцэр нь уйлж байжээ... Охин булбарайхан гарынхаа араар нулимсаа арчиж нойрмог гунигтай хэр нь ухаалаг нүдээ тормолзуулан:

	— Саяын кинонд Сээгийн эх «Миний нэр ЭЭЖ гэдгээ... Хүний олон үрс минь ээ!» гэж сүүлчийн удаа хэлээд сохорчихлоо. Тийм ээ, өвөө?!

	— Тийм ээ.

	— Тэгвэл таны Сүхбаатарын танд хэлсэн сүүлчийн үг юу вэ?..

	«Нээрээ юу бил ээ?» гэж өвгөн бодохдоо битүү түгшүүрлэн сандарч байгаагаа мэдэрчээ.

	...Байгаль бараг хэвтэж амжаагүй байж унтаж хоцров. Өвгөн партизан ширээнийхээ ард очиж суулаа. Тэгээд хуудас бүрийг нь монголжин бичгээр таталган дүүргэсэн гүмбараа арьсан хавтаст дэвтрээ гаргав. Өнөөдөр, энэ шөнийн хувьд Давидов оросын бэлэглэсэн энэ дэвтэр шиг шударгуу цагаан хонь, эрээн бараан дуртгалаас нь илүү нөхөр байсангүй. Ганцхан өнөөдөр энэ шөнийн хувьд ч биш амьдралынх нь олон жилийн турш энэ дэвтэр жаргах жаргалыг нь зузаалж, зовох зовлонг нь нимгэлж, эргэлзэх эргэлзээг нь сарниулж, эрэмших зоригийг нь хөтөлж хөгжөөж явсан гэвэл онолтой. Өнгөт телевизороор атгад багтах багтахгүйтэй чүнчүгноров хөөрөг нь харагдаж, зээнцрийнхээ ариун тунгалаг мэлмийг айдсаар дүүргэн, бяцхан зүрхэнд нь түгшүүрлийн сүүдэр унагасаар орон шоронд хадагдаж явснаа хүлээх болсон нь өвгөнийг бодлын цээлд унагаж, загсаж элч нь харьсан долоон хөл махан бодыг нь нойргүй чилээхэд хүргэж буй нь энэ юм.

	Бүргэд партизан зузаан дэвтрийнхээ хуудсыг нэг нэгээр нь эргүүлнэ. Өглөө бүр цэцэрлэгт явахынх нь өмнө зээнцэр охиныхоо хонгор хулхан даахийг самнаж гал улаан, огторгуй цэнхэр хоёр өнгийн тууз тооночлон зангидаж өгдөг шигээ, бас охин нь хааяа булбарайхан гараараа өөрийн нь муу үрчлээт хар нүүрийг илдэг шиг өвгөн дэвтэртэйгээ тэгж харьцаж, дэвтрээ тэгж хүндэтгэж, дэвтрээ тэгж хайрлаж хямгаддаг байсан юм. «Миний энэ чинь яахын аргагүй Ардын хувьсгалын их хөлгөн судрын ширхэгхэн хуудас юм шүү» гэж онгироохон ч гэх үү, өнгөрүүхэн ч гэх үү бодохдоо, бас хөгшин хөвөө сэтгэлийнхээ хөөрч бахархахыг, цэцэглэж цэнгэхийг мэдрэн суухдаа энэ хүн дуртай байлаа.

	Бүргэдийн гар дахь дэвтрийн хуудаснууд түүхийн хүрдний бул дугуй мэт эргэн эргэсээр гол дахь нэгэн хуудсан дээр яг зогсов.

	«Би ч цагтаа сайн л бичээч явж дээ, хөөрхий. Бас л сийлээд өгсөн байх чинь! Ингэж бичдэг болохлоор Сүхбаатар гарынхаа бичээчээр авч, хөтчөө хийсэн хэрэг шүү дээ. Жамъян гүн намайг гүйцэгдэхгүй уран бичдэг хүн болно, Сүхбаатарыг гаргуун найруулгатай эх зохиогч болно. Харин Рэнцэндорж бол ирээдүй хойчийг нь тааварлахын аргагүй хүүхэд гэж хэлдэг байсан сан. Эх хүн хүүхдүүдийнхээ бүтэн жилийн явдлыг харна, багш хүн шавь нарынхаа бүхэл насны явдлыг харна гэдэг үнэн ч байж болох. Юу ч гэсэн Жамъян агсан билгийн нүдтэй л хүн явжээ дээ...» гэж бодоод Бүргэд партизан муу нүднийхээ харцыг удаан дөлгөөн гүйлгэсээр эрж олсон хуудсаа шимтэн уншив.

	«Аргын улирлын хорин нэгэн оны наймдугаар сарын арван. Миний бие жанжин Сүхбаатарын хөтөч гарын бичээчийн албанд орсоор нэгэн сар дуусаж хоёр дахь сар дундаа орж байна. Цаг давчуу, ажил бачуу үед ингэдэг ёсоор Сүхбаатар хэлж, би бичиж Засгийн газар, мөн Намын Төв Хороо, Дотоодыг хамгаалах зэрэг албаны дээд газар, мөн Монгол улсын зах хязгаар дахь аймаг хошуудын тэргүүн, дэд ноёд, хувь хүмүүст бичиг захидал тэрлүүлсээр урьд шөнө, чухам хэлбэл өнөө өглөө үүр тэмдгэрэх бар цагийн эхэнд унтахаар хэвтэв. Гэнэт цочин сэрсэн чинь гадаа бороо шаагьж, Сүхбаатар хөл нүцгэн миний орны дэргэд зогсоод, ус дуслах дээврийг хөндийлөн унины цаагуур түлээний цуудас мод хавчуулж байна. Намайг харж, нойроо бүтэн авсан хүн шиг цоглог инээмсэглээд:

	— Хувьсгал ялснаас хойш Бүргэд чи үнэхээр нойронд сайн болж шүү. Залаат толгойн баруун суга, Эрхүү хотын умгархан хэр нь тохилог өрөөнд их л сэргэлэн хонож байсан сан! гэж хөгжүүн наргиантай хэлж байв. Дотоодыг хамгаалах надад Сүхбаатарын биеийг хамгаал гэж тушаасан байдаг!.. Энэ хүн үнэхээр номд мэргэн, нойронд сэргэг, дайнд баатар аж, нөхрөө хараад бүсээ засаж бүсэл гэдэг билээ. Би жанжнаасаа их юм сурах ёстой!

	...Тэмдэглэлээ үргэлжлүүлэн хөтөлж байна. Шөнө орой болжээ. Хүүхэд ахуй насандаа Жамъян гүнгийн өлмийд сөхөрч, өвдгийг түшиж Сүх бидэнтэй бичиг хамт заалгадаг байсан Рэнцэндорж өнөөдөр жанжны албан тасалгаанд ирж удаан ярилцлаа. Гарын бичээч хэмээн Сүхбаатар намайг байлцахыг тушаасан нь миний хувьд уг нь том олз байсан юм. Харамсалтай нь...» ингэж уншаад Бүргэд партизан толгойгоо өргөж, алсын бараа харан мэлмэрэх хөгшин ат мэт угсармал байшингийнхаа эрээн цаасан дотортой цементэн ханыг гөлөрч нам жим болов.

	Халцарч яваа босоо хоовон толгой дахь урт халимаг үсээ үхрийн хэлээр долоолгосон мэт норгож самнасан, жижгэвтэр хэр нь босоодуу хянган хамартай, залуу насыг нь гутаах үрчлээнд идэгдсэн богино духтай, хурдан шалмаг гэхээс яаруу бачуу, хөнгөн хуудуу гэмээр хуумган ойворгон хөдөлгөөнтэй хөх хар хүн байжээ тэр Рэнцэндорж, «Мориор бол ороо бусгаа морь юм даг уу даа!» гэж Сүхбаатар нэгэнтээ Рэнцэндоржийн тухай ярьж байсныг Бүргэд сонссон аж. Бүргэд гэвэл тэгэхэд Сүхбаатарын хэлснийг өөрийн хэлсэн болгох зэргээр бусад олон залуусын адил жанжнаа өнгөн төрх талаас нь дуурайх өвчнөөр өвчилж явсан боловч бас ч гэж тогтож төлөвшиж буй хөөрхөн ухаантай, сураар бол гайгүй сайн эгшсэн шүдлэн үхрийн эр хар суртай адилтгаж болохоор хүн болон өсөж өндийж байсан цаг билээ, тэр цаг бол...

	Рэнцэндорж Сүхбаатарын албан тасалгаанд орж тамхи нэрэх зуур Бүргэдийн ард нь сууж хавтаст хэрэг цэгцэлж байсан ширээн дээрээс нэгэн бичиг авч:

	— Аан, Догсомын захиа байна. Яалаа, яалаа гэнэ ээ гээд чимээгүй болсон нь зурвасыг уншиж эхэлсэн хэрэг байв. Энэ бол Тасган овоонд шарилын газар залуу ахмад хоёр тэнгэр нөмөрч унтаад үүр цайх үеэр Догсом таталган бичиж, Бүргэд зүүн оймсныхоо уланд дэвсэж хөдөлсөн Сүхбаатарт хаягтай тэр захиа дүрээрээ байлаа.

	— За Сүхбаатар минь бид хувьсгалаа хийчихлээ. Одоо цэвэрлэгээндээ орох цаг болжээ! гэж хэлүүт Рэнцэндорж Догсомын зурвасыг Бүргэдийн ширээн дээр хайнгадуухан чулуудаж орхив.

	— Хувьсгалаа хийчихлээ гэдэг маань юу билээ. Одоохондоо л лав цэвэрлэгээ хувьсгал хоёр гарын ар өвөр хоёр билээ, салгаж болохгүй! Хатанбаатар баруун хязгаарт мянган цэрэгтэйгээр цагаан оросыг шил даран намнаж хөөцөлдсөөр боловч бас л нутаг орон цэвэршиж гүйцээгүй байна. Гомбо˗Идчин гуай хаалга хатавч болон өмнө зүгийг харуулдан алба залгуулж яваад саяхан ирлээ. Би бас Тэрэлжийн уулыг самнан цагаантныг Хэрлэнгийн ус, эргийн бургас, уулын хавцал гуравт шахан нэлээдгүй олзтой явав. Хувьсгалаа хийчихлээ гэж хэлэх болоогүй байна.

	Рэнцэндорж эгдүүцлээ ил гаргалгүй, буух хүрхрээ мэт бадрангуй цолгиун инээд алдаад:

	— Би тэмээний явдлыг ярьсанд, жанжин та тэнгэрийн явдлыг хүүрнэлээ... За тэр яах вэ... Би тантай ганцаартай чинь хэрэг хэлэлцэх гэж ирсэн юм сан... гэжээ.

	Бүргэд тэгсхийгээд гаргах болж Сүхбаатар Рэнцэндорж хоёр үлджээ.

	Тэр явдлаас хойш яг жилийн дараа Хүрээн дэх цэргийн анги, хороодыг эргэж явахдаа Сүхбаатар Нэмэндэйн шарга хэмээх өндөр шарга морины нуруунд үл мэдэг хөндөлдөн сууж ийн ярьж билээ.

	— Бүргэд! Би хүмүүст итгэдэг боловч хүн болгонд итгэдэггүй. Надад бодож болгоомжлох, шүүж тунгаах хэрэг бишгүй гарч байна. Дамдин эцгийн, гэргий Янжмаагийн, эх Хандын гэхээсээ хувь илүү би Монгол хэмээх энэ ард түмний, энэ Ардын төрийн хүн болжээ... Чи бид хоёр, Рэнцэндорж бид гурав Жамъян гүнгийнд бие биеэ анхлан харсан явдал саяхан. Чи надаас зургаа дүү. Ээж чинь чамайг хөтөлж гүнгийнд авчрахад чи хуруувчин чинээ хүү байлаа. Тэгэхэд би аливааг хүндэтгэхээсээ айх нь илүү байсан. Айх аминд тустай гэдэг үг тэр цагийн өнгийг товчоолсон үг байжээ! Тэгтэл одоо үз л дээ, бид хүрээ нийслэлийнхээ гудамжаар айх аюулгүй харин айлгах аюул болсоор Ардын хувьсгал хэмээх хөлгөн их баатрын гар дахь шударгуу ёсны цагаан илд болон явж байна. Миний сэтгэл баахан хөдөлж хэтэрхий уран гоё ярьж байгаад чи өршөө... Бид илд болоод зогсохгүй мөдхөн ирэх цагаан үйлс, амгалан цагийн хүний дүр төрх байх жамтай юм. Энэ бол биднээр хувьсгал хийлгэсэнтэйгээ адил түүх эцгийн бидэнд буулгасан бас нэгэн зарлиг гэж би боддог!.. Оршил маань уртадчихлаа, гэхдээ яана гэх вэ, үүнд бидний буруу нь юу билээ. Сумлан буудахыг сурах гэсээр яваад өчиглөх бичиглэхийг бага сурчээ... За чи одоо сонс! Нэгэн цагт хоёулаа буу сэлмээ хананд өлгөж бичгийн хүн болон эрдмийн цагаан хуудастай нөхөрлөнө. Энэ бол нуруувчлан бүтсэн их хэрэгтэй маань адил зайлшгүй зүйл. Үлгэрийг үнэнд хувилгаалсан Ардын хувьсгал хэмээх хөлөг их эрийн явдлыг судрын чуулган болгож бид л өөрсдөө бичиж таараа! Жанжин хэмээгдэх миний өчүүхэн бие тэмцэж тулсан, ялз омгорхох сон, балчирдаж мухардсан, бодож бясалгасан, баярлаж цэнгэсэн, гутарч гудайсан, оносон алдсанаа цөмийг чамд ярьж байх болно. Чи ой сайтай, бас бичиг сайтай! гэж жанжин хүүрнэлээ. Чухам өөрт нь ингэж өчиглөн хүүрнэхийг сонсох Бүргэдэд даан ч таатай байлаа.

	— Би чадах юм болов уу даа! гэж хөөрөн бахардсан Бүргэд хэлэв.

	— Чи чадна аа! гэж Сүхбаатар хэлэв. Энэ үг мэндийн хариу мэт энгийн, үдийн нар мэт ээвэр дулаан сонстлоо.

	 

	* * *

	 

	Сүхбаатар:

	— Хүний ирвэс нүдний харцанд шилбүүрдүүлсээр миний албан тасалгаанаас хөөгдөх шахам гарснаа чи санаж байна уу?

	— Санаж байна жанжаан, санаж байна. Жилийн тэртээх явдал шиг билээ.

	— Тийм ээ, өнөөдөр яг гурван зуун жаран тав дахь хоног нь! Рэнцэндорж намайг чагнаархан харж саатсанаа:

	— Нөхөр Сүхбаатар! Саяын миний уншаад эргүүлж тавьсан захидлыг л аваад үз л дээ! Догсом бичиж, та хүлээж авчээ. Харин та зүйтэй цохсон байна. Догсом мэт тийм аймхайчууд, арга цөхрөгчид, багахан зиндаатай ч болов түшмэл суудлаа санаж үгүйлэх ёстой. Иймэрхүү замын ханиудаас хувьсгалаа цэвэрлэх тухай би ярьж байгаа юм гэдэг байна.

	Рэнцэндорж миний цоо ширтсэн нүдний харцнаас далдирсхийснээ үүд рүү хяламхийн харж байлаа. Энэ нь чамайг ороод ирэх вий гэж болгоомжилсон мэт харагдах хэр нь хэрэг дээрээ тийм биш, дөрвөн нүд мөргөлдөн ширтэлцэхээс бултаж булзаархах хэмээсэн арга байв шүү.

	— Та тоглож байна уу, шоглож байна уу? гэж би хэлэв.

	Рэнцэндорж:

	— Би тоглоо ч үгүй, шоглоо ч үгүй. Ардын хувьсгаалын үнэн үг хэлж байна.

	— За тэгээд Догсом гуай яагаад байгаа юм бэ?

	— Ганц Догсом биш, догсомчуудыг би хэлж байна. Эд цөм өөр өөртөө хувийн хөрөнгөтэй, хуучин богдын төрд зүтгэж, хааны хишгийг хүртэж явсан хүмүүс. Ямар нүүрээрээ... гэхэд нь би уурлаагүйгээрээ уурлаж босож ирсэн юм... Чи мэднэ, Рэнцэндорж Жамъяан гүнгийн хормойноос холдож Түшээт ханы Сэлэнгийн эрэг дэх нэгэн хошуу тамганд бичээчийн алба хааж байгаад Хиагтыг авсны дараа намд нийлсэн. Баяр гүнг цохих, мөн баруун зүгийн байлдаанд гавьяатай ч гэх үү, одтой ч гэх үү явсан энэ хүн жил таван сарын өмнөхөөс Дотоодыг хамгаалахад дэвшин ажиллаж дэд даргын албыг гүйцэлдүүлж байгаа, Рэнцэндорж уг нь бидний л ижил их хэрэг явдалд оролцож, түүнийхээ буян будгаар жил тоолох биш, өдөр түлхэн өсөж торнисон хувьсгалчдын нэгэн байх ёстой хүн билээ!.. гээд Сүхбаатар хурц шударгуу харцтай нүдээ сэрвэлзүүлэн ойр орчныг харж яриагаа саатахад, Бүргэд зөөлөн санаа алдаад:

	— Тэгээд таныг уурлаад босоод ирэхлээр Рэнцэндорж юу гэж байх юм бэ!

	— Жанжин та хар модны мөчир цацсан их гал лугаа адил хилэнгийн утаа цацалж бүү дүрэлз. Богд хаант Монгол улсын үед доод хуралд таны чуулж, Хужирбуланд цэрэг сургасан ба олноо өргөгдсөний долоон онд зүүн хязгаарт сайн байлдсаны учир хутагт хааны улаан бийрээр өч төчнөөн зэрэг нэмүүлж, малгайдаа жинс хадуулж явсныг тань би авч хэлэлцсэнгүй. Та бол ардын хувьсгаалын од, би одны тухай яриагүй, одонд хурсан хуучин цагийн тоосыг гүвэх тухай ярьж байна. Хүний гэмийг өөртөө хамаатуулан тохоглох нь таны эзэлсэн их зиндааны суудалд ёс хазгай! гэв. Тэгэхэд нь би:

	— Рэнцэндорж чи юу хэлнэ! Миний бодоход хуучингүй шинэ, шинэгүй хуучин гэж үгүй билээ. Хуучин, шинэ хоёр Ардын хувьсгалын аль өртөөг хүртэл хамт явах ба ямар ямар шат дамжлагаар шинэ хуучныг хэрхэн зааглахыг тунгаан харж чадахад л бидний ардын намын билгүүн мэлмий, ардач ухаан орших ёстой биш сэн үү! Чи гэвэл хэтэрхий мэргэн жараахайн үлгэрээр орж, алтыг нь аваад авдрыг хаяхаар шийджээ. Догсомыг хуучин цагийн тоос гэж гүвчхээд оронд нь хэнийг тавих вэ? Лосолыг гүвчхээд хэнийг тавих вэ? Богдын төрийн цэргийн их жанжин Хатанбаатар Магсаржавын Ардын төрд зүтгэсэн зүтгэлд эргэлзэх санаа чамд байна уу? Энэ маягаар бол чи хааны нэрийг дархалсан, хааны нэрээр дархлагдсан, монголын олон хаад чуулга уулгаа хийж оромж уурхай нь болж байсан гэж үзээд Богд хан уулыг нураах саналыг маргааш тавих нь ээ дээ... Гамингийн шоронд босоогоороо үхэх их ухаан эр хар зоригийн хүн манлай баатар Дамдинсүрэн нарыг төрүүлснээрээ монголын ард түмэн хувьсгалдаа хүрэх азтай байсан юм. Дамдинсүрэн гуай амьд байсан сан бол чи бас л хуучин цагийн тоос гэж тэр өрлөгийг хайргүй гүвэх нь ээ дээ!.. Үгүй ээ, тэгж ярихгүй. Тэд чинь том хүмүүс. Тэдгүйгээр ардын хувьсгалаа дархлахад бидэнд алх дөш хоёрын аль аль нь дутах байсан! гэж хэлээд би суудалдаа сууж «Их хэргийн нар дөнгөж мандан гарч байгаа өглөөгүүр ийм яриа бас болдог байх нь ээ!» гэж гайхалзан бодов. Монголын ард түмний ирээдүй хойчийн явдалд Шивээ хиагтын босгонд тулалдсан шигээ ид хавыг харуулах дутуугүй хатан зориг, эв эеийн ухаан, нөхөр дайсныг ялгах билгийн нүд... юм юм хэрэгтэй болохыг би анх удаа тэгэхэд л ухаарсан хэрэг!

	Рэнцэндорж чимээгүй сууснаа гэнэт, ёстой л хар модны мөчир цацсан галын адил хүржигнэн дүрсхийж:

	— Та хэчнээн мэргэн цэцэн ярилаа ч хэргийн голыг хэрэгсэхгүй орхиж байна! Жишээ татвал Дугаржав хувьсгалд юу хийсэн юм бэ? Тэр чинь Дарьгангын Магсар хурцын хүүхэд. Ардын нуруунд үүрүүлж, ардын цусыг сорсон ноёдын хүүхэд болгоноор өрлөгөө хийх юм бол хувьсгал маань юу болох бил ээ? Богд Жавзандамба хүүтэй бол бид ардын төрдөө өрлөгөөр авч, охинтой байсан бол хэн нэгнийхээ өмнөөс инж буулгаж таарах нь уу? Баярлалтай нь сохор төвөд хүү ч үгүй, охин ч үгүй хүн юм! гээд миний юу хэлэхийг хүлээх байртай саатагнан чимээ тасрахад:

	— Ярь, ярь, Рэнцэндорж чи яриагаа гүйцээ! гэсэн юм сан. Би нэг л мэдэхэд учиргүй тайвширчихсан байв шүү. Их тулалдаанд орох үүд хаалгыг төдийгүй, буцаад гарах нүх сүвийг сурвалжилж мэдсэн жанжин адил л суулаа. Даруу биш зан гаргаж биеэ дөвийлгөж байна уу гэвэл үгүй юм шүү! Аюулыг цагт нь мэдэх гэдэг баярыг цагаас нь өмнө мэдрэхээс хувь илүү цэнгэл байдаг.

	Рэнцэндоржийн ярьсан нь:

	— Тийм болбоос жанжныг хичээнгүйлэн сонсож байгаа дээр өчүүхэн би хэлэх гэснээ бүрэн хэлтүгэй. Та нарын хэмжээт эрхт хаант засгийг тунхагласан нь буруу юм. Алдыг нь аваад дэлэм дээр, атгыг нь аваад чимх дээр нь гэж үг бий сэн. Хуучин засгийн тамгыг хураасан байтлаа төвөд Жавзандамбад хэмжээтэй эрх эдлүүлж, Ардын хувьсгалаа өөх ч биш, булчирхай ч биш болгон, зүйрлэвээс өрөөлдөн чөдөрлөжээ. Хоёр засагтай улс, хоёр хатантай ноён адил байх биз. Гэтэл манай хуучин номд сайн эр хоёр төрд нэгэн зэрэг эс зүтгэм үү, сайн эм хоёр эрд нэгэн зэрэг эс үйлчлэм үү гэжээ.

	— Алив Рэнцэндорж оо, нүдээ өргө! Би чамайг нэг сайн харъя!

	Тэр нүдээ өргөлөө. Би ч сайн харав. Шимтэн ч гэх үү, ширтэн ч гэх үү бүр тэгж л харав. Арга байхгүй тэр бодсоноо л хэлсэн байлаа. Чухам л тунхагласан байлаа. «Ийм харцаар харах болгосон санааг эргүүлэхэд шилэн галзуу баатар хүүгийн их хүч хэрэгтэйеэ дээ!» гэсэн хачин юмыг гунигтай бодоод би:

	— Рэнцэндорж минь ээ! Чиний элэг зүрхэн доторхоо дэлгэж ярьж байгаа нь сайн хэрэг. Гэвч санаа буруу байна! Зүйрлэл чинь ч бай, банз хоёрын аль алинд туссангүй. Бид ардын засаг хэмээх хүлгийн нуруунаа дөрөөнд иштэй улаан тугийг мандуулан давшихын зэрэгцээ, одоохондоо богдын хэмжээт эрх хэмээх хөтөлгөө морийг авч явахаас болохгүй! Чи хоёр засаг гэж ярилаа. Хоёр засаг байхгүй, ганцхан л засаг бий, тэр бол ардын засаг. Тэгээд тамгаа хураагдаж, түшмэдээ тараасан хуучин засаг ямар засаг байх бил ээ!.. Хүний амьдрал богино, төр шашны явдал урт. Яарч өөрийн нүдэн дээр бүхнийг хийж амжуулах хэмээвээс дайсан хожиж бид алдана. Хоёр зуу гаруй жилийн түүхтэй сүсгийг хоёр нэгэн сард илдийн хүчээр номхроож болох уу даа?!.. гэснээ би дуугаа намсгаж бараг шивнээ хоолойгоор:

	— Ингэхэд Рэнцэндорж, чамтай адил бодож сэтгэж байгаа хүн олон байна уу? гэв.

	— Олон ч биз, цөөн ч биз! Миний зорьсныг лавтайяа гүйцэлдүүлж хүрэх тоотой л болов уу гэж хээвнэг хэлээд эргэж харалгүй, хаалга саван гарч одсон юм. Тэгэхэд ийм явдал болж билээ. Сүүлчийн тэр нэгэн бүлэг үг бол тулган шаардах байжээ гэж би одоо хэр боддог. Намайг жанжин нэрийг хүлээснээс хойш үүд хаях байтугай салахын ёс намба гүйцэтгэлгүй гарч явж байсан хүн үгүй. Олон хоног бодсоны эцэст нойргүй сууж Ардын Намын Төв Хороо, Засгийн газар өргөх бичиг үйлдсэн. Дараа нь гурав дахин шаардсан. Тодорхой хариу алга. Харин Рэнцэндорж дээд газар дуудагдахдаа надтай энгийн зөвлөж хүүрнэлдсэн мэт булзааруулсан тайлбар сэлт хэлж өнгөрөөсөн байна билээ. Бүгдээрээ хэлэлцвэл буруугүй гэдэг. Одоо болтол бүгдээрээ хэлэлцээгүй болохоор хаа нэгэн газар булхай нуугдаж байна. Бас Рэнцэндоржийн цаана түүний «зорьсныг лавтайяа гүйцэлдүүлж хүрэх тоотой» хүч нуугдаж байна. Дамбийжаагаас хойш миний санааг зовоож байгаа юм бол энэ дээ! гэж хэлээд ер инээмсэглэх ёсгүй байтлаа Сүхбаатар гунигтайхан инээмсэглэжээ.

	Бүргэд үүр шөнийн заагт жанжнаа хашааных нь дааман хаалга хүртэл үдэж өгөөд буцаж билээ. Сүхбаатартай уулзаж учрахын тоо, найргийн хийморьлог үнэн мөрүүд шиг шатаж бадарч явахыг нь үзэх, гунигтайхан ч болов инээмсэглэлийг нь харах, тэр хүнийг үдэх ба тэр хүнээр үдүүлэхийн тоо дааман хаалганы ёроолд үүр шөнийн завсарт эгнэгт төгссөн байжээ гэдгийг залуу эр тэгэхэд тааварлаагүй юм.

	 

	* * *

	 

	Гүмбараа матран хавтастай зузаан дэвтрээ өмнө тавьсан Бүргэд партизан дээрх явдлыг бодлын эрхэнд хөрвүүлэн дуртгалж сууснаа хөнгөн санаа алдлаа. Тэгээд:

	— Ай хөөрхий хазгай буруу гишгэхийн үр хөврөл, алдах осолдохын эх чухам тэр л байж дээ. Рэнцэндоржийн тэр л яриа! Гучаад онд монгол улс мөн ч олон сайхан амьтнаа сүйтгүүлсэн шүү!.. Рэнцэндорж дарга даамал хийж яваад, жижигхэн албан газрын үүдний жижүүрийг дамжин саяхан далаад онд далан давхар луу явав. Харин Тамга одоо ч хүртэл «Партизан» гэгдсээр л данайж байна.

	Хилэн ба эгдүүцэл, жигшил ба зэвүүрхэл, бясалгал ба ухаарал, бас хачин их хар гуниг нийлэлдэж холилдсон хямрал өвгөн Бүргэдийн хэнгэрэг цээжийг бахардааж оволзуулна. Бодол нь үргэлжилнэ. Үргэлжлэх бодлыг нь найргийн гишгээнд оруулбал ийм байна:

	 

	«Гэрлийн зээр шиг хяргагдсан гучаад оны хөөрхийчүүд

	Гэмт хэрэгтний ширээнд биш олбогт үлдсэн зандалчид

	Гэгээн Сүхийн минь гэрээслэлийг уландаа гишгэсэн луйварчид

	Гэмээ нуумаглаж чадсан ч нэрээ чадаагүй одойчууд...»

	 

	Зээнцрээ харсанд таатай нь аргагүй нойрсоно. «Ийм нойрыг манах ёстойёо доо. Гучаад он шиг ийм нойрыг байн байн үймүүлж болохгүй... Улс орны маань хэмжээнд одоо болоод явчихжээ... Дэлхийн хэмжээнд гэвэл... мөн айхтар аа даа!.. гэтэл дэлхийн гороо гортигт миний Монгол ч багтана, миний зээнцэр ч багтана. Сэсээр гүрэн америк гүрэн хоёр эв аяа олчихвол далай буцалж, далавч хярваслагдах аюулаас хүмүүн олон гэтлэгдэх юм...»

	Өвгөн босож гал тогооныхоо өрөө рүү оров. Эдний зурагт радио нь унтлагын өрөөнд, шугамын радио нь гал тогооны өрөөнд байдаг аж. Радиогоо мушгисанд арван хоёр цагийн өмнөх хөгжмийн нэвтрүүлэг явж байлаа. Бүргэд энэ нэвтрүүлгийг сонсохдоо дуртай. Дуучны бадруун баргил хоолой хадаж:

	— «...их үнээр олдсон аз жаргалаа хайрлаж яваарай!..» Энэ дуу өвгөний хамгийн дуртай нь биш гэхэд хамгийн дуртай дуунуудын нь нэг байлаа. Харин яг одоо гэвэл: дууны үгийг сэрүүндээ ч юм уу, зүүдэндээ ч юм уу, гучаад онд ч юм уу, өнөөдөр ч юм уу өөр хэн ч биш, Бүргэд өөрөө зохиочихсон юм шиг гэнэт санагдлаа. Төрсөн хүүхэд болгоны өлгийн дээр гунганах бүүвэйн дуу, гэрээслэл аялгуу болгож дэлхий даяар цацмаар бодогдоно. Үхэхдээ зээнцэртээ хэлэх үнэн эрдэнэт ганц гэрээслэл нь энэ л дуу болоод хэдий нь амилчихсан юм шиг төсөөлөгдөнө.

	«...Гучаад он байгаагүй сэн бол Байгаль охин чиний аз жаргалын үнэ арай л хямд тусах байсан. Тэгэхэд Монгол улс гарах ёсгүй гарзыг гаргасан нь харамсалтайяа. Рэнцэндоржчууд, Тамгачуудын л хийж байгаа ажил!.. Ер нь одоо цагийн хүүхдүүд гучаад оныг,.. бас... бас олон олон юмыг мэддэггүй нь юу билээ, энэ чинь нээрээ юу болж байна аа?! Өчүүхэн чийгийн улаан хорхойн явдлыг, бөөсний амьдрах үржих жамыг сургуульд заадаг хэр нь эх орныхоо өнгөрсөн түүх, хувьсгаалынхаа бүдэрсэн зовлон бэрхийг, бүдэрсэн хэр нь бүдэрч унаагүй шандаст бөхийг хойч үедээ ярьдаггүй, тэгс тэгсхийгээд өнгөрөөдөг маань ер юу гэгч вэ? Өвгөн надад гэхэд л эмгэнэлт явдлаар дүүрэн, алдаа эндэгдлээр арвин ч гэлээ цовоо цолгиун бага наснаас минь үнэтэй юм ховор. Гэтэл өнөөдрийн ард түмэн хувьсгалын эхний хорин жилийн явдлаа мэдэхгүй буюу бараг мэдэхгүй байдаг. Энэ чинь ард түмнээ бага насны дуртгалгүй болгожээ гэсэн үг. Алдах аюултай ч алдаагаа нуумаглах бүр аюултай байна. Ингэж болох уу даа, ингэж болох уу даа, та минь! Дээшээ хэчнээн захидал бичсэн би өөрөө ч буруугүй хэр нь буруутай ажээ!..

	Бадруун баргил хоолой:

	— Энэ их үнээр олдсон аз жаргалаа хайрлаж яваарай!.. гэж дууны дахилтыг түрж өндөрлөхөд радио шажигнан чимээгүй болов.

	— Сүхбаатар минь төрөөгүй бол энэ дуу төрөх байсан болов уу?! гээд Бүргэд радио хайрцаг руугаа өлийн харж, радио хайрцгаас асуужээ. Төрөхгүй ч юм шиг, төрөх юм шиг санагдана.

	Бүргэд өвөө зээнцэр лүүгээ ирэв. Үүрийн туяа шиг хул хонгор үсийг нь илбээд:

	— «Таны Сүхбаатарын танд хэлсэн сүүлчийн үг юу вэ?!» гэж чи намайг шарвалзуулсан. Тэгээд асуусан асуултынхаа хариуг сонсолгүй унтчихлаа даа! Энэ чинь ч оносон хэрэг! Чамайг юуг ухаарна гэж би юуг ярих бил ээ!.. Байгаль минь ээ! «Дамбийжаагаас хойш миний санааг зовоож байгаа юм бол энэ дээ!» миний 

	Сүхбаатарын надад хэлсэн сүүлчийн үг ийм байна. Тэгтэл Дамбийжаа гэдэг хүн биш мангас явсан юм шүү!» гэжээ.

	 


ХОЁРДУГААР БҮЛЭГ

	 

	1

	 

	Намайг сум˗нэгдлийн даргын өрөөнд орохыг хүлээзнэн донхойж байсан мэт утасны хар аппарат хангинан дуугарав. Холын дуудлага байлаа. Бадамцэрэн дарга харилцуурыг авснаа:

	— Байна уу, байна аа! Аа, дарга! Та дахиад ярьж байгаа юм уу, дарга аа?.. Тэгэхгүй яах вэ, дуугаар чинь таньж байна. Ирсэн ирсэн, дөнгөж сая миний конторт орж ирж байна. Одоо юу? Одоо цуваа тайлж байна, дарга аа. Та хоёр ёстой л хэлэлцээртэй юм шиг... за би яриулъя гээд:

	— Май, сурвалжлагч аа, тантай ярья гэж байна гэснээ над руу дохиж:

	— Отгоо дарга аймгаас... гэж шивгэнэнэ. Тэгээд миний цуваа тайлж өлгөх хооронд зүүн гараар харилцуурыг өргөн над руу сунгаад, баруун гарын урт хумстай хуруугаар ширээнийхээ ямх зузаан шилийг тогшин бөмбөрдөж:

	— Дарга ярьж байна... Дууг нь би шууд л танилаа. Харилцуур утсаар байтугай, саран дээр очоод хашхирахад нь ч даргынхаа дуу хоолойг би танина. За тэгээд «Сүхбаатарч анги»˗ийн хоёр хөөрөлдөх болж дээ! хэмээн нөгөөх бөмбөрдөх чимээндээ хөл аяс нийлүүлэн хөөрч хөгжиж суулаа. «Ямар их сэтгэлийн хөдөлгөөнтэй хүн бэ?! Ажил алба нь овоо өөдрөг яваа юм байлгүй, яамай. Эсвэл ийм их хуурамч зантай эр үү?» гэж би бодно.

	Мэндийн дараа Отгоо:

	— Сайн сайн, аймаг орон нутгийн ажил тун дажгүй яваа. Цэрэндорж оо, чамтай аймгийн төвд дайралдсангүйдээ би харамсаж байна. Утсаар ч одоо олон юм юугаа ярих билээ дээ. Чи хар багынхаа сэргэлэн цовоо хүн ойлгоно. Би элэг татаж Улаанбаатараас чамайг нэр цохон ирүүлснийг бүү мартаарай!..

	— За ойлголоо, Отгоо!..

	Хажуугаас сум˗нэгдлийн дарга:

	— «Отгоо дарга аа!» гээч хэмээн муухай ярвайчихсан мөр лүү нударч байлаа. Харилцуурт:

	— Наадуулын чинь үйлс тун цагаан яваа юм шүү! гэхэд би:

	— Ерөнхийдөө мал аж ахуйн салбарт энэ нэгдлийн төлөвлөгөөний биелэлт дажгүй шиг л цаасан дээрээс ажиглагдлаа...

	— Чи, Цэрэндорж, юу ярина вэ, «цаасан дээрээс, дажгүй мажгүй» гээд?! Сайн, тун сайн. Тэгж л ойлго, Мартсанаас чиний нөгөө явдлыг манай орон нутагт мэддэг хүн гэж байхгүй шүү! Манайхан хэвлэл унших завгүй ажилладаг хүмүүс... Төлөвлөгөө гэснээс миний төлөвлөгөө бол сум болгонд шинээр нэг хөдөлмөрийн баатар төрүүлэх, бригад болгоноос аймгийн юм уу улсын аварга малчин гурваас доошгүйг өлгийдөж авах, энэ л байгаа юм шүү дээ. Төвийн хэвлэлийн үүрэг их амархан, үүн дээр л надад туслах... Чи бид хоёр нэг ангийнх болохлоор чамтай яриад байх юм үгүй. Ингээд л болоо!.. Аан тийм, мартах гэж байна, манай намын хороо нэг партизан өвгөнийг сангийн аж ахуйгаас наад руу чинь явуулахаар шийдсэн байна билээ. Би бол өөр юм бодож байсан юм. За тэр яах вэ. Манайхан чамайг түүх хувьсгалын сэдвээр юм оролддогийг надаас сонсож орой үдэш чамаар амыг нь чангаалгах гэж сайн санаа санаж л дээ. Гэхдээ Цэрэндорж минь цаадах чинь зай барьж явахад илүүдэхгүй өвгөн шүү! гэнэ. Би

	— Хөөе Отгоо, хэн гэдэг юм бол оо!.. Жинхэнэ Сүхбаатарын партизан мөн болов уу, биш юм болов уу?

	— Харж байна уу, чи бүр хөөрчхөж. Бид гэдэг ажлыг тал талаас нь бодож иж бүрэн зохион байгуулж сурсан улс... Тийм гэсэн байх шүү, Сүхбаатартай холбоотой л юм яригдсан. Нэрийг нь үү, харин нэрийг нь санахгүй байна. Хоч нь бол Бүргэд... За тэгээд дэлхий даяар ховордож, улаан номд орсон амьтанд нэрийн хэрэг ч нэг их юу байх билээ дээ!.. Хаа, хаа, хаа... гэж. Отгоог утсан дотор тас тасхийлгэхэд миний дотор зарсхийн тун эвгүй болж байлаа.

	— ...Чиний нөгөө явдал... гээд чи юу яриад байна аа?! гэхэд дахиад л утасны хэнгэрэг, чихний хэнгэрэг хоёрыг хагалах шахан тас тас... тас тас гэж инээх нь аймшигтай. Би өөрийн эрхгүй харилцуурыг чихнээсээ холдуулж:

	— За баяртай гээд, утсаа нэгдлийн даргад өглөө... Отгоо огцом инээсэн шигээ инээдээ огцом тасалж: — Цэрэндорж оо хө, тэгэхлээр сум болгоноос нэмж нэг хөдөлмөрийн баатар, бригад болгоноос аварга малчин нэгийг... энэ бол манай аймгийн ойрын зорилт шүү!..

	— За та нарын зорилтыг ойлголоо, баяртай юу?

	— За баяртай, Бадамцэрэнтэй ярья хө.

	Отгоогийн дуу үнэхээр саран дээрээс ч болов сонстохоор тод сонин дуу байжээ.

	— Байна, байна, за тэгэхлээр, Бадамцэрэн, — Аан гэж бай!

	— Аан, дарга аа. Би сонсож байна, би сонсож байна.

	— Чи сурвалжлагчийг сайн амраа. Надаар хэлүүлэх юу байх вэ, юм юм бодож байгаа биз дээ!.. Партизаныг бол хөдөө гадаа чирч давхиад хэрэггүй л болов уу. Чи энэ үгний цаад... гээд Отгоогийн дуу бүдгэрэн холдов. «Энэ Отгоо бас шивнэж ярьж чаддаг байх нь уу!» гэж би бодлоо. Ингэж бодох үед Бадамцэрэн харилцуураа чихэндээ нааж, цээжээ тэвхийлгэн данайлгаад сандлынхаа арыг налан цэгц сууж авав. Одоо гэвэл аймгийн төвд хэн нэгэн хүн Отгоогийн амыг барьсан мэт юу ч сонстохгүй болжээ.

	 

	* * *

	 

	Нэгдлийн туслах бригадын тахиачин Цэцэгмаа гуайг сурвалжилсан сурвалжилгаа Улаанбаатар луу дамжуулчхаад сум˗нэгдлийн соёлын ордонд орж ирэхэд Бадамцэрэн ярьж байв. Бадамцэрэн бол тавь нэлээд гарсан насны, сэвх, батганд баригдсан цэлдэн хөх нүүртэй, нахиу хамартай, ухаалагчуудад голцуу заяадаг сайхан магнайтай, гайхам цагаан шүдтэй, халзан духтай хүн байлаа. Бадамцэрэн:

	— За тэгэхлээр энэ удаагийн суртал˗сурвалжилгын ажлаар бид гурван хэсэгт тасарч гурван бригадын нутгаар мордоно. Адуучид, бас жаачдын хэлээр морь эмээлтэй, ташуур бүүрэгт байгаа. Тэгэхдээ урьд ярилцсан ёсоор өнөөдөр биш маргааш явна. Өнөөдөр сурвалжлагч бид ажилтай гэснээ над руу нүд өргөж толгой дохиод, яриагаа үргэлжлүүлсэн нь:

	— Ингэж шалгалтын ажлыг суртлын төдийгүй, сурвалжилгын ажилтай холбож зангидах санаачилгыг бид гаргаж... бид гэдэг маань та бид (!)... аймаг дэмжсэн. Дэмжих дэмжихдээ бүр төвийн сонины сурвалжлагч ирүүлсэн шүү гэж ярьснаа над руу хөмсөг өргөн толгойгоо сонин донжтой хөдөлгөөд:

	— Нөхөр Цэрэндорж таныг танилцуулахыг зөвшөөрөх ажаамуу!.. Та ч эхнийхээ мэдээг сониндоо явуулчихаа биз дээ? гэнэ.

	— Тийм ээ, би холбоон дээрээс ирлээ гэвэл:

	— Тэр харж байна уу, эхний мэдээ явчихсан байна. Болоо ч үгүй энэ хүн чинь энэ нутгийн унаган хүн, амьсаж арвалзсан газар шороон дээрээ ирээд байгаа унаган хүн...

	Сонссон сонсоогүй хоёр яг ижилхэн Баданцэрэнгийн яриаг нэг чихээрээ оруулж, нөгөө чихээрээ гаргах зуур би нүд бэлчээж цугларагсдыг тойруулан ажиглалаа. Нэгдлийн даргын зүүн гар талд орлогч нь, баруун гар талд намын үүрийн орлогч нарийн бичгийн дарга нь, ширээний зүүн үзүүрт эвлэлийн үүрийн дарга бүсгүй, баруун үзүүрт хэлтсийн төлөөлөгч, тэдний ард эрхэлсэн алба ажил, нэр усыг нь одоогоор мэдэж тогтоож амжаагүй байгаа хоёр хүн шоовдор хүүхэд мэт жовгойн суужээ. Сум˗нэгдлийн даргын байдал энгүүн задгай, аж. Сурвалжлагчийн мэдрэмтгий тэмтрүүл нүд өөнтөгч байдаг болоод ч тэр үү гэм нь тэр задгай энгүүн байдал хэтэрвээс бүдүүлэг догшин авир ааш гаргадаг болов уу гэж санагдана... Ажлын ерөнхий чигийг ярилцаад хэсэг тус бүр хуваарьт бригад, айл руу хөдлөхийг даалгаснаар цуглааныг дуусгаж болох байсан боловч харамсалтай нь тийм явдал болсонгүй. Тэргүүлэгчдийн ширээнийхэн аар саархан үг яриагаар биднийг их л удаан уяв. Нэг нь босоод:

	— Тэгэхлээр та нар мэдэж байгаа... гээд ярьж гарна. «Хүний мэдэж байгааг илтгээд яах нь вэ дээ?!» гэж би бодно. Нэгийгээ суумагц нөгөө нь зөрж босоод:

	— Дарга сая ярилаа. Би давтахгүй... гэсэн хэр нь яг биш ч яах аргагүй л давтаж давтчихаад доош болно. «Тэргүүлэгчид усан яриа хөлөглөн цаг хугацааны хязгааргүй өөд доошоо явж байна даа» гэж би бодно.

	Эзэгтэй гэрийн эзэн хоёрын зочломтгой сэтгэлийг бодож амтгүй хоол дахин дахин аягалуулж суугаа гийчин мэт болж хоцорсон би тэд бие биеэ нэрээр нь огт хэлэхгүй, зөвхөн «дарга» гэх ганц үгээр харилцаж байгааг ажиглав. Зэрэгцэж суусан дөрөв дөрвөн хүн дундаа ганцхан нэртэй байгааг тийнхүү ажигласан маань уйдаж залхсан сэтгэлийг зугаацуулж багахан тайвшрал өглөө. Нарийн сурвалжилбал бүр нарийн юмны гүнд нэвтэрч болох төлөвтэй. Жишээлэхэд «дарга» гэж хэн хэлж байгаа, аль суудлын хэнд хандаж байгаа зэргээс шалтгаалан дуу хоолойны нь өнгө аяс солигдож гарын нь зангаа, толгойны нь дохио, нүдний нь харц ширүүсэх буюу зөөлрөх зэргээр дор дорноо хувирч өөрчлөгдөнө. Үүгээр «дарга» гэдэг ганцхан үг хэр нь, олон зиндаа хэмжээг заах ер бусын шидтэй ховорхон үг юм байна гэдгийг мэдэж тогтоож болж байв. Харин эвлэлийн үүрийн дарга сувд шиг цагаан охин Оюунгэрэл хүн бүрийг тэр гуай, энэ гуай гэж ер хиймэл биш, чухам үнэнээс хүндэтгэн гуайлж дуудах нь холын сурвалжлагч миний дур гутсан сэтгэлийг торголзуулан зогоож байв.

	Удалгүй тэргүүлэгчдийн ширээнээс залхаж байгаагаа мэдрэхдээ би нэг гараар цонхны тавиур мод тохойлдож, нөгөө гараар цагаан сахлаа хааяа илбэх монхордуу хамартай буурлын зүг харцаа шилжүүлэв. «Аа хаан, партизан гуай энэ байна!» гэж бодоод, харцаа өөрчлөлгүй толгойгоо хажуу тийш болгож айлсаж суусан эмэгтэйгээс:

	— Партизаны нэрийг хэн гэдэг юм бол оо? гэвэл:

	— Мэдэхгүй ээ. Сангийн аж ахуйн хүн шүү дээ. Манай энд Бүргэд гуай л гэж хоч нэрээр нь хэлэлцдэг байх. Жинхэнэ нэрээр нь нэрлэдэг хүн гэж ер үгүй. Нэрээ өөрөө ч мартчихсан байлгүй гэж лоомоор хөлдүүс дэлсэхэд ян ян гэж дуугардаг шиг хачин хүйтэн хариулав. Тэр эмэгтэй өвгөнд талгүй буюу надад уцаарласан алин болохыг мэдэх санаатай:

	— Тэгвэл таны алдрыг асууж болох сон болов уу? хэмээв.

	Сандлын хөрш маань хээр талд морины зоонд эр хүнтэй учирсан омголон бүсгүйн янзаар хормой хотоо давшуурдаж, том мээмтэй цээжээ загзайлган цэгцэрч суугаад:

	— Танд заавал нэг хүний нэр мэдэх ёстой байсан юм уу?

	— Уг нь хоёр ч болов хүний нэрийг мэдчихэд илүүдэхгүй л байна. Тэгтэл ганцхан хоч сонссон төдийхнөөр хоцорчих гээд байдаг.

	— Тэгвэл зовлонгоос чинь салгаж өгье дөө. Намайг Цэнгэлмаа гэдэг ээ.

	— Аа за, баярлалаа. Тэгэхлээр энэ өвөө сангийн аж ахуйгаас нисэж ирсэн хөгшин бүргэд байх нь ээ...

	Хүүхэн над руу ширэв татан харна.

	Миний нэрийг асууж байгаа хэр нь хөгшин хөвөөг бодсоор сууна уу чи гэх зэмлэл гоморхол тэр шилбүүрийн хуйв харцанд тод байлаа...

	— Нэгэнт үдийн завсарлага болсон тул манайхаар орж цай уу! гэж дарга урив.

	Эвлэлийн үүрийн дарга, сум нэгдлийн орлогч бид гурав Бадамцэрэн даргынхаар орлоо. Босго алхмагцаа л цай уух төдгүй архи уух болсноо ойлгоход хүрсэн юм. Бадамцэрэн тэнгэрийн гялаан мэт жигтэй цагаан шүдээ ярзайлган, нахиу хамраа алга болгох шахам байж инээд алдаад:

	— За энэ сурвалжлагч гуай, таны хувь! гэнэ. Дунд гарын мөнгөн аяганд хийсэн цагаан архи булгийн ус мэт мэлтэлзэж аймшиг төрүүлж байлаа.

	— Амсаад тавья, бид чинь ингээд үдээс хойш ажилтай улс... гэж хэлээд баруун гарын долоовор хуруугаар төрсөн нутаг — Завсрын бууцны зүг сэржим өргөн архинаас амсаад тавихдаа — Хүүхэд ахуй насаа өнгөрөөсөн энэ дов дээр сүү, цай, ус гурваас өөрийг уусангүй явжээ гэж үнэн сэтгэлээсээ хэлэхэд Бадамцэрэн орлогч хоёр өөр өөрсдийнхөө хувийг хөнтөрч орхив. Хүзүүгээ гилжийлгэн нүдээ жийтайлгаж миний өмнөхийг сонжин харж алиалснаа дарга хөх нүүрээрээ нэг цагаан инээмсэглэл цацлаад:

	— За гайгүй, хүүхэд ахуй насыг чинь үдсэн довондоо эргэж ирснээ нэг ёсолчих! Наадхаа тогтоо... гэв.

	— Бадамцэрэн гуай, би үнэхээр уудаггүй...

	— Чи тэгээд юу уудаг хүн бэ?

	— Сүү, цай, ус гээд намайг инээвэл,

	— Аа хаан, бас аргалах санаатай. Ах нь аргалж явснаас аргалуулж яваагүй эр шүү! гэнэ. Тэгээд гэрийн эзэн дэмбээнд урьж байгаа мэт баруун гарын зузаан алгыг дэлгэж над руу давшлан суугаад сагсуу жаачин мод цоллохын жиш чанга дуугаар:

	— Яалаа, яалаа гэнэ ээ, уудаг чинь ердөө л сүү, цай, ус гурав юм биз дээ... Энэхүү нөхөр архи нь болбоос Цэрэндорж минь, хар болж өнгөө зальсан сүү, хатуу болж чанараа халсан цай, ханд болж амтаа сольсон ус ингэж мэд хө! Чи уу, уу, уу, биднээс дүүмэд байж, үгэнд ор! гэж шахна. «Нөгөө таалдаг, гуайлдаг маань ч алга болж дээ, бүр хөг нь өнгөрч!..» хэмээн би гашуунаар бодно.

	— Шинэлэхээр ирээгүй шүү дээ, Бадамцэрэн гуай минь. Архи үнэртүүлж ажилдаа эргэнэ гэдэг юу билээ,.. гэж нэг үзээд болохгүй болохоор нь би архийг нэг амиар залгилж орхилоо. Морьтны газар морьтон, явганы газар явган үлгэрээр хээ баагүй загнахаар шийдэж мөнгөн аягыг нь өвөртөлж орхив.

	— Одоо болно оо, би гарахдаа аягыг чинь авдар дээр чинь тавиад гарна. Харин хэд сайн мах огтолчихъё!..

	Гэрийн эзэн гар дахь ихэр мөнгөн аяганыхаа нэгийг явган ширээн дээр падхийлгэн тавьж:

	— Тэгж ярихгүй ээ, тэс өөрөөр ярина! гэх нь надад давахгүй даваа, туулахгүй ус мэт айхтар сонстоно.

	— Хаана ч хэрэглэдэг л идээ. Нийслэлийнхнийг гарчихсан гэж сонсоогүй юм байна. Алив, хөгшөөн!.. гэхэд нь намрын салхинд чичрэх нуурын зэгс мэт эхнэр нь сэрвэсхийн босож ирэв.

	Намайг мах огтлох завсар бага гарын мөнгөн аягаар гурав «авчихсан» Бадамцэрэн дарга, нэлээдгүй хөлчүүрхэж:

	— Их гарын мөнгөн аяганаасаа нэгийг! Хундан цагаан нийслэлийн хун цагаан эрд нуган,...тойром нь жижигдээд, нуур ус нь чамлагдаад байна гэнэ ээ. Ер ганганаж өгөхгүй янзтай шүү!..

	Би дуугарсангүй. Тавагт овоолсон махнаас огтолж, хаа нэг бууз үмхэлж, цай залгилж суулаа. Миний ихэмсэг байдалд гэнэт дургүй нь хүрч төрөл арилжчихна уу даа гэлтэй гэрийн эзэгтэйн зан хувираад:

	— Наад хүн чинь чамайг ч тоохгүй, архийг,...чинь ч тоохгүй байгааг харахгүй байна уу. Больж үз, больж үз, балай юм. Нөгөө Бадамцэрэнгийн чинь бүр балайтдаг нь хөдөлчихлөө. Хэдэн хоногийн турш л гудрах чинь юу билээ. Үнэхээр хэцүү юм, надад тойвтой юм. Чиний дотор энэ хар усандаа түлэгддэггүй юм гэнэ ээ гэхэд, надад ингэж аяганы алчуур, архины савлуур болж явах амаргүй байна шүү!.. гэж ширэв татав хийв. Задлаагүй лонх шиг түрүүнээс хойш гэмгүй дуугүй суусан орлогч тав алдав бололтой, сөхөрч хэвтсэн хөгшин хөөхий ат шиг дороо хавчганаад:

	— За, зүгээр дээ, би алдсан гурван шовгороо даргадаа өнөөдөр тавьж байгаа юм гэнэ.

	Хөндлөнгийн миний хүртэл чихийг халууцуулж аймаар сонстсон эзэгтэйн үг нэгдлийн даргын амыг цоровдов бололтой дуугүй болгож, намайг сая нэг юм амрааж өглөө.

	Би мах их идэж, цай сайн уух зуур эвлэлийн үүрийн даргатай ажил алба хольсон энэ тэрхнийг хөөрөлдөж, бас хааяа хааяа дарга орлогч хоёрын яриа руу чих хаялах албатай суув. Даргынхаа архинцар авир, эзэгтэйн бухимдлага хоёрт санаа нь зовж яс нь хавталзсан Оюунгэрэл охин удалгүй явахаар завдахад би өнчирч байгаагаа мэдэрдэг байна.

	— Бадамцэрэн гуай би явж байя, Бүргэд гуай ч яарч хүлээж байгаа болов уу, залуучуудтай уулзах юм... гэж хэлээд залуу хүүхэн салхинд хөөгдсөн өд сөд мэт гарч одлоо. Нэлээд халчихсан тэгээд бас бэлэн зэлэн бэрх үгтэй нэгдлийн даргаас бишүүрхэж гэх үү дээ, залуу хүүхнийг дагасан болох вий гэж хаширласан би бүсгүйн араас боссонгүй. Бадамцэрэн гуай хоёр дахь шилийг шавхан орлогчдоо бариад, өөрөө Оюунгэрэлийн орхисон мөнгөн аягатайг шүүрэн өргөж хулгай хэлэлцэж байгаа мэт нүдээр ирмэлцсэнээ өөрийнх нь хэлээр «дохиж орхих» нь тэр.

	— Би таны гараас мөнгөн аяганд цай дүүргүүлж, бас мөнгөн аягаар архи ууж, чанасан махыг чинь идэж, жигнэсэн буузыг чинь үмхэлж бишгүй сайхан боллоо. Танд их баярлав гэж би гэрийн эзэгтэйн зүг найрсаг харц өргөн эгц харж хэлбэл:

	— Зүгээр, зүгээр та харин уудаггүй хүн юм байна. Тэгээд ч ажлын цагаар... гэж эхнэрээ ярихад Бадамцэрэн гуай дуулаагүй чих болсоор орлогч даргатайгаа хүүрнэлдэж сууна.

	Гэрийн эзэгтэй хуучин тавдугаар багийн хүн болохыг би үгнээс нь мэдэж, энэ нь бид хоёрын дунд гайгүй хөөрхөн яриа хөөрөө өрнөхийн шалтаг боллоо. Бадамцэрэн дарга архиа даруулж, буузны шүүсийг хоржигнуулан сорсноо буцаан тавагт нь чулуудаад, намайг сонсохгүй ч гэж бод оо юм уу, согтуудаа ч тэгээ бил үү, эсвэл зориуд дуулгах гэсэн ч хэрэг үү:

	— Ингэхэд энэ номын хүдэг, партизаны солио хоёр нийлчихсэн өвгөн юу гэж л хэдэн хүүхдийн толгой эргүүлж байгаа бол доо? гэж хоосон түгшүүрлэж хэлэх нь хараалын үг шиг сонстоно.

	Орлогч:

	— Дарга аа, Бүргэд гуай ч аймгийн намын хороонд нэр хүндтэй хүн байх шүү! гэж дундуурхан дуугарснаа дүнсийж, чимээгүй болов. Хулгай нүдээр намайг харах тэр хүний нүүрэн дээр өвгөний тухай ярианаас дайжих учир бий гэж илэрхий шийдсэн нь хараар цагаан дээр бичсэн мэт нэг тодорч ирснээ, алга болж:

	— Мартсанаас мал мэнд үү гэгчээр нөгөөх Монхоодой... гэж эхэлтэл, гэрийн эзэн согтуу хүний зангаар яриаг нь замд нь шүүрч:

	— Тэр солиотынх хаана билээ, ингэхэд гэж асуув.

	— Юу шүү дээ, дарга аа, саяхан Адуугийн уул руу отроор гарсан сурагтай.

	— Үгүй ер, тийм л өвчтэй хүн дээ. Хоньтой байж уул руу, тэгээд бүр Адуугийн уул руу хонь туугаад халуун зунаар оторлож байдаг байх нь. Хөдөлмөрийн баатар болгосонгүй л гэж хоролхож яваа нь тэр.

	— За, дарга аа, тэр яах вэ, Отгоо дарга тэдний явдал манд ямар хамаа байна.

	«...За байз байз, Монхоодой, ....Монхоодой ...Монхоодой? Миний багын танил Монхоодой ер мөн юм болов уу, биш юм болов уу? Юу ч л гэсэн эдэнд буруу харагдсан хүн байх нь. Мөн л байгаасай билээ...» гэж би горилхийлон бодох зуур эзэгтэйтэй тав гурван үг гүйлгэн сольсоор суулаа.

	— Хасар өвгөний Монхоодой гэдэг биз дээ. Тэр Хасар гэдэг нь ч бас галзуурч үхсэн юм гэхчивлээ. «Аан мөн байх нь. Манай «Сүхбаатарч анги»˗ийн Монхоодой! ...Хасар гуай үнэхээр галзуу өвчин тусаж, зайдан морины гэдсэнд нүцгэн хөлөө цулбуураараа холбуулан Зараагийн уулнаас сумын төвийн эмнэлэгт хүргэгдэж ирсэн гэдэг. Тэгээд хүлээстэй хэрнээсээ эмнэлгийн байшингийн шинэ банзан шалыг цөм тийчиж, цаг ямагт «Улаан гал, улаан гал, усан улаан, цусан улаан, мөсөн улаан..» гэж хашхирч байгаад үхсэн гэнэ билээ. Монхоодой яаж эдэнтэй нийлэх вэ дээ, багынхаа тийм хүн!» гэж их говийн гэрэлт мэлмий˗баянбүрд олж үзсэн хавтгайн ангуучин шиг би баярлан бодлоо. Дарга орлогч хоёр Адуугийн уулын оторчныг нүд үзүүрлэн толгой сэгсэрч хөөрөлдөнө. Би дотроо Монхоодойд тал шагнаж толгой дохино. Толгой болгонд өөрийн бодол явдаг, бодол болгон дохих сэгсрэхийн зайд суудалтай аж.

	Зочид буудлын жижигхэн өрөөнд хэдэн залуу, партизан өвөөг тойрон суужээ. Бүргэд гуай сахлаа имэрч пийсүү соруултай гаансаа удаанаар сорох нь бясалгалд эзлүүлсний тэмдэг. Оюунгэрэл яриагаа үргэлжлүүлж:

	— ...Отгоо гуайн, Монхоодой гуайд буруу санаж явдгийн өөр нэг учир бол сум˗нэгдлийн төвд зохиогдсон «Мал маллахын ухаан» семинар дээр гортож олны нүдний өмнө айхтар дийлдсэндээ байна уу даа гэж хувьд боддог. Отгоо гуай санаачилж тэр семинарыг хийлгэсэн юм л даа. Бас өөрөө гол илтгэлийг нь тавьж хэлэлцүүлсэн. Харин Монхоодой гуайн боссоны дараагаар илтгэл нь илтгэл биш ичмээр юм байжээ гэдгийг бид ойлгосон.

	— Монхоодой юу гэж яриа юм бэ? гэж Бүргэд өвөө бодлоо таслан нүдээ тэвхдэх мэт болгон сонин харж асуув.

	— Бид бүгдээрээ байсан юм чинь, хэн нь ч ярьж болно шүү дээ! гэснээ Оюунгэрэлийг нөхдөө тойруулан ажихад, цаадуул нь:

	— Чи чи, чи ярь гэж шуугилдлаа.

	— Эвлэлийн үүрийн дарга хоолой засаад:

	— Монхоодой гуай тэгэхэд босож ирээд индрийн хажууд зогсож, Даргын илтгэлийг сонслоо. Гоё илтгэл юм.. Гэхдээ гоё юм болгон сайн байдаггүй. Ер нь хэчнээн ч удаа «Энхрий хайрт нам», «Энхрий хайрт нам» гэж яншив даа! Бид намаа ингэж цоллохдоо биш намдаа, өөрсдөдөө ажил хийж өгөхдөө л хамаг учир бий. Отгоо минь би нэгд, үе тэнгийн чинь хүний хувьд, хоёрт, залуу зандан хойд үеэ бодож ярьж байна. Дарга нар та нар ийм нялуун үг урсгаад, эсвэл сүржин хөндий хашхичаад байхлаар буухиа халааг маань авах энэ олон бүлтэлзсэн хүүхдүүдийн зарим нь өөрсдийг чинь өвчсөн шиг дуурайж, зарим нь намдаа дургүй болохгүй ч, үнэмшилгүй болох вий дээ гэж санагддаг юм. Бүр аймшиг төрдөг шүү! Ер нь тэгээд гоё сайхан юм уу, хуудуу сүржин үг хэлдэг хүн хэдий нь өөрийнхөө ашиг хонжоог урьдал болгоод бодчихсон байдаг. «Үнэн үг хатуу, худал үг гоо сайхан» ард түмэн ингэж хэлэлцсээр иржээ.

	За би энэ илтгэлийн өөр нэг талаас авч ярья. Илтгэлд Марксаас хоёр удаа, Ленинээс таван удаа, Брежневээс гурван удаа, Цэдэнбалаас дөрвөн удаа, за тэгээд манай Намын их хурал, Зөвлөлтийн Намын их хурлын баримт бичгүүдээс өм цөм авч эшлэл татаж оруулсан байх юм. Энэ чинь миний бодоход хүний малыг өөрийн нэр дээр тоолуулж байгаатай адил хэрэг. Арван хуудас энэ илтгэлд орсон арван хэдэн эшлэлийг эзэн эзэнд нь буцаагаад өгчихвөл Отгоо даргын өөрийн гэсэн үг, санаа үлдэхгүй болж байна. Яана гэх вэ, яг ийм биш ч гэсэн иймэрхүү илтгэл байж болох л доо. Гэхдээ бид «Мал маллахын ухаан» гэдэг семинар хийж байж малыг өч төчнөөн хувиар өсгөнө гэж нам засгаас заалаа гээд яриад байх юм. Энэ бол зорилго болохоос ухаан биш шүү дээ...

	Намайг харихад хэдэн хонь маань саначихсан хүлээж угтана. Хонь юм асууж чаддаг бол «За дарга чинь юу гэж байна? Биднийгээ яаж малла гэж ухаан зааж өгөв дөө» гээд л шалаад унах ёстойёо доо. Тэгэхэд нь би аман дор нь марксизм˗ленинизмийн сонгодог бүтээлүүд, их бүгд хурлын материалуудыг дэлгэж тавих уу, жишээлбэл ийм л байна шүү дээ! Эцэст хэлэхэд толгой болгонд өөрийн бодол явдаг гэсэн үг хуучирчээ. Одоо тэр үгийг шинээр сэргээн хэлж чаддаг, толгой болгондоо өөрийн бодолтой явдаг цаг болж. Тэгвэл л мал өснө. Би өөрийн бодолтой гэснээс биш, өөрийн эвэртэй гээгүй шүү... Толгой бол бодол нэрдэг бүрхүүл. Сархдаар жишээ татвал градустай бодож сурцгаая, нөхөд минь! Бадамцэрэн дарга энд сууж байна. Зөвхөн миний мэдэхийн л энэ хүн мөн ч олон тонн архи уусан даа. Архины нь хэм өндөржих тутам бодлын нь хэм намсаад байгаа юм. Уг нь овоо дарга явлаа. Сархад савнаасаа бусдыг дийлдэг гэдэг, бодлыг ч бас дийлдэг юм байна. Бүр эцэст нь хэлэхэд, Отгоо дарга намайг уучилбал уучлаарай, эс уучилбал тэр л биз. Харин би огт хэмгүй усан илтгэл тавьсан Отгоо даргыгаа уучлахгүй ээ! гэж хэлээд л алдуурч байсан бүсээ засаж бүсэлчхээд суучихсан юм даа, Монхоодой гуай гэж Оюунгэрэл ярилаа. Шүрээ нэртэй хөөрхөн тогжгор хүү инээд алдаж, алгаа үрчээд:.

	— Яагаа вэ, нөгөө Отгоо даргын асуусныг хэлээч!

	— Юу асуусан билээ... Аан, тийм тийм. Ингэсэн байхгүй юу, Бүргэд өвөө гэснээ Оюунгэрэл долоовор хуруугаа гозолзуулан санчгийн тус газар цохилоод:

	— Отгоо дарга яльгүй царай нь улайчихсан босож ирээд «Би уучилна аа, уучлалгүй яах вэ Монхоодой, шүүмжлэл, өөрийн шүүмжлэл бол намын уриа лоозон. Ингэхэд Монхоодой чи энэ мэт юмнуудаа яагаад өмнө нь ил тод ярьж болдоггүй байсан хэрэг вэ? гэж асуусан. Тэгэхэд нь Монхоодой гуай суудлаасаа босолгүй «Шүүмжлэл, өөрийн шүүмжлэл бол намын уриа лоозон биш, намын хэрэгцээ байх шүү!.. Яагаад өмнө нь ярьдаггүй байсан бэ гэвэл, айгаад л гэж хариулахаас даа», «Юунаас тэр билээ» гэж Отгоо гуайг лавласанд «Чамаас. Чи мэднэ, би намд орох санаатай байлаа. Бас улсын аварга малчин ч юм уу, хөдөлмөрийн баатар горьдож байсан үе!.. Чи намайг дараад намд оруулсангүй, хөдөлмөрийн баатар ч болгосонгүй. Одоо бол би өвгөрч даравч дардайдаг нас өнгөрчээ. Бас нүд юм үзэхийг больж алдах айх юм үгүй болов» гэсэн юм даа гэж хэлэхдээ Оюунгэрэлийн хоолой зангирч байлаа.

	— Хачин явдал! гээд Шүрээхүүгийн шүүрс алдах сонстлоо.

	— Бүргэд өвөө одоо та нэг юм ярь! гэж залуусын нэг нь хэлэв. Бүргэд партизан хоолойгоо засаж:

	— За би та нарт Сүхбаатарынхаа тухай нэг шад явдал хөөрье өө. Ер нь миний ярих ээлж ч болж байгаа байх... Олноо өргөгдсөний арван хоёр, хувьсгалын хоёр онд юм сан. Бид залуучууд нэг жүжиг ухааны юм найруулан тоглох санаатай багахан өрөөний буланд шавигналдан булагнаж дүр ролио хуваан ярилцаж суулаа. Тэр үеийн бид чинь одоо ухаан нь та нар л гэсэн үг. Тэгтэл Сүхбаатар гэнэт ороод ирдэг юм байна. Сүхбаатарыг Рэнцэндорж дагалдан явав. Рэнцэндорж гэж Дотоодыг хамгаалахын хүн. Аюулгүй сэргэлэн, эрс шийдэмгий нь хэтэрсэн, зан чанар хурц, бараг догшин гэвэл зохих тийм эр байв. Сүхбаатарыг хувьсгал гэдэг хүлэг их эрийн атган дахь далайсан илд гэж бодвол, Рэнцэндоржийг хэн нэгний ханцуй дахь чичлүүр хутгатай зүйрлэж болно.

	Гоймон баатар тэрнийг тэгмээр, энийг ингэмээр гэж бидэнд зөвлөж сургамжилж байхад Рэнцэндорж баахан зайдуухан Тамга гэдэг жаал хүүг хоргоон шивнэлдэж зогссон юм. Тамга бол Рэнцэндоржийн хуурай дүү билээ. Удалгүй Сүхбаатарыг явах болоход нөгөөх Тамга хүү «Би Ардын намд элсье, болох уу жанжаан?» гэж гэнэт асуудаг байна. Бид инээлдлээ. Тэгэвч тэр явдал инээд биш ханиад байсныг жанжнаасаа хойш олон жилийн дараа үзэж ухаарч билээ...

	Сүхбаатар тэгэхэд:

	— Болно, цагаа ирж, насаа болохоор болно. Чи гагцхүү жинхэнэ журмын нөхөр байх ёстой. Эдүгээ дээр доорын ялгаа устсан боловч хүн бүрийг хараахан Ардын намын гишүүн болгож болохгүй... Хуучныг ул болохлоор та нар аяндаа зул болно гэсэн хачин томмол утгатай үг хэлэв. Бид ангайлцсаар л зогслоо. Сүхбаатар Рэнцэндорж руу тайван хэр нь тунгаар тунгааж, цэнгээр багнах мэт нягт нарийн харцаар ширтэлхийлснээ:

	— Журмын нөхөр Рэнцэндорж минь ээ! Бусдын байр суурийг ташаагүй үнэн тогтоож өгөхийн тул бид өөрсдөө уулан суудалт бүргэд лугаа адил эрүүл бат газар шороон дээр Намхай аваргын гишгэлтээр гишгэсэн байх учиртай. Өчигдөрхөн гэхээр та бид чинь ноёдын хэрүүл ноохой, үхэл хяслан, явган үг яриаг сонсоод юу гэцгээдэг байлаа? «Дээрээ суудлаа олохгүй болбоос дороо гүйдлээ олохгүй гэдэг энэ дээ!» гэцгээдэг байлаа шүү дээ. Хувьсгал бүхнийг биш гэхэд гол гол юмыг орвонгоор нь эргүүлж тавьжээ. Өнөөдөр «дээр» гэдэг бид болоод байна. Тэгэхлээр «Дээрээ суудлаа олохгүй бол дороо гүйдлээ олохгүй» гэж хэлүүлэх идэш шалтаг хэнд ч, хэзээ ч, хаана ч гаргаж өгч болохгүй! гэж хэлээд, бидэнд хандаж:

	— За, залуус минь, хувьсгалын туг бөмбөрүүд минь, баяртай! гэлээ. Бид бүгд нэгэн зэрэг «баяртай!» гэсэн. Сүхбаатар сайхан инээмсэглээд гарч одсон юм.

	Өнөөдрийн явдал дээр татаж шингээж авчирвал Отгоо дарга малчдын хурал дээр тийм «шимгүй усан илтгэл» тавьж хэлэлцүүлэхгүй байх учиртайг Сүхбаатар тэгэхэд ярьжээ. Дээрээ суудлаа олохгүй гэдэг бол энэ.

	Маргааш нь бүх цэргийн жанжны өрөөнд Ардын намын гишүүн ба гишүүн бишчүүдийн тухай одоогийн хэлээр зөвлөгөөн ярилцлага болж билээ. Өчигдөр орой нь улаан буланд дээрх уулзалт болоогүй бол Сүхбаатар тэр ярилцлагыг санаж сэдэх ч үгүй байсан байж болох юм.

	Сүхбаатарын үг цагийн өнгө аясдаа захирагдаж гэх үү дээ, одоогийн хэлээр бол ерөнхийдүү мэт байдаг боловч хүнд хүрэх увдист хачин чадлаараа ижилгүй, цэц мэргэн нь давтагдашгүй гойд чадалтай байлаа. Хүмүүсийн ярихыг сонсож сонсчхоод жанжин ширээнийхээ араас огцом босож, бахтай инээмсэглээд ингэж хэлсэн юм: «...Журмын олон нөхөд минь ээ, уяан дээр нь олон хурдан хүлэг байх авч, адуунд нь бүр олон хурдан хүлэг идээшлэх тийм уяачныг энэ жилийн наадамд барьж уралдах нь байтугай, ирэх жарны наадамд ч барьж уралдахад амаргүй. Намын гишүүний тухайд ба гишүүн бишийн тухайд би ийм л бодолтой байна».

	Цугларсан олон юун тухай яриа болохыг даруй ухалгүй суудал суудал дээрээ шавигнан эргэлзэхэд: «Үүнд тээнэгэлзэх явдалгүй биз ээ. Би Ардын намын гишүүнийг сойсон хүлэг, жирийн ардыг хурдан удмын их адуутай адил гэж зүйрлэлээ. Өөрөөр гэвэл намын гишүүн биш ч намын гишүүн байж болох бэлтгэл хүч, алтан хэвлийд нь ардын нам хэмээх мод үндсээ цацаж, ариун шорооноос нь амьсан амарлиж байгаа тэр газар эжий бол намын гишүүн биш олон түмэн маань юм. Миний ухаанд ингэж л бууж байна. Ардын намын гишүүд доод олон түмнээ эс хүндэлбэл нүгэл болно. Цагаан уургийг нь хөхсөн хүүхэд эхээ алгадсантай адил. Бид хэнээс тасарснаа мартаж, ажилд авах, суудал зиндаа дэвшүүлэх, хариуцлага найдвар хүлээлгэхэд зөв санаат нэг ч ардыг гомдоож болохгүй. Үүгээрээ л бид хүчтэй байх болно. Ингэж чадвал, чадах ч болно, дотоод гадаадын дайснууд манай хувьсгалтай энэ өдрүүдэд байтугай ирэх жарнуудад ч барьж уралдахгүй. Уяачин уяан дахь ганц хүлгээрээ биш, бэлчээр дэх адуугаараа наадмын одтой байдагчлан, бидний үйл хэрэг ганц намын гишүүдээрээ бус түг түмэн ардаараа хувьсгалын одтой байх бий вий! Дахин давтан хэлэхэд, нөхөд минь ардын намын гишүүнээс илүүгээр ардыгаа элгэн талдаа авч явъя. Бас хүлэг гэж санаж уясан болгон хүлэг, согоо чихтэй дамар хамартай болгон түмний эх болж чаддаггүй шүү. Муу уяачин морины галбирт хууртаж, төрийн наадамд аль олон хоцрохыг тэр гэх бил ээ!» гэж Сүхбаатарыг ёгтлолтойгоор хэлэхэд хүмүүс инээлдэж байсан. Хичээнгүй сайд Цэрэндорж, баруун хацар дахь хар суурьтай улаан ураа имэрсээр жанжны үгийг түрж: «Энэ түмэн зөв санаа. Гоё үгээр сайхан ярьдаг болгоныг Ардын намд авч болохгүй!» гээд суулаа. Сүхбаатар бамбарлан гэрэлтэх нүдээр хуралдагсдыг тойруулан хараад: «Ард түмэнд маань хамуутай бор даага шиг нь хурдан хүлэг байхгүй гэдгийг та нар бэлхнээ мэднэ. Бид гэвэл ард түмний үлгэрийг үнэн болгох хувьсгалын одонд төрсөн хүмүүс шүү дээ, журмын нөхөд минь ээ!» гэж хэлэв. Зөөлөн боловч цолгиун, энгийн хэр нь бадруун хэлсэн энэ үг Хиагтын босгонд өөрийн нь хадаасан уухайн дуу мэт хүчтэй онгодтой сонстлоо. Энэ үг бол ямар ч завсаргүй энэ л чигээрээ Ардын намын үнэн ба удирдагчийн захиас гэрээс байлаа шүү, хүүхдүүд минь!

	 

	* * *

	 

	Цугласан залуучууд тараад намайг хүлээж эвлэлийн үүрийн дарга л үлджээ.

	Юу нэгэнд нууцхан бухимдах ба хэн нэгнийг хөнгөн өрөвдөх, шударга шударгагүйн заагийг олж тогтоох гэсэн ил тэмүүлэлдээ Оюунгэрэл охины сэтгэл түгшүүрлэж суув. Тэр бээр монхор биш боловч зуувандуу хөнгөн цагаан царайд нь яльгүй томдож харагдах шулуун хамрынхаа самсааг үл мэдэг хөдөлгөн, тийм ч их сормууслаг биш, гэхдээ л эжий ааваас харамгүй заяасан эвлэгхэн давхраа нь хөөрхөн болгож харагдуулах хонин бор нүдээрээ том хараад:

	— Манай Монхоодой гуай цагтаа намын орлогч гишүүн явсныг Бүргэд гуай та мэдэх үү? гэж асуув.

	— Би мэднэ ээ, гэж Бүргэд партизан хариуллаа.

	— Тэр бол шударга бус, юу ч л гэсэн Сүхбаатарч биш явдал болжээ гэж сургаар сонссоон. Ахмадууд та нарын явдал залуу бидэнд хамаатай! гэж эвлэлийн үүрийн дарга нухацтай, нэхэл хатуутай хэлэв.

	— Чи Монхоодойг намын орлогч гишүүнээс хассаныг ярьж байх шив дээ?

	— Тийм ээ, Бүргэд гуай, тийм.

	— Тэгэхэд би энэ суман дээр сууж байв. Байх байхдаа зүгээр ч үгүй намын комиссын гишүүн албатай байв. Эд бидний халааг авч, эдний халааг та нар авч байгаа болохоор ахмадуудын явдал залуу бидэнд хамаатай гэж чиний хэлдэг зөв... Тэр чинь Монхоодойд бол гунигтай, Отгоод бол бардамналтай, залуус та нарт бол сургамжтай тийм л нэг хэрэг болсон юм...

	— Аа намд бол?!.. гэж Оюунгэрэл шатрын хөлгөнд мад зарлах эцсийн шалаа мэт огцом асуужээ. Бүргэд хоёр гялтан нүдээ өргөж охиныг харснаа:

	— Чи миний гурав дахь үеийн зээнцэр Байгальтай минь адилхан хүн юм. Тэр бол миний дэгдээхэй... Оюунгэрэл минь омголон халуун явна даа чи, омголон халуун явна. Энэ элч гэрлээ л битгий алдаарай! гэснээ, — Тэгэхэд ийм явдал болсон хэрэг, охин чи сонс! гэжээ.

	Бүргэд партизан намар цагийн хар модны мөчир мэт үзэгдэх хүрэн гараараа өргөн духнаасаа эхлэн буурал хөмсөг, монхор хамраа дайруулан зээтүүн цагаан сахлаа шувтрахад Оюунгэрэлд сахал нь улам урт болоодох шиг санагдаж байлаа.

	Бүргэд гуайн Оюунгэрэлд сонсгосон яриа доорх ажээ...

	Аймгийн төвөөс хоёр «жаран ес» машин хөлөглөсөөр Отгоо дарга сумын төвд гэнэт буусан нь хэний ч гайхлыг төрүүлээгүй боловч намын комиссын хуралд түүний суух болсон нь огт ойлгомжгүй явдал байлаа.

	Намын комиссын хурал эхлэв. Хэлэлцэх хэргийн төлөвлөгөөнд Монхоодойг Монгол ардын хувьсгалт намд жинхэнэ гишүүнээр элсүүлэх, эс элсүүлэхийг урьдчилсан байдлаар шийдвэрлэх ганцхан асуудал байсан аж.

	Бүргэд гуай суудлаасаа:

	— Надад болох уу, асуулт байна гэнэ. Сум˗нэгдлийн дарга Бадамцэрэн:

	— Болно оо! гэв.

	— Болно оо гэж дээ. Хурал эхлээгүй байхад асуулт явагддаг танай үүрийн ажил ямар замбараагүй юм бэ? гэж Отгоо өчигдрийн уусан архиндаа сүлд нь харьсан нүдээр хийморьгүй гялтан харж, зүрхэн тус газраа илсхийн ихэмсэг дуугарав.

	— Чухам хурал эхлээгүй байхад л асуух гээд байгаа хэрэг шүү дээ! гээд партизан майжганан өндийж:

	— Юу болж байна аа, хүүхдүүд минь! Энэ чинь ямар гэгч хурал хийх гээд байгаа бил ээ?!

	— Нөхөр Бүргэд та гэртээ байгаа биш. Хүүхэд дүү нар, энээ тэрээ гээд байх явдалгүй. Монголын цагаан сараар шинэлж золгох гэж бид энд цуглаагүй сэн билээ. Тэгээд ч монголын цагаан сарыг устгасан шүү дээ бид! Хоёрт гэвэл ямар хуралд ирснээ ухаарахгүй будилж мунгинаад байвал гараад явчихсан ч болно шүү, мануус танаар нэг их дутах нь юу л бол?! гэж Отгоо зүүн гарын хурууны үзүүрээр ширээ бөмбөрдөж, баруун гараар эрүүгээ тулан нөгөө л ядарсан нүдээрээ тод гялтан харж хэлэв.

	— За хүүхдүүд минь намайг өршөөгөөрэй. Цаг өөр болсон юм байлгүй. Миний ухаарч байгаагаар бол та бид сум нэгдлийн намын үүрийн намын комиссын хуралд хүрэлцэн ирээд байна. Гэтэл манай комисст ер хамаагүй аймгийн дарга Отгоо сууж байгаа болохоор би будилж мунгинаж хоцорлоо. Тэгээд л юу болох гэж байгааг мэдэх гэж санаархсан маань тэр...

	Бадамцэрэн дарга дүрхийн босож:

	— Бүргэд та суу. Юу билээ, саваагүй нохой саранд... гэж үг байдаг. Аймгийн намын хорооны товчооны гишүүн хүн аль ч намын байгууллагын, ямар ч шатны ажилд оролцох эрхтэй бөгөөд нөхөр Отгоо даргын өнөөдөр энд сууж байгаа нь та бидний хувьд нэр төрийн хэрэг юм. За, одоо хурлынхаа ажилд оръё. Намын комиссын ээлжит хурал эхэлснийг зарлаж байна. Хурлаар ганцхан асуудал, нэрлэж хэлбэл «Говь» бригадын адуучин н. Монхоодойг намд жинхэнэ гишүүнээр авах уу, аль яах вэ гэдэг асуудлыг хэлэлцэнэ гэж тангараг хайлах мэт сүртэй хэлээд, дүрхийн боссонтойгоо адил дүрхийн суув.

	Орлогчоор элссэнээс нь хойших хугацаанд хийсэн ажлыг нь Монхоодойгоор яриулж, хийх ажлын нь тухай товч сонсоод асуулт хариултын цагтаа орлоо. Төдий л олон асуулт гарсангүй. Асуулт таслах болж байтал Отгоо түрүүнээс хойш ширээ амраахгүй тогшиж байсан зүүн гараа өргөж, эрүүгээ тулаад баруун гараа буулган мөн л бөмбөрдөх зуур:

	— Нөхөр Монхоодой та ингэхэд юунд МАХН˗ын гишүүнд элсэх гээд байгаа бил ээ? Өмнө нь яагаад элсэж болоогүй юм бэ? гэхэд Монхоодой:

	— Би санаа оноогоор намтайгаа нэвтрэлцэх бодолтой хүн. Намын олон түмний нүдээр ажил үйлсээ нэг эргэж харъя гэж боддог юм. Өмнөх хойдхын тухайд бол чамайг энэ сумын намын байгууллагын дарга байхад өргөдлөө хоёр ч удаа өгөөд, нэгийг нь таны гараас буцааж авч өөрөө урж хаясан. Нөгөөг нь... нөгөөг нь та аймгийн даргаар дэвшиж шилжихдээ аваад явчихсан юм уу... эд нөхөд эрээд олоогүй. Харин завшааныг олж асуухад миний өргөдөл үзэгдээгүй биз! гэж Монхоодой «та», «чи» гэх хоёр үгийг санаандгүй хутгаж цуурайлаг хүнгэнүүр дуугаар гудиггүй асууж зогслоо. Зах нь задгай монгол дээлийг хөөргөсхийн бүсэлсэн тэр эр эрэмгий цээжээ түнхийлгэж, толгойгоо цэх хавархаг байдлаар өргөсөн байв. Тасалгаа их шуурганы өмнөх үе шиг нам гүм.

	Отгоо хоёр алгаа нийлүүлэн үрчсэнээ:

	— Үзэгдээгүй шүү. Чиний өргөдөл замд дайралдсангүй. Чи ч бүр нэг чононд өгсөн унагаа сураглаж байх шиг өргөдлөө сураглаж байх шив дээ. Чи надад өгөөгүй юм чинь би яаж мэдэх вэ!...

	— Би өгсөөн. Өгөх өгөхдөө намдаа өгч байна гэж бодож өргөдлөө чамд өгсөн. Гэхдээ намын гишүүнд орох өргөдөл гэхээс Отгоотой давж заалдах өргөдөл гэвэл илүү онохоор тийм өргөдөл болсон байж мэдэх юм. Яана гэх вэ морьтны газар морьтон, байдал тийм л байсан хэрэг...

	«Эхнийхийгээ мань хүн өөрөө ууртаа урчихсан, хоёр дахийг нь Отгоо дарга мөрөө мөшгүүлэхгүй гэж урчихсан тийм л явдал болж дээ, хөөрхий!» гэж Бүргэд партизан гунигтай бодлоо.

	— За одоо ярилцъя! Тэгэх үү дээ, Отгоо дарга аа! гэж Бадамцэрэн үгээ уналдуулан аймгийн даргаас зөвшөөрөл эрж гүнгэнээд, толгойгоо сэжлэн өргөснөө:

	— За, Банзай гуай гараа гозолзуулаад байх шив дээ! гэв. Эхлэн босох гэж өндөлзсөн Базаргарьд тэр араас:

	— Ганц морьт уралдаач, ганц дээлт барилдаач гэгчээр энэ ганц гарт Банзай!.. гэж хорсголонтой хэлээд доош болж байв.

	Үг хэлэх зөвшөөрөл эрэхэд олон гар хэрэггүй ч үнэхээр Банзай гуай гэгч нэг гаргүй хүн байлаа. Тэр хүрэн даалимбан дээлийн зүүн талын хир даг болсон хоосон ханцуйг мушгин авчирч чанх урдаа бүснээсээ хавчуулжээ. Ёстой л хөдөөгийн бор өвөгчүүдийн хэв шинжит дүр болж үзэгдэх тэр атигархан буурал өнчирч өрөөсөн болсон баруун гараа нэг өргөх, нэг буулгах зэргээр зангачин байж нэлээд удаан яриад эцэст нь:

	— Аваргын ажил хийчихсэн хүн шүү, энэ Монхоодой чинь. Адуунд нь чоно орсон нь үнээн. Гэхдээ чоно хэний ч адуунд орж болох биш үү. Дөрвөн цагийн эргэлт, гурван зуун жаран таван хоногийн турш энэ гон бие ганц хүн яаж үргэлж адууны захад зогсох билээ. Тэнэг хүн, ухаант боохой хоёр сиймхийг хэзээ алдаж байлаа. Боохойд өгсөн төлөөсөө өсгөсөн төл нь хамаагүй олон гэдгийг, бас дөчин есөн морь тэргэнд сургаж, морин тэрэгний хэрэглэл дөчин гурвыг бэлдэж, бригадыг ердийн хөсөгтэй болгож байсан, адууг бэлчээрт нь гурван шаттайгаар хөөвөрлөж төлөвлөгөөг зуун тавин хувиар давуулан биелүүлснийг нь Монхоодойн намтайгаа амьдралаа холбох гэж байгаа энэ алтан босгон дээр нь ярихгүй бол хэзээ ярих вэ? Монхоодойг намд жинхэнэ гишүүнээр авах саналыг бүх гишүүдийн хуралд оруулан хэлэлцүүлэх нь зүйтэй байна гэж хэлээд суучхав.

	— За Базаргарьд гуай. Та ярих уу?

	— Тэгье ээ, би ярья! Би нөхөр Монхоодойг намдаа оруулахгүй саналтай байна.

	«Намдаа гэнэ ээ! Ингэж өмчилж болдог сон бил үү» гэж Бүргэд халаглан бодлоо.

	— Ноднин жил их хурлын сонгуулийн дараа энэ нөхөр Монхоодой нэр дэвшигдсэн сонгогдогч Отгоо даргын төлөө саналаа өгөөгүйгээ, «өргөдөл үзэгдэнэ үү?» гэж өнөөдөр хэлж байсантайгаа адил олон хүний дунд хэнэггүй ярьж байлаа. Энэ чинь сумын болон ерөөс манай нууц, шууд, тэгш эрхийн сонгуулийн түүхэнд монгол орон даяар гараагүй явдал. Тэнэг мунхаг энэ хүнээс болж нам, нам бусчуудын бат нягт эгнээнээс итгэгдэж нэр нь дэвшигдсэн Отгоо дарга нэг санал дутуу авсан. Бодоод үз л дээ нөхөд минь, нэр дэвшигдсэн хүнийхээ нэрийг зурж хаяна гэж ер байж болох уу? Оронд нь тэгээд энэ Банзай өвгөний нэрийг биччихсэн байгаа юм даа. Тэгээд ч Банзай хариу барьж өнөөдөр Монхоодойг манай намын эгнээнд авах гэж байна. Нам гэдэг чинь ийм хүмүүсийн өгөө аваа, наймааны бооц биш! Надад өөр нурших юмгүй! Би үгийнхээ эхэнд саналаа хэлсэн...

	— Өөр үг хэлэх хүн байна уу? Байхгүй юу?

	— За, партизан!

	Бүргэд өвгөн майтганан босож:

	— Би Монхоодойг сайн мэднэ ээ. Ийм хүнийг намд авахгүй юм бол, энэ хүн өөрөө байтугай нам хохирно. Ингэж чин үнэнээсээ бодож байна. Өөр юмгүй ээ гэв.

	Отгоо дарга шал таазыг доргитол тас тасхийлгэн инээж:

	— Нэг хүнээр нам хохирно гэж юугаа яриад байна аа! Ахмад ахмад гэхээр та нар хэтэрхий дураараа дургих юм!... хэмээв.

	— Би дургиж байж болно оо. Гэтэл нэг нь нийтийн төлөө, нийт нь нэгийн төлөө гэдэг сургаал маань манай голч шударга сургаал хэвээрээ л байгаа шүү! Энэ сургаалыг анхлан Сүхбаатар хэрхэн тунхаглаж байхыг би харсан хүн!..

	— За больё, нөхөд минь, лоозондохоо орхиё. Тэгэхлээр нөхөр Бадамцэрэн хө, чиний бодол санал юу байгаа билээ?

	— Миний юу, дарга аа, миний бодол бол Монхоодойг намдаа авахгүй ээ. Нэгд, багш байсан хүн, манай хуучны алдарт сэхээтнүүдийн төлөөлөгч Базаргарьд гуайн саналыг би зуун хувь дэмжиж байна. Хоёрт Монхоодой болбоос шашин төрийг хосолж... үзэл суртал, зан суртахууны хувьд хачин доор уначихсан хүн. Сүхбаатарын зургийн өмнө арван хэдэн жил зул барьж байгааг нь л бодоод үз! Энэ юу гэсэн үг вэ?.. Гуравт чононд даага өгсөн. Банзай та яаж ч хамгаалаад хэрэггүй. Би нөхөр Базаргарьдын саналыг дэмжиж байна. Юманд даруулга хэрэгтэй гэдгийг далан настай энэ өвгөн ярьж байна шүү дээ... За Отгоо даргынхаа үгийг сонсъё.

	— Надад үг гээд байх юу байх вэ? Монхоодой миний төлөө саналаа өгөх өгөхгүй нь өөрийнх нь хэрэг төдийгүй, нам ард түмний, бидний нүдний цэцгий мэт хайрлаж хамгаалж байх ёстой манай ардчиллын хэрэг гэдгийг мартсан байна билээ. За, тэр яах вэ. Ингэхэд Монхоодой чи чинь хэвлэл хэр зэрэг уншдаг бил ээ?

	— Уншдаг аа.

	Отгоо том хүрэн цүнхээ уудалж, «Үнэн» сонины нэг дугаар гаргаж ирээд:

	— За, за, за. Аан хаан, тийм байдаг байж. Чи хө «Үнэн» сонинд сая ойрмогхон гарсан «Малчин ба отор» гэдэг тэргүүн өгүүллийг уншсан уу?

	— Уншсаан.

	— Тэнд юу гэж бичсэн байна?

	Монхоодой сайн санаж байсан учир нэлээд дэлгэрэнгүй яривал ийм бэрхшээлтэй тулгарна гэж бодоогүй бололтой Отгоо хөмсгөө нэг сөхөж, нэг буулгаснаа:

	— За, тэгэхлээр дундуур нь юу гэж бичигдсэнийг санана уу?

	— Тэргүүний дундуур уу, наад сонины чинь тэргүүн өгүүллийн дундуур өвөл цагийн отрын ангилал, нүүдлийн бэлтгэлийн талаар бидэнд зөвлөмж болохоор аятайхан юм хэлээдэхсэн байна билээ шүү.

	— Аа тэгвэл, дундаас доохнуур?

	Монхоодойн ярихыг Отгоо хайхрамжгүй сонсож сууснаа:

	— Боль, нөхөөр! Чиний яриад байгаа чинь тэргүүн өгүүллийн төгсгөлийн өгүүлбэр, дүгнэлт нь байна.

	— Би тэгвэл санахгүй байна аа!

	— Дундаас доохнуур юу байгааг санахгүй байна гэж үү?

	— Тийм ээ, санахгүй байна. Дундаас доохнуур, чи л байгаа байх! гэж хатуу хэлээд муу эсгий малгайгаа авч сугавчлан гарч явах гэснээ эргэж:

	— Ноднин энэ нөхөр Отгоо сонгуулиас гурван сарын өмнө сумын төвд хоёр машинтай ирж Бадамцэрэнтэй айл хэсэн гурав хоног архидаад эмнэлэгт хэвтсэн. Зүрхэнд нь иллэг хийж хоёр эмч нойргүй, хоёр эмчийг нойр хоолгүй ажилтай байхад Баянбүрдийн зүүн хөндийд нэг эмэгтэй жирэмсний хүндрэл болж ахан дүүс, эр нөхөр нь бас нойргүй. Тэгээд ...тэгээд зогсоогүй ээ, жирэмсэн эмэгтэй нас барсан. Үхэл, боохой, тэнэг хүн гурав хэдийд ирэхээ мэддэг нь энэ. Отгоо дарга аймгаас нисдэг тэрэг дуудуулж аймаг руу, Улаанбаатараас онгоц ирүүлж хот руу ачигдсан. Нэг ч сонгогчтой уулзаагүй. Энд соёлын ордон бэлдсэн хэвээр, хөдөө бригадын төвд ардууд цуглаж тэнд хүлээсэн хэвээр хоцорсон. Ийм хүнийг би их хурлын депутатаар сонгохгүй гэж нэрийг нь зурсан. Үнээн.

	Бадамцэрэн дүрхийн босож...

	— Дуу, нөхөр Монхоодой, дуугаа тат. Намаар тоглох эрх чамд хэн олгосон юм бэ? Чамайг би батлан даасан даалтаасаа буцлаа. Намдаа ч оруулахгүй!..

	Хаалга аяархан дуугараад хүн гараад явчихсан нь Монхоодой байж билээ. Энэ нь ээх наран том үйлдвэрийн хөөн хар утаат үүлнээс гарч чадахгүй цухалдсаар байгаад шингэчих шиг мэт бодол үлдээв.

	Цагийн дараа Монхоодойг намын үүрийн нарийн бичгийн даргын өрөөнд дуудан ирүүлж орлогчийнх нь батлахыг хурааж авснаар тэр өдрийн явдал хэн нэгний халаг харамсал, хэн нэгний инээд хошигнолоор төгсжээ.

	Намын комиссын хурлыг хаяж Монхоодойг гарсны дараа Бүргэд гуай босоод:

	— Би өвгөн хүн, наяыг өнгөрч наслаад явна. Эрхбиш нүд хөдөлж, бодол эргэлдэхтэй байгаа болохоор би амьд юм шиг, хүмүүс миний үгийг сонсохгүй надтай тоож хэлэлцэхгүй болохлоор би үхсэн юм шиг явдаг боллоо. Ингэж үхсэн амьдын хооронд явах нь намайг гутаах боловч нэгэн зэрэг бас намайг хувьсгалын удирдагч Сүхбаатарыгаа, Сүхбаатарч нарыгаа төлөөлөх хэрсүү ажиглагчийн суудалд суулгаж өгчээ. Отгоо дарга энд байхдаа гурван жил уулын модыг борцолсон. Эхний жил ер нь хэчнээн хүн ажлаа алдаж, хэчнээн олон нүх ухаж, нүх болгоны тоогоор мод авчирч амсар дээр нь архиар даруулж тостой хуушуур идэцгээлээ дээ! Хоёр дахь жилд нь зуун хувь үхсэн модыг авч хаяж, мөн л нүхний тоогоор мод авчирсан. Мөн л тостой хуушуураа архиар даруулсан. Гурав дахь жил нь энэ зураг давтагдсан. Монхоодойн хариулж явсан адуунаас нэг даагыг чоно идсэн гэдэг үнэн. Ширээт хайрхан уулын хариулж байгаа ой модны даага гэлтэй тэр олон зулзаган бургасыг хэн идсэн болж таарч байна?!.. Хэн ч ял хүлээгээгүй, хүлээх ч үгүй л болов уу?

	Та нар манай ардын хувьсгал олбогоос нь огшуулсан, миний зүс зүсээр нь мэддэг байсан тэр ноёд язгууртнуудаас долоон дор загнаж байдгаа больж үз. Энэ бүхэн чинь ноёдыг халсан Сүхбаатарын үйл хэрэгтэй харш байна. Өнөөдөр л гэхэд ёсгүй юмыг ёс болгож хурлыг Отгоо чи даргаллаа. Шивээ Хиагтын босгонд Сүхбаатар жанжин ардын журамт цэргийн хэн нэгнийг дэг сахилга алдлаа энээ тэрээ гэж шалтаг заан тулалдаанд оруулалгүй гэдрэг буцааж гэр лүү нь хөөж байгаагүй юм шүү. Монхоодойг сонины тэргүүн мэргүүнээр гоочилж байгаад намд жинхлүүлэлгүй явуулчихдаг чинь сүхбаатарч ёсонд тун харш байна даа хө! Чи... та нар эргээд дээшээ харцгаа! Тэр! Сүхбаатарын хөрөг. Дарга болгоны суудлын ард хууль шиг нэг Сүхбаатарын хөрөг байдаг. Монгол улсад маань олон сайн дарга бийг би мэднэ. Гэвч бас дутуугүй олон муу дарга байдаг. Үйл хэргийг нь үргэлжлүүлэхгүй юм бол энэ хөргийг юу гэж өлгөцгөөдөг юм бэ? Хуурамчлах л гэж өлгөцгөөдөг юм уу? Ингэж Сүхбаатарыг минь бурханчилж байхыг харахаас үнэндээ энэ муу хоёр нүд сохорсон нь дээр санагдах юм! Монгол ардын хувьсгалт нам чинь Отгоо, Бадамцэрэн хоёр биш шүү, энэ хоёрхны ч нам биш! Ардын нам... Сүхбаатарын минь нам! Бас миний нам! Намайг өнөөдрөөс эхлэн энэ үүрийн намын комиссын гишүүнээс хасчих. Бидний цусны бүлэг өөр өөр юм байна. Харин залуучуудын эвлэлийн үүрийн халамжлан хүмүүжүүлэгч болъё! гэж ярьжээ.

	Отгоо тодорхой хариу өгөлгүй:

	— Яалаа гэнэ ээ, яалаа гэнэ ээ! Бас ч гэж.. бас ч гэж... гэснээ шал тааз доргитол тас тас инээд алдаад л өнгөрч билээ.

	...Тэгэхэд тийм л явдал болсон хэрэг.

	Оюунгэрэл бурхан Дарь эхийн гар шиг уран шулуун хуруутай цагаан гараар Бүргэд гуайн үрчлээт духыг зөөлөн илж:

	— Бид өөр замаар явна аа! гэж итгэхгүй байхын аргагүй бат үнэмшилтэй хэлэв.

	— Монхоодой жинхэлж чадаагүйгээр нам минь бяцхан ч болов хохирсон юм. Гэтэл улс орны хэмжээгээр ийм бяцхан хохирол хэчнээн олон гардгийг бүү мэд шүү дээ, охин минь гэснээ:

	— Тэр, чи хар аа гээд Бүргэд партизан орныхоо толгой дээрээс пионерын улаан бүч авч баруун гартаа өргөв. Тэгснээ байранд нь аяархан тавиад:

	— Мянга есөн зуун хорин нэгэн оны долоодугаар сарын зургаанд бид улаан, шар хоёр тугийн ишийг шилдэг хоёр эрийнхээ дөрөөнд зоолгон Тасган овоон дээгүүр даялан Хүрээ нийслэлд орж ирсэн юм. Шашин төр хоёр зааглагдсаны утгыг илтгэж Сүхбаатарын тушаалаар шар тугийг улаан тугаас нь дайжуулан богдын ордны үүдэнд аваачиж хатгасан билээ. Тэр туг Богдтойгоо хамт хувьсгалын дөрөвдүгээр онд үгүй болсоон. Нөгөө улаан тугийг нь бүх цэргийн жанжны хашаанд ёслолтойгоор хүргэж өндөр ишинд мандуулсан. Шар тугийн улс чи бидний эх орон эхлээд улаан˗шар тугийн орон болж дараа нь үүрд мөнхийн улаан тугийн орон болсон нь ийм учиртай. Өнөөдөр чи бид хоёрыг дунд сургууль дээр очиход тэр бүлтгэр хөөрхөн хүүгийн миний хүзүүнд зүүж өгдөг энэ улаан бүч бол хувьсгалын жанжин тугийн жар дахь жилийн зээнцэр нь юм. За чи ингээд одоо сонс! Монхоодойн ярьсныг би чамд ярья. Сүхбаатар жанжин шиг минь галтай цогтой, орой руу ортол ярьдаг хүн шүү, энэ Монхоодой! Ээ дээ, сийрэгхэндээ сийрэгхэн. Бас сэтгэлийн гүнээс жигшиж чаддаг эр байгаа юм. За тэгэхлээр цаад Монхоодойн чинь яриа энэ:

	«Аймагт дэвшиж очсон тэр Отгоо дарга, энэ Бадамцэрэн, «хуучны алдарт сэхээтний төлөөлөгч» гэгдэх Базаргарьд эд гурав чинь нэг довон дээр бие биеийгээ олоод төрхөмлөгдчихсөн улс! Өөр үгээр бол муу өвчинд баригдчихсан дамшгууд байгаа юм. Багын анд, хамаатан садан, сургууль соёлын гороо гортиг нэгтэй хүмүүс хамт олон дотор олшроод ирэхлээр өөриймсөглөхийн өвчин дэлгэрдэг. Хошуу цорвойх өвчин ч гэж болох юм. Энэ өвчинд баригдсан хамт олон, байгууллага наанаа найрсаг гялалзуур мэт хэр нь цаанаа үгээгүй ихээр сульдаж доройтдог нь бүр жам. Ер нь гэвэл бүтээж туурвих, санаж сэтгэхийн гэгээн тэнгэр дэх од ширгэж, харанхуйлан сохрохын аюул шиг аюул хаана бил ээ!

	Тийм өвчин нь арын хаалга олшрох, ая тал засах явдал ихсэх, шударгыг гүдэгдүүлж, луйварчдыг газар авхуулах, улсын эд хөрөнгө, унаа малыг сүйтгэх, өөрснөө өргүй туйлж, нийгэмд үргүй зардал гаргах, дээшээ зусар загнах, доошоо найргүй хандах зэрэг янз бүрийн хэлбэрээр илэрдэг бөгөөд дээрх шинж тэмдгүүд ихэнх тохиолдолд давхардсан байдаг нь бүр ч хортой. Бүр өмөн үү л гэсэн үг. Энэ өвчний бичил биетэн ярьдаг утас, худал үнэн магтаж маалингадсан «нөхөр... тэрний ажил байдлын тодорхойлолт» гэх мэт бичиг цаас, түүнчлэн шүлсээр халдварлана. Чухам хэлбэл нийгмийн халдварт өвчин юм. Өвчний онош танигдаж, нэр нь өгөгдсөн хэр нь хэрсүү ухаанаар бодож үзэхүй, шинжлэх ухааны үндэслэл бүхий, эмчилгээний донжтой арга бас л олдоогүй байна! Эрдмийн зэрэг хамгаалагчдын тоо олширсоор гэх боловч энэ өвчнөөс мэргэдийн ухаан тойрох нь дэлхий гараг нарыг тойрохын адил алс холуур хэмээвээс хилсдэхгүй! Ажил албан дахь танил талын өвчнийг анагаах ухаанд бол цус ойртохын өвчинтэй ижилсгэн ярьж болно гэж санах юм! Цагтаа мянга мянгаар тоологдож, сайн нягтлан, сампин хоёрыг баярлуулж байсан дархдуудын цаа бугаас ганцхан мянган толгой бийтэй үгүйтэй үлдсэн гэж сонслоо. Та мэднэ, цаа буга бол уул хайрхан эцэг, ус хатан эхийн хамгийн эрдэнэт үр нь биш юмаа гэхэд манлай сайхан амьтдын нэг яахын ч аргагүй мөн... Ай даа, юу гэх вэ, цус ойртохын хөнөөл гамшиг гэдэг энэ. Холын нэгэн дулаан орны үлгэрийн мэт захын бөглүү хязгаарт омог отгийн цус хэр хэмжээ хэтэрч ойртсоноос найм есхөн насны хүүхдийн хэр биетэй хорь гарсан харчуул хүүхнүүд таван жил ном заалгаад бичих уншихыг ч сурдаггүй гэнэ. Энэ тухай би хаа нэгнээс олж уншсанаа ярьж байна. Тэр одойнуудын дур гутам явайгүй нүүр царай, өрөвдөлтэй хэр нь жигшилтэй төрх байдлыг байгаль эхийн ёгтлон бүтээсэн «ЭРДЭНЭТ ХҮМҮҮН ИЙМ БАЙХ УЧИРГҮЙ!» нэрт анхаарлын зурагт хуудас гэвэл зохилтой. Төрөл ойртсон цусны төөрөг тавилан ингэж л төгсгөдөг ажээ.

	Одой хамт олныг төрүүлж байгаа ойртсон цусны буюу өөриймсөглөхийн өвчнийг манаач нарын барьж явж, тэвэрч унтдаг, хулгайчид огтоос гэмгүй, харин нийгэмд ихэд хортой цэнэггүй буутай адилтгавал бараг ононо байх! Товчоо ганц үгээр хэлэхэд хошуу цорвойх өвчин гэдэг маань шүүмжлэлгүй эзэн, эзэнгүй шүүмжлэл, ардчилалгүй хамт олон, хамт олонгүй ардчилал юм! Бас тэр чигээрээ «эрдэнэт хүмүүний алба ажил ийм байх учиргүй!»˗г анхааруулсан ёгтлолын зурагт хуудас юм.

	Тийм газрын ажил ямар байдгийг өөрөөр жишээлж хэлэхэд мануухай л гэсэн үг. Далай баян монгол хэлэнд хамгийн муухайгаар харааж байгаа хараал бол «МАНУУХАЙ» гэж хэлж хараах хараал! Хотонд чоно ороод ирэхэд баярлах балмагдахын аль нэгэн ид шидийг үзүүлэх сэтгэлгүй, цээжинд цохилох зүрх, цэнэгтэй буу өргөх гаргүй, харах мэлмий, хашхирах дуугүй, хөсөр модон саваан араг биетэй дээврийн хуучин тасархай шар эсгийг мануухай гэдгийг хөдөөгийн хүүхэд болгон лав мэдэх биз!» Монхоодой ингэж л ярьдаг хүн! гэснээ Бүргэд дуугаа намсгаж:

	— Хүүхдүүд минь, Оюунгэрэл минь, чи Байгалийн минь ахмад үе нь болох билээ. Та нарын хийж байгаа ажил алба мануухай байх учиргүй шүү! Та нарын хийж байгаа алба ажил Сүхбаатарыг дагалдан Хиагтаас Хүрээ хүртэлх долоо хоногийн аянд бидний хүлгийн дэлнээ хийсгэж авчраад, их жанжны тушаалаар цэргийн яамны хашаанд асааж мандуулсан манай ардын хувьсгалын жанжин тугийн дүү нар, мянга мянган улаан дарцаг байх учиртай. Та нар бол өнөөдрийн Сүхбаатарчууд, учир нь өнөөдөр бол Хиагтын босгонд эхэлсэн их явдлын хувьсгалт амьд үргэлжлэл... Намайг энэ Отгоо, Бадамцэрэн нар хүн гэж тоож хэлэлцдэггүй боловч би энэ мэтийг бодож явдаг зөнөг өвгөн дөө! гэжээ. Партизаны ихэд ядарсныг Оюунгэрэл одоо л үзэв. Тэр хүүхэн Мөнхийн ус гэж байдаг болоосой Бүргэд гуайд олж уулгах минь! хэмээн гашуунаар бодлоо.

	Өглөө болжээ. Би Цэнгэлмаагаар хүргүүлэн Зочид буудлын босгыг дөрвөн хөллөхөөс наагуур арай гэж нэг юм давж орж ирснээ бүүр түүрхэн санаж байв. Толгой дүнгэнэж хангинаад, санчгийн судас цахилгаан тог залгасан мэт лугшин булхаарч, дотор гэдэг авах юм байхгүй. Гэвч төрсөн нутгийн өссөн довон дээр өдөрхөн зүсийг нь анх үзсэн сайхан хүүхэнтэй янагийн үлгэр хэлэлцэн, архины хөлчүүрхлийг тайлах, нэмэн хөлчүүрхэх хоёрыг зэрэгцүүлж, жаргах гуниглахыг хослууланхан өвсөн дээр сууж байснаа нэхэн дурсахад таатай ч юм шиг, ичмээр ч юм шиг болж байлаа.

	— Би ганц аяга архи залгилчхаад, мах сайн огтолж, бууз дутуугүй идэж, эзэгтэйн гараар мөнгөн аяганд ингэний сүүтэй цай аягалуулан хэд хэд уучхаад дарга орлогч хоёрын эв зайг олсхийн гарахаар завдаж байтал... гэж хэлэхэд:

	— Битгий гар аа, битгий гар! Наанаа жаахан саат гэсээр би ороод очсон биз! хэмээн цээжинд өд шиг хөнгөн наалдаж Цэнгэлмаагийн наалинхай хонгор дуугаар хэлж байсан нь санаанд орж ирэхэд би нүдээ аньж орхив. «Тэдэнтэй тэгж хутгалддаг нь сэтгүүлчийн ёсонд хазгай л хэрэг боллоо. Гэвч яана гэх вэ, эр хүн нэг л сайн уугаа биз... Эднийхэн ер нь л биш болчихсон улс байна. Ялзрал л гэх үү дээ. Тодорхойлчихоор өөр ончтой үг байхгүй л болов уу! Төвийнхнийг архидуулах зэргээр зулгуйдаж энэ тэр худал үнэн аварга, баатруудыг төрүүлэх замаар ажил үйлсийнхээ нүүрийг тахлах аргад гарамгай сурсан хүмүүс юм. Аймгийн төвөөс утсан жолоодлогыг нь Отгоо өгч, сумын төвд утасны үзүүрт эд нь хүүхэлдэй болж тоглодог байх нь ээ!» гэж бодож хэвттэл:

	— Сурвалжлагч гуай та босох болоогүй сэн үү гэх хөгшин хүний сөөнгө хоолой сонстов. Энэ бол Бүргэд гуай байлаа. Би Бүргэд гуайтай нэг өрөөнд орсноо одоо л мэддэг байна.

	— Бид ирэх жилээс хөдөлмөрийн баатар төрөх хоньчны хотонд очих юм гэнэ ээ!

	— Сайн байна уу, Бүргэд гуай! Би одоо бослоо... Партизан бид хоёр нэг машинд суув. Давхин давхисаар цагтаа «Баян Банзай» гэгдэж, зартай ч, малтай ч явсан, одоо бол далыг нэлээн гараад насалж яваа өвгөн буурлынд очлоо. Бага насныхаа дуртгалыг нэгэн бүлэг зохиол болговол нэлээд олон хуудсыг нь эзлэхээр манайхтай айлсаж амьсаж, хөршилж хөөрсөж явсан хүн билээ Банзай гуай. Партизаныг үзэхдээ миний хуучин танилын баярлаж байгаа гэдэг учиргүй.

	— Нөгөөх намын комиссын хурлаас хойш та бид хоёр чинь бараг дайралдсангүй шүү дээ. Тэгсхийгээд л та сангийн аж ахуй руу нүүлээ гэж дуулдсан. Хааяа нэг ирж эвлэлийн хүүхдүүдийг халамжлаад явлаа л гэж сонстох юм. Том партизан ах арга ч үгүй юм биз, тэтгэвэрт гарсан жижиг малчны өмгөр хар овоохойгоор яаж шургаад байж амжих вэ! гэж Банзай гуайг үг хаяхад Бүргэд өвөө маг магхийн инээгээд:

	— За намайг цаашлуулах ч яах вэ. Нутгийнхаа дүүтэй танилц! Нэр нь Цэрэндорж. Должин хүүхэн гэж явсны дунд хүү нь юм байна. Бид хоёрын замын үзүүр эхлээд нэг дов руу, ухаан нь танайх руу чиглэснийг машинд ороод л мэдэлцдэг хэрэг...

	Банзай гуайн нүд орой дээрээ нэг гарч, хацар дээрээ нэг бууж, гайхалзан байснаа:

	— Үгүй ээ, энэ чинь чи мөн үү! Нээрээ мөн байна шүү дээ. Мантайсан өндөр цагаан эр болчхож. Бас хөгшрөх ёоз орчхож. Алив үнсүүл, алив үнсүүл! гээд миний хоёр хацрыг ээлжлэн үнсэв.

	— Должин гуайн минь хүүхдүүдээс аваад ирдэг Бүргэд ах тун сайн байна. Эдний ээж чинь миний амийг авраад өөрөө сүйдсэн хүн! Эм хүн гэхэд над шиг зуун эрийг ч дагуулахааргүй хүн явсан юм даа, хөөрхий. Хүний сайн нь явж, хүлгийн сайн нь ийлдэг болсон хойно яана гэх вэ, би үлдэж тэр хүн одсон хэрэг... За за цай ууцгаая... май, цай уу! Идээ ид... За хүү тэгээд ажил алба юу вэ дээ?

	— Би сурвалжлагч хийдэг ээ.

	— Ах чинь хаана байна?

	— Ах нэгдсэн эмнэлгийн дарга.

	— Дүү чинь?

	— Дүү сургуульд хичээлийн эрхлэгч.

	— Эд нарын зудын ишиг шиг гурван өнчин амьтан явсан нь саяхан даа саяхан. Одоо тэгтэл сэрүүн хангайн дэнж дэх сэмбэрүү шиг гурван эр бол оо юм байна даа. Засгийн ач, чиглүүлж зүглүүлж өгсөн ухаант ээжийнх нь хишиг энэ... Бүргэд гуай минь, эдний эжий... алив май цай уу! Уухай, дахиад нэг хийлгэчих! Одоо удалгүй хоол болно. Манай хөгшний нэрийг Пагма гэдэг юм. Хоол хийнэ гэж хурдаан, цахилгаан тогоо л гэсэн үг... За тэгэхлээр эдний эжий, Бүргэд гуай, миний амийг аварсан нь ийм учиртай. Хөөрхий минь, манай хонийг хариулдаг байлаа. Тэгээд хаврын их шуурганаар хоньтойгоо уруудаж төөрчээ. Би айлд архидаж яваад бас төөрчээ. Тэгээд тэр их шуурганд, тэр их талд төөрсөн хоёр төөрөг уулздаг байна шүү. Их шуурганд хонь харагддаггүй, тун их тулж очихлоор хүн морь хоёр л харагддаг юм байна билээ. Би салгалж яваад яг Должин гуай дээр орчихсон юм сан. Миний архи ч тэгээд л гарчих нь тэр. Даарч байгаа гэж учиргүй. Бид хоёр, цасан шуурга бид гурав бүтэн хоног нүдэлдэв. Би морио ч алдчихлаа. Их хан тэнгэр агсрах аяглахаа намдах үед Должин гуай минь тэсэхгүйд хүрч билээ. Тэгээд хүрмээ надад тайлж өгөөд:

	— Хоёулаа үхээд яах вэ, нэг нь л үхье. Банзай чи сонсож бай. Гар хөл хоёр хөлдөхдөө амархан. Минийх хэдий нь хөлдчихсөөн. Би одоо энэ суудлаас босож чадахгүй. Чи баруун гараа өврөөсөө битгий салга. Зүрхэн талынхаа зүүн хөх махыг баруун гараараа үен залгаагүй базалж, дороо шогш!.. Тэгвэл адаглаж нэг гар чинь үлдэнэ гэсэн юм. Тэгээд хар аа, миний баруун гар үлдэж, зүүн гараа хөлдөөж тайруулсан нь энэ билээ. Ийм л хүн явлаа даа, эдний эжий! гэж ярив. Банзай гуайн сэтгэлээс дутуугүй Бүргэд гуайн сэтгэл хөдөлчихсөн суулаа.

	Гэрийн эзэн хоосон унжих зүүн ханцуйгаа өмнөө авчирч мушгисхийн бүсэндээ хавчуулаад:

	— Эд нар Монхоодойг гадуурхаж, нүд муудсаныг нь шалтаг болгон, өсөж өөдөлж байгаа хүүд нь ч өгөлгүй адуунаас нь салгаж, үхэр дамжуулаад хонин дээр авч ирсэн дээ. Одоо Аргалын ууланд яваа. Таныг сангийн аж ахуй шилжсэнээс хойхон л адууг нь булаачихсан. Отгоо, Монхоодойтой хар багынхаа өштэй юм гэсээн. Тэгээд Монхоодойг биш, Мэндээ гэж... хуучин багш байсан яагаа вэ, Бүргэд гуай, нөгөөх бидэнтэй намын комисст бас байсан, одоо ч байгаа Базаргарьдын хүргэн тэр Мэндээ гэдэг мангуудуу эрийг ноднин жилжин түшиж тойглож байгаад улсын аварга болгочихсон. Одоо хөдөлмөрийн баатар болгох гээд аймгаас өвс ачиж, Шүүтийн говийн шүү хужрыг гадаа нь овоолох зэргээр үзэж тарж байх юм байна шүү дээ...

	Бүргэд партизан духнаасаа эхлэн мөөрөн хамраа дамжуулж цагаан сахлаа шувтартал илбээд:

	— Тийм ээ эд тэгдэг улс, гэм биш зан. Гэм занд орчихлоороо л Монхоодойн хэлээд байдаг өөриймсөглөхийн өвчин, цус ойртохын өвчин болдог жамтай. Хөдөлмөрийн ч бай, улсын ч бай баатар уг нь өөрөө төрдөг баймаар. Тэгэхэд эд нар хөдөлмөрийн баатар гэдгийг чинь байшин амбаар шиг хадаж дархлах гээд гурилан лүд шиг юм босгочхоод сууж байна. Ямар вэ дээ, Цэрэндорж минь! Сурвалжлагч минь. Ай даа, эдэнд л хэлмэгдэж уусчхав. Муу хүмүүс, архи хоёр уусгаж найруулахдаа шидтэй шүү, чи сайн эхийн хүүхэд, сайн гүүний унага! гэнэ. Ичиж эвгүйрхсэн би доошоо харж хуумсан хууман инээмсэглэхчээ болоод толгой дохиж суув. Сэтгэл нэлээд хөдөлж бие тавирсан гэрийн эзэн том том дуугаран:

	— Тэр үнэн. Бас... бас «Цэрэндорж минь» гэснээ: — Хөөе Цэрэндорж оо, эх чинь чамаар над руу явуулсан нөгөөх маршалын бэлгийн мөнгөн домбо тэргүүтэн чамин эд хогшлыг чи санаж байна уу? хэмээв.

	— Санаж байна аа!

	— Тэрний чинь нэг хүнийг тахин шүтэх явдлыг шүүмжлэх үеэр Отгоо дарга Базаргарьдыг дагуулж манайд орж ирээд хураачихсан шүү дээ. Хураачихна ч гэж дээ, булаагаад л авчихсан. Бичиг цаас өгөөгүй. Улс нийгмийнхээ хөмрөгт ороогүй юмыг булаасан л гэхээс яах вэ.

	— Одоо тэгээд хаана байдаг юм бол оо? гэж би харамслаа нууж чадалгүй түгшүүртэй харц өргөн асуулаа.

	— Одоо юу, одоо Отгоо даргын ханын шүүгээг донхор есөн бурхны нь хамт чимж байгаа гэсээн гээд Банзай гуай их л гунигтайгаар бодлогошрон дуугүй болов.

	 

	* * *

	 

	Бид хоёр Банзай гуайнхаас «мордож», Базаргарьд гуайн хүргэн Мэндээгийнхээр ороод сумын төв рүү шууд буцлаа. Бадамцэрэн орлогчтойгоо, бас болоо ч үгүй Цэнгэлмааг хажуудаа суулгачихсан архидаж байсан болохоор, тэгээд ч «төрөх» баатрыг сурвалжлах хорхой өчигдөр оройноос дарагдаж үүнийг Банзай гуайн яриа лавшруулж өгсөн учир би «Гурилан лүд» шог найруулал бичихээр сэтгэл шулуудсан нь тэр юм. Тэд Бүргэд гуай бид хоёрыг үлдээх гэж яаж гуйж, яаж хошуу цорвойж, яаж худлаа уурлаж нүд эргэлдүүлж, Цэнгэлмаа яаж аальгүйтэж сүүлдээ «гуньж», Бадамцэрэн яаж ахархаж сүүлдээ айдас дүүрэн нүдтэй хоцорсныг санахдаа дотроо инээд алдан явав.

	Өвгөн партизан миний зүг ёозгүй харснаа:

	— Өрөөсөн дугуйнуудаа дахин үзэв үү. Надгүй явсан бол нийлмээр байгаа биз! Өчигдөр чи ч мөн хачин болтлоо ууж билээ дээ. Нийслэлийн том сонины сурвалжлагч «үлгэрлэлгүй» яах вэ. Сайхан хүүхнээр урхи хийхээ гэдэг чинь урьд ч байсан, одоо ч хотод төдийгүй хөдөө байгаа «эрдэм»! Би чамайг шал тоохгүй байна гэхэд нь миний дотор палхийгээд явчихлаа. Ийм өвгөчүүл нэг буруу харвал бурхан буруу харснаас дор байдгийг мэдэх тул өвгөний үг надад их л хүндээр туссан нь тэр юм.

	 

	* * *

	 

	Бүргэд гуайн хөршилж байсан айлынх нь хархүү ирж өвгөнийг сугадаж гарсны дараахан эвлэлийн үүрийн дарга ороод ирдэг байна. Би олзуурхах байхаа мэдэхгүй суулаа. Залуу цолгиун нас гэдэг ид шидтэй болохоор удсан ч үгүй бид хоёрын хооронд энгүүн яриа хөөрөө дэвэрч билээ. Оюунгэрэл Бүргэд гуайг төрсөн өвөө шигээ, Монхоодойг төрүүлсэн эцэг шигээ хайрладгийг, бас тэр охины хэрсүү чигжлүүр бясалгал, уншсан сурсан нь чамлалттай боловч яах аргагүй зөв эссэн задгай цагаан ухаантай, сайхан сэтгэлтэй хүүхэд юм гэдгийг, бүсгүй хүн гэхэд хийж бүтээх гэсэн сэтгэлийн их салхитайг нь яриан дундаас олж мэдэв. «Энэ чинь ээ хө, нэгэнт сурвалжлаад биччихсэн бэлэн тэмдэглэл байна шүү!» гэж би бодсон юм.

	— За Цэрэндорж гуай, Бүргэд өвөөд ирээд явлаа гэж хэлээрэй. Ном хүнтэй адилхан хүнийг хүлээдэг юм. Ширээн дээр дэлгээстэй байгаа номдоо би «Өнөөдөр уншиж дуусна» гээд амлачихсан байхгүй юу. Ном маань намайг хүлээж байгаа. Би явлаа.

	— Сайхан ном уу?

	— Дунд нь ортол уншлаа. Дундын л ном юм уу даа. Дундын ном юу ч л гэсэн дундын хүнээс дээр байх. За баяртай гээд гарч одов.

	Ширээн дээр эвлэлийн үүрийн даргыг хүлээж байгаа дэлгээстэй номын, нэрийг нь зориглож асуугаагүй зохиолчид хөнгөн атаархах сэтгэл төрөхөд би өврийнхөө дэвтрийг гаргаж:

	— «Ном хүнийг хүлээдэг (Дундын ном ч сайн хүнийг хүлээдэг) «Гурилан лүд» (шог найруулал) гэсэн хоёрхон зүйлийг тэмдэглэв.

	...Харуй бүрий болж байхад өвгөн партизан орж ирлээ.

	— За, Бүргэд гуай хоёул жаахан хуучлах уу?.. Аан тийм, эвлэлийн үүрийн дарга таныг сураглаад гарна билээ.

	— Тэр чинь охин даага болохоос уралдах л дааганы нэг дээ! Юу ярьж байх юм бэ?

	— Монхоодойн хаяж гарсан намын комиссын хурлын тухай ярьж байна билээ.

	— Аа, тийм үү? Чамд сургамжтай юм болж дээ!..

	Сум˗нэгдлийн төвд ирсний дөрөв дэх хоног. Буудлын жижигхэн хэр нь хотын буудал шиг тохилог засалтай, тэгэхдээ хотын барилга, өвлийн бүүдгэр тэнгэр адил зулай дарсан намхан биш өндөр адартай, том цонхтой саруулхан тасалгаанд орж ирэхэд партизан маань намайг:

	— За сурвалжлагч хүүгээр сонин сайхан юутай байна даа? гэсэн үгээр уриалгахан нь үгүй ч, хүйтэн бишээр угтлаа. «Мань хүн миний нөгөөх архидалтыг зуусаар л сууна уу даа!» гэж би хулгасхийн бодов.

	— Юмгүй дээ, тайван сайхан. Урьд шөнийнхөө цоохорлосон «Гурилан лүд» шог найрууллаа хуулж өөрийнхөө сонинд, бас «Мал эзнээ хүлээдэг юм» гэсэн нэртэй сурвалжилга бичиж «Залуучуудын үнэн»˗д явууллаа. Эвлэлийн үүрийн өргөтгөсөн хуралд суув. Ингээд л өнөөдөр дууслаа даа.

	— Аа тэгээ юу. Тэгээд юу бичье гэж бодов?

	— Нийтлэл өгүүлэл санаатай байна. «Залуучуудын хурал˗таних мэдэхийн их сургууль» гэж нэрлэвэл зүгээр юм уу... ингэж л бодсоор өвөө өрөө хоёртоо хүрч ирлээ гэж найртай хэлээд би партизаны үрчилгээ ихтэй ч талбиун өргөн хэвээр дух, насны тоосонд булагдан зэвэрч гүн худгийн ус мэт ёлтойх хэр нь сэтгэл зүрхээ хөөрч хөдлөх үед ярагдсан үнснээс гарч ирэх хөх хомоолын цог адил танигдахын аргагүй сэргэж ирдэг ид шидийн харцтай нүдийг нь хүндэтгэлтэйгээр ширтхийлгэв. Харцаа буулгахдаа өвгөний гар дахь гүмбараа матрын арьсан хавтастай их л хуучин цагийн зузаан дэвтрийг сая олж хараад:

	— Ямар сонин дэвтэр вэ, аль ном юм уу? гэж олзуурхан сонирхвол:

	— Дэвтэр юм аа... гэв.

	— Их л хуучны эд шиг байх юм. Бүргэд гуай? Хавтас нь эцгийн минь хэрэглэж явсан хурдан морины хулсан хусуурыг санагдуулж байна.

	— Хуучны юм хуучны юмаа санагдуулдаг ёс бий. Зарим нь бол бүр оролдог юм... За тэгээд залуучуудын хурлын сонин?

	— Оюунгэрэл дарга «Боловсон хүчний шилэлт сонголт, манай ажлын эцсийн үр дүн, өгөөж» гэсэн сонсгол тавьж байна. Нөхдийнхөө сэтгэлийг хөндөж, юм бодогдуулж, үг хэлэхээс аргагүйд хүргэсэн овоохон шиг мөлжүүртэй сонсгол болов. Дунд насныхан бидний хурал дээр бол дуншаад ердөө гарч ирдэггүй, зарим хүний тухайд ор тас алга болчихсон нөгөөх шүүмжлэл, өөрийн шүүмжлэл чинь... гээд намайг үгээ цэнэж яриагаа зогсоход, өвгөн шүдгүй амнаас нь хөх гал манасхийх мэт дотор эвгүй болгодог наг наг инээдээрээ инээж:

	— Тэгээд хур мэт хүржигнэн буугаа юу? гэлээ. Яагаад ч юм бэ, энэ үгэнд миний сэтгэл гэнэт гэрэлтэн би учиргүй чангаар хөхөрч:

	— Тийм ч үгүй л дээ. Бидний зогсонги байдал залуучуудаас маань бас л ажиглагдаж байна.

	— Тэгнэ л дээ, тэд чинь та нар гэдэг навчин салаанд ургасан цэцэг. Бас «гүү нь хээр алаг бол унага нь шийр алаг» гэж үг бий. Гэхдээ л дороос жиндүүлэх хөлдүү газар мэт ажлын бэрх, дээрээс дарах хаврын тарчиг цаг мэт Бадамцэрэн та нарын архидалт, тэмүүлэлгүй явдлыг эрэмгийлэн сөрж нялх ногоо ургахдаа л ургана. Цэл ногоон биш, яльгүй шармалдуу, үжир сүүмгэр байж л болох юм... гэхдээ л ургана! ...Нялх ногоо чинь хотын барагшин цардмал замыг газрын дороос дээш хаяж тэсэлсэн бөмбөг адил зад цохин ургадаг хүчтэй эд шүү дээ! гэж Бүргэд гуай ярилаа. Нэг бодох нь ээ ялтны ширээнд суугаа юм шиг, нөгөө бодох нь ээ уулын сэрүүн тунгалаг зоонд цэнгэж явах шиг хачин саармаг сэтгэгдэл надад төрдөг байна.

	Тэгснээ нялх ногооны тухай ярианаас төвөгшөөж, чухам хэлбэл айж байгаагаа би гэнэт ойлгов. Хорт могойг холоос үзэж тойрох ангуучин шиг:

	— Бүргэд гуай! Тогтоо партизан та хоёрын аль нь ах вэ? гэж огт хөндлөнгийн юм асуувал наг наг, наг наг инээдээрээ дотор зарсхийлгэн инээж:

	— Чи яасан сэмээрхэн асууж байх юм бэ? Нялх ногооны тухай ярианаас айчих нь уу даа, дамшиг минь! ...За за, худлаа, тоглосон юм. Ер нь монгол хүмүүс бид их аймхайг чи мэддэг үү? гэлээ.

	— Үгүй юм байна. Яагаад тэр вэ?

	— Яах вэ дээ, бага хаадын үед бие биеэ хядалцаж цуснаас айдаг болжээ. Шарын шашны үед бурхан бугийн хооронд хоёр тийш залбирсаар цус ч үгүй, ус ч үгүй огт эзгүйгээс айдаг болжээ. Тэгээд гамин, барон! ...Айдсын гурав дөрвөн тэр зузаан давхаргыг давж Ардын хувьсгал маань бадамласан юм. Барагшин цардмал замыг нэвтлэн цоролзох нялх ногоо л гэсэн үг! Нэг ёсоор Ардын хувьсгал чинь айдсын эсрэг, айдсыг давж гарсан хувьсгал шүү! Сүхбаатарыг ард түмэн «аймшиггүй чин зоригт» гэж цоллодог нь түүхийн явдлыг товчоолсон хэрэг. За тэгээд Сүхбаатараас хойш баруун зүүний хэлбэрэл, нугалаа, гучаад оны хэрэг явдал, ганц хүнийг тахин шүтэх гээд айлгахын «эрдэмд» сургах гайхал явдлууд их гарлаа. Тэр үе чинь бүтээснээ өөрөө бүтээсэн гэхээс айж нөгөө л ганц хүнийхээ бүтээсэн болгож ярихыг сурлаа шүү дээ. Айхын зэрэгцээ бас хүндэтгэх гэж нэг ухаан буй. Айх гэдэг нь алга болоод хүндэтгэх гэдэг нь үлдэж, үлдэх үлдэхдээ олон зуун жилийн уламжлалт ард түмний маань хүндэтгэх ёс, намын маань хүндэтгэх ёс хоёр харилцан гүн нэвтрэлцэх ардчилал гэгчийн үед л цаг төгөлдөр сайхан болох бий вий! гээд Бүргэд гуай наг наг инээсэнгүй, харцаа хомоолын цог шиг болгож намайг гөлөрсхийн суув. Тэгснээ баруун гарынхаа мойног хумсаар зүүн гарынхаа арыг хирд хирдхийлгэн маажаад:

	— Тогтоо партизанаас би дүү л дээ, дүү. Тогтоо гэснээс миний санаанд үлдсэн Сүхбаатарын хэдэн хөргийн нэг нь Тогтоотой холбоотой явдал юм. Тэр монгол цагаантны цэргийг толгойлж явснаа цэргээ авч хувьсгалын талд ирсэн хүн. Цагийн байдлыг тагнаж ухаарснаас гадна, Хужирбулангийн элэг татсан хэрэг биз. Ер нь хувьсгалжсан монгол, орос цэргийн дарга нараар толгойлуулсан Хужирбулангийн хуаран тэр чигээрээ ардын хувьсгалын маань хуаран байжээ гэж би боддог! Энэ бодолдоо би хайртай хүн...

	Хүрээнд, 1921 оны эцсээр юм сан Тогтоо нэг үдэш Сүхбаатар бид хоёрын сууж байсан өмгөр гэрт орж ирснээ, шууд л жанжны өвдөгнөөс адис аван тонгойгоод, тарни хүртэх гэж байгаа банди шиг сөхрөөд суучихдаг байна. Тэгээд:

	— Сүхбаатар минь ээ, энэ хувьсгал гэдэг чинь юу юм бэ? гэж цал цүл асуув. Сүхбаатар тэгэхэд нь инээж:

	— Чи намайг шалгахаар ирээ юу? Борооныхны сүнс сүг явуулсан биш биз!.. Нээрээ хувьсгал гэдэг маань юу билээ, юу гэж хэлбэл таарах, яг онох болж байна вэ?.... Өчүүхэн дүүгийн нь бодлоор бол хувьсгал гэдэг маань манай монголын дээд доодгүй бүхий олон дотор болж байгаа од тоолом олон эрээн бараан явдлын хамгийн том нь буюу хаан˗үйлс нь л юм. Ухаарч байна уу, Тогтоо чи, хувьсгал бол ууланд Алтай, усанд Сэлэнгэ, улсад хаан мэт том нүсэр агаад төр түмнийг хосолсон их хэрэг гэж мэд. Чи гэвэл Богдын торгон цэрэг явсан, бүр саяхан Бароны цэргийн дарга байлаа, одоо хувьсгалын торгон цэрэг болов. Хувьсгал Богд хааныг ширээнээс нь өлжүүлнэ. Тэгэхлээр чи хааныг хаанчлан захирах, хааны албанаас илүү том албанд зүтгэх болж байна аа даа. Ийм л юм уу даа. Тогтоо минь!..

	— За, жанжаан, мулгуу ах нь хувьсгал˗хаан үйлс гэдгийг ухаарлаа гэж бодъё. Таны яриатай хөл нийлүүлж жишиж зүйрлэвэл энэ хаан˗үйлсийн чинь ерөнхий сайд нь юу байх вэ, бас өрлөгүүд нь?.. Сүхбаатар инээж:

	— Энэ ч бас л үг. Би урьд нь чам шиг ингэж гүйцэд бодоогүй явжээ. Нээрээ хаан байсан цагт алба ажлыг нь залгуулах ерөнхий сайдын суудал байх ёстой л доо! гэв. Тэгснээ Тогтоог хөнгөн ёжтой хэр нь элэгсэг тавируун харцаар инээвхийлэн ширтээд:

	— Ерөнхий сайд нь уу, ерөнхий сайд нь нэгэн үзүүрт сэтгэлээр зангидагдсан журмын нөхдийн нам, Ардын нам байж таарна. Хувьсгал хэмээх хаан˗үйлсийн өрлөгүүд нь ардын журамт цэрэг та нар минь л байна шүү дээ гэсэн юм сан гэж Бүргэд гуай харцаа гялталзуулан хэллээ. Сэтгэл нь тэртээ цагийн явдлаар хөглөгдөж хөндөгдсөн нь тод. «Магадгүй, намайг орж ирэхийн өмнө хулсан хусуур шиг хавтастай энэ дэвтрээсээ Сүхбаатарын ярьсан хаан үйлсийн тухай сэргээж уншиж ч суусан юм бил үү?!» гэж би гэнэт бодлоо. Тэр дэвтэр надад шүтээн болж харагдаж байсан юм.

	Бүргэд гуай хөөрсөн сэтгэлдээ түлхэгдэн бяцхан санаа алдах шиг болоод:

	— Сүхбаатарын онож хэлэх нь сэлэм эргүүлж бургас цавчих, дайсныг намнахтайгаа адил цэц мэргэн байсан гэвэл түүнийг тахин шүтсэн хэрэг болохгүй ээ. Одоо Тамга гэж нэг «партизан» байгаа. Рэнцэндорж агсны хуурай дүү тэр хүн хүүхэд байхдаа хужаа мухлагаас хямд үнээр боов худалдан авч, үе тэнгийнхэндээ арай өндөр үнээр өгч байхыг Сүхбаатар мэдэж ахад нь:

	— Рэнцэндорж оо, Тамга дамын наймаа хийсэн байна. Дамын наймаа чинь хулгай, худал хоёрын өргөмөл хүү шүү! гэж хэлж билээ. Харамсалтай нь Рэнцэндорж Тамга хоёрын аль аль нь тэр үгнээс, ер нь Сүхбаатар, хувьсгал хоёроос нэг их юм суралгүй өнгөрцгөөсөн дөө. Тэр Рэнцэндорж голдуу хүний тамхинаас татдаг хүн байсан юм сан. Харин Сүхбаатар бол хүний тамхинаас татдаггүй, өөрийн тамхийг хүнтэй хувааж татахлаар сая тамхи татсан болдог тийм хүн явлаа. Би ингэж ажиж тогтоож билээ. Энэ ч бас л тэр их хүний хөргийг зөв урлаж товойлгоход заавал орох сонин содон зураас байгаа юм...

	Шөнө нэлээд орой болжээ.

	— За хоёул одоо амрах уу даа, та бүр ядарчихлаа гэж би хэлэв.

	— Тэгье дээ! гэж Бүргэд гуай хэлэв. «Үнэхээр ч их ядарчхаж дээ, хөөрхий!» гэж би бодов. Тэгээд:

	— Өнөөдөр гэдэг нэг өдөр ингээд өнгөрчихлөө, хөөрхий. Усны дусал шиг өдөр хоногууд бие биеийнхээ хойноос гүйгээд л...

	— Яалаа, яалаа гэнэ ээ, өдөр хоногууд тийм өөдөсхөн, өөр хоорондоо тийм ижилхэн гэж үү? хэмээн өвгөн партизан гайхалзсанаа:

	— Тийм ч байж болох юм шүү. Гэхдээ би бол өөр бодолтой байна. Монгол орны түүхийн ган тулганд олон зуун жилээр манаж уугиулсан, шившиж тахигласан, бөөлж тойглосон улаан цогийг түймэр болгон хөгжөөж, Сүхбаатарын маань хэлэх дуртай үгээр «дээр дорыг орвонгоор нь эргүүлэн» тавихад, одоо тоолох нь ээ, ердөө л дөрөвхөн зуун хоног хэрэгтэй байжээ гэхэд нь би үнэнээсээ дуу алдаж:

	— Бүргэд гуай, та бүр яруу найраг шиг л урсгах юм. Ингэж ярихыг хаанаас сураа юм бэ? «...манаж уугиулах, шившиж тахиглах, бөөлж тойглох»... энэ үгсийг сурвалжлагч хүн гэхэд би бараг сонсоогүй л юм байна... гэв.

	— Аргагүй шүү дээ! Уламжлалт ардын чинь соёлыг та нараас таслаад хаячихсан болохлоор. Би гэвэл хэлний сайнд өсөж торнисон хүн. Бас хуучин судар жаахан уншсан. За, энэ яах вэ, ингэхэд Цэрэндорж оо, доогуураа үндсээр холбогдсон, дээгүүрээ сүүлээр хэлхэгдсэн орчлонд хүмүүн олон бидэнтэйгээ адил цаг хугацаа бас янз янз аж. Тэр дөрвөн зуун хоног болбоос өдөртэй шөнөтэй, инээдтэй нулимстай, бас зөөлөн салхи, эхийн бүүвэйтэй, ширүүн шуурга, эрлэгийн зартай... хорвоод байдаг л дөрвөн зуун хоног мэт боловч огт байгаагүй, хойшид ч гарахгүй тийм дөрвөн зуун хоног юм шүү. Юу ч гэх юм бэ дээ, өдөр нь сар, сар нь жил, жил нь жаран шиг тийм өсгөлүүн, тийм л ер бишийн ихийг багтааж, үзэж өнгөрүүлсэн өдөр хоногууд байлаа. Ингэж хэлэх гэвэл хэтрүүлэг болохгүй.

	Цагийн гороо гортигт үр үндэс нь болж төрөөд тэр цагийнхаа уриа дуудлагыг олж сонсож чадах, тэр уриа дуудлагыг эрдэнийн цагаан үйлс болгоход өгөх ёстой бүхнээ өгч чадах, өөрөө цагийн хүүхэд төдийгүй цагийг бүтээх эцэг болох тийм ид хавын одонд төрсөн хүн л хосгүй азтай даа. Сүхбаатар бол тийм хүү явлаа... Ер бишийн улирлын хүндийг Сүхбаатар нар нуруундаа үүрч, эмээлдээ дүүрч, эрин дамжсан гүүрээр гарч ирсэн юм. Энэ ачааны нэрийг ардын хувьсгал гэнэ. Тэр хувьсгал нэрт ачааг Сүхбаатар нар та нарт хүргэж иржээ. Хувьсгал мэт тийм ариун үйлсийг бохир сэтгэлээр... хүний тамхийг ховдоглон сорж хийдэггүй! Та нартай адил мэдлэг мэргэжлээр өндөр доктор, профессорууд биш боловч Сүхбаатар нар сайн болрын адил цэвэр тунгалаг хүмүүс явав... гэнэ.

	Надад Бүргэд гуайд бишрэх гэнэн боловч үнэн сэтгэл төрж байлаа.

	 

	* * *

	 

	Өвгөн биеийн тамирын дасгал ухааныхаа юмыг хийчхээд хэвтсэн дороо л унтаад өгөх нь тэр. Харин миний нойр хүрсэнгүй. Бүргэд гуай надад сайхан бодол шагнасан байв. Хэдийгээр миний ухаан санаанд олон юм эргэлдэх боловч тэр бүхэн Бүргэд гуайн бодлын үргэлжлэл мэт санагдана. Үнэндээ ч тийм байлаа. Миний бодсон нь: «Бид, Отгоо, бадамцэрэнчүүдийн сульдааж тамирдуулж байгаа Монголынхоо нийгмийг бэрхшээлийн хар үүлэн дундуур явж сүүн цагаан өнгөөр хувилган өөрчлөх учиртай байх нь шүү! Өвгөн энэ л тухай ярив бололтой. Нийгмийн явдал хөгжлийг хөлгөн их судар, номын чуулган юм аа гэж бодвол үе бүр өөр өөрийн боть дэвтрийг тэр хөлгөн сударт бүлэг багц болгон бичиж шигтгэдэг учиртай ажээ. Өөрийнхөө боть дэвтрийг туурвиж тавиад эцэст нь «Үргэлжлэл нь дараагийн дугаарт» гэж бичнэ. Энэ нь дараа үеийн хүмүүс хувьсгалыг хэрхэн үргэлжлүүлэхийг, хөлгөн судрын өөртөө оногдсон тэр хэсгийг хэрхэн урлан зохиосныг өнгөрсөн үе өндийж үзтүгэй, ирээдүй үе эргэж үзтүгэй гэсэн үг болно. Зохиолч хүн сэтгүүлд таслан хэвлүүлсэн бүтээлийнхээ эцэст «Үргэлжлэл нь дараагийн дугаарт» гэж тавьдагтай л адил хэрэг. Сэтгүүлийн дараачийн дугаар гэдэг нь ард түмний хувьд залгамж хойд үе болж байна... Ингэхлээр хөлгөн судрын товчоо нэр нь ...«Монгол» хэмээх гүн сонсголонт ганцхан яруу үг байж таарна. «Монгол Ардын хувьсгалт» нэрт энэхүү боть˗дэвтрийн тэргүүн магнайд Дамдины Сүхбаатар нарын зохиогчид бийр, сэлмийн хослох ид шидийн хүчээр тунхаг удиртгал бичиж шитгэсэн нь хорин нэгэн оны хувьсгал өөрөө мөн. Шаамарын шар тохойд өргөсөн сэлмээр хувьсгал эхэлж, нийслэл хүрээнд хадсан эцсийн буун дуугаар хувьсгал төгсөөгүй. Цагийн тэрхэн зурвас бол ер удиртгал л байжээ. Аяс айзмын өөрчлөлттэй их нь найрал хөгжим хувьсгал Монгол орон даяар өнөөдөр ч нүргэлсээр агаад буруу солгой өнгө хэмнэлийг аялгуун их цогцсоосоо гээн гээсээр улам бүр цэвэршин болортож, хязгааргүй олон маргаашийн турш уянгалан цуурайтсаар байх болно. Гэвч «болрын тунгалаг найрал хөгжим ид шидээр зохиогдохгүй, аяндаа хөглөгдөхгүй. Үүнийг мэдтүгэй!» гэж өнгөрсөн үе бидэнд Бүргэд гуайн амаар хэлж байна. «Үүнийг мэдтүгэй!» гэж Оюунгэрэл нар хойч үедээ хэлнэ. Бид Сүхбаатар нарын бичсэн оршил тунхгийн аугаа их үзэл бодлоос ямхын төдий ч болов хазайсан хазайлтыг залруулан урагшилж, бүдгэрснийг сэргээж, бохиртсоныг цэвэршүүлэх ёстой сон биш үү. Би нялх ногооноос айх учиргүй сэн биш үү! Эс тэгвэл «Үүнийг мэдтүгэй!» гэж хэлэх эрх надад байхгүй. Би гэдэг хүн маргаашийн төдийгүй өнгөрсний өмнө буруугүй хэр нь буруутай, өргүй хэр нь өртэй болж таарлаа...» Энэ мэтийг бодолхийлэн харанхуйд бүдгэрч живсэн тасалгааны адрыг ширтэж хэвтэх надад таатай байсан юм. Хүмүүний бүтээсэн хамгийн гайхамшигт найргийн нэгийг уншсан шиг, хамгийн үнэн дууны нэгийг сонссон шиг, эсвэл хамгийн ялдам охидын нэгийг харсан шиг, хамгийн сайн хүлгийн нэгийг унаж, хамгийн энгүүн хэн нэгэнтэй нь дөрөө харшуулан хөөрөлдөж явах шиг бодол минь намайг тэгж баярлуулсан байв.

	Тав дахь хоног. Өчигдөр сум нэгдлийн намын үүрийн даргаар шинэ хүн иржээ. Гайхалтай нь тэр хүн миний хувьд огт шинэ биш, хуучнаас хуучин, яг хэлбэл бага сургуульд анги дааж байсан Норов багш байлаа. Намын гишүүний томилолт авч Дархан хотоос хөдөө нутгаа зорьсон нь энэ аж. Хүмүүсийн яриагаар бол ирэх ирэхдээ «би мал нядалдаг байгууллагын дарга биш, мал өсгөдөг хөдөө нэгдэлд очиж гандаж гундаж явъя!» гэж өргөдөл гаргасан гэнэ. Хачирхалтай тайван нүдийг нь нь нэг харахад өвгөрсөн, нэг харахад бараг хэвээрээ гэмээр. Норов багш тийм амгалан харцтай хүний хөдөлмөөргүйгээр шийдэмгий хөдөлж сумын төвийн бүх намын гишүүдийг цуглуулан намын өргөтгөсөн хурал хийлгэлээ. Ардын хувьсгалын партизан гэж Бүргэд гуайг, төвийн сонин сурвалжлагч гэж намайг, эвлэлийн үүрийн дарга гэж Оюунгэрэлийг аман урилгаар урьж суулгав. «Хэтэрхий хуралдагсдыг юм уу, хурал болгоныг үзэн яддаг хүмүүсийг ийм хуралд ажиглагчаар суулгавал зохилтойёо!» гэж би сум˗нэгдлийн соёлын ордны босгоор гадагш алхахдаа бодож билээ.

	Өрөөндөө орж ирээд Бүргэд гуай:

	— Юм болгон цагтай. Одоо чиний архины өрөөсөн дугуй Бадамцэрэнгийн туйлдаг хоногууд дуусаж байгаа нь энэ. Отгоогийнх ч мөд биз... Тамга надад Норовын тухай муугаар ярьдаг байж билээ. Муу хүн сайн хүний тухай муугаар ярьдаг нь ёс доо!..

	— Үгүй байз, Бүргэд гуай та ямар Тамгын тухай надад яриад байна вэ?!

	— Ямрыг мэдэхгүй ээ, партизан гэгдэх нэг өвгөн бий.

	— Тэгээд партизан биш юм уу?

	— Мэдэхгүй ээ.

	— Аймгийн гүйцэтгэх захиргааны дарга Отгоогийн аав уу?

	— Үгүй байх аа, гэхдээ бас л мэдэхгүй юм байна... Байз байз, Отгоо чинь одоо бодох нь ээ үнэхээр «Т. Отгоо» гэж гарынхаа үсгийг зурдаг байх шүү. Тэгтэл энэ сум˗нэгдлийн төвд жил гаруй байх хугацааны турш би Отгоог мэднэ. Тамга ирж очиж байсан явдал ер үгүй. Хэрэв эцэг хүү хоёр бол тийм баймааргүй сэн.

	— Энэ сонин байна! гэж би хэллээ.

	— Юу тэр вэ? гэж Бүргэд гуай асуулаа.

	— Тэдний эцэг хүүгийн барилдааны ёс, бас Тамга гуайн партизан гэгдэж явдаг ёсон сонин байна гэж би өчлөө.

	— Хар тарваганы арьсыг цагаан болгодог ид шид гарсан гээгүй бил үү гэж Бүргэд гуай хариуллаа.

	— За тэр яах вэ дээ, харин та өнөөдөр намын өргөтгөсөн хурал дээр гал цогтой гэхээр ярьсан шүү! гэж би даруухан дуугарав. Аз таарч нэгэн өрөөнд орсных бас харамсал болоход хамт байх хугацаа дуусаж байгааг бодолцон Сүхбаатарын тухай яриа ханьсах хэмээн үг өдөөж, өвгөнийг үнэндээ царайчилсан маань энэ байв.

	Тамгын тухай ярианд илэрхий сэтгэл нь сүүдэртсэн Бүргэд гуай гунигтайхан инээмсэглэснээ, гансныхаа ногоон пийсүү соруулыг эцэнхий үхрийн омруу шиг үзэгдэх шанааныхаа үрчлээт арьсанд нааж, хацраа нүднийхээ аяга шиг хонхойлгоод:

	— ...гэхээр гэдэг чинь харин оносон үг байна. Миний цогтой байх гэж юу бил ээ?! Цог цогтоо тэр чигээрээ хөрзөнгийн цог явсан Сүхбаатарын дэргэд удсанаас бөөрнөөсөө жаахан улайссан хэрэг биз хэмээн ёгтлолтой хариулав. Нүд нь ихээ холын чимээ сонсох мэт сөртийж, нэгэн зэрэг намайг ажин туршиж байна уу даа гэлтэй учиртайхан харна. Насныхаа бөгсөнд оччихсон хүний зэврэлт хөгшрөлтийн хажуугаар, суух ёстой оргилдоо гарч суусан бүргэдийн ихэмсэглэлийг санагдуулах цоглог омгорхог нууц байдал тэр өтгөсийн харцнаас ажиглагдахад би сэртэсхийв.

	Энэ зуур «бүргэд» хоч эзэндээ их л зохисныг анзаарсан бөгөөд Хувьсгал хэмээх их хан уулыг босголцоод, түүн дээрээ суудал засаж авсан, зассан суудлаасаа ер одоо ч болов гудиггүй халихнаа бэлэн үзэгдэх тэр хөгшин бүргэдийн чимээгүйхэн бадируун төрх миний гайхлыг төрүүлсэн нь тэр юм.

	— «Хөрзөнгийн цог!»... гэнэ ээ! гээд бодолхийлбэл өвгөн таашаасан болж толгой дохиод:

	— Тийм ээ, залуу минь, хөрзөнгийн цог. Хөрзөнгийн цог чинь одоо энэ Хүрэн нүүрсний цог гэж ярихгүй, хүчтэй эд шүү дээ! Хүрэн нүүрс бол нэг утгаар түүхий нүүрс юм. Төмрөөр бол махан төмөр. Хөрзөнгийн цог угаар гэдэг хорт утаа ялгаруулдаггүй. Хөх дөлийг нь могойн хэл мэт хийсэгнүүлэн байж хөөрөгдөхөд мөнгөн ус болж хөлчигнөхгүй ч барагтай төмөр улаан хэл болон гулзайна. Цэргүүд бид гар хөөрөг, хөрзөнгийн цог хоёроор ширгээж эгшээсэн сэлмийг бишгүй л атгаж явлаа... гэж Бүргэд партизан ярив. «Одоо л миний хүсэн хүлээж байгаа Сүхбаатарын тухай яриа эхлэх нь үү дээ!» гэж би олзуурхан бодно. Тэрхэн хурамнаа салаавчилж барьсан гарынхаа алгыг үрж, хөөрсөн сэтгэлдээ эрххэн хүү Түвшинтулга шигээ алга ташиж суусан билээ. Гэвч удалгүй, их санасан маань талаар байсныг харамсан ойлгоход хүрсэн юм. Өвгөн партизан хөгшин хүнээс гарамгүй нөгөөх адтай хөх инээдээрээ инээж, дотор зарсхийлгээд:

	— Буурал дайчин би өөрсдийнхөө үеийг хөрзөнгийн цог, хүүхэд та нарын үеийг угаар утаатай хүрэн нүүрсний цог гэж байгаа юм биш шүү!.. гэж хэлээд чимээ тасрав. Би хариулсан болж:

	— Ойлгож байна аа, ойлгож байна. Яалаа гэж тэгж бодох бил ээ? Гэхдээ алив юм ёгтлолтой ч, сургамжтай ч байхад илүүдэх нь юу гэж партизаны эхлээгүй яриаг үргээчих вий гэхдээ энгүүн тохитой хэлбэл, партизан монхордуу хамраа өргөж, хадан хясаанаас өнгийх хөгшин хөөхий бүргэдийг үлгэрлэсээр, миний зүг нүд цавчилгүй ширтэлхийлнэ. Тэр нүд цагтаа яах аргагүй бүргэдийн нүд явсан нь тод байв. Тэгээд:

	— Болтугай, болтугай! гэлээ. Энэ үгээр амаа цоожилж, яриа дэлгэхгүйгээ нотолсон нь тэр аж. Би гэдэг хүн жанжин, Тогтоо гуай хоёрын ном хаялцсаныг сануулах зэргээр хөөсөлж тойглохоос наагуур оролдсон боловч өвгөн дахиад Сүхбаатарын талаар юм ярьсангүй.

	«Чи бол элсэн цөлийн гон бие усан! Би уул тал, нуур хөндий жигдэрмэл газар олж очно оо!» гэж ээж Нил мөрнөө нэгэнтээ гомдоож, алс газар одоод тэнүүчлэн модоо барьж, ядрахынхаа цагт санаж сарвайсаар эрэгт нь буцаж ирсэн хэрмэл хүүгээ их Нил мөрөн элсээр шуурч, сайхан биедээ хавьтуулсангүй л, цэнхэр усан өврөө задалж өгсөнгүй л байжээ хэмээн арабын нэгэн үлгэрт гардагчлан, өвгөн партизан анхны шөнө Бадамцэрэнтэй архидаж гомдоосон надад сэтгэлээ нээж, хууч яриагаа дэлгэхгүй нь тийнхүү тод боллоо. Тэгээд бүр унтахаар шулуудаж, бүдүүн цагаан даавуун цамцаа тайлж эхлэв. «Энэ хүн Сүхбаатарын тухай, хувьсгалын явдлын тухай ер ямар их юм ярих бол оо! Өнөөдөрхөн болсон явдлаас үзэхэд оролцож бүтээсэн үйл хэргээ, олон жилийн тоос босгож үзсэн харсантайгаа харьцуулж мөн ч ихийг бясалгаж, мөн ч олныг тунгаагаа даа, хөөрхий. Ийм дээр суудалт бүргэдэд хүрэхэд өчүүхэн сурвалжлагч надад амаргүй байлгүй яах вэ!.. Гэвч эрхбиш хүний чинээ санаж үг хэлэлцэхгүй байгаа нь тоогүй!» гэж би бодно.

	Өвгөн цамцаа тайлснаа босож, монгол маягаар хээ баагүй хоёронтоо сайн суниаж аваад, үргэлжлүүлэн нөгөөх биеийн тамирын дасгал ухааныхаа юмыг хийв. Ингэж дадаж заншчихсан ажээ. Би нэгэн цагт хад мэт ханхар явсан нь лавтай хэрээхэй том цээжийг нь хүндэтгэлийн зөөлөн нүдээр сэм сэмхэн харж суулаа.

	Бодлын минь тэнгэрт эрлээ олоогүй ч, эрэлдээ шантраагүй хүний, сэтгэл˗биеийг тухиран хөвсгөнүүлэх алсын цэнхэр уриа, өнгөрч хулжсан их цагийг өвгөн Бүргэд гуайн гадна төрхөөр дамжин үзэж байгаа мэт хачин сэрэл бас Сүхбаатарт ч юм уу, Бүргэд гуайд ч юм уу чухам хэнд гэдгийг хэлэхэд бэрх хор гэмгүй цагаан атаархал тоосрон эргэлдэж авай.

	Маргааш өглөө нь Бүргэд гуай бид хоёр тус тусын албандаа гараад шөнийн бор хоногт л нэг юм өрөөндөө орж ирлээ. Өвгөн толгойгоо загзайлгаж, шилээ шөргөөн, хуянгаа тайлаад:

	— За, хүү чи тэгээд манлай Сүхбаатарын тухай роман гэгч судрыг бичиж байгаа юм биз дээ?! гэв.

	Би бичих гэж санаж сэдэж, үзүүр ёзоор төдийхнийг олоод яваа хүн биш, бүр бараглаж биччихсэн том зохиолчийн дүр гаргаж:

	— Тийм ээ гэж зоримог шулуухан хариуллаа. Энэ нь бас л хашралгүй өвгөнөөс Сүхбаатарын талаар хууч ярианы нэмэр хандив горьдсон хэрэг байв.

	— За яах вэ, тийм байдаг байж... Би чиний үеийн, чамаас ахимаг оврын, бас чамаас дүүмэд насны янз янзын л хүнтэй ярьж үзэв. Заримтай нь бүр мөчөөрхөж шөргөөлдөж ч гэхээр явлаа шүү. Чамтай хэдэн хоног хуучилсны шанд чамаас илүү ихээр гэвэл хэтэрч худал хэлсэн болно, лав л дутуугүй гэхээр сүүлийн хоногуудад чиний бичиж байгаа гэх тэр номын тухай бодох болов. Чи ч бичнэ л дээ, бичнэ. Бичих ганц нь биш гэхэд, бичих л хүний нэг мөн байна билээ. Андашгүй шүү дээ, андашгүй. Тэгэвч би тэр олон амьтадтай хөөрөлдөж явахдаа, бас чамтай энэ хэдэн хоногт хуучлахдаа, юуг ухаарсан бэ, гээч...

	— Юу ойлгоо вэ, Та тэгээд? гэж намайг баярлан дэрхийхэд, өвгөн цочих мэт болж, нөгөөх гүн худгийн усыг санагдуулдаг ёлтон нүдээрээ миний нүдийг онолдуулан ширтэж:

	— Одоохондоо манлай Сүхбаатарын тухай түүхэн роман гэгч хөлгөн их судрыг бичих цаг ирээгүй байна гэдгийг ухаарсан юм!.. Бүргэд гуайн үг миний хувьд хоосон буу жилдээ нэг дуугарна гэдгийн үлгэр байлаа. Партизан өвгөн яриагаа түргэн залгаж:

	 — Юу л даа, хүү минь,.. юманд учир, суманд хичир гэж байдаг. Чи Сүхбаатарын тухай уран сайхны сайн ном, ном номдоо бүр тэр роман гэдгийгээ бичиж болно. Харин одоохондоо хэн нэгэн аавын хүү гарч ирээд «Дамдины Сүхбаатар» хэмээх түүхэн роман гэгч хөлгөн их судар туурвина гэхлээр л миний санаанд бууж ирэхгүй байгаа дамшиг. Би бол Сүхбаатарын гэж нэрлэгдэх эриний хүн! Арав хорь дахин илүү тоотой гамин хар цэргийг чандруу болгож, Шивээ хиагтыг дайлаар авна гэдэг бодол миний ухаанд багтаж байсан юм. Ганц минийх ч биш, тэр бодол бараг журамт цэрэг бүрийн ухаанд багтаж явсан хэрэг. Тэгээд ч хувьсгал бүтээ... Би чамаар миний Сүхбаатарын өмнө, бас өөрийнхөө өмнө, мөн өдгөө ба залгамж хойд үеийн чинь өмнө амьдын хар нүгэл хийлгэхгүй сэн гэж мунхаглахдаа л энийг ярьж байна. Сүхбаатарын дүрийг ойролцоо таамгаар биш, чухам бодь үнэнээр нь гаргаж бичихэд эсрэг талын гол баатар, бас бус нарийнаа тодорч, үнэн мөн нь нот тогтоогдсон шадар олон баатрууд хэрэгтэй юу, хэрэгтэй. Ганцхан жишээ татъя гэхэд л энэ шүү дээ... Ухаан нь тэдгүйгээр түүхээр амьссан Сүхбаатарын чин үнэн амьдрал номын цагаан хуудсанд гэрэлтэхгүй л болов уу!.. Хүү минь, чамд бүтээх туурвих онгод тэмүүлэл их байна. Бүр одоо ч нүдэн дээр чинь илхэн харагдаад байна. Харамсалтай нь их үйл бүтэх ёсноо ганц нүцгэн тэмүүлэл төдийхөн нь багаддаг дамшиг байлгүй. Энэ нь үүдэн хоймрын газарт гялалздаг даага болгон хөлөг их эрийн аяны сайн унаа болж чаддаггүйтэй үлгэр нэгэн юм даг уу. Тэмүүлэл онгодоор хүү минь, богино шүлэг, бүр сайн шүлэг бичиж болно, бичдэг ч байх. Богино шүлгийг төрүүлдэг богино онгодыг гар буутай л төстэй гэж ухаар. Гэтэл Сүхбаатар нар Ардын хувьсгалаа гар буугаар хийгээгүй шүү! Тэр ч байтугай үхэр буугаар ч хийгээгүй юм. Аль аль нь оролцсон л доо, оролцсон!.. гэж яриад Бүргэд гуай бодлогошров.

	«За байз, энэ өвгөн чинь эсрэг талын гол баатар... өөр шадар олон баатрууд...» гэж бүр уран зохиолын судлаач эрдэмтэд шиг юугаа л хэлээдхэв?! гэж бодтол:

	— Сүхбаатар маань богд Жавзандамба хаантай тэгээд хэдэн удаа уулзсан юм бэ?! Чухам хэлбэл Богд хаанд Сүхийнхээ хэдэн удаа бараалхсаныг чи мэдэх үү? гэж асуулаа. Энэ удаад шилээ шөргөөх ээлж надад ирсэн мэт би толгойгоо загзалзуулаад:

	— Үнэндээ номын хэдэн зуун хуудас, хуучин хөмрөгийн тоостой хавтас олныг эргүүлсээн. Түүхч судлаач нарын өмнө хойно бишгүй л гүйж явлаа. Гэвч төчнөөн удаа уулзсан гэж лавтай хэлж чадахгүй юм байна.

	— Үнэн юм сайхан. Чи үнэнээ ярьж байна. Ийм нарийн нандин юм гарын дор ойр зуур байдаггүй шүү дээ!..

	...За тэгээд, чиний мэдэхээр тоотой ганц нэгэн удаа улаан нүүрээрээ уулзалдаж тулахдаа Богд, Сүхбаатар хоёрын хооронд ямар ямар яриа хөөрөө болж өнгөрсөн байх юм бэ?

	— Үгүй ээ, төсөөлөхгүй байна. Уулзсан гэх боловч уулзаад юу ярьсан талаар олдсон түүхийн мэдээ баримт бас л алга гэж би хэлээд Бүргэд гуай руу нүд өргөн унхиагүй харав. Өвгөний нүүрэнд бах нь ханасан, намайг шогчилсон, эсвэл өөрийнхөө зөвд агдаж цэнэсэн ямар нэгэн тэмдэг алга. Энэ нь баярлуулаагүй юм аа гэхэд, миний сэтгэлийг өвгөн тийш торголзуулан хөтөлж байлаа.

	— За, тийм байдаг байж... Богд бол хуучин төрийн тэргүүн...

	— Тийм ээ!

	— Сүхбаатар бол шинэ төрийн тэргүүн...

	— Тийм ээ!

	— Ингэхэд хувьсгаал гэдэг маань юу бил ээ? гэснээ намайг ам нээх зав өгөлгүй, нэгэн цагт хувьсгалын бууны гох дээр тавьж явсан баруун гарынхаа муу мойног хурууг өргөөд, Бүргэд гуай:

	— Хувьсгаал гэдэг маань хуучин шинэ хоёр төрийн халалцах ёсон биз дээ?! гэж үг бүрээ цэнэж цэгнэх мэт их л нухацтай дуугарав.

	— Тэр үнээн! Гэхдээ зохиолд Богдыг Сүхбаатартай заавал байн байн уулзуулаад байх хэрэг юу бил ээ? Шаардлагагүй шүү дээ!.. гэж эгдүүцэсхийвэл:

	— Ул болж байгаа цагийн тэргүүн, зул болж байгаа цагийн тэргүүн хоёрын нижгэр их тулааныг үзүүлэхгүйгээр хөлгөн их судар бүтнэ гэж бодоход ухаанд багтахгүй байна, өвгөн миний ухаан умгар болоод тэр биз!.. Тэгэвч гэрэл харанхуй хоёр уулзаж учирч байж л сая, гэрэл нь гэрлээрээ, харанхуй нь харанхуйгаараа ялгардаг баймаар сан!

	Энэ бол айхтар үг байлаа. Гэвч би:

	— Тэгнэ ээ, та үнэн үг хэлж байна. Гэсэн хэдий боловч уран зохиолд дүр бүтээхийн өөр олон арга, ургуулан оодохын эрдэм ухаан гээд зөндөө юм байдаг л даа!.. гэж нэрэлхэх сэтгэлээ нууж цовоохон шиг хариулбал, Бүргэд гуай нөгөөх, хөх гал манаахийлгэх мэт болдог хачин инээдээрээ инээж:

	— ...хэ хэ хэ, уран зохиолд тийм байдаг байх. Манай ардын хувьсгаалын түүхэнд бол ганцхан л арга байдаг байх. Тэр аргын нэрийг «Мадаггүй үнэн» гэдэг болов уу...

	— Юу гэдэг гэнэ ээ? гэж лавшруулан асуусанд, өвгөн уцаарлаагүй боловч, дуугаа яах аргагүй огцом болгоод:

	— «Үнэн», «үнэн»!!.„ Ингэхэд чи «үнэн» гэдэг үг сонсож явсан уу даа! гэлээ. Би хариу хэлсэнгүй, чухамдаа хариу хэлэхийн амжил болсонгүй. «Юу ч л гэсэн энэ хүндэт буурлын өөдөөс зэвүүрхэж цэхэлзэхгүй юм шүү» гэж бодтол:

	— Хөөе, тахиа жилийн хавраар Совээт Оросоос тусламж эрж хэн хэн явлаа ингэхэд? Их Долоогийн нэрсийг нэг тоочоодох! гэж Бүргэд гуайн дөлгөөхөн асуусан нь миний балмагдлыг тайлж ярианд татаж оруулах гэсэн арга байжээ. Одоо л бодох нь ээ хар буруу санаагүй тэр партизаны сэтгэлийн дулаан элч унах үг болгоны нь өнгөнд гэрэлтэн тунарч байсан аж.

	— Та мэднэ шүү дээ! гэж товчхон хариулбал:

	— Би мэддэг байсан ч идчихжээ. Журамт цэргүүд бид бууныхаа цэцийг эзэн эзэн нь өөрснөө буудаж шалгадаг төдийгүй, заавал нөхдөөрөө буудуулж шалгадаг байлаа. Сум элбэгтэй үед ингэж бай гэж Сүхбаатар зөвшиж тушаасан хэрэг. Миний ухаан баяжихаасаа үгүйрэх нь, санахаасаа мартах нь их болж, Овоо хараа нь онгосож, цэцээ алдсан цахиур буу л гэсэн үг! Тэгэхлээр би чамаар ой ухааныхаа цэцийг шалгуулаасай гэсэн юм. За хө, надад нэг сануулаадах, ингэхэд хэн хэн тэгэхэд чинь хойшоо явлаа даа?!..

	Өвгөн хариу хүлээж чимээ тасрав. Амьтан сургагчийн гарт орж явчихсан бамбарууш мэт болсноо би ойлгож,

	— Сүхбаатар, Чойбалсан, Данзан, Догсом, Лосол, Шагдаржав, Бодоо энэ долоо, эд л явсан шүү дээ... гэж нэг амьсгаагаар хэлбэл, Бүргэд гуай зөөлөн дулаан инээмсэглэлээр инээмсэглээд:

	— Бараг үнэн. Гэхдээ би бол Данзан, Сүхбаатар, Бодоо, Догсом, Лосол, Чойбалсан, Шагдаржав гэсэн дарааллаар дэсэлж дуудах юм байна. Тэгэвч хэргийн гол нь үүнд биш л дээ. Намын нөхөд бид тэр долоог «Их долоо» гэж жинхэнэ монгол хэллэг биш хэр нь, бас л нэг онолдуулаад өгчихсөн хоёрхон үгээр нэрлэдэг байлаа. Төрийн босго халалцах болон, халалцсаны дараах зурвас үед «Их долоо» хэмээгчийн гишүүн тус бүрийнх нь дарж эзэлж байсан жинг хугас цэнгээр ч болов алдахгүй тогтооход л хэргийн гол нь байгаа юм. Энэ талаар төсөөлөл төдийхөн ч үгүй явааг чинь би таньж гадарласан хэрэг л дээ!.. Уулын өндөр нь... ойр холын овоо толгод, шадар нурууд, ус хөндий, бэлчсэн адуу, авирсан сарлаг, бас хадах хангинах хөхөөн дуу, бугын дуудлага дундаа... танигддаг юм. Уулын өндөр тэгж ялгардаг учиртай! Ийм тийм хажуу хамрынхан гэж үгүй болбоос харамсалтай нь өндөр нам, их бага гэж ерөөс байхгүй. Хамгийн наад зах нь Сүхбаатарыг энэ мэтээр харьцуулж, нөгөөдүүлийнх нь аль хэр их гарын хүмүүс болохыг тогтоож тодотгож байж л бид чинь эдүгээ «аугаа их, аугаа их» гэж хэлээд байгаа, манлай Сүхбаатарынхаа үнэн ихийг мадаггүй үнэн, ташаагүй зөв буулгах сан билээ, тийм үү, үгүй юү!?

	Би:

	— Тийм тийм гэлээ. Өвгөний царай баясан гэрэлтээд:

	— ...ингэж байж л сая тэр Сүхбаатар нэрт хүнэн уулаа уул хэвээр нь, хүн хэвээр нь амилуулан босгож, залгамж хойд үедээ хүлээлгэж өгнө шүү дээ!.. Би дэндүү их бурж байгаа биз?

	— Үгүй ээ, та сайхан ярьж байна. Ёстой л хөрзөнгийн цогтой ярьж байна даа.

	— За яах вэ, нэгтэй эхэлснийх бас нэг санаа хэлье. Залгамж үе гэснээс чи ажиглаарай, одоо бол бараг хүүхэд бүхэн Сүхбаатарын хөргийг зурчхаж чадна. Тэгж хүн бүрийн гарт орчихсон амархан дүртэй хүн гэж энэ хорвоод байх уу даа! Энэ бол дамшиг гэж, та бидний хялбарчлах өвчний уршиг юм... Тэгээд цаад хүн нь Сүхбаатар шүү! Сүхбаатар минь зурагт хуудсанд хувирчих вий дээ гэхээс элэг эмтрэх шиг болж бухимдлага харуусал зэрэгцэн муу цээжийг минь мэнгэрлүүлдэг билээ. Сүхбаатар бол их хүн гэдгээ хэзээ ч мэдээгүй, үүндээ л аугаа их нь оршсон, хамгийн энгийн, бидэн шиг л нүгэлт нэгэн, бидэн шиг л буянт нэгэн явлаа. Тийм хүний хөргийг хананд өлгөх, үгийг хааяа эш татах төдийгөөр бишрэн тахих гэвэл, хуучны хэлээр алдас, одоогийн хэлээр алдаа гэдэг болох бий вий!..

	Миний сэтгэл цэнгэж хадганатал инээд алдчихсанд:

	— Чи яав?!

	— Яасан ч юмгүй ээ. Таны ярианд баярлан хөөрч орхилоо гэж үнэнээ хэлбэл, үнэнээ хэлж байгааг минь нүднээс уншсан Бүргэд гуай:

	— Чи сайн хүү юм. Би ч бас саяхнаас чамайг сайн хүү юм гэж бодоод, чамд болох болохгүй яриа дэлгэж суугаа маань энэ. Гайгүй ээ, чи хө, сэтгэл ухааныхаа хүлгийг дахиад нэг арван жил хантайртал нь сойж, хагсартал нь цагааруул! За тэгээд олдох ёстой болгоны хойноос эрэн тэмтчиж, үхэн хатан явж зүтгэвэл, манлай Сүхбаатарынхаа тухай хөлгөн судар бичихдээ л бичнэ. Энэ чинь танай үеийнхний нэр нүүрийн хэрэг шүү дээ! гэнэ.

	«Энэ өвгөн чухаг санаа оноо олныг хэлж байгаа боловч ой тойн дахь эрдэнэт уурхайгаа надад задлахгүйгээр шийджээ!» гэж бодов.

	Бүргэд гуай эхэлсэн санаагаа шавхан гүйцээх гэж яарахдаа, ханцуйгаа шамлаж:

	— ...Харин чиний хийх бүтээх тэмүүлэл чинь ёстой л хөрзөнгийн цог шиг оргилуун хэвээр байсан цагт шүү! гэж нэмж хэллээ.

	«Энэ хүний нэрэгдэж тунгаагдсан, бүр болор болсон итгэл үнэмшил хязгааргүй үнэн байгаа нь тун сайхан. Үнэхээр Цэрэндорж чи Догсом, Лосол, Данзан, Шагдаржав, Бодоо нарын... Рэнцэндоржийн зэрэг өөр бас бус олон хүний эерэг ба эсрэгийн жин хэмжээ, нэмэх хасах цэнэгийн баал доозыг яг хэлэх нь байтугай, барагцаагаар ч мэдэхгүй шүү дээ!.. Өөр ер хэчнээн нарийн ширийнийг гадарлах ч үгүй яваа юм бил ээ! Багыг мэдэж ихийг хийнэ ээ гэдэг цамцны даавуугаар дээл эсгэж оёод, зах дээр гарах гэсэн хэрэг болж таарав шүү!..» гэх зэргийн үймсэн олон бодол бутаа өшиглүүлсэн шоргоолж адил миний толгойд шавигнан бужигналдаж гарлаа...

	Тэгсхийгээд бид хоёрын яриа өндөрлөж, унтахаар болов. Бүргэд гуай хэнгрий ясан цээжээ гаргаж, бүдүүн монгол маягаар хээ нэггүй хоёронтаа суниагаад, нөгөөх, биеийн тамирын дасгал ухааныхаа юмыг хийх зуур:

	— Цэрэндорж оо, хүүхээ, би ингэж боддог юм аа... гэв.

	— Аан, юу гэнэ ээ, Та юу гэж боддог гэж?..

	— Хүмүүсийн үе болгонд, үе үеийн доторх хүн болгонд хувьсгал, Сүхбаатар хоёр явж, юу ч гэх юм бэ дээ, амилан уусаж бүтээж байна гэж! Бас үе болгон, хүн болгон Ардын хувьсгал, Сүхбаатар хоёртоо ямар шиг их өртэй билээ гэж би бодоод байдаг юм...

	— Та зөв, тун зөв боддог юм байна аа!..

	— Тийм байх аа, зөв байх. Гэхдээ хүн болгон биш юм аа гэхэд, үе болгон, үе болгон биш юм аа гэхэд, үеийг төлөөлж өнгө сор нь болж яваа хүмүүс, ухаан нь та нар шиг сэхээтэн мэргэд, дарга даамлууд Хувьсгал, Сүхбаатар хоёрт өртэйгөө үнэн голоосоо ухварлаж чаддаг, ухварлаад зогсохгүй төлөвлөгөөг давуулна гэж ярьдаг шигээ тэр өрөө давуулж тагладаг байгаасай билээ хэмээн би боддог, бас хааяа хааяа бухимдаж, бас хааяа хааяа залбирдаг юм! Зуун найман ширхэг маанийн эрих хэзээ ч эргүүлж үзээгүй хүн би, үүн дээр л нэг залбирах гээд байдаг дамшиг!.. гэж Бүргэд гуай ярилаа.

	Бодол бясалгалын өндөр халилд суудал зассан өвгөн бүргэдийн ярианд саад хийхгүй хэмээн цаг түргэвчлэн одсон нь тэр буюу, шөнө орой болжээ.

	«Хөнгөн хуудуу ном бичүүлж, нүгэл хийлгэхгүй гэдэг нь зөв боловч энэ буянт хүн Сүхбаатарыгаа нэг л харамлаад байна даа, харамлаад байна!» гэж намайг арга цөхөрч, алга тоссон гуйлгачин болж хэвтэхэд гэнэт зөөлөн хурхирах чимээ хадав. Буурал өвгөн үлгэр зүүдний ертөнцөд хальсан нь тэр байлаа. Яагаад ч юм бэ, харанхуйг нэвт туяаруулан Бүргэд гуайн зээтүүн сахал, санчгийн цагаан гялтас нүдэнд тусаж үзэгдэнэ.

	 


ГУРАВДУГААР БҮЛЭГ

	 

	Бүргэд гуайн ярианаас ургасан дараах бодол намайг эзэмдэв: «Энэ өвгөн «Миний Сүхбаатарын өмнө нүгэл битгий хий» гэлээ. «Миний Сүхбаатарын!..» гээд байгаа юм шүү. Нээрээ монгол хүн бүрд өөрийн нэг Сүхбаатар бий бус уу... Хүн бүр өөр өөрийн эжийтэй, хүн бүр өөр өөрийн хувь тавилантай, хүн бүр өөрийн уух ус, амьсгалах агаартай байдагчлан яг биш ч үнэхээр, та минь ээ, хүн болгон бас өөр өөрийн Сүхбаатартай юм биш гэж үү?.. Тэгвэл миний Сүхбаатар гэгч хэн болж таарах вэ... холын хэр нь, ойрын, түүхийн хэр нь өнөөдрийн тэр хүний зөвхөн үнэнээр нэрэгдэж бүтсэн цагаан үйлс бүхлээрээ Монгол улсад, монголынхоо ард түмэнд хамаарагдах ёстой боловч, нөгөө бодлоор чухам ингэж хамаарагдахын учир учралаар Сүхбаатар бас минийх байх болзолтой яа даа... Тэгвэл миний Сүхбаатар гэгч хэн болж таарах вэ?» гэж өөрөөсөө асууна. Гайхалтай нь энэ асуултын хариу бага насны минь дууль дуртгал бараг тэр чигээрээ мөн байсан юм...

	Бүргэд өвгөн амгалан нойрсоно. Хавар цагийн нялх ногооны хөнгөн зэрэглээ адил бодол сэтгэлийг бидэртүүлсээр орж ирж байгаа бага насны минь дууль˗дуртгалыг гүүргийлэн сэргээсэн хүндэт өвгөн буурлын тийнхүү амгалан нойрсож байгаад чухмаас баярлав. Өөрөөсөө асуух юмаа онож асууж, хариулах хариултаа төвөггүй олсондоо бас баярлав.

	Мянга есөн зуун дөчин найман оны зуулга чанга хаврын эхэн. Хүйтний ам цаашаа харсан ч, тэнгэрийн цалам гэлтэй хийрхүү хүчит салхины ам наашаа эргэж, улаан шороо цасан шуурга мэт явган шуурч, сумын төв байрлах Хүйтэнгийн довыг хахир дээр нь хахир, халцгай дээр нь халцгай болгож байсан өдөр сөн.

	«Хүнд нөхөр шиг сайн, нөхөр шиг сайхан юм байдаггүй. Монхоодойтойгоо үерхсэнээрээ үерхээрэй миний хүү. Хаврын хатуу нь төгсөж, ээнэгшсэн дэлхий ногоо, зэрэглээндээ нялхран амилахын цаг мөд шүү. Ишиг хурга үймэн айман майлалдаж, хөр цасны оронд идээ сүү танан өнгөөр гэрэлтэн цавцайж ирэхийн цагт миний хүү онц гарч, сургуулиа тараад, эцгийнхээ гэрт эргэж ирнэ!» ингэж хэлсэн эхийн үгийг сануут, мөн товлож тогтоосон цагаас нь өмнө харих гэж байгаадаа, тэгээд ч ээжийгээ жаргуулах биш, сэтгэл хөгжмийн нь хамгийн эмзэг товчийг дарж зовоох гэж яваагаа мэдрэх ухаарахын завсар ойлгохдоо арван хоёр насны хүү би нулимсаа цийлэлзүүлсээр гүйн тусаж алхална. Тэр өдөр Монхоодой гэртээ чөлөөгөөр харьснаас түүнийг эзгүйчлэн хүмүүс намайг даан их ганцаардуулж, олон замтай энэ хорвоод сургууль руугаа буцах замыг л харин үгүй болгосон нь тэр байлаа. Эргэж харвал сургууль төдий л холдоогүй байх агаад аргаж саргасан нүдэнд баруун талын гэр тодоос тод тусах нь би гэрийг биш, гэр намайг ширтэх шиг аймаар байна. Гэрийн гадаа урт саваа модны үзүүрт малтуур мэт дөрвөлжин банз хадаж, «Сүхбаатарч дөрөвдүгээр анги, багш Базаргарьд» гэж бичээд, зүүн хатавчны тус газар гурван бүслүүрт дамнаж хавчуулсан бий. Дотор нь, тэр гэрийн дотор нь гэвэл Базаргарьд багш, бас багшийн, «ангийн дарга» гэхээсээ «ангийн даамал» гэж дуудах нь олонтоо сонстдог нөгөөх Отгоо нэрт, батгашсан нүүртэй, зарим том хүн шиг худлаа инээхийг хэдий нь чаддаг болсон, араг сэгсээхэй данхар том толгойдоо үлдийн сорвитой хүүхэд байгаа! Тэр гэрийн дотор бас Монхоодойн зурсан жанжин Сүхбаатарын янз янзын хөрөг зураг бий. Бас Норов багшийн минь торгон савхин гутлын мөр, гарын хээ, сургаалт үгсийн нь цуурай бий... Энэ бол миний анги юм... Чухам хэлбэл миний байсан анги юм. «Тэр ангид дахин орохгүй шүү дээ. Ер нь одоо хэзээ ч дахин сургуульд явахгүй. Ай, Сүхбаатарч анги минь ээ!» гэж бодоход өөрийн эрхгүй дотор харанхуйлж, арчихын төдийд алга болж байсан нулимс сад тавин үерлэн урсдаг байна. Би сургуульдаа чухам хайртай явжээ. «Одоо надад энэ л хайр үлдээ юм биз ээ, хөөрхий. Энэ хайраа насан турш хадгалж явах юм хуна даа!» гэсэн аман хайлан ч гэх үү, тангараг тавлан ч гэх үү, нэг л хачин зуунги хүйтэн бодол өр дотуур өт хорхой мэт арваганаж шивтгэнэ. Халуун хайр, соёрхол хүндэтгэлийн бүлээн сэтгэлд өшрөлийн хөгшин бодол зай олж хавчуулагдаж болдог юм бил ээ!

	Бид Норов багшаар даалгаж ангиараа шахам гурван жил дараалан «онц сайн», «сайн» сурсан учраас нэг л мэдэх нь «Сүхбаатарч анги» болчихсон хэрэг. Багш аймгийн гэгээрлийн хэлтсийн даргаар явж, оронд нь Базаргарьд багш анги удирдаж, хичээл заах болсонд Отгоогоос өөр баярласан хүүхэд байгаагүй юм сан. Нэгдүгээр ангийн дундуур хоёрхон сар багшлаад усанд живсэн чулуу мэт алга болсон Базаргарьд гуай дөрөвдүгээр ангийн дундуур тэнгэрээс унасан гилбэр адил гэнэт гараад ирсэн нь тэр. Шинэ багшийн хамгийн түрүү хужирт хорхойтсон сэрх мэт шимтэн байж хийсэн ажил гэвэл жирийн л «Сүхбаатарч анги» гэсэн хаягийг авч хаяж, «Сүхбаатарч дөрөвдүгээр анги. Багш Базаргарьд» гэж нөгөөх модон малтуурт бичиж хадсан нь юм. Дараа нь Монхоодойг ангийн даргаас өөрчилж, Отгоог «ангийн даамал» болгож билээ. Бид түрүүчийнхээ багшийг хөл алдан хүндэтгэдэг, одоогийнхоо багшаас ухаан гартлаа айдаг байлаа. Сурагчийн сэтгэлийг луужин хэмээвээс тэр луужин нь хоёр багшийн зүг чигийг ингэж л заадаг байсан юм.

	Манай ангийнхны хэн нэгнийг сумын дарга зэрэг томчуулаас:

	— Сүхбаатарч аа, хөөе, Сүхбаатарч! гэж дуудах нь бий бөгөөд бид тэгэхэд нь «аан уун», энээ тэрээ гэсээр огтоос бишүүрхэхгүй явдаг сан. Тэгж хэлүүлэх, тэгж дуудуулах эрхтэй болоод л тэр! Харин ангийн даргын дээрэнгүй занд дургүй хүүхдүүд:

	— Энэ Отгоод «Сүхбаатарч» нэрээс нь «ангийн даамал» нэр нь илүү гоожтой зохих юм гээч! гээд наг наг хөхрөлддөг байлаа. «Сүхбаатарч» бол нэр, түүгээр ч барахгүй энэ бол алдар бөгөөд харин «ангийн даамал» бол бидний бодлоор Отгоод оноосон хоч л байсан юм. Гэвч Отгоо өөрөө «ангийн даамал» гэж хэлүүлэхдээ дуртай, бараг сонсох бүрийдээ цадсан муур шиг маадайгаад явчихна. Нэгэн удаа Базардарь багш:

	— «Дарга» гэж «захирах» гэсэн утгатай, «даамал» гэхлээрээ «эзэгнэн захирах» гэсэн утгатай үг болж байгаа юм гэж хэлсэн нь лав Отгоогийн санаанаас гардаггүй байсан биз!

	Дотор минь гэнэт өмөлзөөд явчхав. Юун хэмээвээс Монхоодойг ангийн даргаас халуулж, өөрөө «даамал» гэгч болсон төдийгүй тэр муу дээрэнгүй Отгоо «Сүхбаатарч» ангид минь үлдээд, би болох нь ээ «Эсэргүүгийн зулбасга!» хочтойгоор байх суух орон газаргүй болж, сургуулиасаа зайлахад хүрсэн нь даанч шударга бус явдал байлаа. Алхаа саан, гуйвчин байж зогсохчоо аядаад, гашуунаар, тун гашуунаар цурхиран уйлах үед үнэхээр эрч эгүүрсэл, уур оногды нь хөөрөл дарагдаа юу гэлтэй салхи намдаж билээ. «Сэтгэлийн минь зовлонг хуваалцах гэж байна уу даа» хэмээн дотор бүгээрч урамшин горьдох гэтэл, гүйцээж горьдохын амжил өгөлгүйгээр салхи учиргүй ширүүслээ. Үнэн ядуу, хагас өнчин жулдрай нэгэн байж, ардын сургууль бараадсаар бараадах ухаанаа олохгүй, анги танхимаа орхиж оргож босож яваа нусгай жаалын уйлах унжих нь Их Тэнгэр ахайтны уур унтууцлын тайлал болж илгээгдсэн тэрхүү хар салхин ажгаа зэрэгт нь огтоос хамаа нь үгүй гэдгийг хэн мэдлээ..

	Төв суурин газраас бэрэвшээн цээрлэхийг мэддэггүй нүцгэн хамхуул өвлийн цасанд удаан хүлэгдсэн биеийн алжаалыг сэгсэрч уйтгараа тайлах хэмээсэн нь тэр буюу сумын төвийн халцгай довон дээгүүр муу бөөрөнхий биеийг их л тэнхээтэйд бодох мэт цахилан хурдлах аж. Хамхуул салхин хүлгийг хүлэглэсэн нь энэ байна. Салхи хоромхон зуур жолоо татвал хамхуул хоромхон зуур гүйдэл саах агаад салхи хүч нэмэхлээр хамхуул эрч хурд аван жирийлгэх нь сонин инээдэмтэйеэ... «Би ч өөрцгүй хамхуул л байна шүү дээ. Хамхуул эргийн мухарт очиж зогсоно. Миний эргийн мухар бол эжий минь юм, би эжийдээ очиж зогсоно... Хүү нь сургуулиасаа оргож ирээгүй шүү! Тэд миний сургуулийг надаас булаагаад авчихсан. Яг л Таны минь өгүүлсэн боорцгийг булааж авдаг шигээ булааж авсан! Ээж ээ... газар сайгүй надаас эхлээд ийм тийм, үнэн худал өч төчнөөн олон сүхбаатарчууд байснаас жинхэнэ Сүхбаатар нь л өөрөө байж байхгүй яагаа вэ дээ?!..» ийм л юм бодогдоно. Би эг маггүй шогшино. Хүний үр би бодлон хүлгийг хүлэглэсэн нь тийм бөгөөд үүгээрээ хамхуулаас ялгаатай байсан юм.

	Салхины уруу гүйхэд газар хурдан хорж, Хүйтний булгийг дорхноо зүсээд, Бүдүүн˗Цагаан усныхаа овоог чиглэлээ. Тэр овооны энгэрт Завсрын бууцанд би төрсөн. Тэр овооны энгэрт Завсрын бууцанд миний эргийн мухар, элэгний хайр, эжий минь намайг тосож авна, ээж надад Сүхбаатарч ангийг минь орлоно! Сургуулиа булаагдсан би эжий рүүгээ явж байна.

	Ээж нүүр өгсөнгүй ээ. Бараг л тэдний зөв гэх шахуу юм хэлэв.

	— Чи баригдаж яваад сураг тасарсан эцгийн хүүхэд мөн үү?!. Яах аргагүй мөн шүү дээ! Тэд чинь чамд энийг л ярьсан байна! Анхлан чамайг би нэгдүгээр ангид эцгээр чинь овоглож оруулсан. Тэгэхэд чи ааш араншнаасаа болоод ч тэр үү, хүүхэдтэй муудалцаж, алга болсон эцгийнхээ ясыг өндөлзүүлэн, бас л «эсэргүүгийн хүүхэд» энээ тэрээ хоч авч, нүүр нүд рүүгээ нулимуулсаар гэртээ ирсэн. Би тэгэхэд чинь уйлж дуулж яваад чиний овгийг сольж, бага хүү та хоёрыг ахаар чинь овоглож, ахыг чинь өөрийнхөө эцгээр овоглосон. Хар санаат муу хүний тарьсан балгийг аймгийн яам шүүж тунгааж чадаа ч үгүй юм уу, чадах байсан ч амжаа ч үгүй юм уу, ерөөсөө тэр үед үнэнийг тунгаах шүүр шүүлт, дэнс туухай ч үгүй байсан хэрэг үү, Мажиг гэдэг хүний биеийг сураггүй болгосонтойгоо адил Мажиг гэдэг хүний нэрийг чингэж бас үгүй хийцгээсэн! Сайн бөх нэг мэхэнд хоёр унадаггүй. Сайн эцгийн хүүхэд байж чи нэг үгэнд хоёр гомдож байдаг, муу байна хүү минь, муу байна! Адаглаж Монхоодойгоо ч хүлээсэн юмгүй шүү!.. гэж үглэв. Ээж надад гомдсон бус, өөр хэн нэгэнд гомдсон гомдлоо надад тайлж байна гэдгийг би тэгэхэд ойлгоогүй. Ийм болохоор гэрийн баруун урд хатавчинд унхайн зогссоор л байв. «Хамхуул болж төрөх минь ч яав даа» гэж бодлоо. «Хамхуул болохын тулд эхлээд шарилж болох ёстой. Яагаад гэвэл хамхуул гэдэг чинь хатсан шарилж. Ингэж ургамал судлал дээр орсон. Одоо ямар сургуульд явах биш, баян Банзайгийн хонийг дагах тавилангаар гэртээ ирж байгаа надад зав их гарна. Шарилж хатаж хамхуул болохыг хорондоо нэг үзэх юм шүү. Нэг л шарилжид им тамга тавьчхаад өвөл өнгөрч, хавар болтол эргэнэ гэсэн үг. Юухан байх вэ!.. Шарилжин дунд халгай ургадаг. Отгоо шарилжид хувирсан намайг дэвсэлж гишгэлж яваад халгайнд түлэгдэж, хамаг хөл гараа цэврүү үсрүүлэх болно. Мөн догь оо!» гэж дотроо халаглана. Архинд шартсан хүн таргаар шараа тайлах гэж оролдох шиг би тэр мэт юм бодож гоморхож харласан сэтгэлээ засах хэмээн хичээв.

	— Нөмөрт хургасан хамхуул шиг хатавч битгий буландаад байгаач! гэснээ ээж намайг гэрийн хоймор луу чирч аваачаад:

	— Чи энд завилж суу! Энэ бол эцгийн чинь хорин жил эзэгнэнхэн суусан газар. Эр хүн гэрийн хойморт, шүтээний өмнө шүтээн болж завилдаг ном бий, тэр ёсоор завил! Чиний гомдож гонсогнох дуртай сэтгэлийг засаж тойглох миний хийморийн сан гэвэл энэ л байна!.. Уухай даа, ингээд суу. Болж байна, өөрийгөө битгий чамлаач... Мандалын хийдийн туурь дээр ардын сургуульд ном сурч байгаа ахыгаа эзгүйчлээд гэрийнхээ хойморт нэг завилаад ав! гэж ээж хэллээ. Би завилж суух ухааны юм болов. Гэвч тугал байж бухын цэнгээгээр цэнгэх гэсэн мэт завилаа суудал надад зохисонгүй. Миний доторхыг хэдий нь таачихсан эх:

	— Зохиж байна, зохиж байна, яг л аав гэсэн үг! гэснээ гэнэт нуур нугас шиг хайлган сайхан инээд алдаад, нүд нь гэрэлтэн, хацар нь яльгүй улаа бутарч ирснээ:

	— Алив, Мажиг аа, даарч байх чинь, галаа түлье. Та тэр хэтээ аваад өгөөч, миний өехөө! гэв. Мажиг гэж аавын минь нэр! Шартсан архичин шиг суусан би аавын дүрд яаж тоглож чадах байлаа! Харин нэг муу мушилзан инээмсэглэхчээ болж билээ. Бас «...Алив, Мажиг аа!..» гэж байгаа ээжийн хонгор дууг хар аа, хунгийн дуу л гэсэн үг, яав ч аав минь эсэргүү биш! гэж лав бодов. Ээж босож ирээд миний толгойг нэг үнэрлэснээ, ганц авдраа онгойлгон энгэр биеэр нь суйлж, ааваас хойш хураагдалгүй үлдсэн өргөн мөртэй мөнгөн хэтийг нь гаргаж ирлээ. Тэгээд оч үсэргэн байж, утаа манаруулан цохиод галаа асаав. Нэгдүгээр ангид байхад миний овгийг сольж ирчхээд энэ хэтийг нэг удаа гаргаж ирж байснаас өөрөөр надад ер харуулаагүйг би одоо л саналаа. Тэгэхэд ээж хэтээ гартаа барьж, эргүүлж тойруулан үзэж үзэж сууснаа, уйлж уйлж л далд хийчихсэн юм. Харин одоо бол галаа асаав. Голомтын зах дахь ээжийн муу мод толгой хоёртой хамт чүдэнз нь байхыг би нүд буландан ажиглаж байлаа.

	Гэвч энэ бүхнээр миний эмтэрсэн элэг бүтэн болсонгүй. «Миний аав яавч эсэргүү биш, харин Отгоогийн аав Тамга гуай л эсэргүү байх!» гэж нэг бодож үзэв. Гэвч өөрийн эцгийг эсэргүү биш гэдгийг лавтай мэдэж байх мэт боловч, хүний эцгийг эсэргүү гэж шууд тогтоох нь миний мэт жол биед томдсон хэрэг болохыг зөн совингоороо гадарлаж суулаа.

	Ээж тогоогоо хөөлж ирэхээр гарч явахад, эцэг эзгүй гэрийн ханхай хойморт өвдөг дээрээ цомцойж хоцорсон би гэдэг хүн өөрөө өөрийнхөө сэтгэл төсөөлөлд томоо гэгчийн модон тэвшинд чулуудсан ганц хар боорцог гэлтэй хөгийн амьтан болж дүрслэгдэнэ. Отгоо ч юм уу, өөр хэн нэг ховдог жаал ширхэгхэн боорцгийг аваад үмхчихвэл, хэдхэн удаа «бувар бувар» гэх чимээ гараад, хоолой нь нэг «гүдэсхийснээ»... тэгээд л дуусаа. Базаргарьд багш харсан ч эс мэдэгч болон өнгөрөөнө. Би иймэрхүү л эндээ хөгтэй тэндээ эмгэнэлтэй хачин юм бодно. Ээж орж ирээгүй л байв...

	Би үүлэн чөлөөний нар болж явах дургүй хүн билээ. Гэвч дуртгалыг минь үнэмшил таашаал өнгөц хуудуу босчихгүй байгаа даа гэх бодлын үүднээс ээжийн гарсан энэхэн чөлөөнд доорх нэгэн тайлбар шигтгээг хийе үү гэж шийдлээ. Миний бие Сүхбаатартай тойруу хэр нь амьсаж холбогдсон бага насаа эдүгээчилж, нялх зүс, нойтон үснийхээ бодож чадаагүйг бодсон, хийж чадаагүйг хийсэн болгох гэж мэтгэсэн явдалгүй. Та бага байхдаа ямар л хүүхэд байсан, би ойролцоогоор тийм л хүүхэд явсан байж таарна. Өвгөн үлгэрч, буурал судрын нэрд гарсан уншаач˗Санж өвөөгийн ухаалаг охинд хүү нь болж заяасан маань аз байсан ч, эцгээс эхийн хамт эрт өнчирсөн маань хохь болсон юм. Аз ба хохь хэмээх хоёр туйлын хоорондох хар цагаан явдал миний бага насыг бүрэлдүүлэлцэж өгсөн бөгөөд саараасаа сайн нь хамаагүй олон хүмүүсийн дунд би тэр хар цагаан хоёр «морийг» ээлж ээлжээр завгүй дөрөөвчилж, өдөр түлхэн өссөөр эр бие жагсах нас хараахан болоогүй байхад унааны хувьд гэх үү дээ, нэг л мэдэх нь үе тэнгийнхнээсээ нэлээд тасарч, ер нь л баахан зайдуухан гэхээр явчихсан байж билээ. Олон удаа «хар морь»˗ны дөрөөнд чаргуулдаж, үхэхээс наагуур явсан маань намайг юм юманд сургажээ. Аав ээжийн алган дээр бөмбөрөх мэт цаг ямагт жороо цагаан «морь»˗ны мяндсан дэлэнд нар даган жаргасаар насны өглөөг барсан болбоос би эгшиж хат суухгүй түүхий хүн байх байсан. Бас бодол ухаарлын ертөнц рүү орох зам цагаас урьтан нээгдэхэд төрөлхөөс заяасан мохоо бус мэдрэхүй маань дэм түлхээс болсон явдал ч бий. Тэгээд ч мэдэхээсээ мэдэрч байсан маань хамаагүй их байв. Товчоор хэлэхэд миний бага нас мэдлэг боловсролоор эрт оворжсон нь бус, урамшил таашаал, гомдол тэмцэл, өчил тайлал, цэнгэл бадрал, мэдрэхүй тэмтрэхүй ба зөн совингийн адал явдлаар дүүрэн бага нас байжээ. Зарим зарим хүнд хэдэр хэцүү гэгдэж асан тэрнийхээ хүчинд би олон олон юмыг, тэр дунд Сүхбаатарыг өөрөө өөртөө өөрийнхөөрөө нээж олсон юм... За ээж орж ирлээ, тайлбараа орхиж, эргэж бага насны минь адал явдал руу орцгооё.

	 

	* * *

	 

	Сүүлд мэдэх нь ээ ээжийн бодол минийхээс өөр байжээ. «Миний муу хүүг хар аа, жовгойчихоод сууж байгааг нь! Аавыгаа өвчиж төрөлгүй, намайг дуурайчихсан дамшиг шүү! Эцгийнхээ аманд хөл нь, атгад толгой нь багтдаг байсан үеэ бодвол, яах вэ, овоо л болж. Гэхдээ л уул шиг ханхайж, эцгийн гэрийн хоймрын салхийг хааж, зайг бөглөх өдий аж. Тээр жил Алтан˗Овоонд аавтай нь очиж мөргөхөд намар оройн улдсан ганц муу бор галуу дэлхийн цэнхэр нүдэн мэлмий˗Ганга сайхан нуурын амсар хөвөөний усан дотор хоймрынхоо зайд багадчихаад суугаа энэ муу шиг минь л Гангын их уснаа даанч багадчихсан өрвийж байсан сан. Халуун оронд явах аяны их замын алжаалыг давалгүй улдаад буцаж ирсэн тэр л галуу шиг муу хүү минь Тамгын нөгөө гайхал хар, Базаргарьд хоёрт хэмхчүүлчхээд, эрдмийн халуун орны замаар буцаад ирсэн нь энэ юм биз дээ. Улдаж дээ, хөөрхий минь улдаж, яана гэх вэ, улддаг нас. Энэнд ямар, дагуулж яваад, улдахгүйн ухааныг заачих эцэг байсан биш!.. Угаас хэрсүү хүүхэд хад мөргөж, хэд улдаад л эр болчихно. «Галт хөөрөг нь хүчтэйхэн шиг байвал, ганаа төмөрт нь ган сайн сууна даа хө» гэдэг биз дээ!..

	Тэр бор галуу Алтан˗Овоонд нөмөр олж өвөлжсөн гэлээ. Ганга нуурыг гэрийн хоймор гэвэл тахисан шүтээн нь Алтан˗Овоо юм. Манай гэрийн онгон шүтээн бол тэр зураг, тэр гурван ном. Гайгүй ээ, миний хүү эцгийн гэрийн онгон шүтээний нөмөр нөөлөгт сэтгэлийн улдаа гундаагаа нэг сайн гаргачхаад эрдмийн дулаан орныг зорих мөч аяндаа ирнэ, мөд удахгүй замдаа дахин гарна. Тэр галуу дараа намар нь яваад л өгсөн гэнэ бил ээ! Өнөөдөр адгаж байгаа чи, маргааш мөн л яваад өгнө» гэж эх бодож байжээ.

	Харин ам нээж хэлэхдээ:

	— Дарьгангын сайн эрчүүлийн тасархай, Орлойн мэргэн Цагаан амбаны удам үндэс гэж муу дамшиг чи, бас хэрсүү хэцүүхэн эр болох санаатай юу? Тэгнэ байх аа! Танхим хаяж, над руу гүйж ирнэ гэнэ ээ, хө? Танхим танхимдаа «Сүхбаатарч анги»˗аа хаяж ирж байдаг, таарч дээ. Монхоодой та хоёр эрдэм сурчхаад хоёр муу ээждээ ертөнцийн бүх сайн судрыг уншиж дуудаж өгнө гэдэг чинь яалаа! Худлаа хэлж байсан байж таарах нь уу? Энэ өвөл шинэ багшийг ирснээс хойш Монхоодойг бас нэг оргож зугтав гэж дуулдсан... Та хоёр Сүхбаатарын цэрэг. «Сүхбаатарч анги, сургуулиараа барагтайхан шиг л тоглоорой!.. гэжээ.

	Өөрийн бодолд эрэмшиж эргэлзэж, ээжийн ярианд тэнэгжиж ухаажиж хэдэн тийш цовдлогдсон мэт болсон би эхийн чигжүү асуултад тийм ч амархан хариу олж яахан чадах байлаа...

	Гэтэл намайг ацан шалаанаас гаргах дохио л тохиов. Гэрийн баруун хойдох майжгий тэрэгний дэргэд дөрөө ханхийснээ, хүлэг морин хамраараа зөөлхөн гуншгинан үүрсээд, удсан ч үгүй нөхөөстэй эсгий үүд сэвхийн сөхөгдөж, далавчин хаалга цочоод нисэх ногтрууны даль мэт хоёр тийш өрвөсхийн нээгдүүт, хүн ороод ирлээ. Урамшин байж харсан чинь... Тамга гуай байв. Нөгөөх Отгоогийн аав Тамга гуай. Урмын сэтгэл рүү дорхноо л хүйтэн ус цацагдах нь тэр. Би дотроо хоролхог гашуунаар «Үгүй ер өө!..» гэсэн ганцхан юм бодов. Тийм үед сэтгэл дотор олон юм орсон энээ тэрээ гэж яривал худал болохоор юм байна билээ. Ээж мэндийн хариу хэлээд, өнгөндөө зочинд нүүр шан өгсөн болж, чухамдаа нэг л хүйтэн зэвүүнээр:

	— Тамга, та тийшээ, зүүн хойшоо морил! гэв. Зочин тулганы зүүн талаар тойрч миний хажууд ирээд мөрөн дээр гараа тавингаа.

	— За, хүү сайн уу? Юу билээ, энэ чинь сургууль тараагүй биш сэн бил үү! Хасар галзуугийн Монхоодой хүү шиг бас хаяад оргочихсон уу? Чи чинь тэрэнтэй чонын хүзүүнд холбосон чөмөг шиг салахгүй цуг явдаг болсон гэв үү?! гэнэ. Гараа миний мөрөн дээр зүгээр нэг тавьсангүй, түлхэсхийн тавьж байлаа. Энэ нь намайг босгож, аавын минь «хорин жил эзэгнэнхэн суусан» ором дээр суух гэж байгаа хэрэг!

	— Сайн байна аа гэж хэлэнгээ би цомцойж суусан өвдгөө босгож, хормойгоо сэгсрээд эргэж дорхноо завилж авав. Тамга гуай арга буюу гэрийн зүүн хойно, ээжийн зүсэлсэн тугалын хөмөн дээр хормой давшуурдан доош болж байна. Тэгээд гоёх гэж улаан цаасаар жийрэглэж шаасан углуургатай, төөгөөр урталж, ямхаар өргөслөх сайхан цагаан гаансандаа хил давж авчирдаг хятад дүнсэн тамхинаасаа уугиулан байж, манай муу хар авдар дээрх онгон шүтээнийг айхавтар сонжин харж сууна. Эжий юу юугаа онгон шүтээн гэж тахиж тойглодгийг би цээжээр мэддэг сэн. Давхарлаж тавьсан эрээн шоголтой гурван ном. Номон дээр, сониноос хайчилж жаазанд хийсэн Сүхбаатарын зураг, доод талд нь гүнгэрваанд суулгасан Цагаан дар эхийн хөрөг. Нэг дэх ном нь «Иль Дандийн үлгэр», хоёр дахь нь «Ушаандарын тууж», гурав дахь нь «Лу. Алтан товч» монгол хэл, монголжин бичгээр төвөд хадаастайгаа байгаа юм гэсэн. 

	Тамга гуай дүнгэнэн дуугарав:

	— Должин авгай та төр шашин хоёрыг харин нэг овоохон шиг хосолж өг өө шив дээ!

	Эх шууд л хуурай хахинг газрын тухай яриаг аянга цахилгаан нүргэлсэн тэнгэрийн тухай яриа болгож:

	— Чи, миний эр нөхрийг уурга, адуу хоёроос нь холдуулсан цагаасаа хойш голцуу шөнийн буг болж, харанхуйгаар хаяаны салхи үргээн ирж хөөгддөг сөн. Харин энэ удаа юу гэж... хэмээв.

	Эхийн үгийг сонсохдоо би шувуу болж нисэж яваад, уул мөрлөн өнхрөх мэт ганхан дайвалзав. Зүрх минь цээжнээсээ гарчих вий гэлтэй, ташуурын амт гэнэт үзсэн эмнэг даага шиг булгилан цовхчино. «Тамга гуай бас энэ олиггүй биеэ ээжтэй минь холбох гэдэг байсан байх нь ээ!..» гэж би бодно.

	— Цаг цагийн хорвоо, зүг зүгийн салхи аа гэж... одоо яана гэх вэ! Мажиг үнэхээр сайн хүн байсан юм. Тэгээд ч тэр явдалд би огтоос хамаагүй шүү дээ!..

	Тамга гуайн тэр тайван өчил тэнгэр үймж байхад газар налайж байх шиг тун солгой, хачин үнэмшилгүй санагдана.

	— Тийм ээ, Мажиг сайн хүн байсан. Харин чи бол хүний мөс ч үгүй, билгийн нүд ч үгүй амьтан шүү дээ!..

	— За яа за! Хүүхдийн дэргэд дайрч давшлаад... гурван жилд ганц удаа бууж байхад...

	Зочны ярианы өнгө, үгний дөрөөн дээрээс би хэзээнээс ухаалаг эх миний дэргэд байх ёстойгоо ярьж, аавыг минь үгүй болгосон эзнийг ч гэх үү, эрлэгийн элчийг ч гэх үү зүсэлж зааж өгөхөөр шийдсэн нь энэ болов гэдгийг ойлголоо. Энэ мөчийг л хүлээж байсан юм шиг Тамга гуай:

	— Түй! гэж голомтын минь хормой руу нулимдаг байна. Би зочны нүд өөд муухай харснаа, нэг л мэдэх нь ээ завилаа суудал дээрээ ухасхийн тулга руугаа давшлан дөхөж явлаа. Сэтгэлээ хатамжилж харийн хүнээс гал голомтоо харамлаж байгаа маань тэр. Харин Тамга гуайн хүйтэн нүдэнд бол үргэж цочсон яст мэлхийний зулзага шиг юм харагдсан биз. Гэхдээ яана гэх вэ...

	Тамга гуайтай мөчөөрхсөн сэтгэл дотроо эр бие томоос том! болж... гэрийн хоймор надаар дүүрч, ээж минь хүүгээрээ бахархаж байх шиг санагдана.

	Мээмний нь үзүүрт ботгоны нь халуун хошуу хүрсэн ингэний тэнгис гүн нүдний харц мэт харц нь амарлингуйлан тогтож эх хэлэх гэснээ нүдээрээ хэлж, санаа нь амран ээнэгшин тайвширч байхыг би лав үзлээ. Хагас эргэж өлгүүр дээрээсээ аяга авч угаав. Зочинд цай хийж өгөх гэж байгаа нь тэр. Тэгээд хойд авдар луугаа одоо л хөмсөг өргөн харж:

	— Тамга аа, чи намайг шашин төр хоёрыг хослоо ч үгүй, холио ч үгүй эм гэдгийг сайн мэдэж ав! «Уйлъя гэвэл Ушаандарыг унш, инээе гэвэл Ил Дандийг унш! гэдэг юм. Айлын амьдрал тэнгэр газрын дунд, инээх уйлахын хооронд багтана» гэж Мажиг тэр доорх хоёр судрыг нь, дээрх Лу. Алтан товчийг нь болохлоор төрийн ном хэмээн тахиглаж тойглодог байлаа.

	— Аа хаан, тийм бий! гэж Тамга гуай тоомсорлонгуй хэлснээ:

	— За, чиний үг яах вэ, харин тэр зураг хөрөг хоёр чинь шөнийн цагаар бие биеэ ноцож, сүйд майд болдоггүй юм байгаа биз! гээд хачин хүйтэн инээлээ. Харь хүний тийм юм ярихыг сонсож, тэгж хүйтнээр инээхийг нь харахад миний өвөр лүү хөсрий ясан гар бөөн мөс аваад шургуулчих шиг болов. Гэвч дөлгөөн яруухан эхэлсэн ээжийн яриа сэрүүнээрээ хар дарах зүүдэнд ургах муу муухай бүхнийг тэр дорхон нь мартагнуулан хөөж байлаа.

	— Тэртээ олноо өргөгдсөний арван гурван оны цагаан сарын босгонд нийслэл хүрээ рүү хөдөлсөн мөргөлчидтэй нэгэн гал болж явахдаа миний нөхөр «Эхлээд Сүхбаатарт мөргөнө, дараа нь Богдод мөргөнө» гэж хэлээд гэрээсээ гарсан юм. Гурван сар болчхоод ханш нээхийн үеэр харьж ирсэн сэн. Тэгэхдээ: «Жанжин таалал төгсчихжээ! Гэрэлт мэлмийг нь харах заяа надад дутсан байна.

	Харин уй гашуудлын урт цуваан дунд явж, их аригуун цогцос нь мөнх орших торгон эдээр бүрсэн хайрцгийг нь, бас зоригт баатар түүний агсаж явсан гар буу, алтан мөнгөн хоёр сэлэм, Улаан Орос улсаас шагнасан эрдэнийн том од, гүнгийн зэрэг жинстэй хүрэн булган малгайг нь харлаа. Их хүн үхсэн хойноо улам ч их болдог юм уу даа, тэгж л хэлбэл голтой болов уу... Барагтай хүнийг тэгж хөлтэй нь хөлхөж, хөлгүй нь мөлхөж түмэн амьтан нулимсан зам татуулсаар үдэх учиргүй сэн. Магадгүй би амьдад нь уулзсан бол мөргөж сөгдөхөөс өөр, тийм их гэдгийг нь ухварлахгүй байсан биз! Сүхбаатар хальсан нь уул алслан холдсонтой лав адил хэрэг. Уулыг ууланд нь харах гэвэл мод хожуул, чулуу асга л харагдахаас биш, уул нь харагдахгүй. Их уулыг өдөржийн газраас харвал сая их уул гэдэг нь харагдана. Сүхбаатар үхсэн гэж бодоход даанч эмгэнэлтэй юм, тэгэвч ийм хорвоог одоо яана гэх вэ... Би Сүхбаатар гэдэг их уулыг хараад ирлээ, Должин минь ээ!..» гэж яриад нүдээ хайлмагтуулан байж, өврөө уудалсан сан. Тэгээд Мажиг минь нударга шиг том түрийвчээ гаргаж ирэнгээ «Надаас хойш ч хүүхдүүд минь тахиглаж тойглож яваг!» гээд эдүгээ олон оны буурал тоосонд элэгдэж, тэр шарлаж халтайчхаад байгаа зургийг надад авч үзүүлсэн юм. «Чиний л насны хүн юм, сайн эр байна даа!» гэж хэлсэн санагдана. «Тийм ээ, бид нэг оны төл юм байна билээ» гэж нөхөр минь дуугарч суулаа. Тэгэхэд миний хань одоо миний дунд хүүгийн суугаа энэ л хоймортоо олбог дээрээ завилчихсан ярьж байв шүү. Тэр олбогийг Тамга чи хураагаад авчихсанаа мартсан л байлгүй. Харин хоймрын зайг бол хурааж авч болдоггүй юм байна!

	Ээжийн яриа их түүдэг гал мэт элч нөөлөг хүчтэй байсан хэрэг буюу. Тамга гуайн нүүрний арьс галын оёор дахь хатсан турсага мэт атиралдан үрчийж ирэхийг би ажиглав. Тэгтэл үнэхээр хөдөсний хэншүү хангинаад явчихдаг байна. Үзвэл миний муу дээлийн хормой умайчихжээ. Голомтоо манах гэж муйхарлан зүтгээд дээлээ шатаасандаа би гонсойсонгүй. Харин муу бөөстэй дээлийн минь хормой сөөмөөр биш, төөгөөр хэлэлцэх цагаан соруулт гаансаа алтадсан шүдэндээ лав .зуусан Тамга гуайн нүүрний арьс хоёр ив ижилхэн болж байгааг үзэхдээ хүүд нь тавлуулж харласан сэтгэл минь аавыг нь тавлаж онгойж байгааг мэдрэв. Би бүр баярлачихсан сууна. Ерөөс жигшил хорсголоо тайлах шиг тайлахгүй юм бол амьд явахын хэрэг юун гэдгийг би тэгэхэд ойлгох шиг болсон! Үзэн ядахын эрдэмгүйгээр үнэн хайрлахын ухаан гэж ямар юм байх билээ?! Нэг ч удаа жигшиж үзээгүй хүний зуу дахь удаагаа ч байг «хайртай, хайртай» гэж хэлэх нь, «хөөрхий, хөөрхий» гэж зулгуйдах нь голомт руу минь Тамга гуайн гудруулж хаясан шүлснээс ялгаа нь үгүй гэж одоо ч бодном!

	Зочин тав алдасхийн янцаглаад, гүнгэнэж дуугарав. Тарган хацраа сүүтэй үнээний дэлэн шиг цүлхэлзүүлэн байж:

	— Тэгээд Мажиг маань Богдод л мөргөчхөөд ирсэн юм биз дээ, хөөрхий. Бас л азтай хүн юм, Богдод мөргөчихдөг!.. гэв.

	Одоо бодоход будилж булхайрсан мэт хэр нь, тухирч турхирсан айхавтар асуулт байжээ. Галын бурхан гэдэг л ийм амгалан сайхан дүртэй сэн болов уу гэж санагдахаар эх маань дав ч хийлгүй, тэр байтугай хөмсгөө ч атиралдуулалгүйгээр аргал нэмж, галаа сэргээгээд:

	— Харин чи юу гэж бодож байна?! Миний эр нөхөр «Бурхангүй Мажиг» хочийг хаанаас оллоо? Богдод мөргөөгүй ирснээс л олсон шүү дээ. Та нарын нэг чинь тэр хочийг өгсөн байхад Тамга чи ийм юм асууж болох уу даа!

	— Нээрээ тэгж ярьдаг байх шүү. Үгүй ээ, байз, яагаад мөргөөгүй гэдэг сэн бил ээ?

	— Чи санаагүй л байна уу даа!

	— Миний дотор үнэхээр алга, идчихэж. Мартана аа гэдэг чинь манаас өмнөх, Мажигаас ч өмнөх дамшиг шүү дээ!

	— Муу нөхөр минь «Сүхбаатарт мөргөөгүй байж, богдод мөргөхгүй!» л гэсэн юм гэнэ билээ. Бас энэ гэрт чамайг үг өдөөн тухирч «...Алтан˗Овоонд чи мөргөсөн шүү дээ, тэгээд Богдод мөргөхгүй яагаа вэ?!» гэж тулгахад чинь «Газар шороо бол монгол хүний идээших түмэн үеийн эрдэнэ. Богд бол нэг л үеийн хүн. Тийм Богд өмнө нь долоо байж шүү. Тэгээд ч мөргөх, мөргүүлэхийн цаг хожимджээ!.. Харин Сүхбаатар бол ганц, тэр ганц нь харамсалтайгаар үгүй болчихлоо!..» гэж хэлж суусныг би одоо хэр санаж байна. Тэр ярианы үед чи наадах энэ хөмөн дээрээ галд өөх шарсан хүн шиг л овс овс өндөлзөн сууж байлаа. Чи ч өтөлж дээ. Энэ хөм шиг л дүлий дүмбэд болсон байна!

	— Үгүй, санахгүй юм аа... Тугал бие нь өтлөлгүй үрэгдсэн байхад, турсага бие нь өтлөөд өдий хүрдэг мөн ч хачин жам шүү! гэснээ Тамга гуай над руу эргэж өширхөж хорссон хэр нь, тохуурхаж тавласан харцаар харж байлаа. Тугал бие гэж аавыг минь, турсаган бие гэж намайг хэлж байгааг би тэр үед яаж ойлгох байлаа.

	Ээж яриагаа үргэлжлүүлж:

	— Тамга аа, чамтай өр авлагын данс хэлэлцэх гэсэнгүй билээ. Тэртэй тэргүй би миний нөхрийн жаахан хөрөнгө Монголынхоо цагаан буян, төрийнхөө эрдэнэт санд нийлсэн байх болтугай гэж залбирдаг, тэр бодол залбиралдаа итгэж явдаг болсон хүн шүү! Ядуу доорд эмийн ч болов атгаг өчүүхэн сэтгэлд ариун гэгээн том бодол гэв гэнэт ороод ирдэг юм! Чи гурван хүүхдийг нь нохой явган, гахай нүцгэн үлдээгээд Мажигийн минь юу юуг хурааснаа одоо санаж л байгаа... Тэр хүнд бол юу хуримтлуулж цуглуулсан нь биш, юунд итгэж, юуны учир шүтэж зүтгэж явах нь илүү эрхэм байсан. Ийм болоод л би энэ бүхнийг ярьж байна. Тэгээд ч би чамайг ярианы эхэнд билгийн нүдгүй хүн гэсэн маань чи Мажигаас тэс ондоо, юу ч гэх юм билээ дээ, ер нь л та хоёр эмээлийн хоёр бүүрэг шиг өөр өөр зүг рүү харчихсан улс байсныг бодож хэлсэн хэрэг!..

	— За за, битгий улирч баларсан юм улиглаж донгосоод бай. Мордох минь!.. Богд, Сүхбаатар, Мажиг... цөм үнс болсон.

	— Аа, тийм үү?!.

	Эхийн хоолой хэрэлдсэн утас шиг ээдэрч, өвөл оройн бүүдийх тэнгэр шиг сааралтаад явчхав. Үерлэсэн Ганга нуур мэт харц нь хачин гүн болж ирээд, Тамга гуайн нүүрэн дээр яг тогтлоо. Тэр айхавтар харцанд живэх адил сандарч байгаа зочныг харахад би усны аюул гэдэгтэй улаан нүүрээрээ тулгарсан мэт болж суув.

	— Аа, тийм үү... Та нарыг буу шийдэм болсоор ирж баривчлахад авааль нөхөр минь сүүлчийнхээ харцыг түүнд минь сайхан харагддаг минийхээ муу нүүр, онгон шүтээн нь болсон Сүхбаатарын тэр зураг дээр ээлж ээлжээр тусгаж байлаа. Эр хүн тэгэхэд юу гэж бодсоныг би яаж таах байлаа! Үгээр хэлж амжаагүй бодлыг амилуулах шидтэн хаана байх бил ээ! Гэвч «би ингэж санадаг юм. «Зуун жилд ганцхан удаа төрдөг энэ хүн˗уул зуурдаар халиагүй сэн бол чи бид хоёр ардын төрийнхөө шүтээнд залбирч хэдэн хүүхдийнхээ заяаг хэлтийлгэхгүй түших байлаа даа!» ингэж л нөхөр минь бодлоороо хэлээд байсан даа. Ээ дээ, тэгж л хэлсэн дээ, тэгж л хэлсэн. Мажиг «...Зуун жилд нэг төрдөг, бас олон зуун жилд ч нэг ч төрөхгүй байж болдог, тийм хүн шүү, тэр хүн чинь!» гэж ярихдаа дуртай байсан юм.

	Тамга гуай толгойгоо сэгсэрч, дагзаа маажаад:

	— Тэгээд танай Мажиг чинь Сүхбаатарын их хүн гэдгийг яаж мэд ээ юм бэ? Өөрөө Сүхбаатар шиг бас тийм лут амьтан байх нь уу?! гэж арга цөхөрсөн байдалтай асуув. Тэр хэцүү асуултад ээж минь бас л адилхан арга цөхөрсөн хариулт өгөх вий дээ гэж бодохоос миний айдас хүрэх шиг болов. Эх үерлэсэн Ганга шиг харцаа усаа татсан Хүйтний булаг шиг болгож эрчлэн нарийсгаад:

	— Үгүй ээ, Мажиг минь жирийн л нэгэн эр хүн явав. Тас харанхуй шөнө төөрсөн хүний нүдэнд туссан галын гэрэл агшин зуур бүх цусаар нь дамжиж тардаг гэлээ. Төөрсөн түмний нүднээ Сүхбаатар нэрт галын гэрэл тусжээ. Миний нөхөр гэвэл түмэн олон хэмээх тэр том биеийн цусны нэгэн дусал юм.

	— Чи чинь ийм их мэргэн цэцэн сэн бил үү?! гэж Тамга гуай бараг үнэнээсээ гайхан асуув. Ээж:

	— Үгүй ээ, энэ ч бас Мажигийн минь үг. Хүрээ орохдоо сонсож ирсэн хэрэг! Үхсэн тэр хүн үгээ амьд миний амаар чамд хэлүүлж байгаа юм. Харин би одоо өөрийнхөө хэлэхийг хэлье! Чи бүгд үнс болсон гэж байна. Үнс болсон нь үнэн боловч, үлдсэн нь бас үнэн шүү. Үлдсэн нь үнснээсээ хамаагүй их. Сүхбаатарын халуун үйлс олон дундаа амьд байгаа. Мажигийн минь халуун цус хүүхдүүдийн минь биед амьд явна. Сүхбаатар ч хүүтэй юм гэнэ билээ, нэрийг нь Галсан гэдэг гэсэн...

	— Аа, Богд?!.. гээд Тамга гуай хачин муухай «хи хи» инээв. . .

	— Богд уу... Богд.. гээд ээж минь баахан түгдрэх шиг болоод:

	— Хэрэг мянган жил дарагдсан ч хуучирдаггүй гэдэг бил үү? Мянган жилийн хэрэг гэдэг нь түүх шастир болдог байлгүй. Тэгэхлээр Богд бас Сүхбаатарын адил түүх шастирт амьд байж таар аа даа!.. гэнэ.

	— За мордох минь!.. гэж Тамга гуай дахин хэлэв. Босоод гарах гэснээ түр саатаж:

	— Должоон! Чамаар арван гэрийн ухуулагч тавья гэж сумын даргад хэлнэ ээ!..

	Ээж дуугарсангүй. Үйл эсгэж байгаа юм шиг галынхаа хайчийг цэвэрхнээс цэвэрхэн барьж гуяыг нь ер солбиулалгүйгээр адууны хомоол зуулгаж сууна. Одоохон туурайн чимээ тачигнана даа гэж намайг бодох гэтэл бодол дуусгалгүй туурайн чимээ тачигнаад явчихлаа. Ээж бид хоёр дахиад л хоёулхнаа, тус бүрийн бодолтойгоо дөрвүүлхнээ үлдэв.

	Саяын болсон явдлын дэргэд Хүйтний довын улаан шуурга юухан ч биш байжээ. Шуурга шуурга л гэж хэлэлцэнэ, хүний сэтгэлийн шуурганаас хүчтэй шуурга хаана бил ээ?!

	 


ДӨРӨВДҮГЭЭР БҮЛЭГ

	 

	Би орондоо эргэж хөрвөхгүй чанх дээшээ харан хэвтэнэ. Бүргэд гуайн зөөлөн хурхирах чимээ намайг бүүвэйлэх боловч би унтсангүй. Харин буянт буурлын нойрыг манасаар төрсөн сумынхаа төв, нүдэнд дассан овоо толгод, Хүйтний булаг, цонхоор мэлмэрч байгаа нутгийн цагаан саранд өчил тайллаа хүүрнэх мэт бодлон дуртгалаа үргэлжлүүлж байлаа.

	Муухан барилгачин түүхий туйпуу овоолж, пин барихаас илүү цэвэрхнээр адууны хомоол зэргэлж галаа зүмбэрлүүлэн бадраах зуур эжий надад гэнэт «Долоон настай шилэн галзуу баатар» хүүгийн үлгэрийг ярьж эхлэв. Эх ярьж чадаж байхад, хүү харин сонсож чадахгүй байсан юм.

	Багахан зэрэг утаа манаруулсаар, сайн харвал үзүүртээ мяндсан цэнхэр дөл намирууланхан байж асах ээжийн түлсэн зэсэн шаргал гал гэнэтэд зуны дунд сарын ид үдийн их наранд баагьж, нозоорон оодгонох суварган улаан уулс болж өмнө минь үзэгддэг байна.

	— ...Би үлгэрээ маргааш гүйцээж ярья даа, хүү минь... гэхэд нь толгой дохиод бодлоо үргэлжлүүллээ. Ээжийнхээ дэргэд суучхаад, аавын гэрийн алтнаас үнэтэй гурван цагаригт ган тулган дахь зүмбэр шаргал галыг суварган улаан уулс болгон хөөргөж, тийнхүү сэтгэл дотроо уулсыг шатааж, униарт хувилган тоглож байгаа маань намайг нэг л мэдэх нь ээ их л хөхиүн хөгжүүн байдалтай болгожээ. Одоо насны өндөрлөгөөс эргэж харахад тэр бол Тамга гуайд ярьж байсан шиг хэр нь чухам үнэндээ надад ярих гэж ярьсан эхийн үг миний зүрхэнд хүрч ирсний тэмдэг байж. Тэр бол эх хүн өөрөөсөө бие тусгаарласан хүүгийн цээжин дэх зүрхнийхээ хувилбарт альхан талаасаа нь дөхөж очвол амархан ойртож болохыг мэдэрч мэдэж байсны тэмдэг байж. Тэр бол бас ганцхан хар үг сонсоод, ертөнцөд мөнхийн хүйт, мөнхийн шөнө унасны адил бодох чичихийн төдийд цоорчих цаасны чинээ эмзэгхэн, хүүхэд ахуй насны балчирхан сэтгэл хөрж хөлдөхдөө амархантайгаа ижил, гэсэж дэврэхдээ амархан, Ганга,. Дагшин нуур биш, ер Хүйтний булгийн хар нүдэн горхи гэдгийг нотлох тэмдэг байж... Бага насны дуртгал хөрсөнд ургасан их насны бодол бясалгал гэвэл ийм байна.

	Би эх рүүгээ харлаа. Эх миний зүүн мөрөн дээгүүр нүд тогтоон хойд авдар луугаа гөлөрсхийн сууна. Эхийн харцанд залбирлын оч, гүн бодлын хур, хүүгээ аргадаж тайтгаруулахын ухаан... цөм гэрэлтэн байх авай. Ээж минь эцгээс үлдсэн онгон шүтээн˗Сүхбаатарын зурагтай, нөгөөх гурван номтой, Цагаан дар эхтэйгээ ярьж байлаа. Хормойгоо чирсэн бэлэвсэн авгайн гуниг гутрал, мөргөлчийн хүлцэнгүй гуйлгачин төрх, их шуурганд төөрчхөөд төгсөхийн агшныг хүлээж буй ганцаардсан хоньчны арга цөхөрсөн байдал... аль аль нь эхийн харцанд үгүй байсан нь сайхан!

	— Ээж ээ, аав юунд энэ Цагаан дар эхийг тахидаг байсан юм бол?! гэвэл залбирал, бясалгалын бодлоосоо ямх ямхханаар холдож байгаа нь ажиглагдаад:

	— ...Юунд гэж үү? Би энэ тухай уг нь хүүхэд та нартаа дараа л нэг, бүр том болохлоор чинь ярья гэж бодсон юм. Чи нэгэнт асууж байгаа бол миний хариулах нь зүй. Яг чиний саяны асуусныг эцгээс чинь би нэгэнтээ асуусан юм. Тэгэхэд Мажиг минь: «Должоон! Энэ бол... чи минь юм шүү! Чи Цагаан дар эх шиг цэвэр тунгалаг, Цагаан дар эх шиг бурхан эм явах ёстой!» гэж хэлж билээ. Хорин гурван онд Нийслэл хүрээ орохдоо тэр хөргийг эцэг чинь өвөртлөөд явсан учрыг тэгэхэд л ойлгосон хэрэг! Би одоо арван хоёр жил Цагаан дар эх болж явна. Тийм цэвэр тунгалаг, тийм бурхан эм... Тэгж олон жилээр нүглийн хүн биш, буяны бурхан болж явах гэдэг амар байсан гэж санана уу, үгүй шүү, үгүй. Эцгийн чинь захиасыг өөртөө сануулах бор хоног, шар өдөр бишгүй л тааралдаж байлаа... гээд эх минь уйллаа.

	«...Тамга гуайн морины туурай сонстохоо больжээ. Ээж одоо уйлж болно!» гэж би бодлоо. Завилаа суудлаа задалж, ээж рүүгээ босож алхахад ихэд чилсэн хөл бадайран туйвж, богино нэхий дээлтэй би тоодгонон ганхана. Ээж намайг угтан түшиж, сөхөрсөн өвдөг дээрээ тэмүүлэн цоройлсоор духан дээр үнсэв. Би эхдээ од тоолон үнсүүлсэн хэр нь тэгэхэд... тэгж үнсүүлснээ ер мартдаггүй юм. Миний эргийн мухар, элэгний хайр эжий минь намайг тосож авчээ, би эндүүрээгүй байлаа. Гурван настай хүүхэд шиг гутахыг мэдэхгүй уйлахад бэлхнээ болсон байж билээ. Тэгэвч «Сүхбаатар аав хоёр үнс болсон, ах дүү хоёр сургуульд яваа, нулимсаа арчиж миний хоёр гар завгүй болно... би уйлбал эхийн нулимсыг хэн арчих болж байна?! Тэгээд ч Тамга гуайн байгаа энэ орчлон дээр нус нулимсандаа холилдохгүй шүү!» гэсэн их ээ юм бодлоо! Аавын гэрийн хойморт зочин хүнтэй мөчөөрхөн харгалдаж суусны ачаар чингэж бодож чадсан хэрэг.

	Өд сөд нь ургаж гүйцсэн ботгон ногтруу би дараах хурамнаа эхийн өвөр дээрээс дэрхийн босож билээ. Эхээ цочоочхов уу даа гэтэл эх хүүгийнхээ зөгнөлийн цэнхэр бодол дахь галын бурхан намбаар аядуухан харж:

	— Хүү минь ээ, хоймортоо очиж суу. Ээж нь сүү болсон цайгаа чаная! хэмээн хэлж байв.

	Би хоймортоо очиж суулаа. Гэвч завилсангүй...

	Хойд авдар дээр онгон шүтээн Сүхбаатарын зураг байраа эзлэн урд минь зэсэн улаан уул болонхон нааддаг суварган шаргал гал маналзана. Хажууханд ээж... аавын минь Цагаан дар эх сууна. Эрхэмлэн эрхэмлэвэл зохих миний чандмань гурван эрдэнэ бол тэд нар яах аргагүй мөн байлаа. Би бодов: «Эднийхээ ачийг хариулах хуна!».

	Бодол хаагуур явж, ямар сэтгэлийг хэдийд яаж эзэгнэдэг тухай эхийн хэлсэн үнэн гэдгийг би сүүлд ухаарсаан. Уг ширхэг нь зөв байж гэмээ нь, чамлаж голохгүйгээр унаган багын ухаанд ч болов их бодол орж ирж болдог юм байна бил ээ!

	Дараа өдөр нь Банзай баяны хонинд явлаа. «Үгүй ээ, аав үнс болоогүй... Хэн харсан юм бэ, үнс болсныг нь хэн харсан юм бэ?! Аав амьд л байх учиртай. Сүхбаатар бас л байж байгаа. Торгон эдэнд бүрсэн цогцсыг нь үзсэн гэж эцэг минь ташаарсан байлгүй яах вэ!..» Өдөржингөө л иймэрхүү юм бодлоо. Нүдээр үзээгүй Тамга гуай миний эцгийг үхсэн болгож ярьж байхад, аав үзсэн ч байг, «хүн˗уул» Сүхбаатарыг амьд болгож бодох нь надад сайхад байсан хэрэг!

	Өглөө эртлэн дагаж гарсан таван зуун хонины араас балцруудсан төлөг шиг юм болсоор гэртээ орж ирэнгүүтээ би:

	— Ээж ээ, аав эргэж ирнэ!.. гэж шууд хэлэв. Эх хонин бор нүднийхээ харцаар намайг ээрч багахан зуур саатсанаа:

	— Тийм ээ, миний хүү, тэгэлгүй яах вэ, аав нь эргэж ирнэ... Долоон өдөр шөнө шуурсан тэнгэр ч болов үүлээ тийчиж, нар сараа наадуулдаг жам бий! гэж хэлэв. «Аа, тэгвэл, Сүхбаатар ч бас амьд байж болох нь ээ!» гэж би олзуурхан бодно... Өшрөлийн хөгшин бодлууд хаврын урь, бүлээн салхинд ээнэгшин хайлах цас мэт болж, дотор зөөлөрлөө.

	«Хувьсгал гэдэг нь Орлой гурван зээрдээр гарчихсан бол аятай юу!.. Аав яав ч Сүхбаатарын цэрэг байх байсан даа!.. Үгүй ээ, тэгэхлээр Тамга гуай юу байсан байж таарах вэ?! Тамга гуай лав гаминд урвах байсан биз. Тэгтэл аав мэдэж... Сүхбаатар Тамга гуайн алдааг эхлээд уучилж, дараа нь засаж хүмүүжүүлж авна. Ингээд л аав, Тамга гуай хоёр хоёулаа Сүхбаатарын цэрэг болсон байж таарна, цэрэг цэрэгтээ торгон цэрэг! Аа, мэдлээ, ийм л юм байх ёстой байж! Тэгсэн бол би одоо Отгоо багшийг дуурайж байгаа хүн болж далимдуулж «ангийн даамал» гэж хочлохгүй, «Отгоо ах аа» ч гэж дуудаж байх юм бил үү, бүү мэд шүү дээ. Хэ, тийм л юм болчихгүй, хувьсгал манай нутагт гарчихгүй... Бид хэн хэнгүй мөн ч азгүй яа даа!..» гэсэн харамслаар бодлоо гүйцээлээ. Гэнэт өрөн дээр хөшилдөн татахад:

	— Ээж ээ, хоол идмээр байна гэв. Учиргүй их өлсчихсөнөө гэнэт мэдсэн минь тэр.

	— Яв аа яв! гэж хөөж туусаар байсан боловч, эхийнхээ уцаар, нулимс хоёрыг баран барсаар би сургуульдаа буцаж явалгүй гэртээ сар гаруй болчихлоо. Энэ нь анхлан харьж ирсэн улаан шуурганы маргааш өдөр бодлоо гүйцээсэн биш, харин хонь дагаж ихэд өлссөнөөсөө болоод, бодлоо дутуу орхисныгоо дараа нь ойлгосноос ч шалтгаалсан хэрэг байж болох юм. Юу ч гэсэн надад ганцхан юм хэрэгтэй байв. Юу гэвэл, сумын дарга ч юм уу, хэн нэгэн том хүн, за яах вэ, багийн дарга ч байг, самбарын өмнө гарч зогсчхоод, ээж, Тамга гуай, Базаргарьд багш, бас Отгоог заавал суулцуулсан олны хурал хийлгэж, чанга дуугаар: «Нөхөд өө, манай «Сүхбаатарч анги»˗ийн онц сайн сурлагатан сурагч Цэрэндоржийн эцэг Мажиг нь болбоос эсэргүү мэсэргүү огтоос биш бөгөөд харин ч их жанжин Сүхбаатарын цэрэг байж болох голч шударгуу, эр зоригтой сайн адуучин, бас мэргэн бууддаг анчин хүн явсан юм шүү, та минь! Мажиг бол сүхбаатарч! За, өөр юмгүй, тарцгаа!..» гэх ч юм уу, ер нь л иймэрхүү нэгэн юм олны дунд заавал сонсох явдал байлаа. Эсвэл адаглаж, би өөрөө тиймэрхүү нэг явдлыг зүүдэндээ үзэх ёстой байв. Ингээгүй цагт сургуульдаа очихгүй л гэж шийдсэн хэрэг.

	Алдартай их усны захад очих гэж байгаа юм шиг, эсвэл дэлхийд цуутай нэг их өндөр уулан дээр гарах гэж байгаа юм шиг болоод тэр шөнө нойр хүрсэнгүй. «Сэтгэлд бодол бэлчээд ээ...» гэж томчуулын хэлэлцэхийг би хаа нэгэнтээ сонссон шиг билээ. Харин миний сэтгэл дэх бодол бэлчих нь байтугай үргэсэн адуу мэт шагайрч бөөгнөрснөө, барианы газраас туурай тачигнан эргэх олон хурдан хүлгийн, аманд цус амтагдуулдаг хүчит үсэргээ мэт байлаа. Тэгснээ «ээж минь ирнэ дээ, ирнэ» гэж итгэн итгэсээр хэр нь, «ээж минь ирэхгүй ч юм болов уу даа» хэмээн эргэлзсээр, гадсаа тойрч мэлтрэн гунганах ботгоны адил нэг л цэг дээр, чухам хэлбэл, «Сүхбаатарын зургийг үнэн голоосоо тахидаг эцгийн хүүхэд яахлаараа эсэргүүгийн хүүхэд болдог бил ээ?..» гэх нэг л цэг дээр бүх сэтгэл хурган тогтож, түмэнтэйеэ эргэлдэн зовооно. Би гэдэг хүн бодлоо бүр яаж ч чадахгүйд хүрнэ. Миний сэтгэл доторхын дэргэд баян Банзайн зургаан зуун хонь, зургаан зуун толгойг нь уруу буруу татдаг, эвэртэй эвэргүй зуун цэнхэр ямаа ер юу ч биш байлаа. Том хүний бодол тэмээ шиг дэлхэж, долоон бурхан шиг тогтуун байхад, хүүхдийн бодол хулангийн тоос шиг чивцран хуйларч, харвасан од шиг ороо бусгаа, цахилж цойлж явдаг бололтой.

	Тэгтэл нэг айхавтар юм санаанд ороод ирэх нь тэр. Сарын өмнөх тэр улаан шуурганы өдөр надтай муудалцахдаа Тамга гуайн Отгоо:

	— Муу эсэргүүгийн зулбасга минь ээ, эх нь хээр алаг бол хүү нь шийр алаг гэдэг юм шүү! хэмээн заналхийлж билээ. Би мөчөөгөө өгөхгүйг бодож

	— Чи тэгээд намайг «эсэргүү!» гэх гээд байгаа юм уу?! Би байтугай, аав ч эсэргүү биш! Миний аав бол тэртээ хорин хэдэн жилийн өмнө Нийслэл хүрээ орж Сүхбаатарын зургийг авчирсан хүн шүү. Хамгийн түрүүнд манай нутагт Сүхбаатарын зургийг аав минь авчирсан юм. Аав Сүхбаатарт үнэнч, би ч аавдаа үнэнч, Сүхбаатарт үнэнч эсэргүү гэж байдаг юм уу, бас онц сурлагатан эсэргүү гэж байдаг юм уу? Чи хоёрдугаар улирлаар сайн гарсан шүү, чи тэгж «Сүхбаатарч» ангийн сурлагаас хойш татахаа боль!

	— Би «сайн» сурдаг ч, цэвэр нэртэй Тамга аавын хүүхэд! Чамтай адилгүй...

	— Үгүй ээ, манай аав ардын төрд үнэнч, Сүхбаатарт үнэнч... гэж ээжийн хэлдэг үгийг би давтаж хэлээд бас ч сэтгэлийн гүн дэх нэг юм бодол болон ургаж ирсэнд Отгоогийн хор шарыг гозолзуулах гэхдээ:

	— Танай аав л харин Байтаг богдоор манай улсын дархан хилд халдсан хятадуудад үнэнч байх, дандаа ногоон дүнсэн тамхи татдаг шүү дээ! гээд тавьчихав.

	Отгоогийн нүүр час улайж ирснээ:

	— Аа, чи битгий!.. гэж хашхирав. Сааралтан хадах тэр хачин дуу тэнгэрийн дуу шиг байсан юм. Тэгснээ цээжээ оволзуулан байж: 

	— Тэгвэл Танай аавын шүтдэг тэр Сүхбаатар чинь!.. Цагаа олж үхсэн юм!.. гэж хортойгоор хэлээд үгээ буцааж залгиснаа таг болов! Дараах хурамнаа:

	— Муу эсэргүү зулбасга минь! гээд миний дээлийн энгэрээс заамдан шүүрлээ.

	Завсарлага дуусаж ангийн хүүхдүүд цангасан адуу шиг тачигналдан орж ирсэн болохлоор бид хоёр арга буюу заам заамаа тавьж байр байрандаа очиж суух нь тэр. Сүхбаатарын тухай Отгоогийн үг өөрийн нь биш, Тамга гуайн үг байсан биз гэж би одоо хэр боддог юм.

	Базаргарьд багш чухам юу юу болсныг гүйцэд сайн мэдсэн хэр нь намайг чонон бор нүднийхээ муухай харцаар тас шилбүүрдэн босгож:

	— Цэрэндорж чи битгий гэгээн өдрөөр явган хэрүүл хийгээд бай, би чамайг мэднэ шүү, мэднэ! гэхчлэн дух магнай халуу оргиж, хүйтэн хөлс чийхартал загнаж загначхаад, суулгахаа ч мартан хичээлээ зааж эхлэх нь тэр. Отгоо бид хоёрын яриа бол зүгээр нэг хоёр хүүхдийн гэмгүй явган хэрүүл биш, тэр ч байтугай цус нөжөө гоожуулсан зодооноос ч том, юу ч гэх юм билээ, ер нь л нарийн юм байсныг даан ч ойлгохыг бодоогүйд нь би Базаргарьд багшид учиргүй муудав. Гомдсон биш, чухам үнэнээсээ муудсан хэрэг. Тийм юманд гомдох төдийхөн нь яавч багадах, бүр үнэн голоосоо муудах юм уу, сэтгэлийн угт ширгээн хадааж үзэн ядах явдал л тохирч таарах ёстой байсан юм! Одоо бодоход мэдрэхүй маань тэгэхэд эндүүрээгүй, намайг хуураагүй байжээ.

	Муу хар гэрийнхээ хойморт дээл өрөөлдөн хургах миний санаанд дээрх явдал байн байн орж ирсэн нь намайг унтах нь байтугай хэвтэхийн ч аргагүй болгож байлаа.

	«Тэгвэл танай аавын шүтдэг тэр Сүхбаатар чинь!..», «...Муу эсэргүү зулбасга минь!» гэсэн Отгоогийн энэ хоёр үг, тэр адтай авирлалт аав, Сүхбаатар хоёрын тухай даахин багын мэдрэхүйгээс сэтгэлд хоцорсон баяр таашаал, томчуул ба сургуулиас олж авсан ойлголт мэдлэг, эцэст нь ээж Тамга гуай хоёрын ярианаас төрсөн үзэл үнэмшилд харшилж байгааг би зөн совингоороо гадарлаж эхэлдэг байна. Дотор минь туйлын их эмгэнэлээр эмгэнэж, дээд зэргийн хорслоор хорсоно. Мэлтрэн гарах нулимсаа би «Тамга гуайн байгаа орчлон дээр унагахгүй шүү!» гэж өөртөө амласнаа санаж арай ядан хатааж хэвтлээ. Тэр яриаг юунд ч эргэж дурсав даа гэж харамсана. Тэгэвч яана гэх билээ. «Тийм юмны тухай бод, тийм юмны тухай битгий бод!» гэж хүн өөрөө өөртөө зааж захирч болдог биш болохлоор...

	Аав, Сүхбаатар хоёрын тухай миний насаараа цуглуулсан баяр таашаал, итгэл үнэмшил бол чухам миний өөрийнхөө гараар барьсан чулуун гэр, эжий минь түлдэг зүмбэр шаргал галаас дутуугүй тийм л сайхан чулуун гэр, тийм л сайхан түлсэн гал мөнөөс мөн байж билээ! Тэгээд бодохлоор Отгоогийн тэр хүйтэн үг, бас Тамга гуайн: «Энэ зураг, хөрөг хоёр чинь шөнөдөө бие биеэ барьж ноцдоггүй юм байгаа биз?!» гэж хорсголонтойгоор ёгтолсон нь сайхан чулуун гэрийг минь өшиглөн нурааж, ээжийн минь түлдэг гал руу хар ус цацан унтраах гэсэн ганцхан санаатай болох нь тодорч ирэв! «Аа хаан, тийм бий вий! Бас Сүхбаатарыг минь чи юу гэх гээд байлаа?! Тэгнэ байх аа. Харин ч үзэж тарна шүү!» гэж бодлоо. Бас «аавыгаа эсэргүү биш гэдгийг л тогтоолгоод авах хуна! Тэгвэл муу Отгоо чи Сүхбаатар жанжин бид хоёрыг яаж ч чадахгүй! За, ингээд учрыг нь олох хэрэг гараад ирлээ!» гэж бодов.

	Хүнийг хийх албатай, эрэх эрэлтэй болгодгоороо юмны нарийныг махран төнхөж, нууцыг тайлж цаана нь гарах нь хорвоод хосгүй сайхан алба гэдгийг би үнэндээ сүүлд мэддэг болсон хүн билээ. Тэгэхэд гэвэл нухан нухан сууж хэцүү тооны хариу олсоор байгаад эрэх, эрснээ олохын амтыг бас ч гэж төсөөлдөг болчхоод байсан хэрэг буюу «...учрыг нь олох хэрэг гараад ирлээ!» гэж бодсоноосоо болоод дотор баахан уужрав. Бас «...Сүхбаатар жанжин, бид хоёрыг...» гэсэн бодлын минь доторх үг надад урмын хишиг хайрлаж байлаа.

	«Та минь ээ, тэгтэл энэ Тамга гуайгаа хар аа! Далайн говийн хамгийн сайхан хар хүн нэр зүүж, «даалин хоргой Тамга» гэх хочоороо хүртэл өргөмжлөгдөөд, согтохлоороо манай муу ээж мэтэд нь «Та муусайнуудыг бодвол би ардын засгийн буянд жаргаж явна аа, булхаж явна, хө!» гэж гайхуулсаар л гялалзаж байх юм!» гэж халаглан хэвтэхэд үүр цайх яагаа ч үгүй байна.

	Хурам хурам солигдож, бодол бодол өөрчлөгдөнө. «Би аавынхаа нэрийг өөрийнхөө нэртэй цэвэрлэж авна, заавал шүү, заавал! Ингэснээр ээжийн олон дундаа яваа гэж хэлсэн Сүхбаатарын халуун үйлс ч улам ариун тунгалаг болох ёстой! Надад туслах хүн олдоно доо, зөндөө олдоно» гэж итгэхэд сайхан байв. Тэр итгэлийн ач хүчинд ганцхан ээждээ биш, нэрийг нь ч мэдэхгүй олон олон хүнд хайртайгаа, даан ч их хайртайгаа би мэдэрч байлаа.

	— «За, захиа бичнэ ээ, хө!» гэж шийдэх нь тэр. Бүр хатуу шийдэв. Гэтэл хэнд захиа бичих, чухам юу гэж бичихээ мэдэхгүй л хэвтлээ. Зүүн гар дээрээ хагас тохойлдон, номынхоо муу даалимбан цүнхийг тэмтэрч олоод, гадаа гарахаар шулуудан, хучлага юугаа ярж өндийв.

	Хаврын улаан шуурга бас хайрын улаан үрээсээ болж олон шөнөөр нойр хулжаан дохиж хоносон эх дээлээ хэдэрсээр үүд рүү бүдчин дөхөх хүүгээ мэдсэнгүй. Бяцхан оргодол гэгч л болж яваа би эхийнхээ тийнхүү нам унтах ёстойг ч тооцоолсон хэрэг.

	Ээжийн ярьснаар үнэхээр тэнгэр үүлээ тийчиж, их манхан цээжиндээ сараа наадуулан байгааг нүдээр үзэхэд аав минь энэ шөнө, үгүй юм аа гэхэд маргааш нарнаар л нэргүй албанаасаа бууж ирэх юм шиг сайхан санагдаж, бас Сүхбаатарын тухай надад ярьж байгаа нь төсөөлөгдөж, сэтгэл ээнэгшин нялхарна.

	Арван тавны сар баруун урд дээрээс мэлтрэнхэн байж ширтэх нь эжий харсан бол юу юугүй хоёр алгаа дэлгэж тосмоор, тэр л чигээрээ сүүтэй мөнгөн аяга байсан юм. Бүхэл биеэрээ дүүрэн том харах саран ээжийнхээ дэргэд «аальгүйтэхгүй юм шүү!» хэмээн тохиролцсон мэт жимбийн цэмцийх одод хуйлрах дуртай хурга биш, хотолж налайсан хонь болж үзэгдэнэ. Манхан тэнгэр нэрт зэрэмхэн талдаа шигтгээ од— хонин сүрэг хаа хаагүй таран дэлхжээ. Хүний урамд огтхон ч салхи алга. Ээжийн ярьдаг домгоос надад үлдэж, ноднин жилээс сэтгэл дотор гэнэ гэнэхэн үүрсэн цэнгэдэг болсон «Чингисийн хоёр загал»˗ын онгологдсон цомцгийн үсийг чуу хөгжөөж хөдөлгөх салхи үгүй байлаа. Би ер тийм хачин сүүн цагаан хэр нь, хадган цэнхэр шөнийг үзээгүй билээ. Энэ бүхэн эхийн амгалан нойрыг бат нот манаж байсантайгаа адил, энэ бүхэн бас хүүхэд наснаасаа захалж яваа миний мэдрэмтгий цусанд бяцхан онгод шагнаж, би харандаа цаас хоёр нийлүүлэх гэж оролдов. Зөв юмны төлөө чадан ядан тэмцэж байгаагаа ухаарахад сэтгэл дотроос баяр хатгана. «Би сүхбаатарч, аав ч бас сүхбаатарч шүү!» гэж уул нурж, сар хагартал хашхирмаар болж байв!

	Нэлээд удлаа. Тэгэвч захиагаа эхэлж чадахгүй тарчилж, бичсэнээ баллаж, эргүүлж сэргээн, бүүр больчхоод шинээр эхлэх хэмээн оролдож суух нь надад жаргал байсан юм. «...зүрхэн дэх өргөсийг минь аав, Сүхбаатар хоёр элбэлцсээр түүж өгч байна уу даа?!» гэсэн хачин жигтэйхэн бодол төрөхөд, цээжний гүнд баяр таашаалын солонго хөврөн татна. Тэгтэл аав, Сүхбаатар хоёрынхоо төлөө «бичгийн их хүн болон ажирлаа» гэж намайг шагнасан нь тэр, сартай шөнийн эрхэмсэг уянга багахан биед минь оршсон хэр нь, яав ч багахан биш сэтгэл хийлийн чавхдас татлагад алгуурхан мандаж, хөгжин хөгжсөөр хүнгэнэн дуурьсаж гарлаа. Ээжийн хун цагаан цээжинд даахитай толгойгоо нааж, бүүвэйн дууг нь сонсож байсан үе шигээ чих хужирлаан, нүд талимаатан байж чимээ тасрав. Тэрхүү уянга аялгуун далай их цогцостоо хаа нэгэн гунигийн урсгал шигтгэн хөврүүлж, бодол бодлыг түлхэн ургуулж, намайг дотор талаас минь бөн бөн хийлгэнэ. Энэ нь үрээрээ өнчирсөн ингэний нулимс дүүрэн хоёр мэлмийг нүдэнд амилуулж, бүрхэг тэнгэрээс шоовдорлогдсон мэт буун орж ирдэг буурал хялмааг эгц өмнөө үзэх увдисыг хүүхэд гэж гололгүйгээр надад хайрлан байж билээ. Бас Хүйтний булгийн эхэн дэх хайлаасан төгөл намрын бүх өнгийг өөртөө шингээсэн навчин бороогоо тавхан настай МИний толгой дээрээс асгаруулдаг байсан хачин гайхалтай чимээг чихэндээ баяр болгосоор олж сонсож суулаа.

	 

	Намрынх нь аашийг танья даа гэвэл хө 

	Навчных нь өнгийг тоолоорой доо чи 

	Насныхаа ханийг танья даа гэвэл хө 

	Найрын гурван дуугаа дөрөв л болтол хүлээгээрэй дээ чи 

	 

	гэж тэртэЭ хойно олон жилийн дараа өврийнхөө дэвтэрт бичсэн сэн.

	...Үүр цайж эхлэв. Би захИагаа тэрлүүлж дуусжээ. Е.р хэдхэн өгүүлбЭр л (байсан юм. Бас сумын Даргад явуулахаар хаяглаж, «малчин болъё!» гэсэн өргөдөлөрхүү юм нэгийг бичлээ...

	 

	* * *

	 

	Бүргэд гуай жигдхэн амьсгалж сайхан унтана. Өдий насанд ингэж амарч чадна гэдэг бие сайных байлаа. Хэзээ нэгэнтээ «Сүхбаатарч дөрөвдүгээр анги»˗ийн минь нарс модон ар зургаан ханатай том цагаан гэр шийрлэж байсан буурин дээр бараг онолдуулан барьсан сум˗нэгдлийн зочид буудлын хагас нээлттэй цонхоор пансан хөшгийг ирвэгэнүүлсээр үе үехэн цэнгэг агаар асгаран орж ирнэ. Үүгээр багаасаа занг нь мэдэх тал нутгийнхаа үелзүүр зөөлөн салхины аяс хөдөлгөөнийг төвөггүй тааварлаж болох мэт байлаа.

	Монхоодой бид хоёр «сүхбаатарч» нэрээр холбогдсон төдийгүй энэ довын торгон хөрсөнд мөр мөрөө гаргаж, уух ус, амьсгалах агаа.р нэгэн явжээ хөөрхий гэж би дурсана. Багын минь анд Аргалын ууланд яваа гэсэн яриаг дахин санахдаа миний бодсон нь: «...Мөн сонин оо! Энэ довон дээрээ оргож Завсрын бууцанд эхдээ очоод... тэгж шөнөжин нойргүй хөглөж хонож байлаа шүү. Одоо Аргалын ууланд хонь дагаж монхойж харлачхаад яваа сайн нөхөр минь намайг аваачихаар гурав хоногийн дараа «жийгүүлэн» хүрч ирсэн боловч, захиаг минь л өвөртлөөд буцаж билээ. Бид хоёр гэрийн гадаа хаяанд удаан хөөрөлдөж суусан сан. Нас ухаан загсаж гүйцсэн том эрцүүл шиг намбатай хөөрөлдөн, «бухын цэнгээгээр цэнгэж» суухдаа тэр маань эрдэм номд нэвтэрсэн том зураач, би Монгол улс даяарт нэрээ дуурьсгасан сайн малчин болно гэж шийдэцгээж байв. Нөхөр минь, Монхоодой хочийг олж түүгээрээ нэршихийн шалтгаан болсон урт шулуун хамрынхаа үзүүрт од шиг олон хөлс бурзайлгасаар «...юу ч л гэсэн хоёулаа Норов багшийнхаа сургасанчлан насан туршид жинхэнэ Сүхбаатарчууд явна шүү!» гэж тийм насны хүүхдэд баймааргүйгээр бат нот хэлж байлаа. Би мөн л хариуд нь насандаа ахадсан омог овор заахыг хичээж: «Тэгнэ ээ, яг л Сүхбаатар шиг худалгүй үнэн, аймшиггүй чин зоригт хүмүүс болно!» хэмээн Норов багшийн үгсийн сангаас зээлдэн авч хариулж билээ. Миний үг Монхоодойн хэлснээс үнэмшил багатай болсонд би өөрийгөө чамлан, бодлоо чагнанхан чимээ тасрав. Энэ хурамд ээж минь муу хар гэрээсээ гарч ирээд, хайр бахархал, дотуур сургамжийн зөөлөн харцаар намайг ивээн хардаг шигээ Монхоодойг харж «хүүе, хүүгийн хамрын үзүүр дээр долоон бурхан суучхаж» гэвэл Монхоодой хир даг болсон баруун ханцуйгаараа хамраа ичингүйрэн шударч байлаа. Одтой омголон цагаан үйлсийн хүний хамар дээр хөлс бурзайдаг гэх, тийм хөлсийг «Долоон бурхан˗хөлс» гэж шогчлон нэрлэж хүүхдийг өхөөрдөх ёсон манай нутагт хэдийд ч юм бэ, лав л ээж, Монхоодой бид гурваас өмнө тогтож бий болсон хэрэг байв. Эх: «За, долоон бурхан шингэчихлээ!» гэж өхөөрдөн хэлээд гэртээ орчихсон юм.

	Норов багштай, нэг нэг сайхан эжийтэй, Монхоодой маань Хасар гэдэг налгар дөлгөөн аавтай, би хүлээгээд хүлээгээд ирдэггүй ч хүлээлгэх нь бас нууцлаг эрхэм байдаг Мажиг гэдэг аавтай, намтар шастирыг нь нарийн мэдэхгүй ч ангаархаж цангаархсан тэмүүлэлт бодлыг минь тэртээ холын тэнгэрт зүмбэрлэх биедээ соронздон татдаг, тэр биед нь бид хоёул нэгэн цагт заавал хүрч очих Сүхбаатар хэмээх холын ноёлог уултай... бид хоёрын хүүхэд ахуй нас дэндүү сайхан байжээ». Дуртгал туужийнхаа эхний хэсгийг дүгнэж цэгнэх мэт би ингэж бодно. Гэтэл хэнгэрэг дэлдэх мэт түгшүүрлэг нэгэн бодол сэтгэлийг эзэмдэв: «Би чинь нөхрийн хуншаар муухан хүн байх нь ээ. Хэлсэн үгэндээ эзэн болж тодорч гийсэн сүхбаатарч болж чадаагүй төдийгүй, тогоруун цуваа шиг олон жилийн нэгэнтээ Монхоодойдоо нэг эргэн бууж, хөдөө хөхөрч, гадаа гандсан нүүрийг нь гэрэлтүүлэн, адар хэдэртээ, бас ган сүмбэ шиг шулуун шударгатаа, мөн ажилсаг сүрхийдээ хавчигдаж бачимдаж яваа үнэн цагаан сэтгэлийг нь баярлуулсангүй өдийг хүрчээ!..»

	Дээрх бодол зүрхийг минь нудрах мэт болж, би гэмшиж байв. Цаг орой болжээ. Бүргэд өвөө тайван нойрсоно. Би ч ялгалгүй зүгээр нэг толгойд орж ирсэн ааль хөнгөн бус, зүрхийг минь дамжиж өнгөрсөн тэр бодолтойгоо цуг удаж түдэлгүй унтаж хоцорсон байлаа.

	 


ТАВДУГААР БҮЛЭГ

	 

	1

	 

	Сумын төвд Бүргэд гуай бид хоёрын танилцсан тэр явдлаас хойш гурван жилийн босго халагджээ. Эрин зууны бас нэг арван жил дундаа орж байсан хаврын цаг. Орон даяар Дамдины Сүхбаатарын мэндэлсний ойг чухам л «ёслол төгөлдөр тэмдэглэн өнгөрүүлэх» гэгч их ажил эхэлсэн үе байлаа.

	Би аймагтаа шилжиж ирсний маргааш өглөө нь Отгоо даргын албан конторт оров.

	— За зүйтэй дээ! Цэрэндорж чамайг ирнэ гэж би бүр мэдээд байсан юм. «Удахгүй дээ удахгүй, үүд тогшино удахгүй. Ухаант тэр минь ороод ирнэ, удахгүй!» гэж Нацагдорж нь ч бил үү, хэн нь ч бил ээ, нэг нь шүлэглэсэн шиг санагдана гэснээ өтгөн хөмсөгтэй баргардуу нүүрээ над руу өргөж, даараагүй хэр нь хоёр алгаа оч бутартал үрж, шалтаггүйгээр тас тас инээд алдах Отгоог харахдаа би «Энэ хүн ямар үнэмшилгүй хүн бэ?!» гэж зэрвэсхэн бодож зогслоо. Тэгээд:

	— Тийм ээ, ийм шүлэг байдаг. Өөдрөг, тун үнэмшилтэй хэлсэн мөрүүд шүү. Харин Нацагдоржийнх биш, Явуу найрагчийнх байх! гэсхийгээд өрөөний эзний заасан зөөлөн сандалд суув. Бүлээн рашаанд орж булхсан мэт бие тавирч, нойр хүрч нүдний зовхи сулрам тийм тохилог суудал аймгийн төв ч гэлээ, энэ хөдөө нутагт байсанд нь гайхасхийгээд л өнгөрлөө. Отгоо:

	— Хоёул ч одоо харин нэг гялалзуулаад өгнө дөө. Гар нийлнэ ээ гэж хачин их найдаж байна. Гар гэдэг чинь сэтгэлийн хоёр жигүүр. Тэгэхлээр сэтгэлээ нийлүүлнэ гэсэн үг! гэнэ. «Нөгөө хачин инээдээрээ инээх вий дээ!» гэж ташуурын сурын амт хүлээсэн шарваа даага шиг намайг далдирсхийн суухад «ангийн даамал» улам чангаар инээх нь тэр.

	Би:

	— Гурван жилийн өмнө чиний тусгай урилгаар ирсэн бол одоо өөрийнхөө сэтгэлийн дуудлагаар гэх үү дээ ирлээ.

	— За мөн дөө хө, мөн. Миний хэлээд байдаг хоёр гар нэртэй боловч чухамдаа хоёр жигүүрийг ургуулдаг сэтгэл ертөнц гэдэг чинь энэ! гэж хэлүүт Отгоо дарга нүд ирмэхийн зуур босож ирээд миний хоёр гарыг хоёр гараараа шүүрэн барив. Тэгээд:

	— Чи хар аа, бид хоёрын гар нийлж цусны хүйсээр цахилгаан гогцоо үүсэж, дөрвөн жигүүр холбогдсоноос хоёр сэтгэл урамшин найрч төрөл хамаатан болж байна! гэнэ. Би том дарга болж дэвшсэн ангийн даамлынхаа үгийг төдий л ойлгосонгүй боловч алиа ч юм шиг, арга ч юм шиг, үнэнээсээ ч юм шиг, худлаа ч юм шиг хачин аяглаж загнаж байгаа Отгоогийн нүүрийг инээмсэглэсхийн харж суулаа. Нөгөө айхтар цахилгаан гогцоо, сэтгэлийн ураг барилдлага, жигүүрийн холбоо сэлтээс нь хоёр муу гараа хүчээр шахуу салгаж авахдаа дотроо айж далдичиж байсан боловч дарга хуурай тэнгэрийн дуу, тракторын гинжинд орсон хар модны мөчрийг санагдуулах нөгөөх адтай инээдээрээ тас тасхийлгэсэнгүй нь аз боллоо.

	— За тэгэхлээр сэтгэлийн дуудлага өвөрлөсөн илгээлтийн эзэн минь «Сүхбаатарч дөрөвдүгээр ангийн» хоёр, Базаргарьд багшийн шавь нар хамгийн хамгийн хамгийн түрүүнд их жанжин, манлай удирдагч, нутгийн том хүнийхээ ойг л ёслол төгөлдөр тэмдэглэн өнгөрүүлнэ шүү дээ. Үүнд бүх юм чиглэгдэнэ. Энэ тухай арга хэмжээг эрэг гулдрал гэвэл бусад бүх ажил алба энэ л эрэг гулдралаар урсах ёстой. Ер нь алив анхдагч гол юмыг бусад хоёрдогч, гол бишээс нь ялган харж, тэгэхдээ салгахгүйгээр асуудлыг шийдвэрлэж байхыг нөхөр Ленин сургасан байдаг.... Чи бод оо, яагаад Сүхбаатар их хүн болсон бэ? Сүхбаатар Лениний энэ замаар явсан учраас л их хүн болсон гэж Отгоо ярив.

	Миний нүд л эндүү хараагүй бол Отгоогийн нүд нь гялалзаж, уруул нь өмөлзөн, цээж нь оволзох шиг болж байлаа...

	Дээрх ярианаас хойш сарын дараа аймгийн сонины ажилтан миний бие Д. Сүхбаатарын ойг тэмдэглэхтэй холбогдсон ажлаар албан томилолт бөглүүлж, Отгоо даргаар гарын үсэг зуруулаад цөөн хэдэн хоног хөдөө суманд явах ёстой болж билээ. Эхлээд даргын хошигнон ярьсанчлан «холоос ойр луу нь хаман довтолгох тактик» баримталж, Бүдүүн овооны Завсрын бууцаар нутагтай хүүхэд ахуй насны танил Монхоодойндоо шуудхан давхиж хүрлээ. Энэ айлд түргэн хэл хүргэхийг Отгоо надад «хариуцлагатай зөвлөж», сум˗нэгдлийн даргад нь «тусгай аман даалгавар» хүргүүлсэн нь, Монхоодойтой бушуухан уулзах гэсэн миний хүсэл зоригтой санамсаргүй хөлөө олж, тэр зүг хөдлөхдөө сэтгэл минь машин дотроо шувуу болон хөөрч жиргэж байсан юм.

	...Монхоодойн тухайд гэвэл манайхыг Улаанбаатараас аймгийн төвд буусны нөгөөдөр, Отгоо дарга бид хоёрын ярилцсаны маргааш тэр хүн нүдээ эмчлүүлэхээр ирж, манайд гурав дөрөв хонож билээ. Нүдгүй шахам болсон хэр нь билгийн нүд нь улам бүр нээж яваа тийм л хүн надад санагдсан. Хөдөөгийн ажил цагтаа ямар багтах биш, ажил хоолойгоор гэх хотын бидний дэргэд тэд ажилдаа живж нэг үзэж, хөвж нэг үзэж хоёр нарыг, харанхуй шөнөтэй нь ажил албаар холбож явдаг улс болохоор тэдний дунд гэнэт орж явчихсан би Монхоодойд цаг зав зарж чадаагүй хэрэг.

	Хүүхэд насны цагаан дуртгалаа сэргээн хөөрөлдөж амжилгүй байсаар нэг л мэдэх нь ээ тэр маань буцах болчихсон байв. Харин авто баазын банзан хашааны үүдэн дээр машин хүлээж суух үед цэцэг цэврүү шиг сайхан охин ирж биднээр мөнгө задлуулснаас болоод Монхоодой маань бэртэй болж магадгүй байгаагаа сэтгэл их л хөдлөн байж ярьсан сан. Хөдөлсөн сэтгэлдээ хөтлөгдөх нь тэр буюу гэж би сүүлд бодсон, «Шилбүүр барьсан дагина» хэмээх, уран цутгамал бүтээснээ тун их онгодтойгоор хөөрч суулаа.

	Тэгээд над руу хөмсөг өргөж:

	— За Цэрэндорж минь, машин ирж байх шиг байна. Би Норов багшийгаа шүүмжилж байгаа юм биш (тэр «эцсийн эцэст боловсрол ч адаглаж яана гэх вэ, хүмүүжил, хүмүүжил л...!» гэж үглэдэг байсныг санаж байна уу?!) гэхдээ л надад боловсрол дутаж бас энэ муу хоёр нүд хорвоогийн их бэлчээрийг гүйцээхгүй болсноос би Сүхбаатарынхаа хөргийг жинхэнэ ёсоор урлаж чадаагүй юм... Харин хэвлэлийн төлөвлөгөөнд хожимдуулчихсан гэх чиний бичиж байгаа номд л миний сэтгэл зүрхний Сүхбаатар амилах ёстой сон! гэж ярьж билээ....

	Сая ойрмогхон болсон хийгээд Монхоодойтой холбогдох явдлаас энэ мэтийг эгэн дурссаар би тэртээх хаврын шороон шуургатай хатуухан өдөр хамхуултай хамхуул болон ээждээ ирж байсан Завсрынхаа бууц руу шинэхэн «69» машины дундаж хурдаар орж ирэв. Улбаа нарийхан биш ч, улаан халзан биш, багын минь муу найз Монхоодойг цаг завгүй энэхэн хорвоо санаж мартахын хооронд явдгийг үлгэрлэн сануулах машин тэрэгний бүдэг зам Монхоодойн гадаа ирээд нар тосож хөөрсөн ухаа манан, торойтол хатируулсаар адуундаа хүрч нийлсэн үрээ морь адил уусан алга болж байлаа.

	Эрт хаврын чалх муутай боловч, хүйт эрчилж, салхи хөллөөгүй тогтуун өдрийн үд голлосон өөхөн цагаан наранд тэр эр өмөрч сэмэрсэн даавуун бүрээстэй гэрийнхээ баруун урд гадаа хатавчинд тамхи нэрэн сууна. Хомхойд долоолгож омголтсон уруул, гурван есийн хүйтэнд хайруулж холцорсон хамар хүрэн улаан дух толгойн орой хоёрынх нь халзан сая л нийлэн аядаж яваа хурган гүзээн том толгойг нь мөнх хөх тэнгэрийн бадмаа дэнлүү цагаан наран зөөлөн тансаг элчээр ээвэрлэн шарах аж. Монхоодой тэр зөөлөн тансаг элчийг нэгэн цагт хөлстэй даахийг нь үлээдэг байсан ээжийнхээ ивээл төгс хайртай зүйрлэн бодоход, эмээгийн нь асаасан зул цээжин дотор нь бадмаалан гэрэлтэх мэт улам сайхан болж байв. Нялх өвсөн дээр биеийг амарлиулж, газар эхийг элгээрээ тэврэн хэвтсэн лугаа адил зоо нуруу, тэр ч байтугай атийж суусан хоёр муу хөл нь хүртэл амраагүйгээрээ амарч, халуу дүүгж байх шиг санагдана. Энэ бол сэтгэл гайхалтай тэнийсний тэмдэг бөгөөд, хөөрөл бадралдаа автаж жингүйдсэн тэр хүмүүс дараах хурамнаа газар тулан босож байлаа. Нар бүүр ойртоод ирсэн мэт санагдахад Монхоодой их л гэнэнээр олзуурхан, ойртож ирсэн наранд хурууныхаа үзүүрүүдийг хүргээд авч болох юм шиг өлмий дээрээ босож суниав. Тэгээд сэтгэлийн сүүгээ бялхуулам баярласан хорвоогийн нэгэн баатарлаг эрийн ёсоор:

	— Ай, хорвоо, хорвоо!.. гэж чангаас чанга дуугаран, цээжнийхээ бахардлыг тайллаа. Хорвоо үнэхээр, үнэндээ, үнэн сайхан ажээ. Өөрөө харахгүй ч салхин ширвээ явдалтай, жижиг биетэй хөөн хар морины нуруунд хурган дотортой цэнхэр торгон дээлийн хормойг давшуурдан суусан гозгор цагаан охин тэртээ өмнөх хадтай ухаа дэл дээгүүр дарцагласаар галгиулан далдарч явааг Монхоодой сэтгэлдээ ургуулна. «Миний нүд сохрох ойртсон ч, хувь тавилангийн минь нүд бадарч эхэллээ дээ!» гэж тэр бодно. Үнэндээ тийм бэртэй болно гэдэг Монхоодойд их аз тохиосон хэрэг юм. Бэр болох охины нь нэрийг Оюунгэрэл өөрийнх нь хүүгийн нэрийг Сүхбаатар гэдэг аж. Монхоодой бэртэй болж байгаагаа ердөө л хэдхэн агшны өмнө мэдчихээд бүхий л сэтгэл зүрхээрээ жаргаж цэнгэж зогсоо нь энэ юм. Хэдхэн агшны өмнө чухам юу бол оо билээ гэвэл, буугаад мордохдоо Оюунгэрэл:

	— Өнөөдөр залуучуудын эвлэлийн үүрийн хурлаар Сүхбаатарыг улсын аварга малчин болгохоор тодорхойлж байна. Би энэ баярыг Танд авчрах гэж сумын төвөөс шууд наашаа ирлээ! гэхэд Монхоодой духан дээр нь зөөлөн үнсээд:

	— Хэдэн хоног миний нүдний аягаар хатгалаа. Зар сонссон л доо, гэхдээ цаадхыг чинь явуулж чадаагүй!.. хэмээн нүдний нь аягаар хатгасан, бас Сүхбаатарын хуралдаа очоогүй нь өөрийн нь л буруу юм шиг гунигтай нь аргагүй дуугарчээ. Дуунд нь тэр эрийн сэтгэлийн гүн дэх сүүдэр цуг явлаа. Мөдхөн хадам бэр хоёрын халуун ургаар холбогдох, сайхан уул шиг харагддаг асан, гэхдээ яг одоо бол нурж байгаа сайхан уул шиг харагдаж байгаа энэ гайхамшигтай хүнд энэхэн торгон хурамд ямархан үг хэлэх хэрэгтэйг Оюунгэрэл охин мэдэхгүй байсан ч мэдэрч байсан ажээ. Өөрийг нь боорлож угтсан, одоо мордонгуут нь л боорлохоор анаж, бараатай тэрэгний цаана хүзүү гүлдийлгэн, нүд бүлтийлгэн гөлөрч хэвтэх улаан халтар нохойг бэрэвшээн хайлмагтсан харцаар ажсанаа охин:

	— Энэ банхар надад дасах л байгаа даа, аав аа гэж гэнэт хэлэв.

	Үүлэн сүүдэр гэнэт ингэж дайрдаг, бас наран үүлнээс гэнэт ингэж гардаг бил ээ! Тэр охины үг ган тайлсан хур, шуурганы дараах нар мэт Монхоодойг баярлуулжээ. «Аав аа! гэнэ үү! Би охинтой болчихсон хүн байх нь ээ! Хүү минь үгээ хэлж, охин минь манай хүн болохоор шийдсэн байна, хараарай, та минь, хараарай!..» гэсэн бодол тэнгэр дүүргэж ниссэн олон шувуу шиг бүх биеэр нь тарлаа. Бодол зөвхөн толгойд орж ирдэггүй байх нь ээ!

	— Дасна дасна, эзэндээ дасдаггүй нохой гэж юу байх бил ээ? хэмээн бараг хашхиран хэлэхдээ, зовлон жаргал хоёрыг дээл шиг сольж эдэлсээр, тавин насыг насалж яваа тэр эр, муу сохор нүд нь хүртэл нулимс ундруулан цийлэлзэж байгааг мэдэрчээ. «Би талийгаачаасаа хойш долоон жил хагас уйлаагүй юм сан. Нулимс гэдэг бас баярын хур байх нь шүү!» хэмээх бодол ахмад настай хэр нь гэнэн хонгор хэвээр яваа тэр хүний дотор орж байлаа.

	— ...Гучаад минут болчхов оо, хөөрхий, одоо л тэр хоёр минь хониныхоо захад уулзаж байгаа даа! гэж ертөнцийн хамгийн жаргалтай эцэг хүнийг ганцаараа ярьж зогссон чухам тэр агшинд хүү Сүхбаатар, бэр Оюунгэрэл хоёр нь ган дөрөөг ханхийлгэн хонио цочоосоор мориноосоо бууцгааж байв.

	 

	* * *

	 

	Гаргуун суут, хурц билгүүн биш юм аа гэхэд, өөрийн сэтгэлийг лавтайяа цатгах төдийгүй, чамин содон, гайхалтай гэнэтийн агаад, бас нарийн учир холбоотой, хамгийн гол нь баярлууштай бүтээлч бодол олох, түүнийгээ ажил болгох гэж зүтгэхдээ Монхоодой ховор хүний нэг байв. Түүний энэхүү ухаан төгөлдөр байдал нь хөлөө хавхнаас тасар татдаг боохой мэт эр хар зориг, мөн эв эеийн эрдмээс даанч төсөр, бүдүүн хадуун ааш араншинтай нь нийлэхээрээ эзнээ заавал нэг юманд хүргэдэг байлаа. Гагцхүү тэр нь нэг аваас гайхам их сайн, үгүй аваас гаслам гашуун үр дүнгээр төгсдөг нь хууль. Энэ бол амьдрал доторх Монхоодой, Монхоодойг агуулсан амьдрал хоёрын бүтээж бүрэлдүүлсэн нэгэн ёс бичигдээгүй хууль юм. Ийм нэгэн бичигдээгүй хуулийг нээсэндээ миний бие Монхоодойн өмнө өр тавьсан гэж санагддаг бага нас, сэтгүүлчийнхээ хөдөлмөр хоёрт баярлаж явдаг билээ.

	Монхоодой үзүүрсгэн дотортой хүрэн жигүүн дээлийнхээ сугыг шажигнуулан байж дахин нэг сайн суниагаад, бэр болох охиныхоо далдарсан зүг харж зогсохдоо гэнэт «Сүхбаатар ангийнхан минь ер хаана хаана яваа бол оо?..» гэж боджээ. Гомдож харласан, мөн баярлаж хөөрсөн үедээ энэ мэт бага нас, түүнийгээ халуун амьд эд эс болсон нэгэн ангийнхныхаа тухай дурсахдаа тэрээр дуртай байдаг байв. «Лу. Норов багштайгаа нэг уулзах сан. Бидэнд сайн хүмүүжил мөн ч ихийг хайрласан даа. Боловсрол хэрэгтэй ч хүмүүжил, хатан зориг хоёр илүү хэрэгтэй шүү гэж сургадаг байлаа. Хатан зоригтой, тэгээд хүмүүжилтэй хүн л хамгийн сайн малчин, хамгийн сайн багш болно. Ер нь хүүхдүүд минь, дэлхийд нэгдүгээр зэргийн адуучныг аваад ир гэхэд л эрж эрж чамайг олж аваад очихоор тийм л сайн адуучин болохыг эрхэмлэж үз гэж захидаг сан. Одоо харин «хатан зориг» гэдэг үг хүртэл мартагдчихаа юу даа?! Гэтэл хатан зориггүйгээр, зөвхөн түүний халуун хамжаагүйгээр бүтэж бүрэлдэхийн ухаангүй алба ажил толгойтой үснээс олон байх юм! Хатан зориг гэсэн чинь хүүхэн зориг, эм зориг гэсэн үг биш. Хат суусан ган зориг гэсэн үг. Гэвч ийм зоригтой хүн Норов багшаас эхлээд олон байгаа нь бас ч сайхан хэрэг!.. Лу. Норов багш минь ээ, муу Монхоодой шавь чинь ганц хүү Сүхбаатарыгаа хүмүүжүүлж чадсан шүү. Жанжны тухай миний хэчнээн олон зураг зурсныг та лав санадаг биз!.. гэвч хоцрогдсон малчин би тэр их хүний дүрийг яаж бүтээх байлаа. Тэгээд ч хөдөө гараад зургаа хаясан. Ер нь ч цаасан дээр Сүхбаатарын зургийг муухан урласнаас нийгэм олондоо нэг сүхбаатарчийг хүмүүжүүлж орхих нь дээр гэж үүгээ төрснөөс хойш боддог болсон доо. Тэгээд ч санаандаа хүрсэн. Сүхбаатарчуудыг хүмүүжүүлэх албанд залуу насаа харамгүй зарсан Таныхаа ачийг хариулах өөр юм надад даан ч байхгүй... Цэрэндорж унасан шороо, угаасан ус руугаа дөхөж ирдэг нь овоо хэрэг. Тэр бас л дамшиг хүүхэд байж билээ. Отгоод дийлдээд ирэхлээрээ «за, хоёулаа гөлрөлцөж, хэн нь илүү сүхбаатарч болохоо үзье!» гээд шанаагаа тулж суудаг сан. Тэгэхэд цаадах нь зугтаагаад явчихдаг байлаа. Отгоо хүний нүдийг эгцэлж харж чаддаггүй болохоор бид «чонын сүнс» гэж хочилдог сон... Би ч өөрцгүй Отгоотой муудалцаж, үлдэн тамгатай данхар том толгой руу нь мөн ч олон дахин буулгаж явлаа даа, зайлуул. Том даргын мөрөн дээр явах хувьтай толгойд миний энэ муу хоёр гар чинь цагтаа хүрч л явлаа!..» гэж бодоод инээмсэглэснээ, баруун гараа бараг хамар дээрээ авчирч эргүүлж тойруулан үзвэл, гар нь оохорч яваа муу нүдэнд нь хүний гар гэхээс хэрээний саврыг илүү санагдуулахаар юм харагдаж байв. «Тэгж ч ярихгүй шүү, хэрээний савар гэж огт ярихгүй. Энэ муу нүд буруу харж байгаа юм. Миний гарын хар өнгө бол уул ус, газар шороо, нар салхи, ажил алба, зовлон жаргал найралдан нийлэлдсэн ертөнцийн л нэгэн өнгө. Ганц цагаан өнгийг сайхан өнгө гэж чамд хэн хэл ээ вэ?» хэмээн өөрөө өөртэйгөө харгалдан гараа өмөөрч гарыг нь хэрээний савар болгож харагдуулсан муу нүдээ буруутган баалж зогслоо. Энэ бол «Охин минь!» гэж хэлэх гэнэт дээрээс бууж, дэргэдээс ургасан мэт дагина бурхантай зүйрлэшгүй сайхан хүнтэй болсондоо бахардан хөөрцөглөсөн тэр эрхмийн сэтгэл ихэд хөдөлсөн согтуурлын ертөнцөөсөө гараагүйн тэмдэг байлаа. Арван хуруу тэгш амьдрал үгүй ажээ. Хүү нь од шиг сайхан охиныг дагуулаад ирж байхад өөрийнхөө одыг олж үзэх гэж нэгэн цагт тэнгэрийг цоо өрөмдөн ширтдэг байсан хоёр нүд нь үгүй болж байдаг!.. Барагтай хүн бол бухимдъя аа гэхэд хэндээ ч бухимдах билээ гээд орхих сон. Гэвч Монхоодой амьдрал нь арван хуруу тэгшгүйд гоморхож харласан бухимдлагаа хуваалцан тайлах эзнийг дорхноо олж байлаа. Тэр нь хоёр муу нүд нь байв. Хоёр муу нүдэндээ өчиг хайллаа тавьж, сэтгэл дотроо шатаж, бодлон дууль урсгаж зогслоо.

	Ингэхэд Монхоодой гэж хэн бил ээ? Монхоодой маань цагтаа инжаан хэмээгдэх дархан хүн явав. Есөн эрдэнээр оролдож бүтээсэн түүний ур ухааны өчүүхэн сангаас аймгийн Орон нутгийг судлах танхимд тавиастай бий... Гэвч нүд нь дархны нарийн албыг үзэж дийлэхгүй болж, Монхоодой алтнаас холдож адуун дээр гарсан. Адуу хариулах нь хангарди болж, тэнгэрт цойлоод огторгуйн уудамд сүлжилдэх түмэн олон шувуудын аймгийг эзэгнэнхэн захирах лугаа адил хийморьлог цагаан үйлс гэдгийг тэрээр удаж түдэлгүй ойлгосон. Гэвч цасан хялмаат бүүдгэр тэнгэрээс эрт унасан үдшийн цаг мэт болж нүд нь гэрлийн хурд, Монхоодой өөрөө адууны бэлчээрийг гүйцэхгүйд хүрэхэд адуучны жаргалыг дөнгөж амсаад, тэр жаргалын гарт нь орж ирсэн үзүүрээс үүрд зуурдаг хэрэг ээ гэж бодож явсан тэр сайхан хүн заримынх нь бахыг хангаж, Отгоо зэрэг заримынх нь худал хөх инээдийг чөтгөрийн хөх гал мэт цацлуулсаар адууны хийморьлог торгон тоосноос үхрийн бэлчээрийн захад нэг л өдөр шидэгдэх нь тэр. Тэгээд яалаа, тэгээд яах вэ, үхэр бяруунд ч гологдож, нэгдлийн хоёр бух алдсан хэрэгтэйгээр хонь дамжиж, саяхнаас гэрийн хаяа дахь пүнз дотор өөрийг нь одоо ч үгүйлэн майлалдах нялх хэдэн хургыг асрах «хүндэт» албанд бууж ирсэн. Туг ч барина, тугал ч хариулна гэдгийн үнэн үлгэр энэ дээ! Ай хөөрхий, олон нялх нойтонтой өнөр гэр бүлд азын тэнгэргүй хүүхэд нэг байдаг шиг өөрийн нь долоон хөл зовлогод азын тэнгэргүй тэр хүүхэд нь муу нүд нь л байв гэж Монхоодой бодно. Гэвч тэр эр бас нүдэндээ хайртай явлаа. «Нүд чи яахын аргагүй эрдэнэт алтан мэлмий мөнөөс мөн шүү! Би чинийхээ ачийг мартчихаар богинохон жолооны эр бас биш билээ» гэж боддог юм. Үнэхээр сайн ханийг өөрт нь хэн олж өг лөө, нүд нь л олж өгсөн. Хайрлах үед хүн зүрхээрээ хардаг гэж ярьдаг нь хэтрүүлэг бололтой! Юу ч л гэсэн Монхоодой нүдээрээ эхэлж харсан. Төгсбилгүүнийг нь нүд нь л анхлан олж харж... тэгээд зүрхэнд нь ховлож... тэгээд Монхоодой нүд зүрх хоёрынхоо хүчээр тэнгэр мэт өндөр, тэнгэр мэт уужим болж, дархны багаж, төрсөн ганц хүү, заяасан хань, за тэгээд өөрийнхөө бодол бясалгал, хийморь лундаа... ер нь л дагуулж чадах бүхнийг наран зүг дагуулж явсан. Хүний үрийг хайрлаж, хүний үрд хайрлуулахаа гэдэг хачин гайхамшгийн явдал байв. Өөрийнх нь ур ухааны хүчээр есөн эрдэнэ хэдийд амиллаа? Төдийд, тэр л хайрын улиралд амилсан. Нүдний нь ижилгүй хурц хараа, өндгөндөө урын улам чимчигнүүлсэн арван хуруу, за тэгээд Төгсбилгүүнээр хөглөгдсөн сэтгэл зүрх бүгд нийлээд Дарьгангын дархчуулын угсаа тасрах нь нь ээ гэж шогшрон гаслалдаж, манасан галдаа цалин цагаан мөнгө булан домоглож хонодог байсан бурхан буурлуудынхаа сэтгэлийг амрааж цэнгүүлсэн. Монхоодой нүдгүй болж, хорвоо Монхоодойгүй болоход шилбүүр барьсан Төгсбилгүүний цутгамал дүрс хүмүүний олон сайхан эрдэнэт үр садад, тэр дороо өөрийн нь ач гуч нарт хайрлагдахгүй ч нүдэнд нь хаа нэгэнтээ торж, «сул хар, сохор бор» малчин хүн гэхэд овоохон л дархан явж дээ хөөрхий! гэж хэн нэгнээр нь хэлүүлж байж магадгүй л юм!.., Яах вэ дээ, чадахыгаа хийсэн хүний урамшил зориг тэр болно биз. ...Бас Монхоодой нүднийхээ хүчинд зуйгуур долдойч хүний хуурамч харц, хулчгар явайгүй амьтдын дур гутам байдал, арга мэхээр даргын ширээ эзлэгсдийн дотуур тамир... бүргэдийн дэвэлт ба үхэл, боохойн омог бардам ид хав, гачигдалт нэгэндээ өөртөө байхгүйг ч олж өгч чаддаг хүний их мөс... ертөнцийн хар цагааны охь дээжсийг сэтгэлээ ханатал биш ч нүдээ ягдтал үзэж жигшжээ. Бас нүдээ ягдтал үзэж цэнгэжээ! Одоо хоёр муу нүд нь хонх сохорлоо гэхэд, нүднийхээ хүчээр цуглуулж сэтгэл оюуныхаа хүүдийд хийж авсан олон хүн, бүр олон юмс үзэгдлийн гэрэл сүүдэр хоёр Монхоодойг цэнгүүлэх ба бухимдуулах, бас өчүүхэн тэмцэж, өчүүхэн хөдөлмөрлөж, урт биш амьдралын босгыг элээхэд лавтай хүрэх ажээ. Монхоодой цагтаа мэлмийнхээ ид шидээр үзсэн харсандаа онгод олон далавч ургуулан нисэж, үгэн сумтай буугаар далавчаа хуга буудуулан, дэлбэртлээ унаж явлаа. Хэрэв угаас тэр хүн эрдэнэт алтан мэлмий үгүй аваас хэн түүнд далавч хайрлах билээ, хэн түүнийг тоож буудах байлаа...

	Монхоодой зөөлөн зөөлөн гишгэлэн хурганы майлаан цангинах авсаархан, гэхдээ тун тохилог хийцтэй пүнзний дэргэд очиж зогсов. «Уран Монхоодой ч ханз пүнз төдийхний л дархан болоо шив дээ» гэж эндээ ч гунигтай, тэндээ ч шогчлолтой бодсоноо, зөөлөн санаа алджээ. Тарвага утах гэж байгаа анчин шиг пүнзний аман дээр сөхрөн сууж хажууханд нь бөөрлөн хэвтэх паалантай төмпөн рүү баруун гараа явуулж өмнөө авчирч тавив. Аяархан тавьсан боловч ёроол нь чулуунд таарсан төмпөн ханхийн дуугарч байв. Төмпөнд сул асгасан хэдэн атга хэр хужир харагдана. «Шүүтийн говийн шүү хужир ч нүнжигтэй дээ!» гэж Монхоодой бодно.

	Монхоодой шилэн дээвэр дээрх шар эсгийг сөхөж урт нарийхан хуруутай тас хар гарын хүрэн улаан алгыг оч бутарч гал манасхийх вий гэж бодогдохоор чанга чанга үрээд, хүүхэд өхөөрдөх мэт уруулаа цорвойлгож:

	— За та хэд минь их л хүлээв үү дээ?! гэнэ. Асрагчийн, хэдэн хургатайгаа амар мэндээ мэдэлцэх ёсон ийм байжээ. Өдөр болгон өдий үед тарвагачин шиг хормой дэвсэн сөхөрч суухдаа тэр ингэж хэлж заншсан байв. Хүлээх нь хүлүүлэхээс илүү гэдэг нь нялх хурганд бүр ч их хамаатай үг гэж Монхоодой мэддэг байв.

	Пүнзний хаалгыг бяцхан завсар гаргасхийн нээж байгаа хүрэн улаан алгатай гарынх нь хэдий можсон ч болхихон хийцийн савх санагдуулахаар танагтай яваа урт хуруунууд цагтаа ур эвийн эрдэм шидтэй байсан нь энгийн нүдэнд ч болов ажиглахаар аж. Энэ л мөчийг хүлээж пүнзний зүг зүгт босоо хэвтээгээр маалиндаж байсан хурганууд Монхоодойн зүг шогшилдож ирлээ. Эзэн хургыг нэг нэгээр нь өргөн авч «борхон ходгоодондоо юутай вэ дээ» гэдгийг нь өхөөрдөн асуугаад гэдэс гүзээг нь тэмтэрч үзнэ. Тэгээд аманд нь гурав гурван чимх хужир хийж, торгон зоог нь илбээд буцаан тавилж байлаа. Тэгж илбэхэд халуун хошуут малын элч, хүний сэтгэлийн элч хоёр бие биедээ нэвтэрч уусалцан харилцан таашаалт болно. Их адууны их тоос газар тэнгэрийг эзэгнэж, их адууны захад том хашхирахад өөрийн нь дуу бас уул толгодыг эзэгнэж, өөрөө адууны омгоор омгорхож, адууны сүрээр сүрэлхэж, жаргаж цэнгэж явснаа Монхоодой энэ хурамд мартагнаж байв.

	Өвөр дээрх хурга нь амандаа хийлгэсэн чимххэн хужраа амтархан хүлхэх зуур Монхоодой хурга болгонтой алгасалгүй хөөрөлдөж суулаа.

	— ...Ороо хув! Ороо хув минь ингэхэд засаагүй дамшиг байх аа? Зүгээр зүгээр, гомдох юмгүй. Эр эмийн туульд заяадаг нь энэхүү ертөнцийн жам юм! Чи гайгүй аадар мэт асгардаг сүүтэй хонь болоорой!.. гэх юм уу, эсвэл зэгзгэр хөлтэй, сэгсүүргэн сайхан үстэй том цагаан хурганы зоог илбэж:

	— Энэ чинь хонь байж миний уургач хонгор морь шиг сайвар дамшиг байгаа юм. Хөндийн өвсийг шингэртэл идэж, Хүйтний булгийн усыг дундартал ууж, төлгөндөө хорин кило татах юм бол заавал ч үгүй чамаар хуц тавиулна. Чи гайгүй, эзнийхээ худалчийг үзэхгүй ээ! Ер нь намайг төрд бол элч, төмөрт бол хуурай байхаар хүн гэдгээс биш, худал ярилаа гэж хэлж үзээгүй юм... Дамшиг минь, сайн ч хуц, сайхан ч хуц болно доо. За тэгэхлээр эздийн итгэл найдлага байна хө, мачийгаад байж дээ, мачийгаад байж!.. гэх мэтээр ярина. Хурга хэчнээн хөөрхөн, зоо нь хэчнээн дулаахан, бурамд нүдээ өгдөг хүүхэд шиг хужирт хэчнээн дуртай ч түүний харамсал болоход хурга баярлаж мэддэггүй байлаа. Гэвч Монхоодой үүнийг үл тооно. Харин дундыг дүүргэж дутууг гүйцээх гэсэн мэт өөрийнхөө ярьсан амласан бүрд хурга болгоныхоо өмнөөс давхар баярлана.

	Хужирт дурласан нялх амьтад пүнзний аман дээр шавааралдан чихцэлдэхийг хараад эзэн хүн:

	— Хөөе, та нар чинь яаж байна аа? Зарим нь бүр хужир дахих санаатай зүтгэж байхыг хараарай, тэгж ярихгүй шүү. Тоглоом биш. Та нар дугаарла, дугаарла, дугаарын журмыг баримталж сур. Юм үзээгүй дамшгууд шиг юунд ингэж хачин загналдаж байдаг юм бэ! хэмээн алиалж хошигносон хоолойгоор зөөлөн хашхирчээ. Тэгснээ гэнэт «юу билээ энэ чинь?!» гэж бодов. Үнэхээр юу бил ээ!.. Саяын хэлсэн үг нь яах аргагүй өөрийнх нь үг биш байлаа. Өөр нэгэн хүний хэдий нь хэлчихсэн үгийг цуурай мэт элэглэн хашхирч байгаагаа Монхоодой гэв гэнэт ойлгодог байна! Агшсан пүрш, атиртал татсан нум, туйлах гэж биеэ хураасан морь мэт болж бодол ухаанаа хөвчлөн төвлөрүүлж: «За байз, байз, нэг л таагүй явдлын хүйтэн дуртгал он жилийн тоосон дотроос гарч надаар дамжин хэдэн хургатай минь хөөрөлдөх гээд байна аа даа! Юусан, юусан, юусан байж таарах вэ?..» гэж эргэлзэн түгшүүрлэв. Гэтэл удаж түдэлгүй дараах явдал зуны дэлгэр цагаар дэгж дэрвэж байгаа хүүхэд, байдсан гүүний унага мэт хөөрч цэнгэж байсан гэмгүй дулаан бодлыг нь үргээсээр сэтгэлд нь урган амилах нь тэр бил ээ!

	Нэлээд олон жилийн тэртээ Улаанбаатар хот ороод буцахынхаа өмнө хэдэн чихэр авах санаатай идэш уушны дэлгүүрээр орвол:

	— Хөөе, та нар, дугаарла, дугаарла. Дугаарын журмыг баримтал! Юм үзээгүй юм шиг юунд ингэж хачин загналдаж байдаг юм бэ? гэсэн худалдагч хүүхний сааралтах дуу царгин хадах бөгөөд лангууны наагуур, кассын цаагуур түм түжигнэж, бум бужигнаж, бөөн юм болж байлаа. Монхоодойн санаанд өөрийн эрхгүй говийн худгийн нарийн онгоцны амсарт тачигналдах адуу, шавигналдах олон хонь дүрслэгдэн бууж байв. «Таван хошуу мал маань эзэн биднийхээ үйл тамыг ингэтлээ барж, хашхирч гууглуулан зовоодоггүй сэн. Юу гэгч ховор есөн эрдэнэ гарахлаараа ийм жигтэйхэн юм болж байдаг байна?!» хэмээн хотын гоё сайханд цадсан сэтгэлээ хүйтрүүлэн байж бодтол учрыг надаас асуу л даа гэсэн шиг эр эм нь эс ялгагдах залуу хүн өөр лүү нь дөхөж ирэв. Тэрээр бөөр дээрээ цэрэг цамцны энгэрийн халаас шиг хоёр халаастай, их л ажил оруулж маяг даяг ургуулан оёсон час улаан өнгийн нарийн илгэн цүнх мөрөвчилжээ. Мөр лүү нь давж урссан урт үс нь шээгрээгүй боловч, нүүрийг нь жижгэрүүлж, толгойг нь сээзгий сэгсээхэй болгон харагдуулж байлаа. Энэ чинь ямар ажилгүй эм гэгч вэ?» гэж бодтол цаадах нь:

	— За, өвгөн гуай амархан сайн байна уу? гэж хүнгэнэн дуугарч мэндлэв. Монхоодойн дотор зарсхийж, хуйх нь халуу оргиж байлаа.

	— Амархаан, амархан сайн байна уу! За, дүү минь энд юу гэгч болоод байгаа юм бэ? Ахдаа нэг хэлээд өг, гэвэл цаадах нь:

	— Харахгүй байна уу, цаана чинь хонины мах гарч, алалцацгааж байгааг! Хотондоо хоньтой аавын хүү, хотдоо машинтай болдог одоо цагийн зураг энэ шүү дээ. Цагаан сар дөхөж байна!.. Миний хэлж байгаа үг өвгөний сэтгэлд багтаж л байгаа биз дээ, тэгээд! хэмээн зүүн нүдээ ирмээд, баруун гараараа нөгөөх улаан илгэн цүнхнийхээ цахилгаан товчны гуулин оосрыг наашаа цаашаа гал манартал татлан байж сонин хоохой загнав. Өмнө нь ирж даанаганах тэр залуу хархүүтэй дахин үг солихгүйгээр шийдэж, чихнийх нь хажуугаар өрөөлдөсхийн хараад Монхоодой:

	— Аан за, тийм байх нь л дээ гэсхийгээд чимээгүй болж зогслоо. 

	— Өвгөн гуай! Битгий гэмгүй царайлаад байж үз! Та бид чинь бие биеэ сэтгэл зүрхээрээ аль хэдий нь олоод харчихсан улс шүү дээ! Энд биднийг анхаарч байгаа амьтан гэж үгүй! Миний хувийн тэрэг гадаа зогсож байна. Би Таныг аваад дуртай зүг рүү чинь хийснэ. Чухамдаа Танд хэдэн ууц байгаа юм бэ дээ, хэлчих, эр улс шулуухан нь дээр, машинд ороод үнээ ярилцъя!..

	— Дүү минь, ээж ааваас заяасан ганцхан ууцтай хүн билээ би! гэвэл, тиймэрхүү амьтдын сэжиг совин хоёр хүчтэй байдаг нь хууль болохлоор, панзчин залуу үнэн эндүүрснээ дорхноо ойлгож, харин гүн хорсголоо тайлах хэмээхдээ,

	— За гайгүй ээ, шөнө орой л мэдэж яваарай. Ээж ааваас заяасан ганц ууцаа хэмх өшиглүүлчхэв! «Карата» гэж сонссон биз дээ! ...хэмээн заналхийлээд, год үсрэн алга болох нь тэр! «Бас ууцны дамчин малчид байдаг байх нь ээ!» хэмээн Монхоодой гутран эмгэнэн бодоод тэр муу ёрын хар дэлгүүрээс гүйн тусан гарч одож билээ.

	Маргааш нь нийслэлийн баруун дүүрэгт орших мах комбинатаар очсонд өчигдрийн явдлын хүйтэн удиртгал ч гэх үү, халуун үргэлжлэл ч гэх үү өөр нэгэн цоохор тууж Монхоодойг хүлээж байсан аж. Үзүүр нь нөжид холилдон шээгэрч араг сагсайлсан сахлаг урт үснээс нь шингэн цус савиран шүүрэх том биетэй сэлмэн эвэртэй улаан сэрх хэсэг хонийг шаламгайлан дагуулж яргын байшингийн босоо төмөр хаалгыг цадсан боохойн хоншоор мэт цустай улаан хошуугаараа сурмаг цэвэрхэн нээсээр орж явчихыг Монхоодой халаглан үзэв. Сэрхийн араас дарааллын журмыг дуулгавартай баримтлан цуврах тэр хэсэг хонийг тоолж үзвэл тавь орчим хонь байх бөгөөд их хонь нь тэрээхэн баруун хойдох банзан хашаанд хөл хоригдон байсан нь төвөггүй ойлгогдоно. Сэтгэлд нь хурган бөөгнөрч, тэгснээ нэг л хөллөж жигдэрч өгөхгүй хуйсганан бутрах хүнд хар бодлоо Монхоодойг товчоолж ядан зогсоход нөгөөх хүйтэн царайны улаан ямаа малчны нүдэнд хос илд болж үзэгдэх хоёр эврээ сэжилсээр төмөр хаалгаар буцан гарч, банзан хашаа руу данайн донойн алхална. «Араатны хаан арслантай энэ дэлхий дээр бас ийм ямаа байдаг аа! Үүнийг арслангаар айлгаж бүр бариулж идүүлэх юм сан... Ишгэн насандаа миний мэт ядарсан малчны гараас хужир хүлхэж байгаагүй юм шиг хан уул мэт их амьтан болчихсон золиг юм!.. Энэ сэрхтэй адил хүн байдаг нь өчигдрийн эр эмийн дундах цусан улаан цүнхэт асман залуу, тэр асмантай адил мал байдаг нь ямаа яргачин хоёрын дундах энэ улаан сэрх мөн биз!» гэж Монхоодой зэвүүцсэн сэтгэлээ дарсхийн байж хатуу бодов. Энэ завсар сэрх, тоолбол бас л тавь орчмын хэсэг хонийг даанаганан толгойлсоор банзан хашаанаас гарч ирж үзэгдлээ. Монхоодой өөрийн эрхгүй нүдээ аньж орхисонд улаан ямааны оронд нөгөөх улаан цүнхэт хархүү аньсан нүдний нь өмнө хүрч ирээд дэлхийг дээрээс нь тулах хэрэг гарсан мэт хөлийг шавсан буур шиг алцайн, гарыг ташаанд авч даналзан зогсох шиг, тэгээд сэрхийг өмөөрч хуурайгаар агсан тавих шиг болжээ. Энэ бол хий үзэгдэл. Гэвч Монхоодойн хувьд бас хий үзэгдэл биш байлаа!

	Хүйтэн ч гэх үү, түгшүүртэй ч гэх үү дээрх хоёр явдлын таагүй дуртгал мань хүний зүрхийг эзэрхэн эмзэглүүлж нэгнийг арга буюу бодоход хүргэж билээ.

	«Халуун хошуут эрдэнэт мал минь ингэж эхний удаад миний өмнө бор хужирт дугаарлаад хоёр дахь удаад улаан ямааг дагаж төмөр хаалганд дугаарлаад, харин гурав дахь удаадаа болохоор хүмүүсийг дугаарлуулж, бас тэр «Карата» мэт луйварчдын дамын уутыг дүүргэхийн учир энэ дулаан пүнзэнд хурган бага насаа эхэлдэг байх нь уу!.. Хужир олж идэх гэж энэ олон хонь ганц хүний өмнө дугаарлаж байхад, тэнд тийм олон хүн мах олж идэх гэж дэлгүүрт тэгтлээ дугаарлаж байж таарахгүй! Бүр нөгөөх «Карата» шиг нь биш ч байлаа гэсэн, цангасан адуу шиг багшралдах тэр олны дотор шууд тойруу алив замаар хонинд ганц бут өвс өгөөгүй хүмүүс бишгүй л байгаа. Тэгэхлээр... хийсний хэрээр гэдэг социалист зарчим энд алдагдаатахав бололтой... За яах вэ тийм хүмүүс цөөн байсан гэж бодоод энэ явдлыг түр орхиё. Гэтэл... гэтэл юу билээ, аан тийм! Хөдөө хотын хүний тохироо гэдэг юм алдагджээ. Хоттой хониор бол ирэг хуц нь олдоод төл өгдөг эм мал нь арван хуруунд багтахаар цөөхөн болсон байх юм. Ажлын цагаар дэлгүүрт оволзож байсан тэр олон хүний адаглаж хагасыг нь бүр болохгүй бол хугасыг нь нүүлгэн авчирч энэ баруун, зүүн, хойд, урд бууц хондонд тараан суулгах юм сан. Хүү бид хоёр, бэр бид гурав нүүн ирэгсдийг дэлгэсэн алган дээрээ сэтгэлээ тавьж угтах сан даа! Мал ч өснө дөө өснө, тоймоо алдана. Хүн нэмэхлээр хүнс нэмж мал минь, Монголын минь цагаан буян арвижна! Хургаа ингэж над шиг зовоохгүйгээр хувь илүү өссөн малынхаа махнаас зулгааж суухгүй юу! Би залуу зандан насандаа ном сурч төгс гийсэн болоосой билээ. Мал аж ахуйн яамны сайдаар ажиллах минь! Буруудаж, зөвдөж дөрөөтэй дөрөөгүй явсаар мөн ч овоо юм хийчихсэн байх вий. Лав л Отгоо гэж ярихгүй!.. Тэнгэр нурж ойчтол худлаа инээж, ардын ёсонд уриалаад хүний халаас ухахаас наагуур явдаг тэр бид хоёрт бүтээсэн юм гэж ер юу байх бил ээ! Ямар билгийн нүдгүй нь тийм амьтныг даргаар тавьж, одоо болтол хуц уханачлан дархалж тойглож байдаг байна даа, та минь, хэдэн хурга минь!.»

	— За за, орхиё. Хэтэрч эхлэх нь! гэж Монхоодой аман дотроо бүвтнэн дуугарчээ.

	Өөрийн нь үзлээр өөрт нь «дөнгө сахиусны аль алиныг орлож явдаг» хүний төлөө сэтгэлийн нь шим шүлт энэ мэтийн бодолдоо тэр эр хүлэг сайн морьдоос дутуугүй хайртай байсан ч нэг талаас төрөлхийн хатуу араншиндаа, нөгөө талаас түүний цэцэг цэврүү шиг үнэн санаанаас үхтлээ айгч хумсаа нуусан олон учраатай болсноос хургаа өсгөж чадаж байсан тэр хүн, бодлоо ажил болгон өсгөж чадах чадахгүйн хооронд явсаар өдийг хүрчээ.

	Монхоодой явж гэрийнхээ зүүн хойно гараад хэлбэгэр том өврөө уудалснаа муу дурангаа авчирч, сумын төв рүү хөтөлдөг бүдэг халзан харгуйг няхуур эмч өвчтөний цээжийг чагнуурдах шиг тун удаанаар ширтэж гарав. Машины байтугай малын бараа ч харагдсангүйд дуран барьсан хоёр гараа урамгүй нь аргагүй буулгаж ирээд:

	«Уг нь туслах малчин өнөөдөр л ирнэ гэж миний совинд буугаад байгаа юм даа. Машин л дүнгэнэвэл туслах малчин сайн байна уу гэж хүнгэнэж байгаа нь тэр болох ёстой сон!.. Энэ тэнгэрийн байдал нэг л таагүй!.. Одоо л ганц жаахан хамжаа, тун ч аргагүй ганц жаалхан хамжаа хэрэгтэй байна санж! Хамжааны дараа дөрөөндөө босож ороолгоход нэг л мэдэх нь ээ зуны дэлгэр цагийн нуруун дээр «чөх!» гээд суучихсан байх вий вий... Ирэх жилээс бол ч яах вэ, хоёр хүүхэд маань гэрлэчихнэ, миний хувьд болох нь тэр. Тэгэхдээ л түрүүчийн бодсоноор түмний хувьд дутуу хүтүү юм их л байна даа!..»

	Монхоодойг хаалганыхаа зүг эргэхэд банхар нохой сүүлээ залхуутайгаар хөдөлгөсөөр эзэн рүүгээ хүрч очив. Эзэн хурганыхаа торгон зоог хойшоо урагшаа илж байсан шигээ, нохойныхоо тарган зоог мөн тэгж илээд:

	— Өнөөдөр туслах малчид ирж мэднэ, банхар минь багахан шиг боорлож богшиж үзээрэй! Чи ч уг нь болдог сон болоод чаддаг сан бол хоёр муу хул шаргад нүдээ ухаж аваад, миний хоёрын оронд суулгачихаар л наддаа үнэнч амьтан сан даа!.. гэснээ дээвэр дээрээсээ түүхий борц авч, нохойныхоо урд хоёр хөлийн дунд хаяж өгөөд, гэртээ орчихлоо.

	Миний таасан онож, машины чимээгээр Монхоодой өөрөө бүдчин хадачсаар гэрээс гарч ирэв. Ерөөс миний анд бол алив гэнэтийн үг яриа, дуу чимээ, суудал буудлын түрүүнд үсэрч харайж явдаг цайлган сайхан сэтгэлтэй хүмүүсийн нэгэн билээ. Биднийг тун өөриймсөглөх янзгүй угтсан банхартаа өхөөрдөхөөс наагуур хоёр нэгхээн үг хэлж, бараатай тэргэн доогуураа оруулж хэвтүүлээд Монхоодой залуу жолоочтой гар барин, надтай золгож, уулзах нь тэр. Нөгөө л багынхаа зангаар хамраа сартайлгаж, сохор нүдээ зүүн гараараа дараад, хараатай нүдээ дүрлийлгэн гайхалзсанаа, гэрийн эзэн:

	— Хөөе, Цэрэндорж оо, өөр хүн ирсэнгүй юу?! хэмээн бараг чихэн дээр гэхээр хашхирлаа. Сэтгэл нь гонсгорхон байгаа нь андашгүй. Хэнийг авчирсангүй гэж үгүйлж гасалж байгааг нь гадарласан авч, нэгд Монхоодойн шударга шулуун занг мэдэх болохоор, хоёрт цагаас өмнө нууцыг задлахгүйгээр шийдэж, юун тухай асууж байгааг нь сэжиглээгүй дүр үзүүлэн:

	— Өөр хүн ирээгүй ээ! гэж аль болох тохитой байдлаар хэлэв. Тэгснээ би хаалганы бариул дээр гараа зоримог гэгч нь тавилаа. Цээжин дотор нь хэдий нь шатаж эхэлсэн гомдол тэмцлээ Монхоодой ухаалаг гал шаргал нүдээ дүрлийлгэж, хоёр хөлөө дэрлэн, хүйтэн цасан дээр огт хөдлөхгүй хэвтэх хөөрхий муу улаан халтартаа гаргаж:

	— Хол яв!.. Жов, муу хоолны сав, заяагүй новш! хэмээн хачин муухай хашхирч аваад, намайг дагалдасхийн, гэрт оров.

	Идээ цай болж, энэ тэрийг хөөрөлдөн цаг гаруйн хугацаа өнгөрөхөд арга буюу «...ямааны мах халуун дээрээ» гэдэг сургамж үгийг өөртөө сануулахаас аргагүй болж суусан миний бие:

	— За, Монхоодой минь, уучлаарай! Хоёр сумын нутаг арвин, орох айл олон, томилолтын хугацаа богино, өвгөн чинь явалгүй болохгүй нь. Ийм болохоор даруй гол яриандаа оръё. Чухамдаа би гэдэг хүн энэ удаад чамд зар л хүргэж ирлээ. Танай суурьт аймгийн төвөөс хоёроос доошгүй туслах малчин ирүүлэх учиртай боловч түр хойшлуулахаар шийдсэн гэнэ ээ!..

	Түрүүнээс хойш дотрыг нь агзгануулан хатгаад байсан Монхоодойн түргэн зан, хатуу үнэн үг хэлдэг өвчин хоёр дорхноо хөөрөх нь тэр.

	— Юу гэгч вэ?.. Жолооч та хоёрын араас лавтайяа гурваас доошгүй хүн буугаад ирнэ, тосоод гүйе дээ гэж би гуяа алгадахаас наагуур хүлээж зогслоо шүү дээ! Тэгтэл багын нөхрийнхөө амнаас ийм үг сонсдог оо, таарч дээ! Чи миний хар гэрийн модон босгыг анхлан алхаж орж ирэхдээ, ийм л мэдээтэй орж ирэх байсан юм бий вий! Тойрох замгүй хорвоо биш, тойроод гарчихгүй яав даа чи?! Бас уучлаарай, уучлаарай гэнэ шүү. Өдийд хэдий нь тооноор гараад салхитай хамт явчихсан «уучлаарай» гэх манж үгийг чинь би ямар хонинд зарах уу, хурганд угжих уу?!.. За тэгээд зар мэдээ хүргэж яваа ухаан нь энэ юм биз дээ! Мөн дөө мөн, ёсоороо л байна. Хүүхдийнхээ гэдсийг авгайнхаа үс толгойтой баярлуулах гэж зарим дарга нар ооно хүзүүдэж, үнэг өвчих, зарим нь энэ мэт олиггүй зар зарлагын төдий алба гүйцэтгэх болохоороо унаж давхидаг та нарын энэ дөрвөн дугуйтай машин тэргэнд ер өртөг үнэ гэж байна уу?

	— Байлгүй яах вэ гэж жолооч хархүү нүдээ тэвхэдсэн мэт том болгон харж дуугарав.

	— Аан, тийм байх л даа гэх зуур гэрийн эзэн над руу суудал давшлан дөхөж:

	— Ингэхэд Цэрэндорж оо, чи бид хоёрт чинь унаган насандаа тавьсан нэг муу андгай тангараг шиг юм бий байх аа! гэнэ. Олон жилийн тэртээх шиг Монхоодойн хамар дээр Долоон бурхан˗хөлс бурзайчихсан байхыг би харж суув.

	— Хамрын чинь үзүүрт Долоон бурхан нүдэлчхэж! гэвэл ер авч хэлэлцэх янзгүйгээр:

	— Долоон бурхан яах вэ, ганц бурхан л бий шүү дээ. Тэр бол Сүхбаатар. Чи бид хоёр чинь жинхэнэ ёсны сүхбаатарчууд болно гэж андгайлсан сан биш бил үү?!..

	Би ацан шалаанд орсон шатрын ноён болж суулаа. Өрвөлзөн шатаж галын хүржигнээн мэт Монхоодойн хурц тод, сээрэлхэг бардам дуу хадаж:

	— Бүр тод ярья л даа, манай гадаа усаа шажигнуулсаар зогсож байгаа энэ дөрвөн дугуйтай, өмхий ногоон гаптаалыгаа чи бидний хөдөө хөхөрч, гадаа гандаж өсгөсөн хониноос минь хэдэн иргийг барьж тастаж өгчхөөд, Зөвлөлт гүрнээс гуйж гувшиж авдаг байна даа, тэгээд!.. Малын буян, найрамдлын буян хоёр их тулдаа л энэ биз! Тэрнээс биш, ай мэдэхгүй, би л лав энэ муу сохор нүдээрээ Шүүтийн говь, Зараагийн уул, Орлой гурван зээрд, Шар хүр, Бор толгодоор мөн ч олон сайхан машин тэрэг «амьсгалаа» хурааж, «ясаа» тавьсан байхыг үзлээ. Будаг нь хуучраагүйгээр будаа болчихсоныг харахад... малаа өрөвдөж өрөн дээрээ гар тавихад хүрдэг юм. Тэгэвч мэдэж авууштай хэрэг, хоосрохгүй баян, барагдахгүй буян гэж байдаггүй юм гэсэн шүү!.. гээд хөгшин морь амьсгаагаа тараах гэж зай олон ергөө явдлаа татдаг шиг Монхоодой цээжээ түхэлзүүлэн яриагаа саатахад би:

	— Энэ ч харин зөв шүү. Гэхдээ л Монхоодой минь тайвшир!.. гэж бөвтнөн дуугарлаа. Намайг дотроо агзалзуулан бууны овоо хараанд орсон болжмор болж суудал дээрээ явигнахыг ажиглачихсан жолооч хүү алгаа үрчин хууман хууман инээмсэглэнэ.

	— Чамайг саналаараа аймаг орон нутагтаа ирсэн гэж дуулаад, манай аймгийн ажил, тэр дундаа миний суурийн ажил өндийж дэвжээд явчихна гэж бодоогүй л дээ. Цагаан цайлган ч бас тийм гэнэн тэнэг хүн биш ээ би. Гэхдээ л ний нуугүй хэлж хэлэлцэх, тун болохгүй дээр нь уурлалцаж тулахад хонзон санахгүй, конторт орохгүй, араар магтаж, өврөөр мултрахгүй хүнтэй боллоо гэж хэрхэндээ баярлаж байсан юм...

	— Уурлалцаж тулах гэнэ ээ гээд намайг инээвэл, Монхоодой улам хэрсүү болж, нүүрэндээ бодлын сүүдэр татуулаад:

	— Би тийм инээхээр юм хэлж байгаа юм байх даа?..

	— Үгүй ээ, үгүй. Заавал хэрэлддэг нь юу билээ л гэж...

	— Хэрэлдэж танилцаад сууж нийлсэн хоёр ч байдаг, андалж нөхөрлөсөн үерхэл ч дуулддаг. Хэрүүл хар мөртэй нь үнэн л дээ. Чавганц явган хэрүүл бол яах аргагүй хар мөртэй. Чухал хэрэг явдлын учир том дуугарахыг хэрүүл гэдэггүй юм. Ер нь гэвэл би «уурлалцаж тулах» гэснээс, «хэрүүл» гэдэг үг миний амнаас унаагүй шүү. Одоо цагт хэлэлцэж ярилцахын орыг хаяа хаяагаа манах зөөлөн шивнээ үг эзэлж гүйцжээ... Хурал цуглааныг аваад үз л дээ, нэг нь индэрт гараад хэний ч мэдээжийн юмыг ярина. Түүнийгээ анх удаа дэлхий дахинд тунхаглаж байгаа юм шиг сайхан уншихыг нь яана. Бусад нь улиг домог болж, элэгдэж хуучирсан хэнд ч хэрэггүй үг ярьж байгааг нь мэдсээр хэр нь алгаа улаан болтол ташиж зүүрмэглэсэн нойроо сэргээнэ. Алга таших нь алжаалыг тайлах арга мэт санагддаг юм. Чи бод л доо, Цэрэндорж, орон даяар хэчнээн мянган хүний алга хэвийн хэрэггүй юм ярьсны төлөө дарга нарт ая тал засан ташиж, хэчнээн төл бойжуулах, хэчнээн пүү үр тариа авах амин чухал ажил албаас тэр олон гар, тэр олон гарын алга, түүний цаана байгаа тэр олон хүн чөлөөлөгдөж байна?! Тэгээд зогсохгүй элэгдэж хуучирсныг зуу дахь удаагаа сонсож, эвтэйхэн алга ташиж цаг нөхцөөснийхөө хөлсөнд өндөр цалин авч, дарга нэртэй болгон нь «ГАЗ˗69», бас ч болоогүй хар машин унаж давхилдаж байна. Ийм байж болох уу даа! Ийм байж таарах уу даа! Хувьсгал, Сүхбаатар хоёр ингэ гэж бидэнд сүлдэндээ морьтой ардыг наран өөд давхиулсан ардын эрхт төрийг түүхийн дэнсээр дэнсэлж босгож өгсөн хэрэг үү!..

	Би нүд өргөе гэж бодоогүй хэр нь нүд өргөв. Монхоодой гурван үеийн эрээн авдар дээрээ ханын эрсээ налуулж, унины углуургыг хүртэл ном овоолж, голынхоо авдар дээр Сүхбаатарын зургийг тахиглан өмнө нь зул бадраасныг үзлээ.

	Нүднийхээ танагтайд нутгийнхаа толгодын аль сэргэлэн өндөр дээр нь гарч адуу харуулдаж байсан шигээ багын найз минь миний нүдийг харуулдасхийн сууснаа:

	— Би зул өргөдөг болсоор хорин таван жил болж байна!

	— Харин тийм байна, зул өргөчихсөн байх юм. Сүхбаатарын зургийн өмнө зул!.. Нэг л авцалдаагүй юм уу даа!..

	— Тийм байх аа, авцалдаагүй байгаа байх. Ээжийн чинь тахиж тойглодог байсан цагаан дар эх, Сүхбаатарын хөрөг хоёр Тамга гуайн ухаанд бас л авцалдахгүй байсныг санана уу!.. Мартчих аа биз дээ. Цэрэндорж минь чи ч өөрцгүй, нөгөөх нялцгай биетнүүдийн нэг өрөөсөн дугуй болчихжээ. Ай харамсалтай, харамсалтай. Уг нь өөр л хүн болох ёстой байсан сан. Өндөр цалинд бурантаглуулж, түүнээсээ салчихгүй хэмээхдээ энэ тэр хамт олныг илбэн царайчилж, Отгоо мэт «даамлуудын» өмнө хойно шогшсоор нэг л мэдэх нь ээ сөнөчихсөн байгаа биз!.. Энэ зул яах вэ, миний Сүхбаатартаа барьсан мөнх гал байгаа юм. Би алтан цөгцтэй байсан бол түүндээ өргөх байв. Байхгүй буяныг яана гэх вэ мөнгөн цөгцөнд өргөж ирлээ. Зарим дарга нар улсын хөрөнгөнөөс гайтуулж бие биеийнхээ төрсөн өдрөөр алтадсан мөнгөн аяга барьдаг гэл үү! Ардын төрийн буянд мөн сагаж байгаа хэрэг шүү! Тэгэхэд Сүхбаатар умгар дөрвөн ханатыгаа хувьсгалынхаа хэрэгт өргөж явжээ. Бас Ардын засгаа тунхаглачхаад байхдаа өрөнд баригдсанаа гэнэт мэдэж өрнөөс салгахыг учирласан өргөдлийг Төв Хороондоо өргөж байсан байх юм! Сүхбаатарын шинээр хэвлэгдсэн намтраас би саяхан монголын хувьсгалчдын өргөсөн хадган өнгөтэй боодол цэнхэр торгыг мөнх Ленин өлсгөлөн хүүхдийн хоолонд нэмэр болгон шилжүүлсэн тухай уншлаа. Тэр их хүн Надядаа тэр торгыг өгсөнгүй ээ! Ленин Сүхбаатар хоёрын хосгүй их нь ингээд л юм болгон дээр харагддаг. Мөн ч дуурьсгалтай болоод дуурайлтай хэрэг шүү! Намайг чинь Сүхбаатарын зургийн өмнө зул барилаа гэж намд аваагүй юм шүү дээ... Муу Монхоодой тэгэхэд Зайсан толгой дахь зөвлөлтийн дайчдын булшин дээр бадраасан галаас хаа хамаагүй өмнө энэ зулыг асааж эхэлсэн хэрэг. Би хос мөнгөн цөгцтэй. Хоёр гал шаргал зулаа ээлжилж өргөдөг юм. Чи итгэнэ үү, байна уу, өөрөө л мэд, хорин таван жил энэ зулын гэрэл тасраагүй шүү, тасраагүй. Энэ маань юу ч л гэсэн Сүхбаатарын үйл хэргийн төлөө, монгол˗зөвлөлтийн найрамдлын төлөө гэх мэтээр хорин таван жил мөнгөн хундаганд архи тулгаж ууснаас дээр юм даг!.. Сүүлийн үед харин нүд минь бөхөхлөөр зул минь бөхчихнө, яана даа гэж айдаг боллоо... Гэвч гайгүй, өнөөдөр бэр болох охин минь ирж, надад харагдаад явсан! Намайг «аав аа» гэж дуудаж байх юм. Түүнийгээ зулын гол ороолгож сургана, тэгээд шар тосон мөнгөн цөгцөн зулаа Сүхбаатарынхаа хөргийн өмнө өргөснөөрөө өргөнө дөө гэж чиний машиныг дүнгэнэхийн өмнө би бодож суув шүү!.. гэж Монхоодой яриад цээжээ түхэгнүүлэн яриагаа зогсов. Түүний нүд бөхөж байгаа зулыг санагдуулах авч бадмаалан бөхөж байгаа зултай адил байлаа. Монхоодой минийхээ дэргэд оюун санаа нь үнэн мөнөөр цэнэглэгдэж, хугарч нугарахын аргагүй ган бат суусан сайхан хүн болохыг би үзэхдээ «Аварга суут хүмүүсийн насан өөд болох нь их наран жаргахын адил аа!» гэж Марксын хэлсэн үгийг саналаа. Бас «уншсан, сонссон, хоосон цээжилсэн маань ямар их билээ, мэдээжийн юманд алга ташсан маань ямар олон билээ» гэж өөртөө эгдүүцэн бодов. «Отгоод уурласан уур, ангийн нөхөртөө тунирхсан тунирхал, хаврын тарчиг хуйсгануур цагаар малын их ажилд цухалдсан цухалдлага түргэн зантай нь нийлэлдэн, Монхоодойгоор энэ мэтийг хэлүүлж байна даа» гэсэн анхны бодлоосоо ухарч хөнгөн өнгөц тэр бодол дүгнэлтээ цуцлахад хүрсэн маань энэ юм.

	Монхоодой хэлсэн үгнийхээ ам сүүлийг зангидахдаа орхиж мартдаггүй туршлагатай хүн байжээ.

	— Бид «хэрүүл хар мөртэй» гэдгээс эхэлж, ингэж орон даяарыг хэслээ. Тас түс ярьж хэлээд авна гэдэг чинь зөв шинж хэлэлцэх эрдмийн яахын аргагүй цусан төрөл, магад ч үгүй төрсөн ах нь мөн байх шүү! Юу ч гэсэн ярианы нэг хэлбэр дээ хө. Бидний багад хүн хэлээр, мал хөлөөр гэдэг байв. Аль нэгэн байдлаар дотроо дэлгэлцэж, харилцан нэвтрэлцэж гэмээ л хамтын үйлс цагаанаар эргэдэг. Тэмүүлэлгүй дээшээ харсан залбирал, тэр тийм, энэ ийм гэдгийг нүүр нүүрэн дээрээ ярихгүй ая тал сахисан эвлэрлүүд биднийг яаж ялзалж, юунд хүргэж байгааг хэн мэдэх бил ээ! Одоо цагт мал аж ахуй шиг хамтын үйлс алга болжээ. Энэ хамтын үйлсийг бадраахад хамтын ухаан санаа их дутаж байна. Бид чинь нэгдэлжсэн улс орон шүү дээ... Тэгтэл... тэгтэл тэмээ зэрлэгшиж гүйцлээ. Энэ чинь хүн ялзарсны шинж! гэнэ.

	Ам хэлээр би түүний өмнө гишгэхгүйгээ мэдэж байсан боловч, нууж хааж, дуугүй дүмбэд явснаас хэрэлдэх хүртэл илүүтэй гэдэг Монхоодойн санаа сайхан сэтгэгдэл төрүүллээ. Багын анд маань телевизийн дэлгэц гөлөрч байгаа хүүхэд мэт хараатай хараагүй хоёр нүдээрээ миний нүүрийг ширтхийлэн чимээ тасраад удлаа. Хэн нь түрүүнд нүдээ цавчихаа үзэх гэж багадаа бид бишгүй л ингэж ширтэлцэж тоглодог байснаа би санав. Худал хэлсэн хүн эхэлж нүдээ цавчина даа гэж тоглоом эхлэхийн урьд тохиролцдог сон...

	— Аймгийн гүйцэтгэх захиргаа, бүр Отгоо дарга өөрөө... гэж намайг үг эхлэх гэтэл, тэр хэзээнээс тайлбар цагаатгалыг жигшиж үздэг туршлагатай удирдагчийн байдлаар:

	— Боль доо, унаган найз, олон ном бичсэн гэх том сэтгүүлч гуай минь! Отгоо дарга чинь өөрөө хоёроос доошгүй малчин явуулна гэж надад амласан юм. Ер нь ч багынхаа амламтгай зуйгуур хүн шүү дээ, чи мэддэг л байсан сан. Одоо л бодох нь ээ сүүлчийн амлалт нь идшинд хэрэглэсэн бяруу шар хоёрынх нь төлөгдөөгүй өртөг байсан болж таарах нь ээ!.. Нам засагт ч амлаж л байдаг байх, бид нарт ч амлаж л байдаг юм. Та нар ер нь улсын ажлыг элдэв хоосон амлалт, цулгуй халгай уриа лоозон, худал хуурмаггүй хийж байвал дээрээ, дундаа, дороо хаа хаагүй сайн сан!.. Адаглаж ганц ч болов төлчин аваад ирэхгүй. Би өрөөсөн нүд таг сохор хүн. Өрөөснөөрөө өдрийн цагаар арав тавхан алхам газар хардаг. Энэ чинь миний хувьд бол өдөр болгон арав таван алхмаас цааш нүдгүй шуурга шуурч байна гэсэн үг! Хоттой хонинд минь өлөн боохой гэтэхийг малчин хүний удамшсан совингоороо л мэдрэхгүй бол өөр юугаараа мэдэх бил ээ? Гэтэл сонорын салхи, зүрхний совин хоёр хэчнээн адтай ч нүдний харааг тэр болгон орлож чадахгүй. Номын хүн чи үүнийг бэлхнээ гадарлах биз!.. энэ мэтээр Монхоодой гуниг бухимдлаар дүүрсэн сэтгэлээ хөнгөлж ярив.

	— Чи маань одоо хэдэн хоньтой байна даа? гэж миний асуувал,

	— Хургалах хонь таван зуу, дал гаруй нь хургалаад байна. Ганц хорь гарсан хүүтэй, үүнийгээ би өвөртөө барих уу, ардаа барих уу? гээд алгаа үрчинэ. Тэгээд нөгөөх сүртэй байдлаараа намайг дахин гөлөрлөө. Хараагүй нүдний нь доод зовхи татвалзаж, хөмсөг нь босжээ. Дутуу шархалсан барс мэт тэр хүний омгорхог догшин төрх хөдөөгөөс тасарсан, хөдөөгөө төсөөлөх миний яс маханд амьдралын хар бор хуудуугүй үнэнийг ухрах мултрах аргагүйгээр хэлж баталж байлаа.

	Түгшүүртэй, гаслантай хэдэн хурам чимээгүйн дунд өнгөрөв. Агуй, авсны нам гүм мэт хоолой зурж, хуйх ирвэгэнүүлсэн тэр жигтэй нам гүмийг би эвдлээ.

	— Танай энэ чигийн сууриудад жүжигчдийг томилсон юм байна л даа...

	Царайны нь хүнд баргар өнгө зөөлөн хөхиүн аясаар сүлэгдэн шингэрч:

	— Уухай тэгээд... тэгээд жүжигчид ч болно шүү дээ! гэж Монхоодой алдсан малынхаа сургийг гаргасан эрэлчин шиг дуу алдан хэллээ. Хөмсгөө зангидсанаас гурвалжин мэт болж харагдах нүдэнд нь эцсийн горьдлого ба эцсийн залбирлын бүдэг сүүмгэр гэрэл үзэгдээд алга болж байв!

	— Харин тийм л дээ. Гэхдээ Сүхбаатарын ойн арга хэмжээнд дуу хуур... энээ тэрээ гээд соёлын ордныхон бүгд оролцох болжээ.

	Дайран дээр нь давс нэмэрлэв гэгчийн үлгэрээр Монхоодой дүрсхийж:

	— Мөн дөө, Отгоо нарын хийдэг ажил яг мөн!.. Ер нь Отгоо та нар шиг ийм тангараггүй хүмүүстэй нэг намд гишүүнээр элсээд ч юу хожих вэ, элсэхгүй ч юу алдах вэ... ийм л байна шүү дээ, Цэрэндорж минь! Яалаа яалаа гэнэ ээ... Сүхбаатарын ой... тэр ойд дуулна, хуурдана гэлээ гэнэ ээ. Ингэдэг л улс байгаа юм. Сүүг нь ууж, махыг нь иддэг хоолны савууд нь тэнд аймгийн төвд дулаан ордонд Сүхбаатарын тухай дуу орилолдоцгоож, хөдөө хөхөрч гадаа гандаж явдаг энэ улсын зарц барлагууд нь болсон хар борчууд бидний гар дээр Аваргын хөндий, Шүүтийн говь, Зэрэглээ таван толгойгоор хэдэн мал нь үхэж хорогдож байх ёстой гэнэ үү!.. Улс орны хэмжээгээр сүүлийн жилүүдэд мал дандаа хорогдсоор байгааг та нар ингэхэд мэддэг үү, үгүй юу?! Хоёр зуун саяд хүргэнэ гэж ч тунхаглаж л байсан, гучин нэгэн сая болгоно гэж ч төлөвлөж л байсан, хорин таван сая мал тоолно гэж ч лоозогнож л байсан... алив дээ, алив!?.. Бүгд худлаа, ямар балдууш нь байх вэ. Арван хүн адуулж малласан болж, зуун хүн хот руу зөөж идэхлээр арга үгүй шүү дээ... гээд гэрийн эзэн дахин чимээгүй болов. Түгшүүрлэг хүйтэн хачин жихүүн нам гүм дахиад л залгалаа. Хэрэгтний ширээний ард олон зүйл ангитай урт тогтоол уншуулж байгаа ялтан шиг би сууна. Гэтэл Монхоодой үнэхээр улсын яллагчийн дуу мэт сүрлэг дуу хоолойгоо хүнгэнүүлж:

	— ...Чухам яривал Сүхбаатар чинь өөрийнхөө тухай дуунд дургүй байсан хүн шүү. Аа хаан, байз байз... за саналаа. Яг чиний дэргэд санадаг байна. Өртэй хүн цалин дээр, өшөөтэй хүн булан дээр гэдэг энэ биз. Цэрэндорж чиний бичсэнийг нүдтэй байхдаа уншсанаа, нүдгүй болсон одоо хэр би мартаагүй явна. Миний нүд сохорсон ч төрийн хэвлэл сохроогүй. Сүхбаатар жанжин:

	 

	Ухаан хонгор морьтой доо 

	Улсын их л жанжин даа

	Учир бүгдийг ухуулсан

	Ухаан ихтэй хүн дээ

	 

	гэсэн дөрвөн мөр шүлгийг «Шивээ хиагт» дуунаас хасуулах санал өргөж байсан гэж чи бүр бичих бичихдээ, «Үнэн» сониндоо бичсэн шүү дээ, хө!.. Ингээд л сэхээтэн та нарын гууль цухуйгаад ирдэг юм. Даанч нэг шимгүй дээ! Бичих хэлэхдээ нэг янзаар бичиж хэлж, хийж бүтээхдээ өөр нэг янзаар хийж бүтээнэ. Чи «Үнэн»˗д бичсэнээ хэрэг дээрээ худлаа болгож, Отгоогийн үгний үзүүрт,.. ой мой тэмдэглэсэн төдийгөөр шуугиулж буцлуулж гал бутарган, хүн олонд өгөөж таашаалтай юм хийгээгүй байж хийсэн болж харагддаг тэр мэт гайхлын үнэгэн сүүл болж яваад чинь би ингэж ярьж байна. Их л ажил хэрэгчээр нэгийг хэлж, өөрийг хийх буюу эсвэл ер юу ч хийхгүй алга ташиж суудаг та нарын энэ ёсон чинь аль газрын ёсон бэ? Энэ чинь ямар зүгийн социализм гэгч вэ? Сүхбаатарын минь эхлүүлсэн ардын төрийн хэрэг ч лавтайяа биш байх. Жанжин одоохон босож ирээд, өөрийн нь ойг тэмдэглэх нэрээр хэдэн туслах малчныг соёлын ордонд хашчихаад байгааг үзвэл, нөгөө «Өглөө» кинонд гардгаар Отгоо та хоёрт ер хэдэн ташуур хүртээлгэх байсан бол оо, харах юм сан. Хүртээлэгдгээ хүртээлгэчхээд, хоёр биш, харин бүр гурван төлчин авч өөрийнхөө унаагаар манай хотонд хүргэж ирэх байсан даа! Гурван төлчний хоёр нь гарцаагүй Отгоо, та хоёр байх байсан! гэж Монхоодой халаглана. Тэр эрийн сохорсон нүд, сохорч байгаа нүд хоёр өөр өөр өнгөөр цэхэртэн гэрэлтэх нь аймаар байлаа!

	...Чухамдаа томилолтын зорилго гүйцэлдсэн мэт болсон болохлоор тэгсхийгээд би машиндаа сууж хөдлөв.

	— Энэ ч ёстой нэг алж өгдөг хөгшин төгцөг юм даа. Сүхбаатар жанжны нэрээр мөн муухай панз үсэргэж байна аа. Ийм шоронгийн хадаас байвал зохих хүн өөрөө хөдөлмөрийн баатар болох байтугай, хүүхэд нь яаж улсын аварга малчинд нэр нь дэвшигдэх бил ээ?! гэж жолооч хүү марсайтал инээн байж хэлэв. Энэ бол аймгийн сонины хариуцлагатай эрхлэгч надад жолооч маань ая тал зассан хэрэг байлаа. Ийм насанд ингэтлээ долигонож долоож сурчихна гэдэг Монхоодойн хэлээд байгаа нөгөө л ялзралын хор балаг шүү дээ гэж би бодоод дуугарсангүй. Даргаа тэвнэ залгисан юм шиг суухыг хараад жолооч ч үг ярихгүйгээр шийджээ. Намайг ам нээж:

	— «Хөгшин төгцөг» гэнэ ээ! Надаас ах харагдаж байна уу? гэж үг өдөөсөнд, дарга минь дуутай шуутай боллоо гэж тэр биз, Болдоо хүү баярлан:

	— Та тэрний дэргэд арван наймт шиг гялалзаж байна!

	— «Тэрний дэргэд» гэдэг нь ч юу билээ. Монголын сайхан ах захын ёс чи бидний үе дээр ингэтлээ мартагдчихсан бил үү?!.. За, тэр яах вэ. Ингэхэд Болд оо, чи хэдтэй вэ?

	— Арван наймтай. Та юу гэж?

	— Зүгээр ээ, зүгээр. Монхоодой миний байтугай, чиний дэргэд ёстой л арван наймт шиг гялалзаж байна даа.

	Даргынхаа үгэнд урам нь дорхноо хугарсан жолооч:

	— Би тэр сохроос өвгөн харагдахдаа, тэр өтөл зэв надаас илүү гялалзаад байхдаа яах вэ!.. гэж гоморхуу боловч хор гэмгүй хэлнэ.

	Би Болдоог өрөвдөн, «Хүүхэд юм даа, хүүхэд юм. Энэ хүүхэд энэ машиныг залж байгаа шиг бид эдний үеийг Монхоодойн жолоогоор залах ёстой!» гэж бодоод дотносгоор инээж:

	— Сүбээдэй жанжин өрөөсөн нүдтэй байсан юм. Кутузов бас өрөөсөн нүдтэй байлаа. Их яруу найрагч Гомер бол бүр сохор! гэж яривал жолооч:

	— Аан, тийм үү! гээд миний үгийг өнгөрөөнө.

	— Чи аймгийн орон нутгийг судлах музей үзсэн үү? гэвэл:

	— Үзээгүй гэнэ.

	— Үзээрэй. Тэнд Монхоодойн урласан бүтээл байгаа. «Шилбүүр барьсан дагина» нэртэй цутгамал.

	Болдоо бодол болон толгой дохиж, замаа халзлан ширтсээр давхина.

	Миний ч гэсэн ухаан санаанд янз янзын л юм бууж эргэлдэнэ. Бодох бүрийд Монхоодойн яриа цэлмэг тэнгэрээс орой руу минь голлож цахилсан аянгын суман гилбэр болж дүрслэгдэнэ. Өдий насанд хүрсэн хойно боловч намайг гэгээрэн төлөвшихөд ийм нэгэн аянга хэрэгтэй байсныг би ойлгоно. Тэгэхдээ миний толгой дээр малчин хүн аянга буулгах тэнгэр болон цэлийж байсан байх юм гэж би ухаарна. Монхоодойн үг бол эх орондоо зориулан хийх хэмээснээ хэзээ ч бардам эхэлж, омгорхог төгсгөөд үүнийгээ зарлан нар наашилж, од бутартал хашхирч үзээгүй тийм гавьяагүй тэр хөөрхийлөлтэй хүмүүст, мөн зөвийг хэлж, бурууг сонсоод, зөвийг бүтээж бурууд дарагдаад үүнийгээ газарт мэдрүүлэх хэмээн газарт унан, газрыг тэвэрч гутарч ядарч яваагүй, уйлж дуулж зовоогүй, унасан газраа түшиж босож үзээгүй тэр дундаж, жигшилтэй чөтгөр саарал хүмүүст юухан ч болов бодогдуулахыг уриалж, тэдний орой руу зангиран буусан эрчит цагаан гялбаа ажээ гэж би батална. Энэ гялбааг анхааран харж, сэтгэл оюундаа тогтоон бясалгавал зохилтойёо, хүмүүс ямар олон билээ гэж би бодно. Зарлан дуудахын ардын төрийн сүлдэт гал улаан тамга, журамт цэргийн түргэн жагсаалын мөнгөн бүрээн дуу мэт Монхоодойн үе үе тасхийлгэж байсан тэр үгс чухам эдүгээ миний эх оронд ямар шиг их хэрэгтэй байна аа хэмээн зулай зулайгаа дэрлэн төрөх ариун цагаан бодлууд өгүүлнэ. Би бас өрөөсөн нүд тас харанхуй шөнө, өрөөсөн нүд хагас гэгээтэй үдэш мэт болж, сум аймгийн тахир дутуучуудын бүртгэлд нэр нь хэдий нь хадагдсан ч Монхоодой маань сүхбаатарч хэвээрээ явааг дахин дахин санаж, түүнд бахархан, түүн рүү тэмүүлнэ.

	...Бодол үргэлжилж, бодол тэмцэлдэж, бодол намайг айлгаж, бодол намайг баярлуулна. Өнгө өнгийн пуужин тэнгэртээ харвуулсан шөнийн тал дахь мянган зээр мэт миний сэтгэлд бодол цацалж бодол бужигнана! Гагцхүү машины дуу л хөөрөл бууралгүй жигдхэнээр хүнгэнэн цуурайлна...

	Жолооч бид хоёрыг сумын төв рүү ороход цаг нэлээд орой болсон байв. Нэг ч нохой хуцахгүй байгааг ажихдаа би бодлын үзүүрт гайхсан ч, бодлын гүнд гайхсангүй. Үнэхээр л хуучин машинаа хаа дайралдсан газар нь богшоож хаячхаад, ёстой л монголынхоо ажилчин, малчин ах зөвлөлт орны буянаар цоо шинэ «69» авч хүлэглэн давхидаг гол нь над мэтийн ишгэн зохиолч˗сурвалжлагч, бага, дунд, том олон савын дарга нарын хөлхөө бужигнаанд нохдын чих хатуурч, нэгэн цагт устлаа гэхэд уужим хорвоо яах аргагүй санаа алдах зогдорт буурын их өрсөлдөгч дэлт чононоос тасарсан нохдын унаган төрх нь алдагджээ. Саваагүй нэг нь саранд хүртэл хуцдаг байсан монгол цусны дөрвөн нүдэт улаан халтруудын өнөө үе цавиндаа хошуугаа дулаацуулсаар залхууран унтах эрдэмд сурсан нь тэр байв. Байгаль орчноо хамгаалах гэдэг маань зүгээр л нэг, хов хоосон үг сэн бил үү дээ гэж би бодно. Олон өрөө байрандаа хүн оруулахдаа тийм ч дуртай биш, гэхдээ унагатай эндүүрэм «Бүлдоог» үүлдрийн азарган нохойгоо гэрээсээ гаргах төдий л дургүй өндөр хэрнээсээ, өсөөгүй хүүхэдтэй нийслэлийн ганц нэгэн айлын зэрвэс зураг, Монхоодойн энгүүн үнэн байдлын сайхан хөрөг хоёр үнэн худлын туйл болон сэтгэлд зэрэгцэнэ.

	Хувьсгалын үед Орхон Сэлэнгийн сав нутгийн айлууд барон гамингийн улаан шуурганд голомтынхоо чандрууг хумхын тоос алдан хийсгэчихгүйг бодож, нохойныхоо бөгсийг халуун төмрөөр хайрч, амыг нь ногтолж боодог байсан тухай Бүргэд гуайн хуучлал санаанд орно. Гэнэт түүх эргэн давтагдаж гамин барон хоёр дөрөө хавируулсаар орж ирвэл энэ сумын төв ер яах болж байн аа! Бид чинь хаа хаагүй алхаг залхагт ингэтлээ автаж сэрэх сэтгэхийг өлгийтэй хүүхэд мэт манцуйлж орхиод, дөрвөн нүдэт улаан халтруудыгаа хүртэл нэгэн эст нялцгай биетэнд хувиргаж амжсан байх нь уу гэх түгшүүрт бодол намайг эзэмдэнэ. Одоохон сумын төвийн бүх хүн, бүх нохойг сэрээж энэ бодлоо тунхагламаар, «Сүхбаатарын гавьяа ард түмний буян будагт булхах эрхээ хэтрүүлж байна биш үү бид, нохой нь нохойгоороо байж, хувьсгалаар овоглосон хүний ёсоор хүн нь ажиллая» гэж хашхиран хэлмээр санагдана.

	 

	* * *

	 

	Биднийг Бүргэд гуай бид хоёрын байсан тасалгаанд оруулав. Би ингээд хорвоогийн нэгэн долоо хоногийг өнгөрөөсөн орон дээрээ гурван жилийн завсарлагаатайгаар найм дахь шөнөө өнгөрөөх ёстой боллоо. Жолооч хэвтсэн дороо л жигдхэнээр хурхиран залуу хүний ёсоор ээзгий ширгээж гарав. Гэрлээ унтраахын өмнө түүн рүү харвал самсаа нь сарталзах монхордуу хамар нь надад Бүргэд гуайг санагдуулдаг байна.

	«Тэгэхэд би чинь бодлон дуртгалаа юу гээд орхилоо доо?!» гэж бодов. Сэтгэл дотроо бяцхан галт уул дэлбэлж, сумын дарга, өөр нэг хүн хоёрт захиа бичсэнээр, Монхоодой ирж миний захиаг өвөртөлж мордсоноор би бодлон дуртгалаа завсарласан байлаа.

	Үнэндээ ч гэж ертөнцийн энэ л зайд дахин амилж, бага настай минь дахин уулзуулан, сэтгэл далайн мандлыг бидэртүүлэн явснаа нойрны өтгөн манан дунд орж төөрөлдөөд дутуу орхигдсон бодлон дуртгал маань энэ л оронд зайдаа нэхэн үргэлжилж, энэ л орон зайдаа өндөрлөн төгсөх учиртай байлаа.

	 

	 

	2

	 

	Нэг өдөр намайг баян Банзайн хонийг дагаж ядарсандаа гутлаа тайлж сугавчлаад, эхдээ хоргодож, сургуулиа санасандаа «Буурал ээж»˗ийг цээжээр уншсаар гэртээ ирэхэд тэргэн дээр хөлстэй харлаг морь уяатай байсан нь Монхоодойн морь байж билээ. Анд маань хүлэг хүлэглэсэн эр хүний ёсоор биш, хүүхэд цалгиун насныхаа ботгон аашаар хонины захад хормойгоо дэрвүүлсээр гүйн хүрч ирж намайг тосож авлаа. Их хонин сүрэг сэмэрч дэлгэсэн захаасаа хуйлран үргэхэд, Монхоодойг харж баярласан би хониныхоо тэнэгийг гайхаж, гомдож уцаарлаж явсан юм. Монхоодой:

	— Хөөе цаана чинь Лу Норов багш ирсэн! гэв.

	— Энэ алаг морь чинь багшийн морь юм уу, багш хаана ирээд байгаа юм бэ?

	— Тийм ээ, Норов багшийн морь, морио надад өгөөд өөрөө суман дээр үлдсэн. Чамайг аваад ир гэлээ. Ер нь чамайг сургуульд чинь буцаах л гэж суман дээр ирсэн шиг байна!

	— Нөгөө захиа яасан бэ?

	— Яах юу байх вэ, явуулж орхисон.

	— Хэнээр?

	— Замын жолооч оросоор.

	— Оросоор явуулдаг нь юу вэ?..

	— Өөр хүн олдоогүй юм! Тэр чинь тэгэхдээ гайгүй монгол хэлтэй орос байна билээ. Улаанбаатараар заавал орно гэсэн. Эзэнд нь хүргэж чадахгүй бол Мошгоо (Москва) хот оруулаад Ситаалин багшид өгчхөөрэй гэсэн шүү! Болоо биз дээ? гээд Монхоодой инээв. Надад гэвэл инээх хол, уйлах ойрхон байлаа.

	 

	* * *

	 

	Лу. Норов багш намайг загналгүй элдэв янзын жадаг дүрэм уншиж залхаахгүй, зүгээр л нүд рүү минь харж харж, толгойг минь нэг илээд, духан дээр минь нэг үнсээд сумын захиргааны байшинд орчихсоныг би одоо хэр мартдаггүй юм. Хүн болсон цагаас хойш тэр л үнсэлтээр цангаж, хэдэн хоног Банзай баяны хонины бэлчээрт тэр л үнсэлтийг эрж ололгүй буцаж ирсэн юм шиг сайхан сэтгэл надад төрөхөд «Норов багшийнхаа олж өгсөн сүхбаатарч анги, ардын сургуулиа хэзээ ч орхихгүй!» гэж шийдэж зогслоо.

	...Улсын шалгалт өгөх ёстой ганц манай анги л үлдчихээд, таван сарын хорьд гарчихсан, бага сургуулиа төгсөх хариугүй дөхөж байсан үе.

	«Сумын улаан булан» хаягтай, олон жилийн шохойдлого нь энд тэндээсээ унаж ховхорсноос үс ноосыг нь аваагүй хавар цагийн тормон тэмээг санагдуулдаг шавар байшингийн үүдээр тэр өдөр олон хүүхэд бөөгнөрөн бужигналдаж байжээ. Хоёр өвдгөөр шал өвдөглөн сөхөрч, цэрэг төмөр ороороо ширээ хийн элгээрээ налж, ярвигтай хэдэн тооны хариу гаргахаар, хэдэр хэцүү хүн болон сууж авсан би гадаа юу болж байгааг мэдсэнгүй.

	Тэгтэл:

	— Янжмаа гуай ирсэн. Янжмаа гуай ирсэн гэнэ ээ, улаан буланд томчуулыг цуглуулж хурал хийлгэж байна гэнэ.

	— Хачин машин, мөн ч хачин машинд сууж ирж дээ!.. гэв.

	— Би араас нь долоовор хуруугаараа түлхээд авсан чинь бүр хөдлөх гэж байна билээ шүү. Ёстой л шилэн фоорд гэдэг нь энэ байх аа! Шилэн цонхтой хэрнээсээ шаазан машин л юм байна!.. гэх зэргээр гэрийн үүдэнд «Үглээ» Гомоо, Монхоодой хоёрын ярих нь тодхон сонстов. Гэтэл Тамга гуайн Отгоо нэг дуу тэнгэрт, нэг дуу газарт хадааж: — Муу «боохой» чи юунд худал улиад байгаа юм бэ, тэр чинь фоорд машин биш, оросын чоорт гэдэг амьтан. Бэнзээн гэдэг ус ууж, товуужав гэдэг өөх тос иддэг юм. Манай аавд ч байвал байх л ёстой унаа! гэж нөгөөх дээрэнгүй зангаараа орилно.

	Тоо бодож байсан навтас дэвтрээ аяганы алчуур шиг хумин чихэж, элэгдэж цоорсон муу даавуун цүнхээ орныхоо хөндий рүү чулуудчихаад би үсрэн гарлаа. Шилэн цонхтой шаазан машин үзэх гэж яарсан маань тэр. Бас Янжмаа гуайн сууж ирсэн машиныг «чөтгөр» болгох гэсэн Отгоод яснаасаа дургүй хүрсэн байв. Сэтгэл эмзэглэж:

	«Чи Сүхбаатарын Янжмааг бас юу гэнэ ээ? Үнэндээ үнэн, чиний аав л ёстой чөтгөр унах байснаас гарцаагүй!» гэж дотроо Отгоотой мөчөөрхөнө. Манай ангийнхан «да», «нет», «чёрт», «бог» гэх зэрэг үгийг мэддэг болсон байжээ. Дөчин тав, дөчин зургаан онд сумын төвийг дайран өнжиж хоносоор буцсан олон мянган орос цэргээс үлдэж хоцорсон мөр, уулзсан ба салсны тэмдэг болон тэр үгс бидэнтэй цуг байгаа нь тэр юм.

	 

	* * *

	 

	Намайг унан тусан гарч ирэхэд өөдөөс Базаргарьд багш ухаангүй гэхээр гүйж харагдав. Би Отгоо мотгоог ч дорхноо мартаж, харин бүр инээд хүрэх шиг боллоо. Том хүн хүүхэд шиг тэгж хачин гүйхийг ер үзээгүй явжээ. Хөөргөсөн дээл нь хоёр гурван зайдас өвөртөлчихсөн юм шиг цүлхэн цалхан хийж, гутлынхаа улаар тэмээний тавхай шиг газар балбан ухаа тоос татуулаад, болоо ч үгүй, хуучивтархан нарийн шар дурдан бүсний нь үзүүр алдуурч, нэлээд хойно чирэгдэн гүрэлзэх нь, ер бугуйл аван цахилж яваа эмнэг азарга л гэсэн үг. Би айх шиг болж эргэж харвал дотуур байр шатаагүй байв. «Ашгүй дээ!» гэх гэнэн хонгорхон хэр нь шог бодол дотор орж ирж байлаа. Багш баруун гараараа дохих даллах хоёрын дундуур зангачиж:

	— Чи яасан хүүхэд вэ, алга болчихдог! гэж хашхирна...

	Томчуулын дараагаар Янжмаа гуайд сургуулийн концерт тоглохоор шийдэж, дуу дуулж, шүлэг хэлдэг хүүхдүүд хэрэг болсон нь багшийг тийнхүү сандраажээ.

	...Анхлан цээжлэхдээ зохиогчийнх нь нэрийг тогтоож аваагүй, сүүлд ч хэн нэгнээс асууж тодруулаагүй «Би бяцхан хэдий боловч» гэдэг шүлгийг би хэлдэг, ноорогдуухан хувцастай, атигархан биетэй намайг хүмүүс өхөөрдөн дахиулахад үзгийн тухай бяцхан магтуу уншаад, миний концертод гүйцэтгэдэг алба төгсдөг байсан сан. Тэр орой ч мөн л тийм юм болов.

	 

	Би бяцхан хэдий боловч

	Бичиг үсэг мэднэ

	Оюун билэг хоёроороо

	Эрдэм хүлгийг дөрөөлнө!

	 

	гэж хоёр алгаа дээш дэлгэн тод цоглог уншиж зогсохдоо сумын дарга, Янжмаа гуайд нэг юм шивнэж, Янжмаа гуай намайг анхааралтай ажигласаар толгой дохиж суугааг харахад их л урам зориг нэмж байж билээ.

	Концерт дундаа орох үед захирал багш намайг эргээд зугтчих вий гэсэн шиг ханцуйнаас хөтөлсөөр аваачиж том зочны хажууд суулгадаг байна.

	«Янжмаа гуай дуудлаа!» гэхэд нь айх шиг ч, баярлах шиг ч болж билээ. Сүхбаатараар овоглосон тэр хүний тунгалагхан цагаан шармал царайд надад их л урам шагнасан байдал илэрхий. Санамсаргүй ингэж даагаар бол тэр үдшийн уралдаанд түрүү даага болон тодорч, олон хүүхдээс, тэр дундаа Отгоогоос онцгойд үзэгдсэн нь надад сайхан байсан боловч, «...Сүхбаатарын гэргий!..» гэж бодохдоо өөрийн эрхгүй биеэ барьж, хоолой хатан, хурууны үзүүр чимчигнэн халуу оргиж байв.

	Янжмаа гуай гэнэт:

	— Чи чинь ингэхэд «сүхбаатарч анги»˗д сурдаг байх аа? гэв.

	— Тийм ээ гэлээ.

	— Чи онц сурлагатан уу?!

	— Манай «сүхбаатарч анги»˗ийнхан бараг бүгдээрээ онц сурлагатан! гэж хэлэхдээ би нөхдөөрөө, бас Лу. Норов багшаараа бахархаж байлаа. Дуу маань донгио ядуу биш, цовоо бадрангуй болчихсон байв.

	«Янжмаа гуай чинь Сүхбаатарын Цагаан дар эх шүү дээ! Ээж шиг минь л цэвэр тунгалаг, ээж шиг минь л бурхан эм!..» гэж бодоход ямар найртай таатай, цолгиун халгиун байсан гэж санана. Улам бүр зориг орж, зочин руугаа нүд өргөн ажиглаад, ээжийгээ Янжмаа гуайтай зүйрлэж үзсэн чинь, харамсал болоход тэр хоёрын хооронд ижил төстэй юм ер байсангүй. Хаа нэгэнтээ буурал цацсан богинохон халимаг, дөнгөж сая зүүнээс гарсан торго шиг дарайх саарал өнгийн даавуун тэрлэг, эзнээ хааяа хөдлөхөд гижиг нь хүрсэн юм шиг ширжигнэн дуугарч, бас пааландсан мэт гялалзах цоо шинэ булигаар цүнх, эцэст нь сумын төвийн ээж, эгч нарт байдаггүй, харин бороот зуны цэцгэн нугаас л сэнхийдэг эрхэмсэг ариухан ч гэх үү, нэг л гоо дэгжин, содон тансаг үнэр!..

	«За, ийм байдаг байжээ!» гэж сэтгэл гонсгордуухан бодлоо. Нэлээд хугацаа өнгөрөв. Тэгтэл ээж, Янжмаа гуай хоёрын нүд хачин өөр өөр хэр нь харах харц нь цаанаа л нэг адилхан болохыг гэнэт ажиж одоо л нэг санаа амрах нь тэр.

	Концерт тарахад Янжмаа гуай инээмсэглэл цацсан хотын хүний том нүдээр над руу дөлгөөн харсаар хүзүүнийхээ ороолтыг засаж зогсов. Нүдэнд хотынхны нүд, хөдөөгийнхний нүд гэж байж болох мэт хэр нь, харцанд бол хотын хүний харц, хөдөөгийн хүний харц гэж ялгаа зааг тогтоогдоогүй нь баярламаар. Тэртээ хэдийд ч юм бэ дээ, их жанжин Сүхбаатарыг хардаг байсан нүдний тэр л харц намайг тэгэхэд харж байсан юм! Эжий шиг минь эжий миний баруун мөрөн дээр гараа тавьж:

	— За тэгээд Цэрэндорж хөвгүүн, сургуулиасаа оргож зугтаж байна уу, өргөдөл их бичиж байна уу?! гэв.

	Намайг гал залгисан мэт болон зогсоход:

	— Үүний сургуулиа хаяж, малчин болохоор өргөдөл бичсэнийг бид ч мэдээгүй шүү дээ! гэж Базаргарьд багш миний өмнүүр оров. Би хүүхэд том хүн, сурагч багшийн хоорондох даан ч шударгагүй дээр доорын ялгааг гашуунаар ойлгож, бухимдсан сэтгэл дотроо чонын бэлтрэг болон хяран зогслоо. Гэвч Янжмаа гуайн биед надаас илүү ойрхон зогссон, Янжмаа гуайг биедээ надаас илүү ойрхон зогсоосон хүн алга байгаа нь намайг уул налсан мэт өндийлгөж, би дотроо их л томорч байв. Гэвч аль болох даруухнаар:

	— Ганцхан өргөдөл бичсээн!.. гээдэхлээ. Гэвч ингэж хэлсэн маань энгүүн даруу бус, бүр ичмээр хачин албархуу юм болоодохжээ. Янжмаа гуай, сумын дарга хоёр өхөөрдөх янзтай инээлдэнэ. Тэгснээ манай сумын хүндэт зочин, Базаргарьд багш руу гүн тод харж:

	— Тэр болгон юмыг мэдэх хэрэгтэй гэж үү?! Монголын үр сад бид чинь хэн нь ч хэндээ өргөдөл захиа бичиж болох тухай үндсэн хуульд маань үсэгчлэн биш ч, ерөнхийд нь заачихсан байгаа шүү дээ! гэтэл тасхийн инээх дуу хажуухан талд хадаад явчихлаа. Ёстой л үүлгүй тэнгэрийн аянга, үхсэн хүний босох гэдэг тэр байсан биз! Бүгд толгой өргөж харвал Монхоодой цагаан шүдээрээ доод уруулаа өмөртөл зуучихсан зогсоно. Нүд нь Базаргарьдын зүг үргэсэн унага шиг тод сонин харж байлаа. Тэгснээ хөмсгөө атиралдуулан амаа задалж: 

	— Янжмаа гуай минь ээ, наад хүн чинь «Сүхбаатарч ангийн» сүхбаатарч биш багш байгаа юм даа! гэж хээвнэг хэлж орхих нь тэр.

	Би зөвхөн сэтгэл дотроо чонын бэлтрэг болж зогссон бол Монхоодой биеэрээ чонын бэлтрэг болон хувирч цагаан соёогоо Базаргарьд багшийн хоолойд зоосон нь энэ байлаа.

	Өчигдөрхөн Базаргарьд багш эхний цагийн хичээл дээр Тамга гуайгаас авдаг хятад ногоон дүнсээ уугиулсаар: «Хувьсгалын тогоонд хорин хэдэн жил чануулчхаад чиний наад хөсрий ясан гавал доторх тархи чинь яахлаараа ингэж болж эгшдэггүй, ямар жигтэйхэн цулгай түүхий, яасан хачин идээлж бээрчихсэн эд вэ?!..» гэж Монхоодойн эрүүнээс баруун гарын долоовор хуруугаараа өгөөдөж, аашилж зандчиж байсан нь бодолд бууж ирлээ. Миний доторхыг Янжмаа гуай таачих вий дээ гэхээс, бас Монхоодой гүйн хүрч ирээд энэ тухай ярьчих вий дээ гэхээс багшийн өмнөөс, бас сумын дарга, бүх сумынхаа нэр төрийн өмнөөс их л хулчийж, цохон дээрээ цог тавиулсан мэт болж зогслоо.

	Монхоодойг Базаргарьд багш сахилгаар таарахгүй гэж сургуулиас хассан тул хавар, зун хоёрын салах зам дээр Монхоодой бид хоёрын сургууль, амьдралын зам салж билээ.

	Шилжиж суралцсан Халзан суманд тавдугаар ангиа төгсгөөд гэртээ ирсний маргааш өдөр. Би хоймортоо завилж, ээжтэйгээ хөөрөлдөн суув. Эх миний шагнуулж авчирсан дөрвөн мод орос дурданг эцгийн мөнгөн хэтийг барьдаг шигээ энхрийлэн барьж:

	— Харж байна уу, энэ чинь чи бид дөрөв онгон шүтээндээ залбирч явсны шан. Засаг чинь, ардын засаг чинь өгч шүү дээ. Хөлс гаргасан хүн алгаа тосдог жамтай! гэж баяр залбирал зэрэгцүүлэн байж ярина. Чухам хэлбэл ээжийн баяр залбирал хоёр харилцан бие биедээ уусан нэгдэж, нэг л цул нягт юм болчихсон байлаа.

	Тэртээ, хэзээ ч юм билээ, лав ертөнцийн хамгийн сайхан өдөр биз, аав баганыг нь түшиж, ээж эхний есөн унийг нь өлгөсөн бор гэрийн утаан будаг нь гялталзах хорол модон тооноор цэлмэг тэнгэрийн нар хувингаас хувинд сүү юүлэхийн адилаар манай муу хар авдар дээрээс цагаан шаргал туяагаа асгаруулан байж ээнэ. Ногооны униарт бидэрлэх долгиос нь нүдэнд баригдах, эс баригдах зуны цэнгэг агаарыг хүүхдийн булбарай алга мэт зөөлөн салхин намуухнаар илбэдэн гилж, эсгий үүдийг сөхсөн хаалгаар гэрийн дотор сэм сэмхнээ цутган хөөж оруулах нь суурин газрын чийгтэй байшингаас ирсэн надад нэн таатай, тэр чигээрээ төрсөн нутгийн хайр энхрийлэл байсан юм.

	Хана, хаалга түжигнүүлсээр хүн орж ирэхэд миний бодол үргэж, сэтгэл дэндэлзээд явчихлаа. Би нүд өргөв. Отгоогийн аав Тамга гуай, баян Банзайг сугадчихсан үүдэнд зогсоно.

	Би жилийн өмнө босоогүй хоймроосоо одоо жилийн дараа босохгүй гэж шийдэж суулаа. Тэгсэн Тамга гуайтай биш, Банзай гуайтай харгалдсан хэрэг болчхов. Тэр бээр авдрын зүүн булан дээрх дөрвөн мод бүсний дурданг атаархал зэвүүцлийн хүйтэн нүдээр ширвэж, суудал тавьж өгөөгүй над руу омгорхон:

	— Хувьсгал гэгчийн номыг амталсан сургуулийн муусайн нусгай жаалууд ахас ихсийн ёсыг булшилж байгааг нь хараарай! гээд агсан согтуу хүний төрхөөр эг маг хийнэ.

	— Банзай, дүү минь чи тайвшир. Тамгатай биш, ганцаараа орж ирсэн бол хүүгээ босгож би чамайг суулгах байв шүү! Тэгээд ч хотныхоо хойморт танай гэр байдаг шиг өчигдөрхөн холын сумнаас ирсэн хүү маань гэрийнхээ хойморт одоохондоо сууж байг! гэж ээж хариу хэлэв.

	Тамга гуай үгний халуун үзүүрийг биедээ татахгүйг мэддэг хүн тул ер өөртэй нь хамаатай юу ч болоогүй юм шиг тайвнаар:

	— Банзай хө, тэр зөв шүү! Он жилүүд Должин бид хоёрыг чуу байтугай залуу чамайг ч мөн туугаад л явчихна. Цаг нь ирж, үе нь эхэлж байгаа хүүхдийг бүү ад үз.

	— Хаашаа туугаад явчихна гэж?!..

	— Яагаа вэ, энэ буурал он жилүүд чамайг эргэж ирэхгүй аяны чинь замаар туухгүй юу!..

	Хэрүүл зодоон болох вий дээ гэж бодтол ээжийн гар бутан руугаа явахыг тэнэсэн нүдээр онолдож харсан Банзай гуай ашгүй тайвширлаа.

	Тэр хүн янзаган толгойгоо илж, эхийн гараас шаазанд мэлтэлзэх монгол нэрмэл тосохдоо баярласнаа нууж чадахгүй, хөлчүү нүднийхээ харцыг мөнгөн ус шиг бөмбөлзүүлэн:

	— Манай энэ хэдэн хонь чинь Должин гуай минь, таны хүчинд л онд орлоо шүү дээ. Оторт явах ухааныг хэн сүвэгчлэв. Та сүвэгчиллээ. Отрын хүндийг хэн нуруундаа үүрч нугалав. Та л нуруундаа үүрч нугаллаа!.. гэнэ.

	— Тэр яах вэ тэр яах вэ. Бүр байчхаад отрын ухааныг намайг нээсэн болгох нь шив дээ, нүгэл гүм, нүгэл болно. Энэ бол чиний миний ялгаагүй эрдэнэт буурлуудын л ажил! Дүү минь, хотыг чинь бараадаагүй, хонийг чинь бараадсан болохлоор би малд явахгүй бол хэн малд явах вэ? Та нарын маань буяны сэжүүрээс олдож байгаад би төр түмэн хоёртоо залбирч явдаг юм. Гэсэн ч гайгүй ээ, ардын засгийнхаа сүлдэнд хар гэхгүй цайныхаа дээжийг өргөснийх гурван муу хүүгийн минь гар ганзагандаа ойртож л явна...

	Эх үгнийхээ үзүүрийг Тамга гуайд хандуулсан боловч, насаараа зарц барлаг явахгүй гэдгээ Банзай гуайд ч бас сануулаад авч байгааг би битүүхэндээ ойлгож суулаа.

	Хөрш айлын эзэн аягаа дахин дүүргэхдээ:

	— Должин гуай аа, хотоор хонийг минь зуд зулхайд хороолгоогүйд би Танд хоёр төлөг зүсэлж өгөмз. Эр охин хоёр бол зүгээр биз дээ! гэнэ. Баян хүн хөрөнгө хэлэлцэхдээ ухааждагийн хуулиар ээж өөрт нь тал эс шагнасныг мэдсэн ч мэдээгүй дүр үзүүлнэ. Бас над руу нөгөөх хөлчүү ногоон нүдээ ирмэн байж мөрөн дээр падхийтэл алгадна. Тэгээд:

	— Хөгшин хөвхөр хонь одоо болтол хургалаагүй байгаа... Яагаа вэ, санахгүй байна уу, уржнан балцруудахад нь өөхөн тосоор түлж байж чи өөрөө эдгээсэн шүү дээ. Тэр хөгшин хөвхрийг би хэлээд байна. Гарах төлийг нь чамд өгнө өө, хө. Ихрийн удамтай юм даг, арван хурга гарсан ч чи аваарай, шагналынхаа дурданд ч манцуйдчихсан болно шүү дээ гэдэг байна. Тэгснээ ха, ха, ха, хэ хэ болон худлаа инээв.

	Удалгүй манай муу бор бутантай нэрмэл ховх сорогдож, архиндаа цадаагүй айлын эзэн, Тамга гуай хоёрыг дурамжхан босож ирэхэд эх хоолойгоо засаад:

	— Банзай, чи сонс! Би чамайг сайн явахад атаархахгүй, харин муу явбал чинь гомдох хүний нэг шүү. Бас чиний дэргэд өтгөс биш гэхэд, эгч байж болж байна. Айлын хоймрыг бага хүүхэдтэй булаацалдахыг чинь ядуу би зөвтгөе гэж бодоход, илүү дутуу яриаг чинь ямар ч хүн зөвтгөхгүй байж мэднэ! Үгээ хэлэхдээ бодлоо түрүүлж, үсээ авахдаа тонгоргоо түрүүлж бай! гэж шагайж буудах анчин шиг бодлоо ширгээн байж хэлэв. Гал руу архины охийг цацахад дүрсхийдгийн адилаар архины хүний уур омгийг ээжийн үг дүрсхийлгээдэх шиг болов.

	— Үгүй ер өө! Юу юу гэнэ ээ? Должин чи хоёрхон төлөг өглөө гэж чамлаж байна уу? Би амласнаас биш, зүслээгүй байна шүү, больчиход тун амархан. Та нарын ходоодоо хоормогоор доторлож, хонгоо нэхийгээр гадарлаж байгаа чинь миний буян биш, хэний буян юм бэ?! Чиний гурван зулбасга хувьсгал гэгчийн номыг шимтэж шиншилж яваа нь худлаа юу?!.. Гайгүй ч юм болж дээ, надад сургаал хайрлана гэнэ ээ гэж агсагнав.

	Ээжийн уурлахыг би ойрд үзээгүй. Ээж уурлаж:

	— Гар чи, гар! Хүүхдүүдийн минь заяаг түшиж яваа ардын төрийг минь битгий дайрч давшил, тэр чинь ядуу бидний төр!

	— Үхсэн хойно оо, ардын төр... Үхсэн хойно оо, хүүхдүүдийн чинь заяаг түшсэн бол доо!..

	— Түшээгүй яасан юм бэ, түшээгүй яасан юм бэ! Тэгээд чи түшчихээ юу? Бид хөлөө яваад хөлсөө...

	— Боль доо, муу гуйлгачин эм! Ардын төр чамайг модыг чинь бариулаа биз дээ! Энэ Тамга амьд гэрч нь байна!

	— Үгүй ээ, төр минь биш, ардын төр минь яав ч биш! Харин төрийн бөөснүүд засгийг хуурч, засгийн нэрээр мугуйдлан намайг модыг минь бариулсан юм. Үүнд бол харин Тамга гэрч нь төдийгүй, бөөс нь байгаа байх шүү!..

	— За, Должин чи сонс! Чи намайг гэрээсээ хөөнө гэнэ ээ, хөрөнгө байхад хөгшин эм байтугай, залуу зарц, залуу зарц байтугай сумын даргыг авчраад хасаг модон тэргэндээ би зүтгүүлж чадна! Буянд минь бузар булай болоогүй дээрээ маргааш чи нүүж тонилоорой! Харин хоёр төлөг өгнө гэж горьдвол дэлэнгээ хавтгахын чинь цондон шүү! Үстэйгээ хонины толгой, хорголжин ээзгийгээр ч алгаа тэнийлгэхгүй гэж мэд!.. гэж хашхиран баян Банзай сүр сархийн үүдээр ухасхийн харайхдаа хоёр муу далавчин хаалганы минь нэгийг тэмээн том бие, янзаган жижиг толгой хоёроороо хуу татан аваад гарлаа. Сүүтэй үнээний дэлэн шиг Тамга гуайн шалхгар улаан хацарт бах нь ханасан муу хүний төрх тодорч байв.

	Ээж минь, хөөрхий, одоо л уйлах байх даа гэтэл, уйлсангүй. Харин газрын гүнээс авсан амьсгаагаа тэнгэрийн гүнд хүргэх гэсэн мэт ер бишийн хачнаар санаа алдаад:

	— Миний хүү, битгий завилан суудлаа задал!.. Засаг чинь чамайг дурдан бүсээр шагнасныг мэдчихээд, энэ муу Тамга өнгөрсөн жил гортсон гортооныхоо өшөөг өнөө жил чи бид хоёроос баян Банзайгаар авхуулж байгаа санаа нь энэ байна. Тамга, Банзайг морь болгоод унасан ч чадна, мод болгоод барьсан ч чадна л даа. Зүгээр ээ хүү минь, зүгээр, онгон шүтээндээ залбирч, зөв санаж явсан цагт чи бид дөрөв алзахгүй! Улаанбаатарт улсын их сургуульд явсан ах чинь мөд ирнэ. Хэдхэн жилийн дараа л хүний их эмч болох юм гэсэн. Аймгийн төвд л орос эмч байдгаас биш, хүний их эмч гэдэг чинь манай суманд бол дуулдаагүй үг. Тэгтэл чиний төрсөн ах, ядуу барлаг миний төрсөн хүү хүний их эмч болж байдаг, сайхан даа сайхан! Муу дүү чинь ч гэсэн яаж гэж, үсэг болгоны толгойг буруу харуулж зурдаг байснаа бодвол овоо л болчхож гэж ярилаа.

	Би нэг л мэдэх нь ээ Сүхбаатарын зургийг тахигласан авдар луугаа харчихсан суув.

	Тэгээд л өглөө нь ээж, дүү бид гурав муу цагаан ингэндээ гэрээ ачаалж аваад, таван хургатай арван хонь, улаан, цэнхэр, хар гурван ямаагаа туугаад, бидний эцгийн дүү нар, авга ах нарын хаяаг бараадахаар Орлойн баруун Зээрд рүү нүүлээ.

	Хамаатнууд маань биднийг бөөн баяр болон угтлаа. Аавын төрсөн их гэрт цуглахад «ухаа» хочит Гомбо авга хөмсгөө хөдөлгөж, нүдээ хөгжилтэй ирмээд:

	— Бэргэн ажаа Та ураг төрлийн хол нь дээр гээд биднээсээ зугтаадаг шүү! хэмээн наргиан болгов. Цугларсан олон цөм огт хор гэмгүй сайхнаар инээж хөхрөлдөнө. Тэгтэл өндөр хөх хүн идээнд гараа, ярианд хошуугаа дүрж:

	— Манай ажаа төрийн төлөө хулгана болж боож үхэж яваа нь энэ! Болж байна, болж байна, тун болж байна. Ийм л сайхан сэтгэлтэй хүн дээ гэж сайшаал харамслыг зэрэгцүүлэв. Энэ бол «Орлойн хөх» хэмээх Дорж, бидний том авга байлаа. Ярианы сүүлд хүйтэн юм уу, халуун жин заавал тавьдаг хатуу зантай Лаагуу хочит Батсүх авга:

	— Энэ бол боож үхсэн ч болохоор үнэнхүү ардын төлөө төрсөн сайн төр шүү! Юмны уг утга, ирээдүй хойч гэж байдаг юм! гэв. Харин эх минь толгой дохиж муухан шиг инээмсэглэнэ. Тэгснээ зугуухан ам нээж:

	— Тураг ядрахаар уулаа, хүн ядрахаар ургаа гэдгийн үлгэрээр би ирсэнгүй. Та нарын эмтэрсэн яс болох муусайн хүүхдүүдээ элэг татдаг сан болов уу гэхдээ л ирлээ. Эднийг сургууль сургуульдаа шувуу шиг буцахлаар би өөрөө аль нэгэн бууцанд очиж, тарвага шиг ичиж авна! гэж хэн ч зөрж маргахын аргагүйгээр бат нот хэлээд, аавын мөнгөн хэтийг гялсхийлгэн дэлсэж, муу мод толгой хоёроо ховдог нь аргагүй сорон сорон суув. Тэгэхэд эжийдээ би уусаж, ээж надад уусаж байх шиг санагдсан.

	Зудын халааг өнө залгадаг ёсоор таван сарын сүүл гэхэд тал хөндий ногоон магнаг дээлээрээ гоёж, өвс хөрс хоёр ботгондоо ирсэн ингэ, ингэндээ нийлсэн ботго мэт ээнэгшин нялхарчээ. Үрлэж тарьсан юм шиг тэр жил гойд их ургасан яргуй ер итгэхэд бэрхээр овоо толгодын ар өврийг дүүргэж, цэцэг хэр нь өвсний адилаар халиурах нь нүдний түмэн баясгалан, сэтгэлийг шинэтгэх үзэсгэлэн байж билээ. Авга нар дээрээ ирж элэг дэвтсэн би өөртэйгөө адилхан хар, өөртэйгөө адилхан нүцгэн, өлсгөлөнгийн шумуул мэт олон жаалуудтай тэрхүү баясгалант зуны цэнгүүн орчинд хэдий ч болов уйдахыг мартан жаргахад бэлэн байлаа. Нүүж ирснийхээ гурав дахь хоног дээр ээж бид хоёр сарны аялгуу нь одоо хүртэл надтай цуг явдаг түрүү хаврын сүүн цагаан, хадган тансаг шөнө, тэр зуны ногоон хөндий, яргуй цэнхэр толгодын орон Орлой гурван Зээрд сайхан нутгаа орхиж, Улаанбаатар явах болсон билээ.

	Ил тод сайн сайхнаас, нууц бүдэг адал явдлыг илүү амттайхнаар мөрөөддөг тэмүүлэл ихт хүүхэд ахуй насны сэтгэлд тэртээ олон жилийн өмнө аав нь мордож, хүлгээ чөхөлсөн аяны цагаан замд гарна аа гэдэг товч ганц үгээр хэлэхэд баяр байсан юм.

	Ээжийг сайн малчны зөвлөгөөнд урьж, улсын нийслэлээс зарлан дуудуулсан байлаа. Өөрийн биеэр буухиа элч болсоор манай муу майжгий тэргэн дээр тоостойгоо ирж буугаад, сумын дарга ингэж хэлсэн хэрэг. Ах их сургуулийнхаа амралтаар хотод үлдэж, барилга дээр ажил хийж байгаа болохоор ахтай нь ч уулзуулъя, бас хот орон ч үзүүлье хэмээн эх дунд хүүгээ авч явахаар шийдсэн нь тэр байв.

	Алтжин гэж манай эцгийн дүү нар дотор ганц эмэгтэй нь. Бид нэрийг нь цээрлэхэж, жин ажаа, амбаа ажаа гэлцэнэ. Ээж Амбаа ажаагийн наадамд гоёдог ганц хүрэн торгон тэрлэгийг нь өмсөж, Дорж авгынхаас авчирсан ногоон дурдан бүсийг ороолоо. Хэдий өлөн хиртэй ч хүний сүнс бүсэндээ явдаг, бүс угаах нүгэл гэцгээгээд, угаалгүй тэр чигээр нь бүсэлсэн юм. Гутал нь хэний гутал байсныг одоо хэр санахгүй байна. Лав л ажиглагдам томдчихсон санагдаж байсан сан.

	Мордохын өмнө хэн нэг нь:

	— Та хоёр Сүхбаатарын хөшөөг заавал үзнэ шүү! гэхэд эжий:

	— Тэгэлгүй яах вэ, үзнэ, үзнэ гэж хөөртэй нь аргагүй инээгээд гутлынхаа түрийг нэг татаж үзсэнээ:

	— Би чинь Сүхбаатарынхаа эрдэнэт төрийн нийслэлд ингээд л шөрмөс нь сунасан хонь шиг хөлөө чирсээр явах болж байна уу даа! хэмээн алиалж зогссон юм.

	...Дөрвөн уулын дундах Туул гол эмжээртэй ногоон хөндий, том хоттойгоо, Сүхбаатарын хөшөөтэйгөө, бас ээж бид хоёртойгоо зуны дунд сарын шингэх нарны ягаан туяанд умбасан солонгын сайхан үдэш бид засгийн ордны босгоор алхлаа. Биднийг ороход тасалгаа хоосон байв. Тэгтэл булангийн нэг хаалга торхийн нээгдэж, Чойбалсан гарч ирсэн нь ээжид ямар санагдсаныг мэдэхгүй, надад л лав шингэхийг нь дөнгөж сая нүдээр үзсэн нар эргэж мандах шиг болж байв. Тэр их хүн ээж рүү дөхөж ирж гар барьснаа, бишрэх баярлах хоёрыг хутгаж зогссон над руу хөмсөг сөхөн харж инээмсэглээд:

	— Хөөе, чи ирж үнсүүлэхгүй юм уу?! гэлээ. Маршалыг бурхан гэж бодож явснаас, хүн гэж бодож яваагүй миний сэтгэлд үнсүүлэхийн тухай ер юу ч байсангүй. Очиж үнсүүлчхээд гэдрэг болохдоо «Тамхи сэнхийлгээд нөгөөх авга нарын л үнэр байна шүү дээ!» гэж би бодлоо.

	Маршал хайрцагтай «Бөхт» гаргаж, өөрөө нэгийг аваад ээжид барьсанд ээж авсан тамхиа буруу талаас нь зууж инээд хөхрөлдөөн болов. Нэгэнт инээд хөхрөлдөөн болсон болохлоор тэгсхийгээд л яриа хөөрөөний ам задрах нь тэр.

	— Би та хоёртой уулзъя гэж шийдсэн хэрэг. Мал нь хэнийх байх нь хамаагүй, тэр мянга шахам хонийг та л маллаж, та л өргөж үржүүлж байгаа болохлоор Таныг, ганц Таныг ч биш, ядуу хэр нь баян нэлээд олон ийм малчдыг бид энэ зөвлөгөөнд урьсан юм! гэж Чойбалсан хэлэв.

	— Надад учрыг нь гаргацгаасаан. Хэдийгээр баян Банзайн нэр дээр данстай ч, уг нь яах аргагүй Монголын маань цагаан буяны тасархай л даа. Тэгэхдээ энэ маань зөв хэрнээсээ буруу л ажил юм даг уу даа! гэж ээж хэлэв.

	— Юу тэр бил ээ?! гэж маршал асуув.

	— Малгүй хүнийг малчин болгож энэ зөвлөгөөнд оруулдаг... гэж ээж хэлэв. «Манай ээж ямар зоригтой юм бэ?!» гэж би бодов. Маршал инээгээд:

	— Тийм ч байж болно. Бас буруу юм шиг хэрнээсээ зөв ч байж болно гэлээ. Маршалыг инээхэд духны нь үрчлээ задарч тэнийх шиг болж байсан юм. Ээж:

	— Болтугай, болтугай! гэнэ. «Энэ нь зөвхөн битүүний шөнө даллага авахад хэлдэг үг биш байх нь ээ» гэж би бодно.

	— Аа тийм... гэснээ эх өврөө уудалж, унжлага, зүүлт, тойг чимгийг нь тусгай баринтагт цомоглож боосон эцгийн мөнгөн хэтийг гаргаж, тэнгэрийн хаяанаас бадмаа цагаан үүл алгуурхан дээшлэх мэт босож ирэв. Тэгээд үл мэдэг бөхийн зогсож, хэт ба цомгийг хоёр алган дээрээ намбатай нь аргагүй суурилуулаад, маршалд барьж:

	— Харц барлаг бид төрийнхөө ордны алтан босгыг алхсаны тэмдэг болог! Бас Сүхбаатар жанжныхаа дурсгалыг хүндэтгэж, үүнийг Танд өргөн барья! гэхдээ гар нь чичирч, хоолой нь зангирч байв. Чойбалсан гуай:

	— Баярлалаа! Сайхан хэт байна. Сүхбаатар маань сайн эд, сайн хүн хоёрыг эндүүрэхгүй таньдаг, сайхан юм болгонд дуртай, тэгэхдээ шимтэж цуглуулдаггүй хүн явсан юм. Сайн эд нүдний баяр, сайн хүн сэтгэлийн баяр гэж хөөрдөг сөн. Танайхан Сүхбаатарыг гэрээрээ хүндэтгэж биширдэг гэж би дуулсаан гэж ярих зуур маршал эцгийн хэтийг шимтэн сонирхсоор л суув. Тэгээд:

	— Аргагүй л хуучны дариганга хийц байна даа, танай аавын хэт үү? гэв.

	— Үгүй ээ, нөхрийн минь эдэлж хэрэглэж явснаас үлдсэн нь ганц энэ хэт юм... гээд ээж яриагаа таслав. Энэ нь сэтгэлийнхээ гүнд чимээгүйхэн уйлж эхэлсэн нь тэр байжээ гэж би хожим хойно ухаарсан юм.

	— Аа, тийм үү? гэснээ номхноо таг чигхэн болж суусан ээжийг бодолтой нь хамт орхиё хэмээн шийдсэн лугаа адил маршал:

	— Энэ Цэрэндорж хүүгийн захиа хаана байна, аваад ир! гэхэд түрүүнээс хойш бидний дэргэд зогсож байсан дугуй бор царайтай, тас хар үстэй, шөнөөр ч болов гэрэлтэм хаш цагаан шүдтэй намхавтар хүн толгойгоо хүндэтгэлтэйгээр дохиод, бидний дамжиж орж ирсэн үүдний өрөө рүү гарав. «Энэ баян Банзай гуайтай чацуу насны хүн байх даа, тэгэхдээ сайхан хүн юм!» гэж би бодов. Ээж бүр гайхчихсан над руу нэг, Чойбалсан гуай руу нэг харна. Маршалын үг, эхийн минь бодол, цээжин доторх чимээгүйхэн уйлалтыг тасалдуулсан нь тэр байлаа. Нөгөөх таналан гэрэлтэх шүдтэй аятайхан хүн орж ирэхэд, хүүхэд хонгор сэтгэлдээ хөтлөгдөж яарч тэмүүлсэн би бэлхнээ: «Захиа аваад ир гэж байхад, хавтас дүүрэн бичиг авчирдаг нь ч юу билээ дээ?!» гэж их л хэвлүүхэн бодно. Маршал туслахынхаа гараас хавтсыг авч, өвгөн дархан болд дөшөө сул шороонд суурилуулах мэт эгц өмнөө удаан бөгөөд нухацтайхан тавьж байлаа. Энэ нь одоо санах нь ээ тэр хүний сэтгэлд бодол хургаж, бодол оргиж байсны тэмдэг байж уу даа. Тэгснээ үлгэрт гардаг мэргэн буурал өвөө эрдэнэт хайрцгийн тагийг авч байгаа юм шиг, нэгнийг үргээчих вий гэж хичээсэн мэт хавтсаа зөөлөн нээв. Хэд хэдэн бичиг сөхсөнөө миний захиаг гаргаад ирэх нь тэр! «За, баларсаан!..» гэж би өөртөө хэлэв.

	— Цэрэндорж хүү, би чиний надад бичсэн захидлыг хүлээж авсан шүү гэж Чойбалсан гуай намуухан өгүүлээд намайг өхөөрдөж хөөрссөн хэр нь, том хүн том хүнээ хардаг шиг судалж сурвалжилсан, асууж лавласан харцаар нүд тогтоон харна. Ээж:

	— Юу гэнэ ээ, бурхан минь... хэ бурхан минь гэнэ шүү, маршал минь, манай энэ тэгээд Танд захиа бичсэн болж таарч байна уу? Энийг чинь зүгээр л... зүгээр л онц сурдаг гэж Тантай уулзуулж байгаа юм биш үү! гэж уулга алдав.

	— Тийм ээ, хүү чинь бидэнд захиа ирүүлсэн. Тэгээд ч онц сайн сурдаг сайн хүү байна. Ийм болоод л манай Янжмаа нар хотод Тантай хамт ирснийг нь мэдэж надтай уулзуулж байгаа хэрэг. Захиа бичсэнээ Танд ярьдаггүй хэрсүү айхтар эр юм л даа!.. гээд Чойбалсан инээд алдан байж миний толгойг урагш хойш нь илээд:

	— Алив, май хө, чи өөрөө дуудаадах!.. гэнэ.

	Би учиргүй их догдолж байсан боловч, захиагаа авахдаа гар минь чичирч, өндөгний үзүүр халуу оргихгүй, хоёр өвдөг төвшин амгалан байсанд өөртөө урамшин зоригжиж суулаа. Тэгээд босож хичээл хариулж байгаа юм шиг номхон зогсоод яг л концертод шүлэг уншдаг шигээ цовоо чанга дуугаар миний дуудсан нь:

	 

	«Эцэг маршал Чойбалсан Танд! Ам цагаан цаасыг бие болгож, алтан номын үсгийг хэл болголоо. Маршал аа! Манай «Сүхбаатарч дөрөвдүгээр ангид» бөөн юм болоод байна. Тань руу очъё гэхэд ээж бид хоёр даан ч унаа муутай. Тэрнээс гадна баян Банзай гуайн зургаан зуун хонь, зуун ямаанд надаас дутуугүй хайртай болохлоор ээж лав явж өгөхгүй биз ээ! Танд унаа цуцааны зовлон гэж байх уу? Байхгүй бол Та нэг хүрээд ирэхгүй юү?!.. Сүхбаатарын зургийг үнэн голоосоо тахидаг эсэргүү гэж байж таарахгүйеэ, тийм биз! Сүхбаатар бол хүн˗уул гэдгийг би мэднэ. Сүхбаатарыг мэдэх хүмүүс аавд, аав, ээжид, ээж надад ярьсан юм. Одоо би Танд ярьж байна! Тэгвэл манай эцэг хүн˗овоо ч юм уу, ер нь тэр л багцааны хүн байх ёстой доо. Бид Таныг эцэг Чойбалсан гэдэг. Тэгэхлээр би Таны хүү мөн. Тэгэхлээр муу хүү чинь эсэргүү мэсэргүүгийн зулбасга гэгдэж, сургуулиа булаагдаад их л зовж явна даа. Таныг өдөр тоолон хүлээе!

	«Сүхбаатарч анги»˗ийн онц сурлагатан сурагч ЦЭРЭНДОРЖ.

	 

	Жич: Миний эцгийг Гимпэлийн Мажиг гэдэг юм шүү» гэж уншаад би захиагаа төгсгөв. Маршал захиаг авч байранд нь нямбайлан тавиад:

	— За, Цэрэндорж минь, унаа цуцааны хувьд үнэндээ надад зовлон байхгүй ээ. Гэвч завгүйн зовлон гэж айхтар юм байдаг болохлоор би чиний хүссэн ёсоор Танай нутагт очиж чадсангүй. Харин захиаг чинь аваад нарийн судалгаа хийлгэсэн. Тэртээ гучаад оны дундуур жинхэнэ эсэргүү нар айл амьтныг бужигнуулах үед чиний аав Мажиг хил даван нүүх гэсэн хэдэн айлыг буцаахаар янз бүрийн арга хэрэглэн оролдсон байна. Тэгээд бүр болохгүй дээр нь сүсэгтэй тэднийг сүсгээр нь эргүүлэх гэж Ширээтийн хийдэд хөрөнгөнөөсөө өргөл барьж өргөж, «Бат˗Орших»˗ын хурал гэдгийг айлын тоогоор хуруулсан байх юм. Аав чинь тэгэхдээ: «Сүхбаатарын жанжин төрийн төмөр хүрээнд уугуул монгол энэ хүмүүсийг бат оршуулахыг дааж хайрла!» гэсэн бичгийг өргөлийн хамт хийдийн хамба ламд гардуулжээ... Бичиг нь энэ байна! гээд маршал хавтсыг дахин сөхөж монголын бичгээр галбир муутайхан татсан бор цаас өргөж үзүүлэв. Тэгээд цааш ярьсан нь:

	— Тэр явдлыг хувийн өшөөтэй зарим хүн нугалж, гучин найман онд аавыг чинь баривчлуулсныг бид тогтоолоо. Танай эцэг эсэргүү биш, харин ч ардын төрийн төлөө, аймшиггүй чин зоригт их Сүхбаатарынхаа үйл хэргийн төлөө чадах ядахаараа зүтгэж явсан гавьяатай хүн!..

	Надад өөр юу ч сонсох хэрэггүй мэт боллоо! Миний нүд баярын нулимсаар дүүрч, чих ч бас нулимсаар дүүрсэн юм шиг Чойбалсан гуайн яриа холдон холдсоор бүр сонстохыг болив. Гагцхүү: «Би эсэргүүгийн хүүхэд биш. Би ч сүхбаатарч, аав минь ч мөн ялгаагүй сүхбаатарч!» гэж бодно. Ингэж бодоход даанч сайхан, даанч бахархалтай байж билээ...

	Тэгтэл хөлийн дороос гэнэт босдог хаврын хуй мэт дотор биеийг цочоосон нэг айхтар бодол орж ирэв. Тэр бодол надад төрсөн баяр бахархлыг огт хөндөлгүй хэвээр үлдээсэн мэт хэр нь «ер яагаа бол?!» гэх бачуу ноцтой ганцхан асуулт тулгаж, өчүүхэн муу эзнийхээ сэтгэлийг өмлөж цөмлөж байлаа. Нэг л мэдэх нь ээ:

	— Миний аав одоо амьд байгаа... Тийм ээ... тийм ээ эцэг маршал Чойбалсан гуай?! гэж би асууж байв. «Чамайг гэнэт тийм юм яриад унахлаар миний чөмөг царцах шиг болж суулаа шүү!» гэж ээж хожим хойно надад хэлсэн. Маршал дуугарсангүй. Харин нүдний нь харц цаанаа үл мэдэг гуниглуун хэр нь, тунгалаг тод болоод, толгой сэгсэрч байв. Миний нүд маршалын нүд хоёр хоромхон зуур, юуг бүү мэд, тэгэхдээ л юу нэгнийг хэлэлцээд авах шиг болсон. Дараах агшинд би харцаа дайжуулж, тасалгааны адар луу ширтээд:

	Ээж ээ, энэ чийдэнгийн гэрэл ямар тод байдаг юм бэ?! гэж хэлж байлаа. Эх:

	Тэгэлгүй яах вэ, миний хүү хот газрын чийдэнгийн гэрэл ийм тод шүү дээ! гэнэ... Ингээд хэдэн минутын дараа маршалын туслах намайг өрөөндөө оруулж, зурагтай ном үзүүлж, алим чихрээр дайлав. Ээж, маршал хоёр ярилцсаар үлдлээ.

	...Сайн малчдын зөвлөгөөн тарж биднийг нутагтаа очиход хүмүүс их л баяртай угтсан юм. Ээж уулзсан хүн болгонд Төв музей, Голын музей, Чойжин ламын сүм музейг үзсэнээ ярина. Бас өндөр дэлгүүрт орсноо, хуучин захаар явснаа өнгө нь үзэгдэж, үнэр нь үнэртэх шиг яруу сайхан хөөрнө. Нутаг нутгийн олон малчидтай танилцсанаа дурсаж:

	— Мал маллах аа гэдэг чинь, бид л мэддэггүйгээс биш тэр чигээрээ бичигдээгүй их эрдэм юм байна даа! ...Олон малчид том тасалгаанд суучхаад шаагилдаж байх нь гаднаас харахад хун галуу тэргүүтэн нуур дүүрэн усны шувууд мэт боловч чухамдаа болоод ирэхлээр эрдмийн их хүрээлэнгийн түмэн мэргэд л гэсэн үг! гэж хэлэхдээ очоор нүд нь гэрэлтэж, сэтгэл нь бадардаг байв. Бас Сүхбаатарын хөшөөг үзсэнээ ер бишийн өрнүүн цоглог ярина:

	— Тун аятайхан хөшөө! Морь нь Шилийн богд шиг сайхан уулыг хүлэглэж, уул шиг хангал морийг хүн нь хүлэглэсэн байна. Хажууд нь очоод зогсоход сэтгэл дэвэрч, залуу зандан насандаа уртын дуу хонины бэлчээрт сонсож байгаа юм шиг цээлхэн, нэг л хөдөөгийн цээлхэн, уужимхан болоод явчихна. Гэм нь гэвэл арай л зүүн хойшоо харуулаад урлачихсан юм даг уу даа. Яльгүй урдуурхан чиглүүлж сүмбэрлүүлсэн болоосой. Тэгвэл Сүхбаатар тэр сайхан өргөсөн мутраараа өглөө болгоны нарыг урин даллан, уулын цаанаас мандуулан гаргаж ирж байгаа юм шиг болох байсан юм. Дамшиг гэж, тэр дээр л бяцхан алдчихсан байж магадгүй!.. гэж хэлэхдээ үл мэдэг гансарна. Одоо бодох нь ээ эжий минь насныхаа тэрхэн зурвас огтлолд тэр л чигээрээ яруу найрагч болчихсон байж уу даа. Алиа Сэндэр, хүүхэн Хутагт хоёрыг нэгэн зууны яруу найрагч болгож заяасан миний ард түмэн, газар шороо ээжийг минь нэгэн зуны яруу найрагч болгосон нь тэр гэхэд болох биз!..

	...Эх биднийг шөнөжин явсаар баян Банзайгийн гадаа буцаж нүүж ирэхэд өлмий үнсэн ургаж, өсгий үнсэн шингэдэг тал нутгийн гал шаргал нар зуны сүүл сарын цэлмэг тэнгэртээ манхайн мандаж байлаа. Сумын дарга өчигдөр үдээс хойш буугаад мордсон гэнэ. Эжий:

	— Би Танай хонийг дагахаар ирлээ. Дүү минь намайг битгий л хөөж үзээрэй! Хотыг чинь хониор чинь дүүргэнэ ээ. Ингэж сайн малчдын зөвлөгөөнд амлалт авсан юм, гэж хэлэхэд Банзай гуай:

	— Би сархад, Тамга гуай хоёроос болоод гуйлгачин түйлгэчинд чинь хүрч Таныг хөөж туусандаа хэдэн хониноосоо хүртэл ичиж зовох шиг болох юм. Сумын дарга надад бүх учрыг сэнхрүүлж өгсөн. Таныг сайн малчдын зөвлөгөөнд явахыг Тамга гуай гадарласан байжээ. Тэгээд манайд ирж «Энэ Должин чиний орноос Улаанбаатар хот явах гэнэ. Эзэн чамайг байхад энэ модоо чирсэн авгай малчин, малчин малчиндаа сайн малчин болчихдог нь сэжиглэлтэй л юм. Зарц барлаг байснаа сайн малчин болчхож байгаа юм чинь, сайн малчин байснаа нэг л мэдэх нь ээ хэдэн хонинд чинь эзэн суучхаад, мөд чамайг зарцлах бий вий харж л байгаарай!» гэсэн юм. Миний бутангаар архи, хөхүүрээр айраг цөлж, Танд агсан тавьсан нь ийм учиртай шүү! гэж ярилаа. Бас:

	— Засгийг Тантай хуйвалдлаа гэж богино бодож, ардын төрдөө тэрслэх ааш араншин гаргасан байна билээ, би!.. гэж үнэнхүү гэмшиж сууна.

	Ингээд л хоёр гэр мянган цагаан утас мэт мянган цагаан хониор амь амьсгаагаа холбож аж төрөн сууж эхэллээ. Удсан ч үгүй намраа гэж урамдлага дуудлага цагийн согоо мэт сайхан улирал гундсан ногоо, гандсан навчис, хадлангийн өвсөө, бас үүлээ даахгүй тэнгэр, үрээ даахгүй цэцэгс, найрын ухаа нараа гал шаргал тал, үхрийн нүд шиг алаг толгодынхоо зоон дээр багтаж ядан ачаалсаар гурван сарын алсад одсон жингийн хөсөг лугаа адил манай нутагт эргээд ирэх нь тэр. Хүүхдүүд бид галуу галуухай болсоор эрдмийн дулаан орон˗сургуульдаа буцахад бэлдлээ.

	...Тамга гуайн Отгоотой нэг дайралдсан чинь:

	— Танай ээж малчин биш байж, малчин болсон гэл үү, бүр сайн малчин болчихсон гэж байгаа биз! гэж хэлэв. 

	Биднийг дөрөвдүгээр анги төгсгөдөг Базаргарьд багш дэлгүүрийн лангуу түшин зогсож худалдагч авгайтай шивнэлдэн, дан дээлийн хоргой эмжээрт энгэрийн цаана цэлцгэнэх дэлэн хөхийг нь эрээ цээргүй маажиж малтлах зуур намайг нүдний булангаар доромж хараад:

	— Эднийх малгүй байж сайн малчин болсон шүү дээ! гэхэд цаадах нь нуурын хун жигшиж тэнгэрт дэгдэм, намгийн мэлхий цочиж газарт шигдэм шуламсын муухай инээдээр инээж байлаа.

	— Манай аав сүхбаатарч шүү!!! гэж хашхирмаар байсан боловч, ээжийн тас хориглосон үгийг санаж хөмхийгөө зуун, хэлээ хазаж зогссон юм. Намайг ингэж байгаа юм чинь хэн нь хэзээ ээжийг минь хэрхэн яаж зовоож байсныг би яахан тааварлах билээ. Ээж намайг нэг өдөр дуудаж:

	— Май, миний хүү энэ юмнуудыг Банзай ахындаа аваачиж өг! гэлээ. Би тэр юмнуудыг нь цөмийг баян Банзай гуайнд аваачиж өглөө. Тэр хүн «за» гэж баярлаж аваагүй ч, «май!» гэж буцааж өгсөнгүй. Би гэвэл «за» гэж баярлахад нь ч гомдохооргүй, «май» гэж буцаахад нь ч баярлахааргүй байв. Ингээд л эх минь намайг сургуульдаа явахад сайн малчны зөвлөгөөнөөс шагнуулсан мөнгөн хувин, найман тотготой ган тулга, ногоон ногттой омголон хар үрээ болж надад харагддаг шар шилэн ултай, гурван сарьстай, хүрэн зулагтай, хар булигаар зурмал гутлаа Банзай баяныд өгч өөрөө «Сайн малчин...» гэх үнэмлэх, «Малгүй сайн малчин» гэх хочтойгоо гон бие, гозон толгой үлдэж хоцорсон юм.

	Мянга есөн зуун тавин гурван оны өвөл надад хэл дуудлага ирлээ. Эхийн бие муудсан ажээ. Улаанбаатар хотын багшийн сургуулийн гуравдугаар ангид суралцаж байсан би чөлөө авч нутаг явах нь тэр.

	Саахалт бууцны тулгар биетэй жаал охиныг төрөхөд хүүхдийг нь эх барьж авах гэсээр байгаад гэнэт дэгдсэн их шуурганд хонио уруудуулж, өдөр шөнө хоёр өрсөлдөн зүтгэсээр мянга шахам малыг, эзэн Банзай баяны нь хамт арай хэмээн эсэн мэнд авч гарсан боловч хоёр төлөг, өөртэйгөө гурван халуун амийг яаж ч чадалгүй хөлдөөсөн нь эхийг тийнхүү хэвтэрт оруулжээ.

	Ээж бидэнд аавын мөнгөн хэт, онгон шүтээндээ оруулж тахисан сүлд тэмдгийг, эцгийг цагаатгасан бичгийн хамт авчруулж үзүүлэхдээ, маршалыг үгүй болсонд тун их харамсаж:

	— Ухаантай хүн юм. Ер нь ухаантай хүн юм чинь дээ! Эцгийн чинь хөрөнгийг та нараас таслахгүй гэхдээ энэ хэтийг эргүүлж, нэрийг нь та нараас хусахгүй гэхдээ энэ бичгийг ирүүлсэн байна. Зуун төгрөгийг дорхноо хоёр зуун төгрөг болгочихдог банк гэдэг ид шидийн авдарт Монгол улсын маршал тэр хүн ганц ч улаан мөнгө хийгээгүй юм гэсэн шүү! Энэ чинь тэр хүн өөрөө Монгол улсын хүн болоод л тэр... Наад шаазангийн ёроолын чинээ төрийн зэс сүлдийг чинь бас өгүүлсэн юм. Сүхбаатарынхаа зурагтай хамт байрлуул гэсэн хэрэг биз. Үүнийг ч харин баян Банзай... ер нь хэнд ч дайжуулж үгүй хийхгүй шүү. Хүүхдүүд та яар төрийн сүлдний чанх гол дахь уурга барьсан наад морьтой хүнийг эцгийгээ гэж бодож яваарай гэж ээж намайг ирсэн өдөр ярив. Тэгснээ үгээ дутуу орхисноо мэдэж тохой дээрээ өндийгөөд:

	Бас маршал Чойбалсан чинь тэгж бодоод зэс эрдэнийн өнгөнд сийлбэрлэсэн энэ сүлдийг ирүүлсэн байж таарна! гэв. Итгэхээс аргагүй юм, сэтгэхээс аргагүй ухаан гэж байдаг шүү дээ, ээжийн ярьсан яриа цөм тэр чигээрээ итгэл, цөм тэр чигээрээ сэтгэл байлаа.

	— Ээж ээ, Та маршалтай их л удаан ярилцсан байж таарна. Юу ярилцсанаа хүнд хэлсэн үү?

	— Үгүй!

	— Та ярихгүй юм уу?

	— Ярина аа!

	— Та хэнд ярих юм бэ?!

	— Гурван хүүдээ ярина аа!

	— Хэдийд ярих юм бэ?!

	— Маргааш яръя л даа!

	Маргааш нь ээж:

	— Одоо өглөө байна, өдөр ярья л даа гэв. Өдөр боллоо.

	— Одоо өдөр байна, орой ярья л даа гэв. Орой боллоо.

	— Одоо орой байна, үдэш ярья л даа гэв. Үдэш боллоо.

	— Одоо үдэш байна, шөнө ярья л даа гэв. Тэгээд шөнө боллоо. Бид гуравт эх минь ярилаа.

	Хүү Цэрэндоржийг туслахын хамт гарахад «чаг чаг чаг, чаг чаг чаг» цохилох ширээний цаг, маршал Чойбалсан гуай, малчин авгай Должин гурав үлдэв. Маршал бодол дааварласан тогтуун харцаар цаг руу харж, Должинд хэлж байгаа нь ч мэдэгдэхгүй өөртөө хүүрнэх нь ч ойлгогдохгүй, цаганд ярьж байгаа нь эс анзаарагдах гурамсан гөрмөл байдлаар:

	— Цаг хугацаа гэдэг сонин үзэгдэл шүү. Үзэгдэл ч гэж дээ, хүмүүс биднийг урсган өнгөрөөдөг нэг л их том сав юм даг уу даа! Сүхбаатар маань ер цагнаас салдаггүй хүн байв. Цаганд тийм хайртай байсан хэрэг. Насны нь цаг дуусаж байхад, «энгэрийн минь цаг хаана байна!» гэж асууж байсан гэдэг хэмээн аяархан дуугарав. Тэр нь цагны цохилтын хэмнэлт чимээ, Сүхбаатарыг эцсийн замд нь нэгэнтээ үдэж гаргасан секундийн зүүний эмгэнэлт урсгалыг цочоож, саармаглуулах вий гэж эмээж болгоомжилсон мэт санагдахаар байв. Чойбалсан гуайн ярих нь:

	Өнөөдөр миний ажлын өрөөнд Пунсал нэг орж ирлээ. Яг наана чинь таны одоо сууж байгаа суудалд суусан юм. Баярын Пунсал гэж Сэцэн хан аймгийн Баатар вангийн хошууны ядуу ард гаралтай хүн л дээ. Хувьсгалын эхний жилүүдэд Сүхбаатарын маань морин жолооч, гарын бичээчийн албыг хамтатган хааж, чухамдаа хэдэн өрлөгийнх нь нэг болж явлаа. Жанжин Пунсалыг «Ардын намын төрсөн үр» гэж хайрладаг байв. Сүхбаатараараа ингэж хэлүүлнэ гэдэг энгэр дүүрэн одонгоос илүү хайр хишиг ажээ гэж би одоогоос боддог болсон... Сүхбаатарыг хальснаас хойш засаг захиргаа олон нийтийн байгууллагад алба хааж яваад гучаад оны дундуур хөдөө гарна гэж зүтгэсээр малын захад очиж хүслээ тайж, жаргалаа эдэлсэн хүн дээ тэр Пунсал. «Би хүлэг морь гэвэл монгол гүүний унага биш, хулангийн унага»... гэж хөөрдөг сөн. Тэгэхэд нь бид наргиж «чи ямаа юм уу, хонь байсан бол юу байх байсан бэ» гэхэд «аргал юм уу янгир л байхгүй юу!» гээд инээдэг байлаа. Би мохоох арга эрж «чи баавгай болж төрсөн байг л даа!» гэсэн чинь огт түгдрэлгүйгээр «тэгвэл би ноднин жил оросуудын авчирч тоглуулдаг нөгөөх бөөн бөгст циркийн болхи хар биш, Хэнтий нурууны гялтганасан хүрэн баавгай болж төрсөн байх ёстой!» хэмээн хошигнож суусан юм... Бид нэг зүгийнх болоод хээ баагүй явцгаана. Залуудаа Пунсал намайг «Сан бэйсийн цоохор хар» гэж хочилдог байлаа. Одоо ч ингэж хэлэх хүн үгүй болж дээ! Хөдөөгийн ард, хувьсгалын цэрэг, бас хувьсгалын жанжин тэр хүн тэгэхэд над дээр хөлчүүхэн шиг орж ирээд ярьсан нь: «...Чойбалсаан! Чи улсын маршал, засаг төрийн жолоог базаж атгасан том хүн болжээ. Сүхбаатараас хойш чамтай эрх тэгш ярих хүн үгүйрсэнд чи баахан ардагшсан гэх үү дээ болчихсон байна шүү! Дөрвөн уулын дунд эмнэгшихээс дөрвөн ханын дунд эмнэгших нь дор ч байж мэднэ! Чи хө, хөдөө гадаа гарч, айл амьтнаар явж, баяны бач, ядуугийн гачаалыг нүдээр үз ээ! Чи хө, улс орныхоо бие цогцос, эрүүл мэндийг доороос хүргүүлсэн цаасан чагнуураар биш, бас Ситаалин багшийн хүрэн далавчны дэвэлтээр биш хүн ардынхаа судсыг барьсан өндөгнийхөө лугшилтаар мэдэж төсөөлж яв аа! гэсэн юм. Энэ үг надад ихийг бодогдууллаа. Тэгээд яг гарахдаа хаалганы тус газар очиж зогсоод: «Маршал минь ээ, үүнийг би чамд хэлж байна гэж санана уу, үгүй шүү. Энэ бол тэртээ хувьсгалын гуравдугаар онд чамайг зүүн хязгаарт тусгай томилолтоор явах үеэр монгол, орос олон дарга цуглуулж яриа хийхдээ жанжны хэлсэн үг. Миний өдийн тэмдэглэлд ч бий... гэчхээд нээрээ л Хэнтий нурууны хүрэн баавгай шиг майга хөлөө том том гишгэлсээр гарч одох нь тэр. Намайг нутагтаа ир гэж урьдаг, захиа бичдэг нөгөөх хүү ээжтэйгээ хамт орж ирнэ гэж бодоход Пунсалын энэ яриа миний санаанд эргэн буудаг байна!.. Должин гуай, би Тантай хөөрөлдөхдөө баяртай байна...

	Тасалгаанд дахиад л «чаг чаг чаг, чаг чаг чаг» гэхээс өөр чимээгүй. Одоо бол цагны цохилтын энэ гайхалтай жигд дуун огт жигдгүй амьдралын аль нэгэн нугачаа дунд яваа Пунсал партизаны баавгай майга хөлийн гишгэлтийг тоолж байх мэт санагдана. Авгай зөөлөн сүүрс алдаж, нар салхинд гандсан хүрэн бор нүдээрээ маршалыг аядуухан хараад:

	— Манай нутагт «мэргэн шар» хочтой Галсан гэдэг шамбигар улаан өвгөн байлаа л даа. Тэр сумын дарга нарт «Ажил алба чинь явж өгөхгүй хүнд бэрх үед та нар ийм цагт Сүхбаатар маань яах байсан бол оо гэж юуны түрүүнд өөрсдөөсөө асууж бай!» гэж сургадаг сан гэж ярилаа. Чойбалсан инээмсэглэн толгой дохиод:

	— Зөв байна! Дарга нар юу гэж хариулдаг вэ дээ тэгээд?!.. гэв.

	« Дарга нар уу, дарга нар... дарга нар юу хариулах билээ! Тэдний ихэнх нь Сүхбаатарыгаа мэдэх талаар төрсөн он болон төөрсөн заяанаасаа болж хальсан оны нь л гадарлахаас цаашгүй улс. Мэдэхгүй байж юугаа дуурайх вэ дээ...

	— Намайг хэр зэрэг мэдэх вэ? гэж маршал тулгасхийн асуув. Должин авгай доош харж хэсэг бодлогоширсноо, хүүхэд шиг нүүрээ ягааруулав.

	— Таныг уу?.. Чухамдаа Таныг ч бас л багахан мэднэ дээ гэснээ толгой өндийлгөж, харцаа халируулаад:

	— Маршал Чойбалсан гуай аа, би нэг үнэн юм хэлэх үү? гэнэ. Тэр харцанд хэлээсэй гэсэн хүсэл, хэлбэл яах гэсэн эргэлзлэл, хэлэхгүй бол нүгэл болно шүү дээ гэсэн итгэл ийм гурван зүйл зэрэгцэж, багтаж ядан байсан юм.

	— Хэлэлгүй яах вэ, Та хэл хэл! Би Таныг илэн далангүй ярилцаасай гэхдээ л Пунцагийн орж ирсэн түүхийг хуучилсан билээ. Үнэндээ малын бэлчээр, маршалын өрөө хоёр хоорондоо их зайтай байгаа юм аа гэж Чойбалсан гуай сэтгэл дэлгэж хэлэв. Должин авгайн халиран бөмбөлзөх харц төв төвшин болж тогтлоо. Тэгээд:

	— Манай тэнд нэг ийм явдал болж өнгөрсөн юм аа. Нэг багш, нэрийг нь Базаргарьд гэх, хот орж зөвлөгөөнд сууж л дээ. Тэгэхдээ Тантай уулзсан юм байх. Нутагтаа хариад долоо ч хоноогүй байх даа, хүүхдийн үсний найрт очиж их л согтжээ. Тэгээд «найрын сүүлд хэрүүл» гэдэг үлгэрээр орж агсан согтуу тавьцгаасан юм байна. Тэр багш Лу. Норов нэртэй ажлаар сайн өөр нэг багшийгаа: «Маршалтай гар барьж байсан гараар чамайг алгадахад яадаг юм бэ?!» гээд цусыг нь садартал алгадчихыг бид олон хүн харж суув шүү. Ийм л явдал болсон хэрэг гэж Должин гуай ярив. Маршал:

	— За тийм бий!.. Сүхбаатараараа гучаад жил би өнчирч явна аа! гэлээ. Должин авгай:

	— Ай хөөрхий, зайлуул даа, зайлуул! гэнэ. «Сүхбаатар амьд сэрүүн байсан сан болоо...» гэж тэр бас бодно. Энэ бодлыг нь таасан юм шиг маршал:

	— Хүү та хоёр миний амнаас сонсох ёстойгоо сонслоо. Мажиг үнэхээр сайн хүн, гавьяатай эр явсан байна... Хүүгийн асуусан нэхэл хатуутай асуултад би хариулсангүй, тэгэхлээр та хоёр надаас сонсох ёсгүйгээ бас сонслоо!.. Би ламын шашны хувилгаан тодруулдаг ёсыг хэлж байгаа юм биш, тэгэхдээ, хүн ер нь дахин төрж болдог сон болоод би дахин төрөх юм аа гэвэл, мөн ч олон юмыг засаж залруулж, мөн ч олон юмыг цоо шинээр хийх байна даа!..

	Хаалга аяархан нээгдэж идээ цай барьсан бүсгүй орж ирээд, мөнгөн аяганд цай хийж зогсов.

	Должин гуайн бодсон нь: «Миний хүү тийм захиа бичээд явуулчихдаг мөн дамшиг шүү! Би нөхрийнхөө амийг нэхэж төртэйгөө заргалдаж байгаа хэрэг огт бишийг энэ том хүн ойлгож байгаа нь сайхан хэрэг ээ... Хүнтэй л адилхан улс орон гэдэг идэр ахуй настай, тэр идэр ахуй насандаа алдаж эндэж болдог байх нь уу даа?!.. Ардын маань төр нас нь намбажиж, хүчээ аваад ирэхлээр дөрвөө дарсан ат, дөчөө насалсан эр мэт гялалзаад гарах бий вий. Ээ, төрийн минь сүлд, ээ, онгон шүтээн минь ээ!..

	«Юмны уг учир ширгээгдэн тунгаагдах ирээдүй хойч гэж байдаг юм» хэмээн Лаагуу хадам дүүгийн ярьдаг яах аргагүй үнэн шүү!..

	Чойбалсан гуайн бодсон нь: «Энэ цаг «чаг чаг чаг, чаг чаг чаг» цохилсоор л байна. Надаас ч хойш, энэ авгайгаас ч хойш мөн л цохилсоор байх болно. Яг энэ ширээний цаг биш ч гэсэн, олон олон цаг ингэж цохилно. Цаг ер нь хүнээс «Чи юу хийв?!» гэж асууж лавлаж, «чи юу хийх гэж байна?!» гэж шалж шалгааж, үүний л тул байдаг, үүний л тул цохилдог байх нь ээ!.. Тэр олон хүнээр бид тариа тариулахгүй, тэр олон хүнээр барилга бариулахгүй, мал хариулгахгүй... яав даа?!..» Бодол хөвөрсөөр авай.

	Идээ цайны дараа тэгсхийгээд явах болсон авгайг Чойбалсан гуай сугадан өрөөнийхөө хаалга рүү дөхүүлж өгөхдөө, зүүн бугуйнаасаа алтан цагаа харамгүй мулталж:

	— Сүхбаатарынхаа гэгээн дурсгалыг санаж, ард малчин эмэгтэй Должин Танд би энэ цагийг дурсгая. Цагийг эзэлсэн тэр их хүн цаганд хайртай явлаа шүү! гэжээ.

	Хэдэн хоногийн дараа эхийн бие муудан муудсаар бүр ягтаа тулав. Тэгээд бөхөхийн агшинд тулсан зул нэгэнтээ сэргэдэг шиг эцсийн удаа ухаан орохдоо хүүхэд бид нарыгаа тойруулан харж бүртгэснээ, яг ийм биш ч гэсэн, иймэрхүү нэг л утгатай үгийг таслан таслан байж арайхийн ярьж билээ.

	Аав чинь төрийнхөө сүлдний голд уургаа барьсаар, морьтойгоо давхиж яваа. Монголын бүх хүүхэд... та нар ч ялгалгүй, тэнд багтаад яваа!.. «Онгон шүтээн» ч гэнэ үү, өөрөөр ч нэрлэнэ үү, өөрсдөө л мэд, юу ч л гэсэн аавынхаа Хүрээ нийслэл орж авчирдаг Сүхбаатарын зургийг, бас маршалын өгүүлсэн зэс сүлдийг хаяж гээж ер болохгүй! Би ямар үгийг нь сонсож явсан биш дээ, гэхдээ л уул мэт их хүн Сүхбаатарын дуу яавч холын цэнхэр ууландаа цуурайтай байгаа... одоо үеийн багачуул та нар ууланд авирцгаах хүмүүс!..

	...Энэ бол эхийн амнаас унаж болох үгийн хамгийн үнэтэй цэнтэй нь байсан биз ээ! Гүйцээж бодох цагийг, гүйцээж бодох эрхийн хамт манд үлдээгээд,.. эх минь яриагаа дутуу орхисон нь тэр байв. Тэгээд л яаруулсан албандаа буюу эргэж ирэхгүй аяндаа мордож, миний сайхан ээж, Монголын үзэсгэлэнт сарангуа таалал төгслөө. Өөд болохынх нь өмнө үүд аяархан нээгдэж хүн орж ирсэн нь Монхоодой байсан.

	Ядуу хэрнээсээ баян явсан эх минь Монхоодой бид хоёрт олон юм үлдээжээ. Тэр дотор миний ээжээс бид сэтгэлдээ цэнхэрлэн харагдах холын нэгэн сайхан уултай тэр ууландаа Сүхбаатарын дүр Сүхбаатарын дуутай хоцорсон юм. Энэ бол нэгэн ёсондоо эхээр дамжиж эцгээс өвлөгдсөн хөрөнгө байлаа. Энэ хөрөнгөө бид ур ач нартаа орхино...

	 

	* * *

	 

	Чингэж бодоод би гурван жилийн өмнөх тэр нэгэн шөнө шиг бодлон дуртгалаа орхиж, алжаалт биеийг нойрны хөвсгөр ертөнцөд эзлүүлэн нам жимхэн унтаж хоцорсон байв.

	 


ДОЛООДУГААР БҮЛЭГ

	 

	1

	 

	Хөдөө суух гурван жилийн алба дуусгаад хоёр хүү, авгайгаа дагуулсаар, хоёр муу чемоданаа чирсээр Улаанбаатарт орж ирэв. Ингэж хөдөө талдаа наранд ойрхон очсоноо хөдөө нар хоёроосоо эргэн зугтаж хотын бөглүү рүү ухарсан маань гунигтай хэрэг боловч одоо яана гэхэв амьдрал ийм хойно. Гэхдээ хэлж цагаатгаж байгаа маань хийсэн гэмээсээ илүү ялтайг би ухаарч байна л даа...

	Лениний музейн ард зургаадугаар хороололд надад шинэ байр өглөө. Дөрвөн давхарт гурван өрөө тохилог сайхан сууц юм. Монгол барилгачид орос ах нарын хамжаагүйгээр бие дааж хамгаас эхэнд барьсан гэх тэр есөн давхар байшин надад бүр анхнаасаа л сайхан сэтгэгдэл төрүүлж билээ. Хожим нь бодоход энэ нь битүүлэг далд совин учиргүй, ердөө л хун галуу, хулан тахь мэт чөлөөт амьдралаа нэгмөсөн орхиж, энэ сууцанд насаа элээтэл тавлаж тухлах болсноо арга буюу ойлгосноос тэр байв. Тэгээд ч монгол хүн анх түрүү есөн давхар байшин босгож түүнд нь би орж таарсан нь таатай таашаалтай байсныг хэлэх юун билээ. Байраа би олж байр намайг олжээ гэж бодно.

	Нэг үдэш ажил дээрээ үлдэж сурвалжлагчдын хэлээр «жижүүрийн гарчиг»˗тай хоёр мэдээ биччихээд харьж явсан чинь өмнөхөн минь арав хэр насны охин дагуулсан том биетэй янхигар өвгөн баруун гарт тулсан таягаа тов... товхийлгэн гэлдэрч яваа үзэгдлээ. Охин өвгөнийг сугадаж, тэд хоёр хүүхэд, хоёр өвгөн шиг, ер нь үе тэнгийн л улс шиг гангар гунгар хөөрөлдөн явах аж. «Хүүе мөн байна, мөн байна шүү дээ!» гэж би бодлоо. Зэрэгцэж очоод:

	— За, Бүргэд гуай, сайн байна уу? гэв.

	— Сайн, сайн байна уу? Хөөе, энэ чинь Цэрэндорж уу, Бүрэнхийд танихгүй л мунгинаж байгааг минь хараарай гэж учиргүй баярлан хэлээд золгож, хоёр хацар ээлжлэн үнсэв. Сахалтай бууралд үнсүүлэх нь тавь хүрч яваа миний сэтгэлд сайхан байлаа. «Үнэхээр ч уулзаагүйгээр удчихаж дээ. Энэ өвгөний хөөрч байгааг! Нөгөө цаана хоёр нүд нь хөрзөнгийн цог шиг гялалзаж байгаа даа хөөрхий. Өнгөрсөн жилүүдийн тоос мөрнөөс нь яасан их дараа билээ, тун муухан гишгэж байх чинь!» гэж бодоод:

	— Тантай дайралддаг тун сайн. Цагаан сараар очиж өвдөгт чинь мөргөж, үнсүүлж золгоход надад аштай байхгүй юу! гэж би хөөрөв.

	— Одоо намайг үнсэх хүн үгүй болжээ хүү минь Монгол ёс намба үүгээрээ хатуу юм! гэж өвгөн гунигтай хариулав.

	— Би яагаа вэ? Би үнсэнэ шүү дээ таныг! гэж охин өрвөсхийн дуугараад толгойгоо өргөж Бүргэд гуайн нүүр өөд ширтэлхийлж зогслоо.

	— Тэгнэ ээ, миний зээнцэр үнсэнэ. Гэхдээ цагаан сарын шинийн нэгний өглөө би л чамайг үнсдэг шүү дээ!..

	— Чиний нэр хэн бэ? гэж намайг асуухад:

	— Байгаль гэж охин хариулав.

	— Байгаль гэдэг юм аа, хүү минь гэж Бүргэд гуай давтав.

	— Сайхан нэр байна аа! гэж би хэлэв.

	Бүргэд гуай бид хоёр нэг байрны нэг орцонд орсноо ойлголцохдоо дахин баярлахад хүрсэн юм. Бүргэд гуайнх нэг давхарт, манайх дөрвөн давхарт. Сумын төвийн цомхон, тохилогхон зочид буудлыг нэг өрөөнд ор хөршилж танилцсан хоёр, Улаанбаатарын мянга мянган байшингаас чухам энэ л хорооллын, энэ л байранд өрөө тасалгаа хөршлөн айлсаж, эхэлсэн яриагаа үргэлжлүүлэх, эхлээгүй яриагаа эхлэх боломж оногдсон нь чухам л баяртай завшаан байлаа.

	 

	* * *

	 

	Бүргэд гуай нас өндөр, огтоос сургууль соёлын боловсролгүй хүн гэхэд олон зүйл дээр миний гайхлыг төрүүлдэг байв. Танилцаж өөрийн нь хэлээр «ном хаялцдаг» болсноос хойш өвгөн дорхноо сэтгэл зүрхийг эзэмдэж, надад ихээр үгүйлэгддэг хүний нэг болж хувирсан билээ. Бүргэд гуайн ид шид нь миний үе тэнгийнхний хэнд нь ч байхгүй «судрын чуулган» гэлтэй сайхан номын сантай даа, эсвэл хуруу зузаан шил зүүж хоногийн ихэнхийг номын хуудас дээр тонгойж өнгөрөөдөгтөө биш, тэр ч байтугай эрхэмсэг шүтээнээ болгосоор «дагуулж явдаг» матрын арьсан хавтастай дэвтэрт нь магадгүй Ардын хувьсгалын «Нууц товчоо» болж мэдэх тэр дэвтэр нь ч биш байсан юм. Тэр эрхэм буурлын ид шид нь түүний ховор сэхээтэн чанар өчүүхэн бага учгийг ч болов хөөн гүйцээж ургуулан бодож чадах бясалгалын гүймэг ухаан, бодол санаагаа яруу тод, өргөн цараалаг, сийрэг уужимхан гаргаж өгүүлэх хар яриа˗бичгийн хэлний хослох эрдмийг төгс эзэмшсэнд нь байлаа. Өвгөнтэй нэг өдөр ярилцаж суухдаа «Хувьсгалын энэ партизан «Монголын нууц товчоо» хоёрт адил юм их байна аа! гэж би бодож билээ.

	Бүргэд гуайн манайхаар орох нь өдрийн од мэт цөөн боловч миний Бүргэд гуайнхаар орох нь үдшийн од мэт нэмэгдсээр шөнийн од мэт олон боллоо. Бид хоёр тэднийг өнгөт телевизорын дууг намуухан болгочхоод хормойн чинээ дэлгэцнээ хорвоогийн есөн өнгийг харж нүдээ баясгах зуур энэ тэрийг хөөрөлдөн суухдаа дуртай байсан юм. Монгол эрийн жаргал эзгүй хээр гэдэг ч заримдаа миний жаргал Бүргэд партизаны хоёр өрөө сууцанд байдаг болов. Өчигдөр орой бол чухам л тийм үеийн нэг байлаа. Орж очиход телевизороор Норовбанзад:

	 

	Наранбулагийн эхэн дээр

	Наран жаргатал хүлээе!..

	 

	гэж дуулаад тайз орхин эргэж байв. Баярлачихсан нь тодоос тод, нүд нь хөрзөнгийн цог мэт гялалзаж Бүргэд гуайн хэлэх нь:

	— ...Ардаараа овоглох ёстой хүний нэг гэвэл энэ яахын аргагүй мөн. Тэгээд ч овогложээ, хүү минь ийм хүнийг Монголын ард түмнээр овоглолгүй яах вэ, ийм хүн, ийм хоолой ард түмнээ овог болгон сонголгүй яах вэ... За суу, Цэрэндорж оо, суу! гэнэ. Өнгөтөөр Улаанбаатарт болсон волейболын тэмцээний бичлэг гарч эхлэв. Манай улсын шигшээ зөвлөлтийн нэг хотын нэг дээд сургуулийн багтай тоглож байлаа. Цаадуул нь арван найм, арван ес, хорин настай залуу хүүхдүүд аж. Бүргэд гуай суудалдаа шавигнан алгаа үрчээд:

	— Надаасаа дор, бээрчихсэн юм шиг тэр авч байгааг нь хараарай... Жишээлэхэд, Монгол улсын их сургуулийн профессорууд орос оюутнуудад мадлуулж байж болох уу даа. Улсын шигшээ гэж байгаа шүү... Волейбол чинь хувьсгалын дараа хамгийн түрүүнд хөгжсөн биеийн тамир!.. Алив юмыг дэлхийн зиндаанд хийж сурах тэмүүлэл оролдлогогүй болохоор нөгөө «маанаг гайхал˗өсөөгүй хүүхэд» гэдэг шиг хоцорчихдог юм байна гэснээ тэмцээнийг бүрмөсөн орхив бололтой над руу хагас эргэж:

	— Чиний нөгөө хэлэх дуртай шүлэг чинь юу билээ, яагаа вэ Явуухулангийн?!

	Өвгөнийг баярлуулах шалтаг олдсонд сэмхэн хөөрч хоолойгоо засаад би:

	 

	Хүлэг минь, шүлэг минь хурдлан давхи

	Хүлгийн шандас шалгахад холын зай хэрэгтэй

	Хүлэг чи бид хоёрт дэлхийн дэвжээ хэрэгтэй

	Зуун хүлгийн түрүүчтэй, дэлхийн найргийн дэвжээнд 

	Зуузай холбож гэмээ нь ард түмэн чинь гомдохгүй

	Зуур замын уртад ухаан шандас сульдаад

	Зулайдаа тоос хүргэхийг чи бид хоёрт зөвшөөрөхгүй!

	 

	гэж уншихад, Бүргэд гуай санаа амарч:

	— За болно! гэж хуянгаа даруулж даруулчхаад хэлдэг шигээ хэлэв. Тэгээд:

	— Бараг ингэж бичсэнээрээ л Явуу найрагч чинь дэлхийн дэвжээнд гарчхаж байгаа юм биш үү дээ, хүү минь?! гэнэ.

	— Тэр үнэн гэж би батлав.

	— Ардын дуу, Норовбанзад энэ Явуу гурав дэлхийн дэвжээнд, манай волейбол дэнжийн дэвжээнд юм биз дээ, хөөрхий Дэндүү эрх танхи, дэндүү дураар, дэндүү боловсролгүй, дэндүү хүмүүжилгүй, нэг албан байгууллага, нэг хүний эрх ашгийн үүднээс болчимгүй бодож шийдсэн ажил олшроод ирэхлээр чиний яадгийг мэдэхгүй, миний л лав нүдэнд өргөс хурсан мэт болдог юм. Хүү минь энэ муу хоёр гялаан чинь юу ч л гэсэн Сүхбаатарыг харж, энэ муу хоёр чих чинь яриаг нь сонсож, энэ муусайн хуруунууд чинь амнаас нь унасан алтан үгсийг бичиж тэмдэглэж явлаа шүү дээ. Тийм болоод л би ингэж зэвүүцдэг байлгүй гэснээ хөнгөн санаа алдав. Дотуур шаналан бодол ухаан нь бухимдахлаар өвгөний ингэж санаа алддагийг би мэдэх болжээ. «Одоо хөх гал хаялах мэт наг наг инээнэ дээ!» гэж би бодов. Өвгөн наг наг инээсэн болж:

	— Тусгай эмнэлэгт тээр жил намайг хэвтэж байхад «Бүгд Найрамдах Монгол Ард Улсын гавьяат жүжигчин» алдартай хүн, хөдөлмөрийн баатар Ёндон гэдэг жолооч хүүгийн алтан аралтай нүдний шилийг, тэгээд зогсолгүй хөдөлмөрийн баатар Балжирын Лхамжавын нүдний шилний дугтуйг хулгай хийчхэж байсан юм. Шил зүгээр олчихсон болохлоор дугтуй зүгээр олохоор шийдсэн нь тэр. Үгүй ээ, энэ чинь, төрийн шийд гарч байж л түүнд чинь гавьяатын цолыг өг өө шүү дээ. Тийм байж болох уу даа! Албан газрын явцуу эрх ашиг гэдэг энэ. Төддүгээр таван жилд төдөн гавьяатантай болно гэж хэн нэгэн төлөвлөө биз. Тэгтэл тэр нь гавьяат биш, хулгайч байдаг... таарч дээ! Ингэж л Сүхбаатарын минь үндэслэсэн ардынхаа төрийн гараар могой бариулаад байгаа юм! Баригдаад тэр «гавьяатын» нэр хугарсан төдийгүй, үнэмлэх дээр нь дарагдсан төрийн тамга хиртэж байна гэдгийг чи ухаарч байна уу, хүү минь?..

	Би өөрөө хулгай хийсэн мэт тав алдан янцаглаж:

	— Ухаарч байна! гэлээ.

	— Та нар чинь ийм ийм юмны дундуур цэцэгт талаар зугаалж яваа мэт инээж хөөрчихсөн, миний есөн настай зээнцэр шиг цолгиун халгиун дэрвэж явах юм!

	— Би сонссоон. Тэр нүдний шилний явдал тарьсан хүн, зайлуул, үгүй болсон гэсэн байх шүү!

	— Би ч бас мэднэ ээ. Үхсэн хүний яс өндөлзөнө гэж чи айж байна. Яана гэх вэ! Ярих ёстой юмыг ярихаас яах вэ. Амьд та нарын бодол сэрэл, ухаан санаа бас өндөлзөг л дөө! Төр хувьсгал, Сүхбаатарынхаа босгож өгсөн энэ сайхан арал хүрдэн дотор аль болтол унтаахай, унтаахай мөртөө өнгөндөө худал хуурамч гялалзаж явах бил ээ?! Манайд сансарт нисээгүй байж «БНМАУ˗ын Сансрын нисгэгч» цол зүүсэн хүн бий. Тэр хөөрхий газар дээр сансарт гарах дасгал сургууль хийсэн үү, мэдээжийн хийсэн л байгаа. Тонн тонноор хөлс урсгасан л байгаа. Гэхдээ л сансарт оч болж цойлоод, од болж дэлхийг эргээгүй. Гадсаа тойрох ботго шиг сансраар дэлхийгээ тойрч, Шивээ Хиагтыг минь сансраас тэр хараагүй, шивээлсэн олон пуужинг сансраас тэр тоолоогүй. Тэгээд ганцхан ширхэг ээжийгээ дурсаж, айдас нь төрөөгүй, хүн ардыг дайны эсрэг тэмцэлд дуудах онгодыг сансраас олоогүй! Улсын наадамд барилдах юм шүү гэж бригадын төвд зодоглосон болгонд «Бүгд Найрамдах Монгол Ард Улсын дархан аварга» цол өгдөггүй шүү дээ!.. Энд хоёр юм байна хүү минь нэгд, монгол хүн сансарт ниссэн тэр их үйл явдлыг үзээд, тэр их үйл явдлаас илүү ихээр хүмүүсийн сэтгэл хөөрсөн аж. Хоёрт, хоёр сайхан залууг бэлтгэл сургууль хийлгээд нэг нь нисэж нөгөө нь үлдсэн болохлоор «Тугалыг нь турааж эхийг нь эцээхгүй!» хэмээн хоёуланд нь адил цол шагнажээ. Үүгээр бид хожсон уу гэвэл, үгүй, алдсан. Алдсан шүү, нүүлт алдсан. Яагаад вэ гэвэл, сансрын нисгэгч биш хүнд сансрын нисгэгч цол өгснөөр монгол хүн сансарт ниссэний аугаа их учир утгыг бүдгэрүүлж байгаа юм!.. Би л лав ингэж бодоод байна. Сүхбаатар минь «Зоригт баатар» цолноосоо бэрэвшээдэг байсны дээр Данзан нар нэрийг нь дэвшүүлж Төв Хороо, Засгийн газраас олгох хэмээсэн шагналыг «Би шагнал горьдож ардын эрхт ёсонд морь нохой болон зүтгээгүй» хавьтуулалгүй, хээвнэг авахгүй орхиж байлаа. Тэр хүний ёс ул болж, та нарын энэ хачин ёс, магтах маалингадахын ёс зул болж байгаа нь энэ үү?!..

	— Бодох л зүйл дээ! гэж би хэлэв.

	— Оройтож байна даа! гэж Бүргэд гуай хэлэв.

	Бүргэд гуайн нэмэн өгүүлэх нь:

	— Би чинь Магсар хурцын Дугаржавт өртэй хүн шүү! Тэр надад ардын дуу «Жаахан шарга»˗ыг зааж өгсөн юм. Энэ дуу намайг ягдаж явахад гурван дахин босгож бил ээ! гэж Бүргэд гуай ярив. Өвгөн цэнхэртэх хотын дуртгалаа сэтгэлдээ эвхэж санааширсан байна. «Жаахан шарга» дууг сонсож, бодлогошрон суусан учир нь энэ болох нь ээ» гэж би олзуурхан бодоод:

	— Та ярь л даа би сонсъё, энэ дуу таныг яаж гурав дахин босгоо юм бол? гэв.

	Өвгөн партизан хэлэх гэснээ хэлдэг, хэлэхгүй гэснээ матрын хавтаст дэвтэр шигээ сэтгэлдээ хав дардаг зантай хүн. Ярих нь:

	— Мөлхөж явсан намайг яаж босгосон нь гол нь биш л дээ. Энэ дуу надад ямар ухаарал, танин мэдэхүйг шагнаж, хэрхэн хань ижил минь болж явдгийг хөөрөх нь илүү байна.

	— Тэгэлгүй яах вэ, тэгэлгүй яах вэ!

	— Уйлмаар үед дуулмаар, дуулаад ирэхлээр инээмээр болгодог дуу шүү, энэ «Жаахан шарга». Эх сайхан монгол хэлтэй адил хүнээр албадуулалгүй нэг л мэдэх нь ээ өөрөө өөрийн чинь хэсэг болчихдог тийм юмны нэг бол ардын чинь дуу даа хүү минь!

	 

	Дэвээд байгаа дээврийг

	Дээсний үзүүрээр тогтооно

	Дэндэлдээд байгаа сэтгэлийг

	Одоо юугаар тогтооно вэ?!..

	 

	«Одоо юугаар» гэдэг хоёрхон үгэн дотор мөн ч их юм багтаж байна даа! Энэ дуу бол нарны дор, уул усны дунд, наран ба уул усыг эзэгнэнхэн, наран ба уул усандаа эзэгнүүлэн хэн, уул устайгаа харилцан озолцож нэгэн бие мэт болж явсан чөлөөт хүмүүний тэнгэрлэг ариун хайрын их хишиг, цэвэр тунгалгийг илэрхийлэл, хойд үе бидэнд үлдээсэн хайрын гэрээслэл, хайрлах ёсны аялгуут аман тунхаг юм гээд хэсэгхэн зуур бодолхийлснээ:

	— ...Морьгүй, талгүй, мөнх хөх тэнгэргүй, тэгээд Наранбулаггүй оронд бол төрөх ёсгүй тэгээд ч төрөөгүй дуу шүү? гэнэ. «Аяа, орчлонгийн хэсэгхэн боловч орчлонгийн дутууг гүйцээж дундыг дүүргэж байдаг ийм л их ид шидийн орон миний Монгол гайхамшигтайяа!» гэж би уянгатай өрнүүн бодоод:

	— Тийм дээ, үнэхээр сайхан! гэж товч хэлэв.

	— «Жаахан шарга»˗ын гайхалтай аялгуу Наранбулагт төрснөөс тэр дууг дэлхийн сонорт хүргэх их Норовбанзад гучин гурван говьд минь мэндэлжээ. Чи бидний эх орон, Нацагдоржийн «Миний нутаг» гэж дуулсан эх орон бүрэн эрхт Монгол Ард Улс амьд нэгэн хэсэг нь болж байгаа баян хорвоо гэдэг үүгээрээ сайхан, даанч сайхан юм. Ер нь юмны учрал холбоос гэдэг айхтар, тун айхтар. Мянга есөн зуун арван долоон онд Хэрлэн буйрын сав газар Самбуу хулгайчтай хөөцөлдөн Сүхбаатарыг морио эцээчхээд явгаран явахад Сэлэнгэ˗Орхоны хөндийд ухаа хонгор нь эхээс босоогоороо унаж байсан байх юм. Тэгэхэд ялж байсан Октябрийн хувьсгал, дайсантай хоёр дахиа нүүр учран тулалдаж явсан Сүхбаатар хоёрын аль аль нь хорин нэгэн оны ардын хувьсгалыг бэлтгэлцэж байлаа! Дуу нь тэнд, дуучин нь энд, хүлэг нь тэнд, хүн энд, ундарга нь тэнд голдирго нь энд боловч их юмс үйлийн үр, цагийн төөрөг заяагаараа бие биеэ заавал олдгийг яана!

	...«Норовбанзад «Жаахан шарга»˗ыг дуулна» гэж зарласаар байтал, одоо дуулна даа гэж мэдсээр хэр нь дуулахлаар нь морьд эргэж, ингэ буйлаад эхлэх мэт миний муу цээжинд гэнэтийн том шуурга болоод явчихдаг юм. Энэ дууг зохиосон Даригангын Инжээноров цангасан хүлгээ Наранбулагийн усаар ундаалж, цангаж хагсарсан бие сэтгэлээ «Жаахан шарга» дуугаараа амарлиулан сэргээгээ дээ хөөрхий. Дуулахад нь бэлчээрт явсан ингэ ээнэгшин, дэлэн нь ивлэж сүүгээ асгаруулан, Наранбулагийн ус шиг хилэн хар нүдээ бөн бөн, бөн бөн хийлгэн уйлсан байж таарна. Туулай бутныхаа цаана биш бутныхаа наана, чоно үүрэндээ биш, шилдээ гарч сонссон байж таарна. Би ингэж боддог. Тээр хорин оны зуны сүүлд сард «Бүргэдтэй» уулыг шиллэн Сүхбаатарыг оросын нутгийн хилийн босгонд хүргэхдээ би энэ дууг амандаа аялж явлаа.

	 

	Наранбулагийн эхэнд

	Наран жаргатал хүлээе дээ!

	 

	гэж намайг дуугаа өндөрлөхөд гоймон баатар дотуур зөөлөн санаа алдаад:

	— Сэтгэл дэнслэн Янжмаа минь ч бодогдоод унах чинь... Туулын бургасанд бид хоёрын хар овоохой барьж нийлснийг чи мэддэггүй байх аа!.. гэж асуух ярихын дундуур хэлсэн юм... Цэрэндорж хүү чамайг орж ирэхэд би яг энэ тухай бодож суулаа л даа... Тэгээд агшны дараа Сүхбаатар надад «Бүргэд» нэр шагнасан гэж партизан дуугаа өндөрлөн бахархалтай ярив.

	— Ээж аавын оноож хайрласан Таны жинхэнэ нэр хэн юм бэ?! гэж шуудхан асуувал,

	— Дамшиг гэж. Би өөрөө ч түүнийг чинь мартчихаж! хэмээн өөрийн нь нэрийн нь тухай биш, улирсан баларсан цагийн өөр хэн нэгэн хүний тухай яриа болж байгаа юм шиг хайнгадуу хэлээд хошигнолтойгоор инээвхийллээ.

	Бүргэд гуай бид хоёрын ярих хөөрөх хонины хишиг мэт ээлжилдэг байв. Өнөөдөр миний «хонины хишиг» байлаа. Би ярьж, Бүргэд гуай сонсоно. Маршалд захиа бичсэн тухайгаа хуучлахад партизан өвгөн хүүхэд мэт цолгиун дэвэрч миний бага насыг хөөрсөхдөө хөөрсөж, шогчлохдоо шогчилж өнгө өнгө болж суухыг нь харах сонин сайхан ажээ.

	«Энэ Бүргэд өвгөн Пунсал партизан биеэрээ мөн биз!» гэж үнэмшихийн аргагүй юм би гэнэт бодов. Тэгээд:

	— ...Сүхбаатарт гарын бичээч олон байсан уу? гэвэл

	— Олон байсаан гэнэ.

	— Хөтөч?

	— Хөтөч юу гэж?

	— Хөтөч олон байсан уу?

	— Хэнд тэр вэ?

	— Сүхбаатарт!

	— Олон байсаан, бүр олон байсан.

	— Та ингэхэд Пунсал гуай гэдэг партизаныг таних уу?! Танина биз дээ... таньж л таар аа?!

	— Танихгүй юм байна аа? Харин чи таньдаг хэрэг үү?

	— Үгүй ээ, би танихгүй. Ээж маань ч танихгүй. Бид аль аль нь сургаас хэтрээгүй юм. Маршал, ээж бид хоёрыг хүлээж авдаг өдрийн өглөө маршалын өрөөгөөр ороод гарсан байлаа, тэр Пунсал гуай. Чойбалсан ээжид хэлсэн хэрэг.

	— Аан, тэг ээ юу? гээд Бүргэд гуай нэг их ойшоохгүй дүр үзүүлэвч үүлэн чанад дахь нарыг санагдуулах битүү нууцлаг байдал сэтгэлд нь тэрлэх мэт болохыг би ажиглаадахлаа.

	— Эцэг минь нэгэнт үгүй болжээ гэдгийг ойлгож, миний ойлгосныг маршал ойлгож... тэгсхийгээд л би туслахын нь хамт гарч өөр өрөө рүү орсон юм. Ээжид маршал ингэж хөөрчээ гээд өдий хүртэл дотроо хадгалж явсан тэр хоёрын яриаг би Бүргэд гуайд задаллаа. Ээжийнхээ үгийг миний яг давтан ярьсан нь:

	«...Хүү Цэрэндоржийг туслахын хамт гарахад «чаг чаг чаг, чаг чаг чаг» цохилох ширээний цаг, маршал Чойбалсан гуай, малчин авгай Должин гурав үлдэв. Маршал бодол дааварласан тогтуун харцаар цаг руу харж, Должинд хэлж байгаа нь ч мэдэгдэхгүй, өөртөө хүүрнэх нь ч ойлгогдохгүй, цаганд ярьж байгаа нь эс анзаарагдах гурамсан гөрмөл байдлаар:

	— Цаг хугацаа гэдэг сонин үзэгдэл шүү. Үзэгдэл ч гэж дээ, хүмүүс биднийг урсган өнгөрөөдөг нэг л их том сав юм даг уу даа! Сүхбаатар маань ер цагнаас салдаггүй хүн байв. Цаганд тийм хайртай байсан хэрэг. Насны нь цаг дуусаж байхад, «энгэрийн минь цаг хаана байна!» гэж асууж байсан гэдэг хэмээн аяархан дуугарав. Тэр нь цагны цохилтын хэмнэлт чимээ, Сүхбаатарыг эцсийн замд нь үдэж гаргасан секундийн зүүний эмгэнэлт урсгалыг цочоож, саармаглуулах вий гэж эмээж болгоомжилсон мэт санагдахаар байв.

	...Чойбалсан гуайн ярих нь:

	— Өнөөдөр миний ажлын өрөөнд Пунсал нэг орж ирээд гарсан. Яльгүй халамцуу явна. Яг наана чинь таны одоо сууж байгаа суудалд суусан юм. Баярын Пунсал гэж Сэцэн хан аймгийн Баатар вангийн хошууны ядуу ард гаралтай хүн л дээ. Хувьсгалын эхний жилүүдэд Сүхбаатарын морин жолооч, гарын бичээчийн албыг хамтатган хааж, чухамдаа хэдэн өрлөгийнх нь нэг болж явлаа. Жанжин, Пунсалыг «Ардын намын төрсөн үр» гэж хайрладаг байв. Сүхбаатараараа ингэж хэлүүлнэ гэдэг энгэр дүүрэн одонгоос илүү хайр хишиг ажээ гэж би одоогоос боддог болсон... Сүхбаатарыг хальснаас хойш засаг захиргаа олон нийтийн байгууллагад алба хааж яваад гучаад оны дундуур хөдөө гарна гэж зүтгэсээр, малын захад очиж хүслээ тайлж, жаргалаа эдэлсэн хүн дээ тэр Пунсал. «Би хүлэг морь гэвэл монгол гүүний унага биш, хулангийн унага»... гэж хөөрдөг сөн. Тэгэхэд нь бид наргиж «чи ямаа юм уу, хонь байсан бол юу байх байсан бэ?» гэхэд «аргал юм уу янгир л байхгүй юу!» гээд инээдэг байлаа. Би мохоох арга эрж «чи баавгай болж төрсөн байг л даа!» гэсэн чинь огт түгдрэлгүйгээр «тэгвэл би ноднин жил оросуудын авчирч тоглуулдаг нөгөөх бөөн бөгст циркийн болхи хар биш, Хэнтий нурууны гялтганасан хүрэн баавгай болж төрсөн байх ёстой!» хэмээн хошигнож суусан юм... Бид нэг зүгийнх болоод хээ баагүй явцгаана. Залуудаа Пунсал намайг «Сан бэйсийн цоохор хар» гэж хочилдог байлаа. Одоо ч ингэж хэлэх хүн үгүй болж дээ!.. Хөдөөгийн ард, хувьсгалын цэрэг, бас хувьсгалын жанжин тэр хүн тэгэхэд над дээр хөлчүүхэн шиг орж ирээд ярьсан нь: «...Чойбалсан! Чи улсын маршал, засаг төрийн жолоог базаж атгасан том хүн болжээ. Сүхбаатараас хойш чамтай эрх тэгш ярих хүн үгүйрсэнд чи баахан ардагшсан гэх үү дээ, болчихсон байна шүү! Дөрвөн уулын дунд эмнэгшихээс дөрвөн ханын дунд эмнэгших нь дор ч байж мэднэ! Чи хө, хөдөө гадаа гарч, айл амьтнаар явж, баяны бач, ядуугийн гачаалыг нүдээр үз ээ! Чи хө, улс орныхоо бие цогцос, эрүүл мэндийг доороос хүргүүлсэн цаасан чагнуураар биш, бас Ситаалин багшийн хүрэн далавчны дэвэлтээр биш, хүн ардынхаа судсыг барьсан өндөгнийхөө лугшилтаар мэдэж төсөөлж яв аа!» гэсэн юм. Энэ үг надад ихийг бодогдууллаа. Тэгээд яг гарахдаа хаалганы тус газар очиж зогсоод: «Маршал минь ээ, үүнийг би чамд хэлж байна гэж санана уу, үгүй шүү. Энэ бол «Хүрэн дэвэлт» гэснээс бусад нь, тэртээ хувьсгалын гуравдугаар онд чамайг зүүн хязгаарт тусгай томилолтоор явах үеэр монгол, орос олон дарга нарыг цуглуулж яриа хийхдээ жанжны хэлсэн үг, миний өдрийн тэмдэглэлд ч бий...» гэчхээд нээрээ л Хэнтий нурууны баавгай шиг майга хөлөө том том гишгэлсээр гарч одох нь тэр. Намайг нутагтаа ир гэж урьдаг, захиа бичдэг нөгөөх хүү ээжтэйгээ хамт орж ирнэ гэж бодоход Пунсалын энэ яриа миний санаанд эргэн буудаг байна, Должин гуай, би Тантай хөөрөлдөхдөө баяртай байна...»

	— Тасалгаанд дахиад л «чаг чаг чаг, чаг чаг чаг», гэхээс өөр чимээгүй. Одоо бол цагны цохилтын энэ гайхалтай жигд дуун огт жигдгүй амьдралын аль нэгэн нугачаа дунд яваа Пунсал партизаны баавгай майга хөлийн гишгэлтийг тоолж байх мэт санагдана...»

	Өрөөний хаалга торхийн нээгдэж хүн ороод ирсэн нь манай том хүү байв.

	— Аав аа, Бүргэд өвөө! Боловсролын яамны сайд телевизээр үг хэлнэ гэнэ ээ... Бас ээж цай чаначихсан, «уу» гэж байна.

	— Бид хоёр завгүй ээ! Харж байна уу, ярианд саад гээд өнгөтөө хүртэл унтраачихсан гэж миний уцаарласанд, Түвшээ хүү:

	— Байгаль сонсоно гээд бүр шанаагаа тулаад суучихсан байхад... гэж гомдонгуй дуугарав. Өвгөн дулаан орондоо яарсан Ганга нуурын хөгшин тогоруу шиг майга хоёр хөл дээрээ нэвсхийн босож:

	— Нээрээ очъё хүүхээн. Хүүхдүүдийнхээ үгэнд оръё. Ирж байгаа цагийг дагахад нас уртасна гэдэг үг бий. Намайг гурван үеийнхээ зээнцрийн хичээлийг яаж давтуул гэж сайдын хэлэхийг нь сонсъё гээд таягаа тулан тог тог хийлгэсээр том өрөө рүү майжганан алхлаа. Ханын том цаг чаг чаг чаг... чаг чаг чаг цохилно.

	Бүргэд гуай найр тавьж зааж өгсөн зөөлөн сандалд суулгүй босоо модон сандал дээр очиж овойгоод:

	— Зурагт раажав гэж дамшиг эд шүү, жишээлбэл энэ төрийн сайд яг над руу хараад байх шиг байгаа юм. Гэтэл хүн болгон руу...

	Манайхыг өөрийн гэр мэт «эдэлдэг» болсон Байгаль охины дуу тэндээс цовоо хангинаж:

	Үгүй шүү дээ, манай сургуулийн сайд над руу л хараад байна гэхэд гэр дүүрэн инээд боллоо. Энэ гэр дүүрэн инээдийг сонссон мэт сайд яриагаа түрхэн зуур зогсон үнэхээр хүн бүрийг ажиглах гэсэн янзтай харцаа дүрлийлгээд:

	...Эрхэм хүндэт үзэгчид ээ, Монгол Ардын Хувьсгалт Намын Төв Хорооны шийдвэрээр энэ жилээс эхлэн дунд сургуулийн долоо, найм, ес, аравдугаар ангид монгол бичгийг сэргээн заах болсон учир энэ хичээлийн бэлтгэлд сургууль, эх эцэг аль аль нь тухайлан анхаарах хэрэгтэй болж байна гэж ярихад:

	Хөөе та минь ээ, хүүхдүүд минь ээ! гэж Бүргэд гуай хашхиран дуу алдав. Манай гэргий Гангаанай учиргүй сандарч:

	Яав, өвөө, юу болов?! гэнэ... Суудал зэрэгцэж суусан би партизаны баярлаагүйгээрээ баярласныг харуут л учрыг ойлгов. Өвгөн санаа алдаад:

	Тэгэх ёстой, манай нам тэгэх ёстой! гэж хөхиүн сайхан хэллээ.

	Гангаанай минь, миний зээнцэр танайд үлдэг. Цэрэндорж бид хоёр явж хуучилъя! гэж Бүргэд гуайн хэлснээр бид тэднийд орлоо.

	За суу... гэснээ гэрийн эзэн гурван хос тавиурт ханын эрс дүүргэсэн номын хөмрөгийн дэргэд хэнз цоохор ишиг мэт өрөвдөлтэй бяцхан харагдах эрээн авдрынхаа тагийг авч өвөр биеэр нь суйлан жижигхэн хавтгай шилтэй архи гаргаж ирлээ. Тэгээд:

	За суу, суу, суу. Чи бид хоёрт ярих юм байна! гэнэ. Өвгөний баяр, миний баяр болж байгааг би мэдрэв.

	Та намайг дайлахаар шийдэв үү? гэхэд миний үгийг чихнийхээ хажуугаар өнгөрөөгөөд, амандаа нэг дуу шиг юм гунганасаар эргэж хоёр модон аяга авчирч ширээн дээр тавилаа.

	Би ийм өдөр ирнэ гэж мэдэж байсан юм аа, мэдэж байсан юм... За хийгээд тулгачихъя.

	— Та бүр баярлачхаж...

	— Баярлах багадна. Миний бүр нар гараад байна!..

	Өвгөн партизан аягатайгаа өргөж дөрвөн зүг, дээд тэнгэрт таван удаа сэржимдээд:

	Би бодохыгоо бодчихлоо. Харин хүү чиний номын цагаан үйлс бадарч яваг. Чи нэгэн цагт миний Сүхбаатарын тухай түүхэн роман хэмээх хөлгөн судраа бичнэ ээ, гайгүй, бичнэ! гэнэ.

	За, та урт насалж удаан жаргаарай,.. Бүргэд гуай ингэхэд өөртөө бараг хийсэнгүй юү дээ?..

	Зүгээр болно. Энэ дамшгийн ид шид нь хэмжээндээ биш, ёсондоо байдаг! гээд архиа зэлгээн цайны шавхруу мэт шордхийлгэн сорчхов. Тэгээд жижиг нүдээрээ том харж:

	За хүү минь, Бүргэд, Пунсал хоёр чинь нэг хүн дээ. Тэр хүн чиний өмнө дүрээрээ сууж байна гэлээ. Ийм үед илүү дутуу юм лавлаж мэдэмхийрч хуудуу хуурай үг ярьснаас дуугүй суусан нь дээр байдгийг би мэдэх тул баяртай инээмсэглэн өвгөний үрчлээт хар нүүрийг зөөлөн харцаар харж суулаа.

	Монголжин бичгийг халуулахгүй гэж хэлээд шоронд орсон хүн билээ би. Суллагдсанаа наранд гарсан гэж бодож явдгаас үнэн мөнөө тогтоолголоо гэж бодож явсангүй. Харин өнөөдөр төрийн сайд монголжин бичгийг сургуульд заах болсон тухай намын дээд байгууллагын шийдвэрийг хэлсэн нь миний хөгшин сэтгэлийг амарлиулж өгөв. Энэ бол монгол үндэстэн сэргэн мандаж буй нэгэн зүй бат илэрхийлэл гэж бодож баяртай байна. Энэнээс өөр юм зөнөг толгойд хэрэг ч үгүй санагдана. Архи задалсны учир энэ л дээ, хүү минь! гэнэ.

	Та шоронд олон жил суусан уу?

	Хэдэн жил болсоон, улс төрийн хэрэгтэн нэртэйгээр орсон юм. Зөв юмны төлөө ял эдлэх сайхан биш ч, муухай биш гэж би боддог... Одоо үлгэр гэхээр болжээ. Тэр үер Рэнцэндорж гэж хүн байлаа. Дүү нь Тамга,.. яагаа вэ нөгөөх чиний мэдэх Тамга. Өргөмөл дүү нь л дээ. Рэнцэндорж надтай чацуу, Тамга надаас олон дүү... Хувьсгал хийлцсэн дайчдыг нөхөн бүртгэж партизаны хөдөлгөөнийг өрнүүлж байх үеэр нөгөө Тамга гэнэт партизан болоод гараад ирдэг байна. Ах нь Дотоод албаны газар том ажил эрхэлсэн тушаалтай байсан болоод тэр. Чойбалсангийн зарлаж хуралдуулсан нэгэн, хурал дээр би бослоо шүү.

	Миний мунхаглан ойлгож байгаагаар партизан гэдэг алдар нь хүүхдийн алган дээр тавьдаг чихэр, бүтэлтэй бүтэлгүй хүмүүст үзэмж өнгөөр тарааж өгдөг хэргэм ямба биш баймаар сан. Партизан гэдэг нь малчин гэдэгтэй адил эрхэлж явсан цагаан үйлсийнхээ шанд бидний эдлэх зүүх ёстой ажил мэргэжлийн нэр баймаар сан!.. гэж ярьтал, Чойбалсан тэндээс:

	— Чи тэгээд, Пунсал, юу гэх гэж номчирхоод байгаа юм бэ? гэдэг байна. Миний нөгөөх дүрхийдэг хөдөлж:

	Номчирхсон ч яах вэ дээ, маршал минь! гээд миний бурсан нь:

	Олноо өргөгдсөний есөн оны өвлийн тэргүүн сар, шинийн есний жихүүн шөнө Сүхбаатар, Данзан, Дугаржав нарыг дагаж, хүн харж бас тэднийг хамгаалж хаацайлах албыг гүйцэтгэн төрийн улаан ордон, шашны шар ордон хоёрыг давхраар нь гурван удаа гороо эргээд, төрийн улаан ордны хүрэл арслан чимэгтэй дүнзэн модон хаалганы чанх урд Сүхбаатар нар голлож зогсоод, хурц тонгорог барьсан миний гараар зүрхэн талынхаа эрхий хурууны өндгийг нэжгээд зүсүүлэн цусаа харилцан соролцож: «Хар цэргийг эх нутгаасаа хөөн зайлуулна. Үгээгүйчүүдийг эгнэгт тэтгэх засгийг явуулна. Үүний учир үхэх амь, үгүйрэх хөрөнгийг үл хайрлана!» гэж андгай тангараг тавьж байсныг нь нүдээр үзэж чихээр сонссон болохлоор би номчирхох ч эрхтэй байж болох юм гээд урсгаж орхилоо. Маршал дуугарсангүй. Харин би хэлэх гэснээ гүйцээж хэлэхээр шийдэж:

	Энэ Тамга яахлаараа партизан болж байдаг бил ээ? Ардын хувьсгалын хоёр дахь онд ес арван насны бэтэг жаахан биетэй хүүхэд дамнуурчны өндөр ногоонд хэл хүргэхээр Сүхбаатарыг явуулахад, миний эмээллэсэн Нэмэндэйн шарга морин дээр мордож чадахгүй, тэгэхэд нь Сүхбаатар салхитай гарынхаа үзүүрээр сэвхийлгэн өргөж, хоёр бүүргийн нь хооронд тавьж өгч байсан юм! Тэгээд өндөөр болоорой гээд инээж байлаа!.. Хувьсгал хийлцсэн бидний нүдэн дээр энэ мэт юм болж байгаа юм чинь биднийг аниад өгөхлөөр ер юу болох вэ? Та минь ээ, анхлан эхэлсэн их хэрэг ээ, Сүхбаатарынхаа гэрээслэлийг нугалсан завхруулсан маань ер бол оо юм биш үү... гээд суучхав. Сормуусаа буулгах өргөхийн завсар намайг ширтхийлсэн Рэнцэндоржийн нүд онилсон бууны ам мэт шогтой ч сүртэй ч үзэгдэж байлаа.

	Тав гурван хоногийн дараагаас би гэдэг хүн энд тэнд дуудагдаж эхлэх нь тэр. Надаас асуудаг юм гэж ганцхан л байв: «Чи яагаад хуучин шинэ хоёр бичгийг зэрэгцүүлэх уриа гаргаад байна!» гэж л асууна. Би хурал цуглаан болон энгийн яриа хөөрөөнд өөрийн санааг хэлж явснаас биш, уриа тунхаг гаргаж, улс төрийн хэрэгт орооцолдох юм хийгээгүй гэдгээ өчнө. Маршалтай уулзуулж аль гэсэнд уулзуулсангүй, Рэнцэндоржтой уулзуулж аль гэсэнд бас уулзуулсангүй. Гэвч Рэнцэндоржийн шагайсан бууны ам шиг хоёр нүд хувь тавилангийн минь дэнсийг хөдөлгөж буй гэдгийг би мэдэж байсан л даа. Нэг ч их удалгүй намайг тасалсан юм сан. Таслахад Рэнцэндорж ирсэн... Өөрийнхөө өчүүхэн хүчийг түмнийхээ далай их хүчинд нэмэрлэж байгуулалцсан Бүгд Найрамдах Монгол Ард Улсынхаа нэрийн өмнөөс ялын тогтоол уншуулах мөч л амаргүй байдаг юм байна билээ. Би нэг мэдэх нь ээ уйлчихсан зогсов. Тэгтэл хурал даргалж байсан Рэнцэндорж:

	Энэ өөдгүй новшийг хар аа, үг хэлээрээ биш, нулимсаараа хэргээ хүлээж байна! гэв. Ингэж хэлэхийг нь сонсонгоо л би уйлахаа зогсчихсон. «Өчүүхэн амьтан Пунсал чи яах вэ! Ингэж тогтоол уншуулах Бодоо, Данзан, Лосол, Догсом, Дугаржав нарын зэрэг хувьсгалын аваргуудад ямар хэцүү байсан байж таарахыг Пунсал чи төсөөл!» гэж өөртөө хэлэхэд сэтгэл зүрх арай уужрах шиг болж байлаа. Би хоолойгоо засаж нулимсаа залгилаад:

	За яах вэ та нар надаас өчиг мэдүүлэг авахгүйгээр тулгаж тасаллаа. Маршалтай, бас чамтай уулзъя гэж олон удаа гуйсан боловч нарсны хүний үгийг үг гэж тоосонгүй, намайг хүн гэж үзсэнгүй. Нүүр учирсных би чамд үсэг бичгийн тухай санаагаа хэлнэ ээ, чи сонс. Чи харин Чойбалсандаа заавал дамжуулаарай! Ардын сайхан дуунд:

	 

	Хоёр морьтой гарлаа даа

	Хонгор ширээг дамжлаа даа 

	 

	гэж гардаг юм. Ер нь монгол хүн холын аянд хос морьтой гардаг ёстой. Сүхбаатар гэхэд л дайнд хүлэглэдэг согоо хээр, ухаа хонгор, ойр зуурын эргүүл тойруул, баяр ёслолд унадаг Ам цагаан˗ийм гурван морьтой байв шүү. Эрдмийн үсэг бичгийг эрдэнэт хүлэг морьтой зүйрлэж болох мэт. Тэгвэл хонгорын ширээг хоёр морьтой дамжиж өнгөрсөн Инжааноров, хувьсгалын цагаан суваргад гуравласан хүлгийнхээ тоосыг өргөсөн Сүхбаатарын удам угсаа бид монголжин бичиг, шинэ бичиг гэсэн хос морьтой байж болох оо доо! Бичиг үсэг бол ард түмний маань өнгөрсөн хэрэг, өдгөө явдал, ирээдүйн үйлсийг чандмань гурван эрдэнэ мэт холбож өгдөг их түүхийн цагаан гүүр, чиний үеийг, чиний хүүгийн үеийг, хүүгийн чинь хүүгийн үеийг Сүхбаатартай минь, Инжинааштай, Равжаатай бас тэднээс өмнөх үеийн хүмүүстэй хөөрөлдүүлэх ид шидийн гайхамшигтай, бэхээр амилсан үхэлгүй мөнхийн үгүйршгүй баяны хэл бил ээ! Тэгтэл та нар энэ хэдэн үсгийн толгойг тастах гээд байдаг!.. Ээ, халаг гэж, Сүхбаатар минь байсан ч болоосой билээ гэж бухимдав. Би нэг л мэдсэн чинь гараа зангидчихсан дух руугаа дэлсэж байлаа. Рэнцэндорж шанаагаа гүрэлзүүлэн:

	Яалаа гэнэ ээ чи! Хутагт хувилгаан Равжаа, алуурчин Чингисийн гучин гурван үеийн ач Инжинааш, бас нам төр хувьсгалын эсэргүү Данзан нарыг дөрөөлж эсэргүү үзлээ хаацайлан, манай нам, ард түмний эсрэг тэмцэх санаатай юу, муу ардын дайсан!? гэлээ

	Тэгэхэд нь би хөх инээд алдаад:

	Бас л нугалж байна аа даа чи! Нам ард түмний үнэн хэргийн эсрэг харин хэн нь тэмцээд байгаа бол? Хэн нь жинхэнэ ардын дайсан бол?! Та нар Данзаныг, та нар Лосолыг, та нар Догсомыг, та нар Дугаржавыг яалаа! Хорин гурван оны тэр нэгэн өдөр Сүхбаатарын өрөөнд чи жанжинтай юу гэж харгалдлаа! Нацагдоржийг хэн шоронд барьж хийсэн бэ? Чи хийсэн.

	 

	Шорон гяндангийн талбарт

	Шарилж ургадаг ч болоосой

	Шаналсан миний сэтгэлийг

	Саруул наран гийгүүлдэг ч болоосой!

	 

	Хэн Нацагдоржийг ингэж бичүүлэхэд хүргэлээ, чи хүргэсэн...

	За тэгээд ам чинь цангахгүй бол ярь ярь гэж Рэнцэндорж тоомжиргүй хэлэв.

	Ярина даа, хө, ярина... Оросын их шүлэгч Маякавсх гэгч: «Нөхөр Лээнэн ярьдаг байсны учир Африкийн хар нээгэр орос хэлийг шамдан сурах ёстой болно оо» гэж хэлсэн гэдэг. Ардын хувьсгалын маань бичиг, нөхөр Сүхбаатарын эрдмийн цагаан хүлэг байсныг нь л бодоод үзэхэд бид удамлаж хэрэглэж ирсэн монголжин бичгээ хураах цаазлах нь байтугай улам төгөлдөржүүлэн засаж хойд үедээ үлдээх учиртай байна. Би энэ тухай ярьдаг байсаан!..

	Хохь чинь!.. Үүнийг аваад яв! гэх Рэнцэндоржийн дуу тасхийн хадлаа. Хоёр хуяг зэрэг ёвроход гартаа гавтай хөлдөө гинжтэй яс арьс болсон бие, шарх гөвдрүүгээр дүүрсэн би гэдэг хүн суун тусан өнхөрч билээ.

	Шоронгийн өрөөнд очоод санаагаар бас л унадаг байна. Тэгэхэд би «Жаахан шарга» дууг гунганан аялсан сан. Байгаль гэж надаас олон дүү сайхан хүүхнээ дурсаж; «Нартын өртөөнд уулзтал, насны наран жаргатал хүлээгээрэй!» гэж үгийг нь өөрчлөн тортой цонх түшээд дуулж зогслоо. Тэгээд л мөлхсөн өвдөг дээрээсээ босчих нь тэр дээ. Гэтэл юу нь байх вэ шоронгоос гараад ирсэн чинь хамаг амьдрал орвонгоороо эргэчихжээ. Залуу сайхан Байгаль эхнэрийг минь Тамга аваад суучихсан байлаа. Манай гэрт нэгжлэг явуулж, жаал зуул юмыг минь хураагаад ид бадыг нь хутгаж гүйцжээ. Хамгаас илүү гол харлуулсан нь... гээд үгээ гүйцээлгүй, ...өвгөн партизан майжганасаар босож очоод, ишиг мэт харагдах нөгөөх эрээн авдрынхаа тагийг нээж, матрын арьсан хавтастай дэвтрээ гаргав.

	...энийг маань Тамга авчихсан байлаа шүү! гэж инээмсэглэхчээ болж хэлэх нь өрөвдөлтэй.

	Ай халаг, хайран юм! гэж би дуу алдлаа.

	— Тэр гайхал аваад зогссонгүй. Миний хийснийг өөрийн хийсэн, Сүхбаатарын надад ярьсныг өөрт нь ярьсан болгож хэд хэдэн дуртгалархуу юм хэвлүүлэн орон даяар Сүхбаатарын хөтөч, гарын бичээч Тамга гээд алдаршчихжээ. Энэ завсар бас түрүү авгайгаас гарсан хүүхэд хүнтэй сууж би зээтэй болсон өөр нэг сонинтой. Зээгээс үлдсэн нь энэ Байгаль охин, миний гурван үеийн зээнцэр, миний дэгдээхэй одоо танайд тоглож байна. Сайхан хүүхнээ нэр төртэйгөө, хайртай дэвтэртэйгээ алдсан боловч, тэр бүхий явдлын халуун дуртгалыг бүдгэрүүлэхгүй хэмээн зээнцэртээ Байгаль нэр шагнасан учиртай... Болоо ч үгүй ээ, Сэлэнгийн савд мод хийж яваад намайг «хороогдсон» гэх адал явдалт нэгэн түүх бий. Тэгэх нь ээ намайг биш, анчин мэргэн буриад эрийг андуурч шилээр нь нар харуулчхаад муу хүмүүс худал цуурхсан байлаа. Тэр цагаас хойш би «Пунсал нэрийг хэрэглэхийг бүр больсон юм. Пунсал нь «үхсэн» ч, Бүргэд нь амьд байгаа юм чинь, «Бүргэд» нэрийг Сүхбаатар хайрласныг би бас бодолцлоо. Энэ бүхий явдлын учиг үзүүр эдүгээ Тамгын гарт л байна гэж би санадаг. Гэвч тэнгэрийн од шиг олон жилийн турш Тамгыг хөндөлгүй өдий хүрлээ. Хөндөх эсэхээ мэдэхгүй л сууна. Тэгээд ч нэг хүнийг тахин шүтэхийг шүүмжлэх шүүмжлэл номхорчихжээ. Бас далыг их гарч, наяыг хэтэрч насалсан өвгөчүүл гэдэс гэдсэндээ хөлөө жийгээд яах билээ гэж бодно. Хувьсгалын сүхбаатарч шударгуу ёсыг тогтоох хэрэгтэйеэ дээ гэж бас нэг бодно. Хоёр бодлын хооронд алцганаж явсаар хорвоог дуусгах байх аа би!

	— Шударга ёсыг тогтоох хэрэгтэй л дээ? гэж хэллээ.

	— Тийм үү? гэж Бүргэд гуай хэллээ. «Энэ үг асууж лавласан биш, «тийм ээ» гэж бөхөлж батламжилсан үг боллоо байна шүү!» гэж би хатуу бодлоо.

	Гангаанайн оруулж авчирсан халуун савтай цайнаас хоёр аяганд хийх зуур Пунсал гуайн ярих нь:

	— Чи түрүүнд хүүхээ надад сонин юм ярилаа. Тэгж л дээ, би танай ээжийн өмнө маршал дээр ороод гарсан байх нь. Үнэхээр халмагцуу явсан юм. Шоронгоос гарсны дараа архи надад баяр шиг санагддаг байлаа шүү!.. Харж байна уу. Хорвоо ертөнц дэх эд юмс, хүн амьтдын хэлхээ уялдаа, харилцан найрахын ил явдал, нууц увдис гэж ийм айхавтар! Танай «Сүхбаатарч анги», гэрийн чинь онгон шүтээн, Тамга, Тамгын хүү, чиний захидал, чиний ээж, маршал Чойбалсан, Пунсал хэмээх Бүргэд миний бие бүгд холбооны хонь шиг хэлхэгдсэн байгаа биз? Гэхдээ эд бүх хүн, эд бүх юмс Сүхбаатараар сондорлон холбогдсон нь сонин хэрэг. Маршал тэгэхэд надад их цаг зарж, бид хоёр удаан хөөрөлдсөн юм сан. Шоронгоос наранд дөнгөж гарсан миний сэтгэл сүжирч, бодол онгод хөөрөөд мөн ч ихийг бурсан санагдана.. Миний тэгж бурсан нь төрийн тэргүүний дотор юм бодогдуулж танай ээжид ухаарлын үг хэлэхэд хүргэснийг алт болсон амнаас чинь дөчөөд жилийн дараа сонсох надад сонин төдий байна гэвэл нэрэлхэж худал хэлсэн болно. Чухамдаа би баярлаж байна. Ер нь гэвэл хачин учрал шүү!

	— Тийм байна аа, Пунсал гуай, үнэхээр хачин учрал байна.

	— Тэрнээс хойш би маршалтай ганцхан удаа үг сольж билээ.

	Өөрөө намайг дуудаж уулзсан хэрэг... За энэ тухай сүүлд болъё. Харин тэгэхэд, танай ээжийн чинь өмнө уулзахдаа монголжин бичгийг сэргээн шинэ бичигтэй хослон хэрэглэх тухай нэлээд ухуулж билээ. Дүүрсэн хэрэг дахиад ч шоронд суувал сууя гэж бодсон... Бас Рэнцэндоржийг том албанаас зайлуулсанд баяр хүргэж байсан санагдана. Маршал «чаг чаг чаг... чаг чаг чаг» цохилох ширээний цагаар оролдон над руу нэг харж, цаг руугаа нэг харсаар дуугүй дүнсгэр суусан сан...

	Би: «Маршал минь ээ!» гэсэнд, «аан» гэв. Би «Эргэж монголчууд бид чинь монголжин бичигтээ орох уу?» гэвэл «Би мэдэхгүй ээ» гэв. «Хэн мэдэх вэ?» гэвэл Энэ мэднэ» гэв. «Энэ гэж хэн бэ?!» гэвэл «чаг чаг чаг...чаг чаг чаг» цохилох цагийг заагаад: «Энэ!» гэв. Маршал зөв хэлжээ. Цаг үнэхээр мэдэж, «хуучин» гэж шоовдорлогдсон монголжин бичгээ хүүхдүүддээ заах болж байгааг бид өнөөдөр сонслоо. Юмны ам сээр нийлэх гэдэг ийм! Би тэгээд Чойбалсанд: «За Рэнцэндорж яах вэ, эрдэнэт монголжин бичгийнхээ тухай дахиад ярья» гэхэд Чойбалсан нүдээ сэргэлэн харж толгой дохиод инээмсэглэлээ. Би ярив. «Та нар хөнгөдөж монголжин бичгээ түр ч болов хориглосон нь буруу юм.

	Төрсөн үрээ бургасанд төөрүүлж байгаа юм шиг төрөлх сайхан монгол бичгээ түүхийн балар ойд шоовдорлон орхисон нь эндэгдэл төдий бус алдаа мөн биз. Алдаа алдаадаа шүүмжлэлтэй, чингээд зогсохгүй аль болох хурднаар засаж залруулалтай, нэгэн цагт заавал засаж залруулах тийм алдаа лав мөн биз гэдгийг, Сүхбаатарын хэлээр, би батлан хэлнэ!.. Маршал та «Хүүтэй хүн хүүхэнтэй» гэж үг сонссон уу гэвэл «Сонссоон» гэв. «За, тэгвэл би мод хийж яваад, намайг гэж андуурч хэн нэгэн хүн ангуучин буриад эрийг хороосон яг тэр өдөр сэтгэлд орж ирсэн зүйрлэлээ ярья... Чамд гэнэ шүү, Танд.., Танд ярья. Зүйрлэл нь болхи боловч, санаа нь зөв юм!» гэвэл «Тэгье, сонсъё» гэж маршал намайг шилээр минь нар харуулах гэж Тамгыг явуулаагүй юм шиг цагаараа оролдсоор тайван тэгш дуугарав. Тэгэхэд харин хоёр гар нь гэв гэнэт аллагын эзний цусан улаан өнгөөр шунхран харагдаж байж билээ. Би ярив:

	— Монголжин бичгийг монголчууд бидний төрсөн ганц үр гэвэл буулгаж авчирсан бэр маань кирилл бичиг байгаа юм. Хүү бэр хоёр зөвхөн хамтын амьдралдаа л жаргалтайяа даа. Тэгтэл Та бэр буулгасан дороо хүүгээ төөрүүлчихдэг байна. Чухамдаа гэвэл хүүгээ төөрүүлэх гэж бэр буулгажээ. Ардын үлгэрт «Найман хөлтэй найгал алаг морь» гэж гардаг. Холын зайд хүлгийн дөрвөн туурай чамлагдаад ирэхлээр бадруун туульчид дахин дөрвөн туурай нэмсэн нь энэ. Шинэ эриний их явдлыг тайлахад ганц монголжин бичиг учир дутагдаж гадаад бичгийг нэмэн авах ёстой болжээ гэж уучлан бодъё. Энэ бол яана гэх вэ, байж болох зүйл. Гэтэл хоёулыг нь ижилд нь байлгахын оронд бэрийг буулгаад хүүгээ төөрүүлсэн нь тоогүй... Чухамдаа Таны ч төрсөн үр биш... Монголын их соёлоор ингэж наадаархан цэнгэж яаж болно!.. Та чинь Цагаан хааны үед Эрхүү хотноо анхлан кирилл бичгээр соёлын сүү амласан монгол бичигт ерөөсөө дөлгүй, дөлгүй учраас сэтгэлгүй хүн шүү дээ! За тэр яах вэ... Дасаагүй нутаг орон, таньж мэдэхгүй үйл явдал, араншин төрх нь гаж буруу харийн хүмүүсийн дунд гэнэт орж явчихсан кирилл бэр манай монгол хэлийг хагас хазгай ч болов сурах нь сурч л байна. Гэвч маршал минь ээ, монгол хэл гэдэг чинь уул уулын дунд мананцарлан цэнхэртэх хөлгүй их далай л юм. Кирилл бүсгүй энэ далайн зөвхөн захад л гишгэжээ. Гэтэл манай соёлын төрүүлсэн үр монголжин бичиг монгол хэл хэмээх хөлгүй их далайд эрдэнийн цаасан завийг хөлөглөн хөлөглөсөөр хөндлөн гулд буруу солгойгүй сэлж чаддаг туршлагатай их далайчин явлаа! гээд би яриагаа дуусгасан юм. Маршал «хоёул нэг уулзана аа!..» гэхээс өөрийг хэлсэнгүй. Үүнийг нь «Пунсал минь, чи дэмий юм олныг донгослоо. Одоо цааш донгосолгүй явж тэр гяндандаа очиж үз. Өвчний уут болсон Рэнцэндоржийг би ажлаас өөрчилсөн ч түүнийг орлох Тамга гэж хүн надад бий шүү? Тэр чинь махан бодийн хувьд Рэнцэндоржийн өргөмөл дүү боловч үзэл бодлын хувьд чиний хэлээд байгаагаар төрсөн үр нь юм...» гэсэн үг гэж би ухаарсан сан. Тэгээд босоод үүдэнд очиж зогсохдоо танай ээжийн чамд дамжуулж ярьсан нөгөөх дөрвөн хана... дөрвөн уулын тухай үгийг маршалд хэлээд гарч билээ. Ингэж бид хоёрын тэр удаагийн уулзалт төгссөн.

	Маршал нэг хэргээр хоёр дахь удаагаа шоронд суулгахгүйгээ мэддэг байж уу, би олон хоног сараар архидаж хүлээсэн боловч Чойбалсангийн ногоон малгайтнууд ирж намайг баривчлаагүй юм. Харин гудамжны архичин болчхоод явсан үед нэг өдөр Тамга «партизан» хулгана гэтэх муур шиг гэтсээр орж ирж билээ. Нэлээдгүй халамцуу байсан би «За гяндангийн цаг, хүлээсэн цаг иржээ» гэж бодов. Тамгаас харамлаагүй хэрнээсээ харамласан мэт аяганд үлдсэн монгол нэрмэлийн шавхрууг яаран гударч гүл хийлгэн залгиад: «За, Тамга муур сайн байна уу? Чи намайг дахиад л барьж идэх гэж гэтсээр орж ирэв ээ дээ! Сайн муур нэг хулганыг хоёр барьдаггүй сэн. Чи гэвэл намайг ер хэчнээн удаагаа барьж идэж байна даа?!» гэж би үг чулуудав. Юу ч болоогүй юм шиг айхтар тас тас инээгээд Тамга: «Чи бүргэд шүү дээ, юунд л муурт баригдаа билээ, жигүүртний хаан минь ээ!» гэдэг байна. «Үгүй ээ, жигүүртний хаан бол бүргэд биш, хангарди! Хангарди Сүхбаатар минь эрдэнэт хүн байж бил ээ!» гэж би мөчөөрхөв. Тамга: «За тэр яах вэ, ёстой хангарди! Чойбалсан чамд үүнийг явууллаа...» гээд барьж орж ирсэн цэргийн богцноосоо нэг шил шампаан дарс, хоёр «шарз» гаргаж ирэх нь тэр.

	Архины цагаан солио тусаад байсан миний нүдэнд шампаан дарс нь өрлөг жанжныхаа титэмт хувцсыг өмссөн Чойбалсан өөрөө, хоёр шарз нь цусан улаан өнгөөр шунхран туяарах Чойбалсангийн хоёр гар мөнөөс мөн болж харагдлаа. Би учиргүй айж муухай хашхиран боссон гэдэг. Тэгээд муу гэрийнхээ баруун урд хатавчинд донхойж байдаг ааваас уламжилсан бүдүүн төмөр дөшинд гурван лонхыг хага цохиж бутаргасан байв. «Би Ситаалины лонхолж Чойбалсанд ирүүлсэн орос большевикуудын цусыг уухгүй! Цус нь энэ хоёр бага шилэнд, хөөс нь тэр том шилэнд байна! Уухгүй, уухгүй!.. Би уухгүй ээ, би уухгүй!» гээд л хашхираад байсан гэнэ бил ээ!.. Миний хүү, Цэрэндорж оо, ийм л явдал болсон гэдэг юм даа гэснээ Пунсал гуай баруун алгаа дэлгэн тэнийлгэвэл илд шувтарсан мэт уртаас урт хүрэн хар сорви үзэгдэнэ.

	— Шампаан дарсны шилний сорви уу? гэж би асуув.

	— Үгүй ээ, худлаа хэлж чадахгүй. Шарзных нь ч шилний сорви байж болно... Одоо энэ Байгалийн минь ээж зээ охиныхоо хийж өгсөн аягатай халуун сүүг залгилчхаад л ухаан орсон юм. Хурмын галзуу гэж байдаг юм байна билээ шүү! Тэгээд сэргэхэд Тамга хэдийн явчихсан байлаа. Харин миний өвөр дээгүүр цагаан сүү савиран асгарч, зээ охины минь хоёр хацраар хар нулимс гялтганан урсахыг харахдаа «Би чинь хүн шүү дээ. Чойбалсан Тамга хоёртой энэ ертөнцөд Сүхбаатар минь ч байсан юм. Би Сүхбаатарын партизан!» гэсэн бодол миний дотор амилж, адгаж байлаа. Тэр бодол намайг хөл дээр босгосон доо. Тэгээд л би архинаас гарчихсан хүн. Эхлээд архи уумаар санагдах бүрийд архи авах мөнгөөрөө ном авчхаад түрийвчээ хоосолдог байв. Зарим шөнө өвчин олтлоо донтоод ирэхлээр юунд ч хэдэн төгрөгөө өнөөдөр номоос өгчхөв дөө гэж гасалсаар унтахгүй уухилж хэвтсэн үе олон бий. Тэгэн тэгсээр он жилүүдийн тоосонд дарагдаж архи бидэн хоёрын холбоо тасарчээ. Харин номд орж, номын цагаан хүдэг гэдэг өвчин туссан юм аа... За, ийм үү дээ! гээд өвгөн чимээгүй болов.

	Ганцхан цагийн өмнөх Бүргэд партизан олон жилийн тэртээгээс сургийг нь сонсож сэтгэлдээ бишрэн хүндэтгэж явсан Пунсал партизан хоёр ийнхүү нэг хүн байсанд би баярлана. «Ёстой л учир явдлын холбоо сүлжээс, амьдралын өөрөө зохиосон оньсогон тайлал гэдэг энэ ажээ» хэмээн сүжрэн гайхна. Миний чихэнд маршалын ширээн дээрх цагны «чаг чаг чаг... чаг чаг чаг» гэх чимээ сонстоно. «Өвгөн намайг хүү минь гэж дуудах болов. Энэ чинь надад итгэж байгаагийн тэмдэг!» гэсэн бахархлын тэгээн бодол дотор сэтгэлийг хөгжөөн цоргиулна.

	Өвгөн шүүрс алдаад ийн ярив:

	— Хүн төрөлхтний Соёлын өвийг эзэмшихгүйгээр коммунист болж чадахгүй гэж Лениний хэлсэн үгийг би сүүлд, маршалаас бүр хойш олж уншсан. Өмнө нь дайралдсан бол Чойбалсанд заавал сануулж «Бид Ленин, Ленин... Лениний үзэл санаа гэж хашхирах мөртөө эрин зууныг элээн байж шалгарч үлдсэн соёлоо «хуучин» хэмээн шоовдорлон, түүхийн гянданд хийж хорьдог нь юу бил ээ?!» гэж асуух байлаа!.. Өнөөдөр хэчнээн нээгэр хүн орсоор ярьж байна вэ? Бүү мэд юм, маш олон, лав тэнгэрийн од биз! Гэтэл хэчнээн монгол хүн монголжин бичгээ мэдэж байна вэ? Бүү мэд, лав өдрийн од биз!.. Ингэхэд Цэрэндорж чи монгол бичгээ мэдэх үү?!

	Би ичих шиг ч, айх шиг ч болж улсхийгээд:

	— Уншиж л чадна! гэв.

	— Үүнд чиний ч буруу бий, хүний ч буруу бий. Энэ яах вэ, би өөр юм хэлэх гэж бодлоо. Оросын шүлэгч Маяковск гэгчийн их нь шүлэгчдээ төдийгүй, харж байна уу, түүний их нь бас улс төрчдөө байгаа биз! Миний мэт ганц нэгэн өгөршсөн утсан дээр л дэнжгэнэн тогтож байгаа бидний үе мөд тасарна. Бидний дараах үе ч мөн хэлтийчихжээ. Өвөр Монголд монголжин бичгээр уул овоо мэт их ном хэвлэж байгаа гэсэн. Хятад, Өвөр Монголоос монголжин бичгийн багш бадарлахад хүрвэл Сүхбаатарын маань заяа, хувьсгалын маань заяа гомдоно байгаа даа гэж би өнөөдрийг хүртэл бодож явсан. Харин өнөөдрийн өдөр миний бодолд засвар оруулав шүү! гээд Пунсал гуай үнэн голоосоо баярлаж хөөрүү хөхиүн инээмсэглэхэд магнайны нь үрчлээ тэнийж харагдав.

	— За хоёулаа нэг нэг хийчихье гэхэд нь би архи аягаллаа.

	— Өдөр болгон өнөөдөр шиг байг! гэж Пунсал гуай ерөөв.

	— Тэр ерөөл бат орших болтугай! гэж би хэлэв.

	Намайг нэг л өдөр сонины эрхлэгч болгоод дэвшүүлчхэв. Тэгнэ чинээ зүүдлээгүй явсан болохлоор гурван харилцуур утастай том ширээ,.. Сүрэн гуайн хаанаас олуулж авчирсныг бүү мэд мяндас нимгэн цацагтай, луун хээ ороомоглосон хамба торгон давхар хөшиг, ум зандан биш ч, яг л ум зандан болгож зүлгээд, пааландахын хэр шунхдаж өнгөлсөн (мэдээжийн) давхар модон хаалга, суувал босмооргүй, босвол суумааргүй торгон савхин бүрээстэй улаан хүрэн өнгийн зөөлөн хоёр сандал, гадаад орноос бусад бие бүрдлийг нь хамт үнэдэж авчирдаг зормол хөлийн донж хийц төгөлдөр, сайн хүлгийн зоо мэт зоо нь гялтганан сунайх үндэс модон явган ширээ, хааяа хааяахан хонины зунгаг үнэртэх мэт санагдах хоёр том ноосон хивс, бас бусын тавилга тахилгаасаа үнэнийг хэлэхэд би гэдэг хүн цэрвэж бэрэвшээдэг байлаа.

	Миний эрхлэгч болохоос өмнөхөн сонины газар гарсан өөрчлөлт гэвэл орлогч эрхлэгчийн орон тоо цоо шинээр нэмэгдсэн нь, эрхлэгч болох үеэр гарсан өөр нэг өөрчлөлт гэвэл Сүрэн гуай эрхлэгчийнхээ ширээг надад өгсөн дороо л нэг гишгүүр гулсан бууж, орлогч эрхлэгчээр ажиллах болсон явдал юм. Харин эрхлэгч болоод миний хувьхандаа бүтээсэн зүйл болбоос авьяас билэг, хүн мөс чанараараа бусдаас ялгардаг нэг нэрт Мажаагийн Цэрэндоржийгоо хариуцлагатай нарийн бичгийн даргын албанд томилсон маань билээ. Энэ бүхэн цөмөөр ер арав, арван хоёр хоногийн хугацаанд л бүтэж бүрэлдсэн ажлууд.

	Нэг өглөө өрөөндөө явж ороход утас хангинан дуугарч угтав. Харилцуурыг авбал:

	— Байна уу? гэх нь Сүрэн гуайн дуу мөн аж.

	— Байна, байна. Би Цэрэндорж байна.

	— Сүрэн байна аа. Та бид хоёрыг дарга дуудаж. Би ирчихлээ. Эрхлэгч та өрөөнөөсөө одоохон гарахгүй юу?

	— Тэгье, тэгье, очъё! гэж хэлээд утсаа тавив. Машиндаа суугаад хөдөлтөл жолооч хархүү:

	— Урьд шөнө энэ хойд уулын ард түймэр гарч гэнэ ээ! гэж ярилаа.

	— Унтрааж уу, тэгээд? гэвэл

	— Унтрааж ээ! гэсэн хэр нь толгой сэгсэрнэ.

	Сонины ажилтан, ялангуяа эрхлэгчийн албанд тохоогдсон сэтгүүлч бол ойн түймэр дотор яваа хүн гэдгийг би мэддэг байв. Энэ зуур толгой сэгсэрсэн учраа тайлж жолоочийн ярих нь:

	— Би тээр жил нэг удаа түймэр унтраахад явалцлаа шүү. Ээ дээ, мөн ч амаргүй ажил даа! Түймрийн хүнд цог дээр гишгэх, цоргим халуун агаарт төөнүүлж арьсаа зулгалуулах, хормой хотдоо дөл хаяулж галан түүдэг болох, огт санаандгүй газраас бутарч ирсэн оч авалцаж малгай толгойгоо хярваслуулах, тэр ч байтугай галаа унтраачхаад бээрч өвдгөө тэврэхэд хүрч мэдэх хэцүү хэцүүхэн л даваа таардаг юм байна билээ... гэнэ.

	— Яалаа гэнэ ээ хө, галан түүдэг болно гэнэ ээ! гэж инээмсэглэсхийн хариулсан боловч би дотроо: «Чухамдаа сэтгүүлч бидний алба ажил хэдийд ч нэгийг дуулдуулж, галан түүдэг болгочих түймэршүү дээ, ойн түймэр!..» гэж халаглан бодож байв. Тэгээд энэ хачин бодлоосоо хуйрагнаж үлдсэн айдас түгшүүрийн хамт аяар аяархан гишгэлсээр даргын өрөөнд явж орлоо.

	Цөөн хэдэн минут энэ тэрхнийг хөөрөлдөж сууснаа дарга төвөнхөө гүрдийлгэн хоолойгоо засаад:

	— За, үндсэн голдиролдоо оръё доо гэв. «Яах аргагүй л Сүрэн гуайн шавь даа, мөн, ч этгээд ярианы хүн шүү!» хэмээн бодохдоо ой гутах шиг болж байгаагаа мэдэрдэг байна. Би ч бас яах аргагүй Сүрэн гуайн шавь боловч багш маань энэ даргыг, Тамгын Отгоог, мөн багшлах ажлын нь олон үед сурагч нь байсан гэх надад ер таашаагддаггүй өөр хэд хэдэн дээгүүр тушаалтныг «алтан шавь нар» хэмээн нэрлэх хэр нь, намайг чухамдаа шавь гэж үздэггүй байв. Би үүнийг нь ойлгосон цагаас Сүрэн багшийг багш гэхийг больж, зүгээр л гуайлж авгайлж явъя даа гэж шийдэж билээ. Ингэж багш шавийн нэгэн тангараг над дээр тасрах юм гэж яаж мэдэх байлаа! Миний бодолд гарсан өөрчлөлт чухамдаа олиггүй хүмүүсийг үзэн ядах дотоод хямрал шаталтын цөхөрсөн тайлал мөн авч, монгол намба ёсоо сөргөж харгасан тэрээхэндээ хатуу шийд, бас цаг цагийн салхинд цэн цэнгээр элэгддэг хүмүүн хоорондын нэгэн зүйл эвдрэл учраас гунигийн хөнгөн аясаар сэтгэлийг шархлуулж, бодол бодлыг үймээн ширвээх нь гэнэ гэнэхэн байж билээ.

	Дарга төвөнхөө гүрдийлгэж, дөчин насыг нь ахимаг болгож харагдуулах духныхаа үрчилгээг тоолуулах гэсэн янзтай нуурын бидэргээ шиг төвөлзүүлж ирснээ:

	— За Цэрэндорж чи хө, гурван жилийн тэртээ илгээлт авахынхаа өмнөх онд хөдөө томилолтоор явахдаа Бадамцэрэн даргынд архидсан явдал бий юу? гэв.

	— Бий бий гэсэнд,

	— Гудиггүй байх шив дээ! гэнэ. Миний эгдүүцсэн сэтгэлийн гүнд «Энэ шооч хоёр нүдийг нь алгаараа эвтэйхээн нь аргагүй таглачих минь бил ээ!» гэсэн адгуу бодол төрж байлаа. Даргын төвөнх дахиад л гүрэлзэж:

	— Ингэж явахдаа чи хө, Бадамцэрэн даргын мөнгөн аягыг өвөртөлчихсөн нэг явдал байна аа даа!..

	— За байз, архиар шахаад байхлаар нь...

	— Тэгээд өвөртөлчихсөн юм уу даа, үгүй юм уу? гэхэд нь би өөрийн эрхгүй бачуудан балмагдаж,

	— Тийм ээ, өвөртөлчихсөн. Тэгээд яагаа вэ! Харин гарахдаа хойд авдар дээр нь...

	— Өвөртөлснийг чинь харсан хүн байна. Харин тавьсныг чинь харсан хүн бол алга шүү. За тэр яах вэ... Сум нэгдлийн уран сайханч Цэнгэлмаатай завхарсан өөр нэг бужигнаан бий байх аа!

	— Завхарсан ч гэж дээ, архиар цутгуулж халаад... бас архинаас гадна төрсөн ус нутгаа үзэж, бага насаа дурсахдаа нэмэн хөлчүүрхээд тэр эмэгтэйтэй гадаа саатаж салбаганасан байна билээ.

	— Завхарсан ч гэж дээ гэнэ шүү. Мөн их булав аа. Адгийн муухайгаар завхарч завхарчхаад!.. гэж даргын төвөн гүрэлзэн, хөмсөг нь өргөгдөөд, духны нь үрчилгээ бидэртэн байж сүрлэг хэлэхэд, даргын үг муна болж, би үхэр болж, мунын буултад үхэр нэгэнтээ муужран, нэгэнтээ сэргэж байлаа.

	— За за өөр юмгүй, эрхлэгч гуай, Та одоо энэ сонины энэ дугаарыг үз! гэх нь муухан шиг дуулдав. Эрээлжлэх нүдний өмнө аймгийн сонины нэгэн дугаар тавиастай байна «Сурвалжлагч М. Цэрэндоржийн хоёр дахь паян» гэсэн тод хар үсгийн гарчгийг би арайхийн уншиж суулаа. Шог найрууллын адагт «Утга зохиолын ажилтан» гэж бичжээ. «Аа, нэрээ нуужээ. Энэ лав Тамгын Отгоогийн ажил биз!» хэмээн би бодно. Бас «Яагаад хоёр дахь гэж байгаа бил ээ? Яагаад, яагаад!» гэсэн нэхэл хатуутай асуулт намайг зовооно. Цагаа ирэхлээр бодлын хурд гэрлийн хурднаас хурдан байдаг бололтой юм билээ шүү. Тэртээ нэгэн өдөр Бадамцэрэнгийн өрөөнөөс утсаар ярихад Отгоо «Цэрэндорж оо, чиний баруун аймагт тарьсан явдлыг манайхан мэдэхгүй шүү... Би хав дарчихсан!» гээд тэнгэр цуурч, одод үргэтэл муухай инээж байсан нь дотор орж ирэх нь тэр. Мажаагийн буюу бага Цэрэндорж, Мажигийн буюу их Цэрэндорж бид хоёрыг Тамгын Отгоо хольж хутгаж байсныг би тэрхэн зуур ингэж саналаа...

	— Энэ өгүүлэлд андуурч ташаарсан зүйл их л байна даа гэж харамсал хорсол, хатуу зөөлнийг зэрэгцүүлэн байж, баргиа хөшүүхэн дуугаар хэлээд би өндийв.

	— Амгай хазаартай явсан нь л дээр байж дээ! гэж Сүрэн гуай сургамжлав.

	— Эрхлэгч гуай Та бүгдийг нь хүлээчихлээ шүү дээ. «...Тэр эмэгтэйтэй гадаа саатаж салбаганасан байна билээ» гэдэг чинь хормойн явдалтай орооцолдсон гэсэн үг мөн байна. Харин жинхэнэ коммунистын буурьтай шударга мэдүүлэг өгсөнд чинь баярлалаа. «Мөнгөн сар хуялыг хөгжөөх идтэйеэ» гэж эртний буурал сударт заасан нь эдүгээ өнөөдөр өтөлж өгөршөөгүй шив шинээрээ байгаа гүн ухаан шүү! гэж дарга номчирхон өгүүлэв. Энэ бол хаалтын үг мөн боллоо гэдгийг би ойлголоо. Энэ үгийг сүх болгож өргөсөн тэр хүн яргачин мэт тайван, би бас хачин гайхалтай тайван болчихсон сууна. Удалгүй босож том толины дэргэдүүр өнгөрөхдөө өөрийгөө харав. Царай маань цав цагаан, зэв зэвхий үзэгдэнэ. «Ай хөөрхий, даанч яав даа» хүмүүс намайг цусгүй алчихлаа шүү дээ!» гэж бодоход сэтгэл зүрх халаглан давчдаж, яс шархирна. Эргэж зогсвол дарга, Сүрэн гуай хоёр бие яг адилхан лухгар, царай яг адилхан төвшин агаад гял цал бууцгаан, яг адилхан ихэмсэг сүглийлцэх нь ум зандныг дуурайлган пааландахын хэр шунхалж будсан миний өрөөний давхар модон хоёр хаалганд нэг нэгээрээ хүн болон хувирчихсан суух мэт үзэгдэх аж.

	— Наад сониноо аваад яв, аваад яв! гэж даргыг хэлэхэд би гартаа сонин байгааг одоо л үзэж, тахлын микроб авч яваагаа гэнэт мэдсэн хүн мэт сэжиглэж билээ. Нэг муухай эхэр татах шиг болсноо бушуухан шиг л гарч одлоо.

	Гэвч би шууд явчихсангүй. Чихний омог хайрах хулгай үгийн үзүүрт хөл тушигдан, саатагнан зогсож, хагас хаалттай хаалгаар миний сонссон нь:

	— Алтан шавь чи зөв хэлээ. Тайван цагт ч бас Сүхбаатарын эр хар зориг хэрэгтэй байдаг юм байна шүү. Сайн тулгана билээ дээ, харин ч сайн тулгана билээ. Больж, муусайн юмнуудыг ингэж л байвал таарна?.. гэхэд хариуд нь:

	— Амгай хазаартай л явдаг байж дээ! гэх багшийн үгэнд цаадах чинь буудуулсан элээ болж унахыг би харж суув шүү! гэж дарга хэлж байв. Дараа нь инээдэм наадам болж хөхрөлдөцгөөлөө. Тэгээд л би яваад өгсөн юм. Харин хүлээж байсан машинаа мартаад явчихжээ.

	Ажил дээрээ ирэхэд машин оччихсон, машинаас дутуугүй сүглийн харагдах Сүрэн гуай машинаасаа гараад хаалгыг нь намбатай дөлгөөхөн хааж зогслоо.

	Би бүр галзуурахад хүрэв. Шөнө орой гэрийн утсаар өглөө өдөр албаны утсаар битүү сөөнгө дуутай нэг л хүн хоногт заавал хоёр удаа:

	— За, сонс! Чиний үхэх өдрийн тов зуны тэргүүн илүү сарын шинийн хоёронд шүү дээ! Цэрэндорж оо, чи бүү март, бүү март, бүү март! гэж гурвантаа дахин давтан хэлээд байхлаар, хүн хүн яахыг мэдэхгүй, би л лав галзуурахад хүрдэг юм байна билээ. Тэр битүү сөөнгө хоолой өөр хүнтэй огт үгүй, зөвхөн надтай л ярина. Гангаанайг хааяа утас авахад:

	— Цэрэндорж гуайтай яриулна уу! гэж эмэгтэй хүн намуун аядуу хэлдэг гэх авч, харилцуурыг надад ирэхэд нөгөө л битүү, нөгөө л сөөнгөдүү дуу, нөгөө л бардам хошигнуур дуун ээрсэн эрээн хэдгэнэ мэт чихэнд дүнгэнэж,

	— За сонс! Чиний үхэх өдрийн тов зуны тэргүүн илүү сарын шинийн хоёронд шүү дээ. Цэрэндорж оо, чи бүү март, бүү март, бүү март! гэнэ.

	Би энэ тухай хүнд ярихаасаа ичдэг, бас айдаг байв. Хэн нэгэнд ингэж хэлүүлж байгаагаа хүлээн зөвшөөрч бусдад дэлгэнэ гэдэг ичгэвтэр хэрэг болох нь аандаа ойлгомжтой мэт боловч, чухам юунд айгаад байсныхаа учрыг эв данг нь олсхийн хүнд хүрэхээр хэлж нэг л болохгүй байлаа. Магадгүй, хүмүүс бидний сэтгэлийн мадгаас ургадаг олон зүйл өвчний зарим нь тийм хүртэл хэлбэрээр илэрдгийг анх түрүү мэдэх болсондоо ч тийнхүү атгын чинээ болтлоо сүрдэж балмагддаг байсан байж мэдэх билээ. Сүүл сүүлдээ утас дуугарах бүрийд суун тусан босдог боллоо. Тэр дууг битгий яриасай гэж хүсэх авч, тэр дууг яриасай гэж бас эрэлхийлэн хүлээнэ. Тэр битүү сөөнгө хоолой өөр үг хэлээсэй гэж сүслэв ч, тэр битүү сөөнгө хоолой нөгөө л үгээ давтаасай гэж залбирна...

	Нэгэн орой ажил дээрээ оройтосхийн сууж байтал утас хангинан дуугарав. Харилцуур луу сунгасан баруун гарын таван хуруу маань хазаар өвсний таван зул навч хаврын хурган зэрэглээ мэт чичрэн савчиж байхыг өөрийн нүдээр хардаг байна. Нөгөөх дуу мөн болов уу гэж эргэлзэнэ. Нөгөөх дуу биш байгаасай гэж сүсэлнэ. Нөгөөх дуу мөн болоосой, яршиг цаашаа, сонсоод яс амрах минь гэж залбирна. Тэгснээ нөгөө л үгээ битгий хэлээсэй дээ гэж төвөгшөөнө. Бүр больсноо нөгөө л үгээ хэлээсэй билээ дээ гэж хүсэмжилнэ. Би гэдэг хүн илүү ч үгүй, дутуу ч үгүй ийм л болсон байлаа... Чичирсээр байгаа таван хуруугаараа харилцуурыг базаж:

	— Байна уу? гэв.

	— За, сонс! Чиний үхэх өдрийн тов зуны тэргүүн илүү сарын шинийн хоёронд шүү дээ. Цэрэндорж оо, чи бүү март, бүү март, бүү март!

	...Муу шүүгээндээ хэдэн номоо цэгцэлж хийдэг шигээ урьдаас цээжилж тогтоосон цөөн бүлэг үгийг аман дотроо ааруулын хэлтэрхий мэт эвлүүлж эмхэлж дуусаад, зоримогхоноор миний хэлсэн нь:

	— За, эрээн хэдгэнэ! Харин чи сонс, би чамайг таньж байна шүү! Гуч дөчөөд онд цустай алцгаасан. Тавь жараад оноос цусгүй алж эхэлсэн. Одоо наяад он гараад явна. Аллагын эрлэг үргэлжилсээр л байгаа хэрэг үү?! гэлээ. Ил гал дээр тавьсан хөлдүү тогоо шиг миний духны хүйтэн хөлс шүүрч, нүцгэн цээжин дээр улаан ширэм тавьсан мэт амьсгаа давхцаж байлаа. Энэ нь би хэлсэн үгэндээ цохолсон хариу сонсоно гэж айхтар итгэсний учир тэр билээ. Гэвч харамсалтай нь надад бодож тогтоосон юм байхад цаад хүнд бодож тогтоосон илүү нарийн юм байжээ. Тэр ер хий зай гаргасангүй. Нөгөөх л битүү, нөгөөх л сөөнгөдүү агаад нөгөөх л бардам хошигнуур дуун ээрсэн эрээн хэдгэнэ мэт чихэнд:

	— За, сонс! Чиний үхэх өдрийн тов зуны тэргүүн илүү сарын шинийн хоёронд шүү дээ. Цэрэндорж оо, чи бүү март, бүү март, бүү март! хэмээн хээвнэг давтан дүнгэнэв. Би харилцуурын арван хэдэн цоолтуур нүхтэй хэнгэргийг өмнөө авчран нүдээ дүрлийлгэн харж саатлаа. Хажуугийн хүнд бол чихэндээ итгэхгүй, нүдээрээ сонсохоор шийдсэн мэт солгой хачин санагдах байсан биз ээ. Нуруугаар хүйт гүйн, хуйхны уг халуу оргиод, уруул өмөлзөн чичирхийлж байхыг муухан шиг мэдэрч байлаа. Тэрэгний төмөр гол мэт хүндэрсэн харилцуурыг буцааж чихэндээ аваачаад:

	— За, эрээн хэдгэнэ чи... гэтэл намайг хүний чинээ бодоогүй нөгөөх дуу өмнөөс минь:

	— За, сонс! Чиний үхэх өдрийн тов зуны тэргүүн илүү сарын шинийн хоёронд шүү дээ. Цэрэндорж оо, чи бүү март, бүү март, бүү март! гэв.

	Би нэг л мэдэх нь ээ:

	— Боль чи! Болиоч дээ, болиоч! гэж хашхирч байв. Миний дууны өнгөнд үхэхийн өмнөх мөргөл, үгүйрсний эцэс дэх гуйланчлал, сүжгийн залбирал, сүйрлийн гутрал, бугийг зайлуулах гэсэн шид, бурхныг дуудах гэсэн ад, байхгүйг бишрэн дагах хүлцэл, байгаад үл итгэх зөрүүдэл..., цөм оршин багтжээ. «Яаж байна даа, би чинь?!» гэсэн өнчин бодол сэтгэлд зурсхийн орж ирэхүйд үзвэл асгаруулан асгаруулан уйлж суулаа. Харилцуураа хэдийн чулуудчихсан байв.

	Тэр шөнө нутгийн ламыг сураглан, гэрийн хорооллоор будилан тэмтчин явах замд нөгөөх битүү сөөнгө хошигнуур дуун утас аваад чагнадаг баруун чихнээс салсангүй. Хамгийн сүүлчийн удаа ламын гэрийн хаалган дээр нэгэнтээ дүнгэнээд буцааж явчих мэт алга болж билээ.

	Лувсанчоймбол гуайд би бүх үнэнээ дэлгэв. Тэр бээр нимгэн шаргал царайд нь зохисон хэр нь, зохиогүй мэт харагдах чонон жартгар бор нүдээрээ намайг алдчих вий хэмээн аргамжихын хэр цавчилгүй тогтоон хараад:

	— Ерөөсөө ч ад зэтгэр байх биш дээ... «Там там гэнэ. Там хаанаас байх вэ? Тамтаггүй явбал там чинь тэр бус уу?!» гэдэггүй сэн үү! Энэ ч өөрцгүй жирийн л нэг тамтаггүй хүмүүсийн атаа жөтөөний явдал бололтой. Та нэг юм гайтуул л даа. Жишээлбэл, албан тушаалаа гайтуулж орхи! Зориг зүрх муутай, айхын эргүүлэгт живчихсэн Тан шиг хүнд даахгүй нохой болж булуу цуглуулахын хэрэг юун, аягүй бол галзуурч муу хүмүүсийн бахыг хангахад хүрнэ!.. гээд Лувсанчоймбо гуай энэ жишийн юм ярьсан хүн биш шиг тайван сайхан инээмсэглэв. «Ийм инээмсэглэлийг хэзээнээс хойш хараагүй бил ээ?!» гэж би бодлоо. Нутгийн лам өөрийг хэлсэнгүй, харин үүд рүүгээ харна. Энэ нь намайг «Явж болно шүү дээ!» гэсэн үг байж билээ. Зуун төгрөг гаргаж барьсанд, өвгөн нөгөө сайхан инээмсэглэлээрээ инээмсэглээд:

	— Би өргөл барьц авдаггүй ээ. Манай нийгэмд чинь эмчилгээ үнэгүй сэн биш үү... Харин би эм барьдаг хүн! гэснээ өмнөх шүүгээнийхээ нүдийг татаж:

	— Май, та үүнийг гурван гурав ес хоног, өдөрт гурван удаа сүүгээр даруулж уугаарай. Өвсний үндсээр хийсэн сэхээрлийн тан байгаа юм. Демодраль гэж ярихгүй зөв тайвшруулна аа! гэлээ.

	Өглөө ажилдаа ирэхэд мөн л утас хангинан дуугарч угтав. Баруун гар утас руу явсан боловч зүүн гар маань баруун гараа барьж тогтоолоо.

	Гар гараа угаадаг төдийгүй, гар гараа хөөсөлж тайвшруулдаг юм байна билээ!

	— Нэг, хоёр, гурав, дөрөв, тав, зургаа, долоо... гэж би тоолж байв. Утас яг долоо дуудаад зогсов. «Долоогийн тоо муу ёрын тоо ёо доо!» гэж би бодно.

	Ширээнийхээ нүдийг нээж, цагаан цаас авч өмнөө тавиад, дээд газрынхаа хариуцсан даргын нэрийг бичиж:

	— «... Танаа, өргөдөл гаргах учир нь» гэж гарчиглаад цааш нь: «Сонины эрхлэгчийн хариуцлагатай өндөр алба ажлыг гүйцэлдүүлэн хийхэд нэр хүнд, хүсэл зориг, санаа сэтгэл аль аль талаар доголдон дутмагдаж буй үнэн байдлыг харгалзан авч үзээд ажлаас чөлөөлөхийг хичээнгүйлэн хүсье! Өргөдлийг бичсэн Мажигийн Цэрэндорж» гэж татлаад бослоо.

	Хагас цагийн дараа би даргынхаа өрөөнд сууж байв. Дарга маань миний барьсан ганц хуудас цаасыг авч үзсэнээ:

	— Чи тэгээд сурвалжлагчийнхаа ажлыг хийх нь үү?!

	Би дуугарсангүй.

	— Аль эсвэл мэргэжлийн зохиолч болох нь уу?..

	Толгой дохих зуураа би даргын баяр бахархлын инээмсэглэл өргөн цээж, өндөр түүшиндээ багтахгүй орсон буурын хөөс мэт завжаараа цухалзаж байхыг тод харж, бас дотор сэтгэл минь бадруун давилуун биш ч, номхчлогдсон хүлцэнгүй биш, гуниг гутрал, айдас эмгэггүй, нэг л таатай, нэг л аятай байхыг бүхий л биеэрээ мэдэрч дэвтэж суув. Нөгөөх сөөнгө битүү агаад, бардам хошигнуур дуун оддын завсраар орж хулжаа юу гэлтэй чим чимээгүй.

	— Өнөөдөр чинь хэдэн бил ээ? гэж асуувал, дарга:

	— Өнөөдөр долоон, зургаадугаар сарын долоон гэв.

	— Аан, тийм шүү дээ, зургаадугаар сарын долоон. Маргаашаар тасалбар болгоод миний тушаалыг гаргачхаарай! гэж гуйх шаардахын завсар хэлэхдээ «Аа яа яа! Ямар сайхан бил ээ!» гэж, бас «Нөгөөдөр чинь нөгөөх улигт зуны тэргүүн илүү сарын шинийн хоёрон шүү дээ!» гэж нэмэн бодлоо. Энэ бодол «одоо би үхэхгүй ээ!» гэсэн цагаан совинг минь төрсөн үр нь гэдгийг тэрхэн зуур анзаарч тогтоогоогүй юм сан.

	— Чи тэгээд өөрийнхөө оронд хэнийг пэрэдлагаалах гэж байгаа юм бэ? гэж дарга асуув. «Пэрэдлагаалах» гэдэг нь нэр дэвшүүлэх гэсэн утгатай үг учир:

	— Яагаа вэ, бэлээхэн орлогч маань байна шүү дээ! Сүрэн гуайг нэг гишгүүр дэвшүүлээд л буцаагаад тавьж орхиё гэж би хэллээ. Дарга өргөдлийг буцааж өмнө минь тавив. Би гайхан харвал:

	— Цэрэндорж минь, алив юм баталгаатай нь дээр. Гайхах юмгүй, наад саналаа наанаа бичиж орхи! гэнэ. Би саналаа бичиж, гарынхаа үсгийг давтан зурлаа.

	Даргын нүд цоглог гялалзаад, царай нь тос даан тунарна. Багтахгүй баярын инээмсэглэл орсон буурын хөөс мэт хоёр завжаар нь цухалзана. Эрхмийн нэрийг Нямнаран гэх бөгөөд би Нямнаранг баярлуулсан шигээ амьдралдаа өөр хэнийг ч тэгж баярлуулаагүйгээ нэхэн санасаар, хүнээ ч олж баярлууллаа даа чи хө, Цэрэндорж!» гэж өөрөө өөртэйгөө харгалдсаар өрөөгөөс нь гарч явав.

	Монхоодой Улаанбаатарт ирж гэнэ ээ, нагац эгчийнхээ том хүүгийнд буусан юм байх гэсэн сайхан мэдээ орой нь сонсоод, өглөө нь эртлэн босож автобусны зогсоол руу гэлдрэв. Монхоодойн эхийг Гомбосүрэн ажаа, дүүг нь Гомбожав ажаа гэдэг сэн. Хоёулаа зэрлэг согоо шиг зэгэлзсэн, хоёулаа бидний барих гэж хөөцөлддөг солонго шиг төгс үзэсгэлэнтэй, хоёулаа ягаавтар хацар, цагаан шаргал царайны, хос ангир гэхээр сайхан хүүхнүүд явж билээ. Тэд бас манайд ирж уур савссан улаан цайнаас нь ээжээр аягалуулж, нуур нугас мэт загналдан гурвуул санаагаа нэвтэрч, шанаагаа өвдтөл хөөрч найрч суудаг нь сэтгэлд бүдгэрсэн ч бүтэн мартагдаж, бүрэн алга болсонгүй ээ.

	Аяга цай уухын завсар Гомбожав ажаатай цөөвтөр үг солив.

	— Танайх чинь хаалгаа яагаад түгждэггүй айл вэ? гэвэл

	— Монгол хүн, тэр тутмаа та бидэн шиг талын хүн хэзээ хаалгаа түгжиж байлаа даа... Тэгээд ч манайх чинь ардын сэргийлэхийн айл шүү дээ гэнэ. Үсэндээ тууз уян толины өмнө зогсож байсан үлгэрийн цагаан ботгыг санагдуулах арван хоёр хэр насны хөөрхөн дүрлэгэр охин тарвага зурам мэт тэрээхэндээ шогшрон инээснээ:

	— Эмээ хаалга түгжихийг муу ёр, хаалгандаа дуран хийхийг бүр муу ёр, анчин ангуучин хүн л өрөөсөн нүдээрээ хардаг даа гэдэг юм гэж ярилаа. Би нүүрийн буянтай тэр охинд тал шагнаж:

	— Танай эмээ мэргэн эмээ юм аа. Хөдөө нутагт суудаг нэг яруу найрагч ийм монгол намба төрхийн сайхан шүлэг бичсэн байна билээ гээд Гомбожав ажаа руу харцаа шилжүүлж:

	— ...Нээрэн тийм л дээ, ингэхэд том хүү чинь сэргийлэхийн албанд удаж байгаа байх шүү. Хаана ажиллаж байгаа билээ, ямар цолтой болоод байна?

	— Хорооны сэргийлэхэд тасгийн дарга аа. Баатар маань дэд хурандаа болсон шүү дээ гэж Гомбожав ажаа нухацтай нь аргагүй тайлбарлав. Тэгтэл эмээгийн ач охин морины хөл доороос ногтруу босох мэт алаг нүдээ дүрсхийлгэн над руу харж:

	— Манай эмээ «район» гэж хэлж чаддаггүй юм аа. Найрамдлын район гэхийг найрамдлын хороо л гээд байдаг юм гэж бидний ярианд дахин оролцлоо. Хөгшин инээмсэглэснээ, мөчөөгөө өгөхгүй гэж шийдсэн бололтой, 

	— Миний ач охин намайгаа явуулж л байна уу, болж болж. Найрамдал гэж уг нь сайхан ч юм, сайхан ч үг л дээ. «Найрамдлын хороо» гэхлээр хуртай зун шиг утга нь дэлгэрээд бүр сайхан болж байгаа юм. Аръяан маръяан гэснээр найрамдал маань ямар илүү бөхжиж, илүү бэхжих биш. Тэгээд ч өөрийн монгол юм, өөрийн монгол үгийг байхад хүний юм, хүний үгийг зээлдээд яана, та минь! Бусад улс гүрнүүд манай монгол хэлний үгийг ингэж зээлддэг үү? Бараг л үгүй биз! Ер нь хүнийг их гэж өргөснөөр хүн их болдоггүй, өөрөө л харин бага болдог юм. Болоо ч үгүй ээ, өөрөө бага болсноор бас дундах зай нь өртөө өртөөгөөр нэмэгдэнэ! гэж танай Монхоодойн ярьдаг үнэн шүү! ...За за, дэмий юм ярьчихлаа. Сонины хүний сонорт сонин болог л гэж энэ! гэсэн огт санаандгүй юм ярив.

	— Дүү нь сонины газар ажиллахаа больсон шүү дээ гэхээс өөрийг би хэлж чадсангүй.

	— Гомбожав ажаа, Та одоо хэд хүрч байна вэ? гэхэд:

	— Наян хоёр гэдэгтэй айл буулаа шүү дээ. Жил болгон ирж золгодог болохлоороо чи мэддэг л байлгүй яах вэ! гээд маг маг инээнэ. Тэр инээдэд амьдралыг мөдхөн орхихоор завдаж буй хөгшин хөвөө хүний гэм зэмгүй сайхан гуниг мэдрэгдэхэд би:

	— Таны түмэн зөв өө. Одоо ирж золгож байна! гэж хоёргүй үнэн сэтгэлээр өгүүллээ. Ажаагийн нүүрэнд баярын гэрэл харвахад, солонго шиг явсан тэртээх жилүүдийн нь цуурай миний чихэнд нэгэнтээ сонстох мэт болоод хоромхноо арилан хулжиж байв. Гомбожав ажаа:

	— Наян хоёр гэдэгтэй айл буучихсан хүн чинь мөлжиж мөлчихсөн хавирганы яс л болдог юм байна, хүүхээ! гэнэ.

	— Үгүй ээ, гайгүй байна гэж би итгэлгүйхэн дуугараад:

	— Монхоодой андтайгаа уулзах сан гэж ирсэн юм сан хэмээн нэмж хэлбэл:

	— Муу Монхоодой маань Баатар дүүтэйгээ жанжны төрсөн гэрийн буурийг эргэнэ гээд л явсан. Цаадах чинь хот орж ирэх болгондоо л тэгдэг юм. Залуу хүн гэхэд их ёсны хүн шүү чам шиг биш, их ёс хүн! Цэрэндорж чи одоохон очвол тааралдана даа гэлээ.

	Үнэхээр яг тааралдлаа. Харин дэд хурандаа харагдсангүй. «Баатар лав хүргэж авчраад, албандаа буцсан биз ээ» гэж би бодно.

	Гал шаргал дурдан бүс сулавтархан ороосон хөвөнтэй хүрэн тэрлэгийн энгэрийн товчийг задгайлж, саарал бүрх малгай лавхан шиг тавьсан Монхоодойн тас хар нүүрэнд бодлын гэхээс сүслийн гэвэл зохилтой байдал төрх шингэжээ.

	«Энэ эсгий малгайг лав бэр нь, Оюунгэрэл нь авч өг өө дөө. Тун донжтой харагдаж байна шүү. Хар юм уу, хүрэн өнгөтэй байсан л бол зохихгүй, яамай даа!» гэх баярлаж дотносох сэтгэлийн од цагаан бодол миний дотор харвана. Тэр бээр хоёр гараа зөөлөн хаялж, Сүхбаатарын гавьяаны дэргэд даанч жолхон харагдах буурийг тэмдэглэсэн тамгын хүрэн чулууг үүд хоймрын хэр зайд тойрч эргэсээр явлаа. Сариг цагаан ингэний самсаа буурал ботго нь эхийгээ, дэлхий нь нараа, хүн нь тавилангаа ингэж л тойрдог биз ээ гэж би бодно. Тэрээхэн урд нь шавааралдан зогсоод, өөрийг нь шохоорхон бүртэлзэцгээх, чулуун гэрийн чулуунууд шиг хэдэн алцгархан хүүхэд, бас дөнгөж саяхан ирж хүн чулуу болон хүлээсэн намайг Монхоодой маань олж үзсэнгүй. Тэр бээр хорвоогийн хаа нэгэнтээ үзэх харах ид шидийг нь гээд орхиосон мөргүй нүдээ бүтэн, мөртэй нүдээ хагас аниад, тэнгэрийн доор, газрын дээр тэр л өөрөө ганцаархнаа тээж ирсэн сүсэгтэйгээ хоёулхнаа мэт бодол болсоор алхлах аж. Нөхрийг бодлогошрон харж, нөхрийг дотносон хүндэтгэж, нөхрийг хайрлан хайлж саатсаар, нэг л мэдэхнээ үлэмжийн чанарт бишрэл увдист нь автсан байлаа би. Сүхбаатарын төрсөн гэрийн буурь он жилийн буурал тоосноо ширээслэгдэн аньж, наян нэгэн ааль явдалт сансрын цэгээн салхиар индүүлэгдэн, хэдийнээ эрүүлжиж дагтарсан нь магадтай гэлээ ч, хачирхалтайяа нь тойрон алхлах Монхоодойн халуун мөрийг даган, зураглахуйяа бэрх төгрөг саран хүрээ үүсэж, улмаар биежин биежсээр, алтан шороо нь бургин аманд амтагдах мэт болоод Цагаан дээлт Дамдин агсны дөрвөн ханат бяцхан хар гэрийн хаяаны манаадас тодорлоо. Тэгэн тэгсээр тормон нүдэн тооноор хар модны оч бутарч, сүүтэй цайны үнэр хан хийх мэт цоргисноо, хүүхдийн час хийн уйлах дуун хадаад явчхав... «...Сүхбаатар ээжээс унасан. Сүхбаатар хөвгүүн бага явсан шүү дээ!» гэж би бодлоо. Амьдралын хар борог энэ үнэн бодол сүслийн цагаан манан буюу бишрэлийн увдис, мэдрэмж төсөөллийн ид шидийг арчиж байв. Өөрийгөө дагуулан Монхоодой намайг нирваансуулсан нь болоод сэрүүн зүүдээ миний хөөж, цөөхөн хурмын таатайяа нойрноос сэрсэн нь ийн байлаа.

	Гэнэт удаан үргэлжлэх машины чагнаал дуугарав. Түгшүүрийн дохио гэлтэй тэр чимээ гарсан зүг харвал том улаан бульдваазар ирж зогссон байлаа. Задгайлж тавьсан гэзэг мэт их сэгсгэр үстэй хорин долоо, хорин найм орчим насны залуу эр жолооны ард гэдгэрхэн суужээ. Бульдваазарын час улаан өнгө, жолоочийн араг сэгсээхэй толгой явган үлгэрт гардаг галзуу хүрэн бух хүлэглэсэн Мам гэгчийг санагдуулна. Үзвээс их үст эр гараараа биш тохойгоороо чагнаалын товчийг дарах бөгөөд:

	— Хөөе, зайл зайл... зайлцгаа! Цэвэрлэгээ явуулна гэж хадаан хашхирч байв. Гэрийн буйрыг тойрон тойрох Монхоодой, амаа ангайлцан ширтсээр ширтэцгээх нөгөөх хэдэн алцгархан хүүхдийг айлгаж ичээх гэж сүр бараа болж байгаа нь тийн ажээ. Хамагч хутганыхаа ирийг газар асгаруулан тавьж, пор порхийн асаалттайгаа зогсох том улаан машин үнэхээр улангасан шуухитнах сарлагийн хүрэн бух гэлтэй бөгөөд алив бүхнийг дайрч, алив бүхнийг аван хайлахад ер бэлхэн болжээ. Монхоодой гэвэл ер юу ч болоогүй, ер юу ч сонсоогүй юм шиг сүслэн сүсэлсээр, эргэн эргэсээр л явав. Энэ үед гудамж ороон ширүүн гарч ирсэн «69» машин хурдаа саалгүй давхисаар бульдваазарын дэргэд ирж, гэнэт сэрсэн мэт ондосхийн зогтуслаа. Энэ нь мөн л явган үлгэрийн «адуунд хувирсан босоо ороолон бурхан уургачийн хадган цэнхэр хуйванд оосорлуулан огцом эргэж, зэвтэй төмөр туурайг газарт хадаан уухичсаар зогсож гэнэ ээ» хэмээх санагдуулна.

	«Жаран есөөс» гурван монгол, нэг орос хүн гарч ирж байв. «Хөөе, тэр хоёр дахь нь Отгоо байна шүү дээ, Тамгын Отгоо!.. Зөвлөлтийн барилгын трестэд ажилладаг гэсэн байх аа... Юу ч гэсэн энэ муу түшмэлийг аймгийн даргаас нь л халуулсан даа» гэх тавлаж тавхайлсан бодол миний дотор орж ирж байлаа.

	 Чи яагаад өдий болтол ажилдаа ороогүй байгаа юм бэ? гэсэн Отгоогийн зандрах дуу тэнгэр сэвтэж, газар гасалтал цуурайлан хадав. «Энэ хүний инээх, хашхирах хоёр нь ив ижилхэн муухай ажээ!» гэж би бодно. Толгойгоо сэгсэрч араг сэгсээхэй их үсээ хойш болгоод бульдваазарын жолооч залуу:

	— Дарга Та хар л даа! Тэнэг нь ч мэдэгдэхгүй, солиотой нь ч мэдэгдэхгүй тэр нэг маанаг гайхал хөл бөмбөгний хаалга зоох довыг эргүү төлөг шиг эргэж тойроод салахгүй явна! гэсэн хариу тавьж байв.

	— За, яв яв! Тэрээхэн овгорыг тэгшлэхгүй орхиж болохгүй. Хөдөл, бульдваазарт! гэж Отгоо тушаалаа. Отгоогийн дуунаар араа мултарч трактор хөдөллөө. Харин мөргүй нүдээ бүтэн, мөртэй нүдээ хагас аньсан Монхоодой сүсэлсээр л, эргэсээр л явна. Энэ зуур хүмүүн хоорондын харьцаа явдлын дэгдэх шуурганыг зөгнөж мэдрэмжилсэн нь тэр буюу, түүгээр өнгөрөгч авгай хүүхэд, ганц нэгэн настан, бас хэдэн эрэгтэй, эмэгтэй залуу Монхоодой, бульдваазар хоёрын хэрхэхийг харж саатацгаалаа. «Аварга том машины дэргэд хүн өчүүхэн, дураар загналт, хар муйхарлалын дэргэд цагаан сүсэг залбирал өчүүхэн ажээ!» гэж би бодно. Харин Монхоодойн алхах хөлийн хэмнэлд өөрчлөлт гарахгүй л байлаа. Трактор Сүхбаатарын гэрийн бууринд гурав таван алхмын хэр газар тулж ирэхэд Монхоодой хоёр гараа дэлгэж чанх өмнөөс нь хурд нэмсхийн гишгэлэв. «Энэ хүн лав зогсохгүй нь! Энэ машин зогсох нь уу, үгүй юу?» гэж би бодно. Гэвч хүнтэй л адилхан тэр бульдваазарт зогсох янз алга. «Дайруулах нь уу даа?!.. Дайрчих нь байна шүү дээ!» гэсэн аймшгийн бодол сэтгэлд төрж, хямралын туйл болон би хашхирлаа!

	— Монхоодой, Монхоодой, зогс, зогсоорой, зогсоорой! гэж хашхирлаа. Мөн Отгоогийн дуу газраас хэрнээсээ тэнгэрээс мэт хадаж:

	— Карата, хөөе Карата! Тооромсолго! Тоормосоо бариул! гэх сонстоно. Хүчээ авсан том машин огцом зогсоход, их үс нь нүүр лүүгээ буусаар жолооч залуу цээжээрээ жолоогоо даран урагш навтасхийв. Эгээ  л буудуулсан элээ мэт үзэгдэнэ! Монхоодой хагас алхам гишгэснээ ир нь газар амсаж буусан бульдваазарын хутганд тээгчин тулаад, Сүхбаатарын гэрийн буурины хэр том үзэгдэх тракторын дугуйны өмнө яг суучхав. Отгоо гүйн хүрч ирж, Монхоодойн дээлийн мөрнөөс угзран татвал, цаадах нь босох гэж оролдсоноо тэнцвэр алдаж, хөөтэй төлөг мэт тэрий хадан савж орхилоо. Нөгөө сайхан саарал малгай нь ойчиж салхин дунгуй хадуулан гүйнэ. Гангар шаазан хагарч, сүүтэй цац асгарах мэт миний дотор хар бууна.

	— Үгүй ээ байз, чи чинь, чи чинь... Монхоодой,.. Монхоодой байна шүү дээ! Бос бос, галзуурчхаад яваа хар сохор уу?! гэж Отгоо орилно. Отгоогийн дууг сая л таньсан Монхоодой муугаа үзүүлэхгүй гэсэндээ хөлтэй болоод нүдтэй хүн шиг түргэн өндийж:

	— Аа чи юу? Отгоо чи юу, мөн дөө, чиний хийдэг ажил яг мөн! Даанч гарын үсэг нь адилхан байсан юм! гэж хоолойгоо зангируулан хоролхог бачуу хэлээд тракторын дугуй руу шүлсээ хаяж байлаа.

	Отгоо:

	— Чи өөрөө ч үхээд, бусдыг ч хэрэгт хийх нь үү?! Монхоодой:

	— Сүхбаатарын төрсөн гэрийн бууринд харсаар байж хүрээ, Улаанбаатарын аль муу муухай хогийг долоолсон зэвтэй хутга зоолгосноос өөрөө үхсэн ч яадаг юм бэ! Өөрөө үхээд бусдыг хэрэгт хийсэн ч яадаг юм бэ?! гэнэ.

	— Үгүй ер өө, их мэргэн амьтан байх нь! «Харсаар байж...» гэнэ шүү, харах нүдтэй юм шиг!..

	— Миний мэлмий сохор ч, сүслийн нүд гэгээтэй! Чи дуугүй энэ улаан зэвээ аваад зайл! Тонил, тонил, сүслийн нүднээс минь тонилж алга болоод аль!

	— Улаан зэв гэнэ ээ чи! Энэ машин чинь монгол˗зөвлөлтийн найрамдал, хамтын ажиллагаа, бүтээн байгуулалтын бэлгэ тэмдэг байгаа юм. Харж байна уу, тойрсон олог та нар, хүний сүг болсон энэ амьтан нүдний цэцгий мэт хайрлах ёстой найрамдалд маань тэрсэлж, аугаа их найрамдлыг маань харааж байгааг?! гэхэд Монхоодой дотор зарсхийн, толгойтой үс бостол адын хөх инээдээр инээж зогслоо. Тэгээд яая аа, ийе ээ гэсэн байдлаар мөртэй нүдээ улаанаар эргэлдүүлэн:

	— «Мандтугай!.. Бадартугай!..» гэж чиний тонн тонноор архи уусан, чиний сульдааж доройтуулсан тэр найрамдалд чинь би чамаас хэдэн хувь илүү үнэнч ээ!.. Үнэнч, үнэнч, үнэнч!.. гэж орилов. Энэ ярианаас, «галзуу өвгөн»˗өөс айж бэрэвшээсэн олонх хүмүүс хумхын тоос мэт тарж алга болцгоож байлаа.

	Отгоо:

	— Чи галзуурчихжээ, галзуурчхаж! гэж хадаана. «Хүнд байтугай адуунд ингэж хашхичдаггүй сэн» гэж би бодно. Энэ зуур нөгөө араг сэгсээхэй толгойт жолооныхоо араас бууж ирэв. Тэгээд Монхоодойн дэргэд даналзан очоод:

	— Өвгөн гуай Та намайг шоронд хийж яах нь вэ?! гэж доогтой дуугарлаа. Монхоодой нэгийг санав бололтой өрөөсөн нүдээ тэвхдэх мэт дүрлийлгэн харж, үнэхээр галзуурчихсан юм шиг ургаа мод болон хэсэг зуур хөдөлгөөнгүй зогссоноо, гэнэт муухай орилон:

	— Хөөе, чи чинь нөгөө «караатаа» шив дээ! Тэртээ өвөл миний ууцыг хуга өшиглөнө гэж махны дэлгүүрт занаад гардаг «Караатаа» шив дээ! Улаан цүнхээ үүрэхээ больж, улаан трактор унаад явж байгаа юм уу?!.. Би чамаас салаад маргааш өглөө нь нэг яргачин улаан сэрх үзэж билээ. Тэр явган явдаг байсан юм. Чамаар жишиж бодвол одоо лав машинтай бол оо биз!.. гэж илүү бачуу, илүү доогтойгоор ярилаа. Бахаа хангасан шоочлол, үнэн зөвдөө итгэсэн эрэлхэл тэр ярианы өнгөнд нэвт шингэснийг би тэгэхэд анзаараагүй юм. Харин «Юун яргачин сэрхээ яриад унав аа, энэ Монхоодой чинь? Үнэхээр галзуурчхаж байгаа юм биш байгаа даа!» гэж халаглан бодож байлаа.

	Тэгтэл Отгоо нөгөөх араг сэгсээхэй толгойтод хандаж:

	— Энэ надад Монгол Ардын Хувьсгалт Намынхаа батлахыг хураалгаж байсан хүн. Одоо Бүгд Найрамдах Монгол Ард улсын иргэний паспортаа цагдан сэргийлэхэд хураалгаж, «бүгд найрамдах» уншуулах нь дутжээ! Хохино дээ, хохино! Найрамдалд сэв суулгасан хүн яадгийг үзүүлнэ гэж НҮБ˗ын индрээс мэдэгдэл тунхаглал хийж байгаа мэт сүржин загнав. Монхоодой үнэмшихийн аргагүй бурхан томоотой намбыг олж, энгүүн агаад үл мэдэгдэх шогчлолтойгоор инээмсэглэн, машид тогтуунаар ийн хэллээ:

	— Өвчтэй хүнд жолоогоо атгуулсан трактор, сохор малчин хоёрыг үг зөрлөө гээд сэвтээд байдаг тийм хямдхан хялбархан шавар шаазан шиг хэврэг эд биш байх шүү, тэр найрамдал чинь!.. Магадгүй дээ, архи савнаасаа бусдыг дийлнэ гэдэг юм. Та нар «...төлөө! ...төлөө!» гэж архидсаар байгаад найрамдлыг маань шавар шаазан болгочихсон ч байж мэдэх л хэрэг! хэмээн хээвнэг хэлэв. Үүнийг сонсоод айх гайхах, баярлах бачуудах зэрэгцэж миний цээж доргиж байлаа.

	Хүмүүн хоорондын явдал суудал гал ус шиг харшилдан бяцхан дэлбэрэлт болж, бургилж буцалж байсан тэр газар цагдан сэргийлэхийн тэмдэгтэй «24» хэмээх загварын бор шаргал машин ирж зогслоо. Хаалга нээгдэн журамт хувцастай цэргийн дарга гарч ирсэн нь дэд хурандаа Баатар ажээ. Нөгөөх араг сэгсээхэй толгойт Монхоодойн хажуугаас яаран эргэж, гүйн тусан алхсаар нүхэндээ шургах бурхи мэт тракторынхаа бүхээгт орж явчхав. Би бяцхан чөлөөг ашиглан Монхоодой руу очиж монгол намбаар золгож мэндчиллээ. Том харан, муу мөртэй нүдээ жонийлгон намайг ширтмэглээд Монхоодой:

	— Энд ирснийг чинь би сая л мэдэв шүү! гээд инээмсэглэнэ...

	Баатар дэд хурандаа энэ тэрийг асууж, учир явдлыг дорхноо ойлгов бололтой, тарж замхарсан «хумхын тоосноос» үлдсэн цөөн хүнийг тараагаад Отгоог сэжигтэй нүдээр гүн харж:

	— Тэр жолооч залуугийн чинь хоч нь «Караатаа», нэр нь Ваанчиг гэдэг байх аа? гэж ноцтой асуулаа. Отгоо баахан мэгдэх мэт болоод:

	— Үгүй ээ, тийм ээ, хоч нь «Караатаа», харин нэр нь бол Оюунболд гэдэг байх аа, тэгдэг шиг билээ гэнэ.

	— Аа, тийм үү. Дамын наймаа их үсэргэж, хувийн машин зульчуулж зарж явахдаа Ваанчиг байсан юм. Тракторын жолооны ард суугаад Оюунболд болж л дээ!.. Энэ чинь бидний эрэн сурвалжилж байгаа хүн шүү! хэмээн аяархнаар үгээ зөөж хэлэв. Тэгээд Монхоодойг буруутгах гэсэн Отгоод үг хэлэх чөлөө олголгүй:

	— Таны тайлбарыг жич газар, жич сонсон оо. Бид хэнийг ч хэлмэгдүүлэхгүй... Харин Та намайг таних уу? гэж огцом асуулаа. Энэ нь Отгоод тулгаж буудсан лугаа адил юм болж байгааг би харж зогсов.

	— Үгүй юм аа, анх удаагаа л үзэж байна.

	— Эрүүлдээ гээч!

	— Юу эрүүлдээ гэж?!

	— Эрүүлдээ анх удаагаа л үзэж байна гээч!.. Та энэ оростойгоо, бас хоёр хүүхэн, гурван монгол нөхөдтэй хэдхэн хоногийн өмнө хотын хойд ууланд мал болтлоо согтчихсон сууж байгаад партизан өвгөн Бүргэд гуай бид хоёртой уулзсан л даа! Архины шил хөглөрөөд бараг архин булаг урсаж байв. Аяганд сүү шиг дүүргэн, Монгол˗зөвлөлтийн мөнх бат найрамдлын төлөө! гэж Таны барьсан сархдад уруул ч чийглэлгүй буцаахдаа Бүргэд гуай «Сүхбаатар, Шумяцский хоёр, Давыдов орос бид хоёр хойд үеийнхээ хүүхэд дүү нарыг ингэнэ чинээ бодож цусаа урсгаж хувьсгал хийгээгүй юм сан. Тэгэхэд урсгасан цусны үнэ газарт ортлоо хямдарч, та нарын уух архины үнэ тэнгэрт хадталаа талийжээ» гэж барагтай хүний согтуу гарчихаар ярьж байсан сан! Санаж байна уу, Отгоо гуай?

	— Үгүй юм аа, санахгүй байна. Хошууч Та андуурч байгаа бололтой. Тэгээд ч манай энэ зөвлөлт нөхөр архи амсдаггүй хүн.

	— Нэгт би хошууч биш, ардын сэргийлэхийн дэд хурандаа. Хоёрт тангараг өргөж эрхэлсэн алба ажил маань биднийг алдах эндэх эрхгүй болгодог юм. Гуравт Бүргэд гуайн буцаасан архийг энэ орос хүн цангасан адуу мэт залгилчхаж байсан... Хойд ууланд дараах өдрийн нь өглөөгүүр шатсан түймрийг бид нэг их төвөг бололгүй унтрааж билээ. Харин түймэр тавьсан эздийн нь мөрийг баахан хөргөчхөөд, ажил албыг чинь дамжин одоо л залгаж ирж байгаа маань энэ! хэмээн нухацтай бат ярив. Отгоо хэлэх үгээ хэлэлгүй, чихэр мэт хүлхээд буцаан залгиж зогслоо. Тэгэвч удалгүй ойн түймрийн аюулаас талд мэнд гарсан араатан мэт тайвшралыг олж:

	— Бид энд Сүхбаатарын төрсөн гэрийн буурь байдгийг мэдээгүй юм л даа. Манайхны ажил гэж ийм шүү дээ, нэр хаяг ч биччих юм байхгүй!.. Зөвлөлтийн нөхөд санаачилж, зөвлөлтийн нөхөд тусалж, биеийн тамирын талбай засахаар шийдсэн маань энэ болчихлоо гэж ярилаа.

	Дэд хурандаа харцаа тайвуухан шилжүүлж нөгөөх оросын нүүрэн дээр тусгав. Чингэснээ үгээ зөөж тайвуухнаар:

	— Таны нэрийг Василый гэдэг байх аа?

	— Тийм ээ, Вася... Би ч бас архи уувал уучихдаг хүн, юуг нь нуух билээ. Монголчууд та нар орос ах нарынхаа занг мэднэ шүү дээ гэнэ. 

	Оросын хэлэхийг Баатар чихнийхээ хажуугаар өнгөрөөгөөд:

	— Таны овгийн нэр хэн сэн бил ээ?

	— Кукушкин, Вася Кукушкин...

	— Та ч Монгол орноор их явсан хүн дээ!

	— Та яаж мэддэг хэрэг вэ, үнэхээр мундахгүй их явсан шүү!

	— Мэдэлгүй яах вэ, Та очсон газар болгондоо «Вася Кукушкин энд ирэв», «Вася Кукушкин энд байлаа!», «Вася Кукушкинийг дурсаарай!» гэж мод хадан дээр сийлдэг шиг бил ээ! Заан Тэрэлжийн мэлхий хад, Чингэлтэй уулын оргил, Тунгалаг тамирын Тайхар чулуу, Даригангын алтан овоо... ер хаа хаагүй шүү дээ!..

	Тас тасхийн инээх дуу хадаад явчхав. Би нүд дүрлийлгэн Отгоо руу харсан чинь... үгүй, Отгоо биш, Вася Кукушкин хөхөрч ойчсон байжээ.

	— Хоёр өөр үндэстний хэр нь тэнгэр цуулчих шахам ингэтлээ адилхан инээдэг улс бас байдаг аа! гэж Монхоодой хэлж зогсоно. Мөргүй нүдээ бүтэн, мөртэй нүдээ хагас аньжээ.

	...Түүнээс хойш Монхоодой үе үехэн бодлын минь үзүүрт баганын улаан чулууг эргэн эргэсээр явж тойрдог болов. Тэр бүрийд гадсан тойроо дунгуйрч, ботгон буулиа тэших хээр тал нутгаа би үзэж цэнгэдэг байлаа.

	Одоо тэмдэглэлийн дэвтрээ гүйлгэж харъя.

	 

	6˗р сарын 15.

	...Чухамдаа 6˗р сарын 15˗наас 16˗нд шилжих цагийн зааг. Хэдийн шөнийн нэг цаг болж байгаа ч гайхалтай нь их тойргоор машин ойр ойрхон сүн сүнхийн өнгөрөх чимээ гарна. Сүнгэнэлдэж байгаа болохоороо мөн л хоосон машинууд. Өдөржин тагтан дээр суухад ч өдөржин л хоосон машинууд цувдаг. Мянга дотор арав нь л ачаатай байвал дээд. Шөнө ч бас ялгалгүй аж. Энэ Монгол улсад маань ачих зөөх юм нь барагдчихаа юу? Эсвэл ачих зөөхийн хэр хэмжээгээ тооцолгүй ийм олон машин худалдаж аваад ир ээ бил үү! Бүү мэд юм даа гэж хариулж болох авч, би мэдэж л байна. Өнөөдөр Хүнсний их дэлгүүрийн нүнжгийг нь мэрсэн ууц мэт халтар хултар лангууг хараад хоосон тэвшээ харжигнуулан гүйлддэг их тойргийн олон машиныг дотроо төсөөлж байсан юм. Одоо олон машины хонгинолдох чимээг сонсох нь ээ дэлгүүрийн ядмаг лангууг эргэж санахад хүрч сууна. Лангуугаа дүүргэх хөрөнгөөр машин шатахуун хоёр худалдаад авчихсан нь ил. Ингээд байвал Монхоодойн хэлээр үгүйрэх ч үгүй яах бил ээ!.. Би уг нь энэ тухай бичих гэж тэмдэглэлийнхээ дэвтрийг нээгээгүй сэн. Хоосон хонгинолдон давхих бүрийдээ манийг хоосруулагч олон машинуудаас л болоод энэ.

	Өнөөдөр богино хэрнээсээ урт, урт хэрнээсээ богино өдөр байлаа. Өглөө онгоцны буудал дээр очиж, Пунсаа Давыдов оросыгоо гэртээ авчрав. Тэгээд Бүргэд партизаныг урилаа. Чухам л санаснаараа хийсэн дээ. Миний хувийн урилгад баярлаж байсан Давыдов аавынхаа унаган багын нөхөр Пунсал өвгөнийг үзээд яаж хөөрснийг үгээр илэрхийлэхэд хэний ч үзэг мохоодох биз ээ. Өвгөний магнайн үрчлээс алга болтлоо нэг тэнийж, аржийж иржийтлээ нэг бөөгнөрч,

	— Пунсаа, Пунсаа миний хүү! Андын маань үр. Дүрээрээ л байна даа, дүрээрээ л байна. Давыдовыг минь, бас Цэвээн Жамсранов агсан их эрдмийн уурхайг Элбэгийн Рэнцэндорж чөтгөр хилсээр ховлож, Сан бэйсийн цоохор хар Монголоос зайлуулаад, Ситаалин залгичихсан юм! Монгол нь Давыдовыгаа шоовдорлоогүй юм шүү, шоовдорлоогүй юм гэж уугчин амьсгаадаж ярихыг сэтгэлийн догдлол, нүдний нулимсгүй харах аргагүй байлаа. Би чухам буяны ажил хийснээ тэгэхэд л үзэж суув.

	Бүргэд хэмээх Пунсал партизаныг оллоо гэж Давыдовт бичээгүй, Давыдов андын чинь хүүг урилаа гэж Пунсал өвгөнд хэлээгүйд тэр хоёр миний эрдэм, сайхан сэтгэл, сайн мөс чанарыг гайхаж байна. Тэгсхийгээд Бүргэд гуайнд орцгоов. Өвгөн үнгэгдсэн үстэй цоохор ишиг шиг нөгөөх эрээн авдраа нээж, тэртээ сайн өдөр бид хоёрын дундуурласан хавтгай шилтэй архиа гаргах нь тэр. Давыдов анд:

	— Миний монгол аавын гэр тэр чигээрээ хуучин номын хөмрөг юм байна шүү дээ гэж яриад суулаа. Бүргэд гуай хоёр жүнзэнд архи дүүргэж, өөртөө болох нь ээ дундуурхан хийгээд:

	— Монгол аавд чинь задлаагүй юм алга. Харин энэ архи задрахдаа монгол эрдэнэт бичиг үсгийн маань дахин мэндлэн төрсөн өдрөөр задарсан юм шүү. Бас бас... архи өөрөө идээний дээж болохоороо үүнд доож гэж байдаггүй дамшиг. Би л ингэж боддог. За хүүхдүүд минь Пунсаа, Цэрэндорж, мөнхөд нөхөрлөөрэй, бас дэлхий дүүрэн андтай болоорой. Монголын голомт өөдөө бадраг! гэж хэлээд жүнзийг өргөв. Давыдов:

	— Аав минь «МИНИЙ МОНГОЛ» гэж ярьдаг байсан юм гэнэ билээ. Хоёр эх оронтой хүн байж дээ! Монголын нөөц үүц томоороо, хосгүй шүү. Жаран жилийн дараа Монголыг барьж уралдахад дэлхийн хөгжилтэй орнуудад хэцүү болох вий. Монголын голомт бадарна аа бадарна. Ерөөл тань бат оршиг, аав минь! гэж хундаганы үгийг түрэв. Би архийг бишгүй амсаж явсан ч тийм үнэн, тийм үнэ хүндтэй хундагыг тогтоож суусан өдөргүй юм байна.

	 

	6˗р сарын 17.

	Байгаль охин Давыдовт их дасжээ. Давыдов докторынхоо зэргийг ноднин хамгаалсан гэнэ. Бид хоёрын яриа хөөрөөнд эс хамрагдах сэдэв гэж үгүй. Өдрийн хоолон дээр Монголын өвөрмөц онцлогийн тухай ярилаа. Монгол хүний сэтгэл өег, бодол цагаан, ухаан уужим нь ам бүлээр цөөн газар нутаг арвиных гэж Давыдов анд ярина. Тэр үнэн л дээ. Хэрэв нийгмийн хөгжлийг таван үе шатанд хуваадаг зарчим чухам үнэн бол бид монголчууд чинь хоёр хүзүү дутуу хүмүүс шүү дээ гэж би хэллээ. Цааш нь боолын нийгэм гэж юу байсныг мэдэх гэвэл Нил мөрний хөндий дэх эртний мисир хаадын цац бунхныг үзэх хэрэгтэй. Гурваас долоон тонны дөрвөлжин чулууг туйпуу зэргэлэхээс дутуугүй цэвэрхэн зэрэглэж, арван давхар байшингийн хэр овоолсон зургаан мянган жилийн тэртээх хүний гарын тэр туурвилыг боолын нийгэм бүтээжээ. Монгол маань тэр нийгмийг алгассан. Бидний зан суртахуунд тийм болохлоор боолын нийгмийн зан суртахуун уламжлагдсангүй. Адаглаж энэ яах вэ. Бид бас капитализмыг алгассан. Үүн дээр тогтож ярих юм байна. Маркс «коммунист намын тунхгийнхаа» оршилд энэ капиталист нийгэм хүмүүн төрөлхтөн юу хийж бүтээж чадахыг эргээд хүмүүн төрөлхтөндөө үзүүлж өглөө гэж бичсэн байх юм. Марксын сургаал үнэн учраас хүчтэй гэдэг энэ! Гэтэл бид тэр нийгмийг алгассанаа хөөр бах болгон ярихаас биш, «калитализмын хар ангал» гэгч дээгүүр харайж байгаа морьтон хүнийг зурахаас биш, Марксын сануулж хэлээд байгаа хүн төрөлхтөнд юу хийж бүтээж чадахыг нь үзүүлсэн капитализмын тэр ид шидийг системээ өөрчлөлгүй, систем дотроо яаж нөхөн бүтээх вэ гэдгийг огт бодолцолгүй явж иржээ. Нэхэн бодоход капитализм маань хүн нийгмийн л нэгэн хөгжлийн шат. Харгис болсон учраас өөрийг нь халах хувь тавилангаар төрсөн нөгөөх ажилчин ангийг, Марксыг өөрийг нь, бас Ленинийг өөрийг нь бүтээлцсэн тэр л нийгэм гэдгийг бодож тогтоож явсангүй. Бас л алдастай хэрэг шүү! Энэ нь, овоогоо босгоогүй байж тахих гэсэнтэй адил хэрэг юм. Тахал мэт, капитализмаас айхын өвчнийг бидний цусанд хийж өгчээ. Зэрэгцэн оршино гээд байдаг, хамт аж төрөхгүйгээр яаж ч зэрэгцэн орших гээд байгаа юм бил ээ?! Гэтэл Монгол нэг тал руу хэт хэвийж «Бүх талаар ойртон нягтарна аа(!)» гэж давхисаар эдийн засгаа юу гэгч болгож орхив доо! Тооцооны алдагдлын гай гэж их байна. Тооцоог капитализм нь Маркст зааж өгч шүү гэж би боддог. Маркс юу гэсэн бил ээ? Тоо тооцоо нэвтэрсэн нийгмийн амьдралын салбар бүхий шинжлэх ухаан үйлдвэрлэл хоёрын төрсөн үр болдог гэж хэлсэн шиг санагдана гэж хөөрлөө. Давыдов анд анхааран сонсож байснаа «Хоёр хүзүү дутуугийн тухай чиний онолд үнэхээр Лениний томьёоллоор хэлбэл, ашигтай үр их л байх шиг байна» гээд инээмсэглэн сууна.

	 

	7˗р сарын 5.

	Нэгэн эхтэй юмс үзэгдлийн ам сүүл хоёрыг аль нэгэн өдөр ямар нэгэн орон зайдаа заавал ч үгүй зангидаж холбож өгдөг их дархан ажээ энэ хорвоо хэмээхүй нь!..

	Гурав хоногийн өмнө Пунсаа Давыдов хүүгээ, Байгаль зээнцэр охинтойгоо дагуулаад Бүргэд партизан Сонгинын бургас руу явсан юм. Тэнд байдаг манай нутгийн Мажигсүрэн эмээгийнд уригдсан хэрэг. Тэд сангийн аж ахуйн төвд танилцсан байжээ. Өнөө өглөө эрт тэр хэдийг орцынхоо үүдэн дээр шаргал цоохор таксинаас бууж байхыг хараад «Лавтай хоёр долоо хононо. Гурван долоо ч хонож магадгүй» гээд явсан улс өөх шарсан мэт юунд ийм түргэн буцаад ирдэг билээ гэж бодоод гайхахад хүрлээ. Чингээд ажиглаж зогстол Давыдов анд Байгаль охиныг хоньчлон өргөөд орцын хаалга руу гүйн тусан эргэх үзэгдэв. Майжганан дагах өвгөн хатуу цардмал зам дээр таягаа тор торхийлгэсээр яарч сандчиж байгаа нь учиртай. Нэг л юм болж дээ! гэж би бодов.

	...Байгалийн халуун дөч хүрч үгээ солих нь өрөвдөлтэй. Царай нь шохойн зэвхий дааж, цус гэрэлтдэг уруул нь хүртэл цайраад хатсан аньс, тастсан нил цэцгийн дэлбээ адил өрөмтөн үрчийжээ. Үгээ солихдоо «Тэнгисийг минь хэрэггүй л дээ. Битгий тэгээч дээ, битгий тэгээч! Оронд нь намайг, миний энэ гарыг, миний энэ хөлийг тастаад аль!.. гэж хашхична. Тэгснээ тааз гөлрөн том харж байгаад ухаа алдчихна. Удалгүй тэгсхийгээд давхийн сэрчихнэ. Тэгснээ чичрүүлээд уйлж гарна. Уйлах нь ухаан орж байна гэлтэй. Гэвч үгүй. Бас л үгээ сольж, дахиад л «тэнгисийг минь хэрэггүй л дээ. Битгий, битгий!..» гэж хашхична.

	 Хаалганы хонх дуугарч эмч сувилагч хоёр орж ирлээ. Тэдний хэдэрсэн нөмрөг, Байгаль охины царайтай ав адилхан байв. Бүргэд гуай, Давыдов анд бид хэд өвгөнийхөө хайрт зээнцрийг эмнэлэгт хүргэж хэвтүүллээ. Эмч нарын ивээл, халуун гарт түүнээ даатгаад, урьсан ёсоор цагдан сэргийлэх газар ирэв. Тэнд манай Монхоодойн зээ, Баатар дэд хурандаа биднийг хүлээж байсан юм санж. Тэр бээр хорин хоёр гурван насны цагдаа залууд «Одоо аваад ир!» гэж тушаасанд цаадах нь тэвхийн ёслоод гарч одсоноо нас нэлээд дээр гарсан нь андашгүй ч, тос даасан царайтай, ер халзрах ч янз ороогүй, тайрчихсан мэт богино духтай, хүрэн даавуун давхар тэрлэг дээр цэнхэр дурдан бүс дарсхийж бүсэлсэн өвгөнийг дагуулан орж ирлээ. «За суу!» гэхэд «Амар сайн байцгаана уу?» гээд тэр хүн номхноо сууж байлаа. Мэндийн хариугүй гүлдийн гөлөрсөн Бүргэд гуай гэнэт сүр сархийн босох нь тэр. Тэгээд хана түшүүлсэн таягаа шүүрч Тамга өвгөний зүг далайхчаа аядаад «Би хулгана, чи луу жилтэй сэн. Багаасаа хийж сурсан ажил болдоггүй дамшиг байх даа!.. Тамга чи хэчнээн удаа луу болж хулгана намайг залгих гэл ээ! Хилэнцэт бирдийн хоолойгоор чинь Сүхбаатарын хөтөч, гарын бичээч давахгүй болохлоор чи сайхан зээнцрийг минь жижигчилж оролдоно» уу?! Тэр минь, охин минь үхэх сэхэхийн босгон дээр тулаад байна» гэж орилон хэлэв. Баатар дэд хурандаа хэдийн босоод ирчихсэн өвгөнийг тайвшруулан зогсоно. Бүргэд гуайдаа бодох уужрахын зай өгөх санаатай би хөндлөнгөөс ярианд хутгалдан орох нь тэр: «Тамга гуай, намайг таньж байна уу?» «Үгүй юм аа!» гээд түгдэрсхийснээ «Таны насны хүн олон, миний насны хүн цөөн болжээ.» «Би Мажигийн дунд хүү байна! Миний эхийн нэрийг Должин гэдэг байсан юм!» гэвэл Тамга нэг бүдрэхдээ долоо бүдэрснээ сая л ойлгох бололтой: «Та нар надтай улс төрийн тооцоо гэгчийг хийхээр энд цуглараа юу?» гэсэн айхавтар юм хэлэв. Айхавтар ч гэж дээ, чухамдаа шийдсэн хүний займуур үгээр зувчуулж байгаа нь тэр бололтой. Баатар хэллээ: «Бараг л тийм болж байх шиг байна. Гэвч тавилан зураг аа гэж энэ юм байлгүй яах вэ! Та энэ орос хүнтэй танилцахад ч бас илүүдэхгүй! Сонгинын бургасанд зүсийг нь харснаас биш, танилцаж амжаагүй яваа байх. Манай ардын хувьсгалын журмын нөхөр Борис Сергеевич Давыдов гуайн хүү Пунсаа Давыдов, монголч эрдэмтэн хүн дээ!» Цээж нь доргисхийх шиг болсон ч өвгөн, дэд хурандаагийн үгэнд нохой хуцсан чинээд бодож хариу өгөлгүй, харин хөгшин сөөхий нүдээрээ намайг өрөмдөх мэт ёозгүй харж: «Аа, чи Цэрэндорж байх нь ээ! Монхоодой Цэрэндорж гэсэн хоёр хүүхдийн нэрийг би мартдаггүй. Чи надаас хөмөн олбогын аяганы чинээ зай харамлаж байснаа санана уу?.. Эх чинь хөөрхий наслаагүй дээ, наслаагүй!.. Бас юу билээ, аа тийм, маршалд захиа бичиж ховлож байсан дамшиг даа чи!» гээд инээхчээ аядав.

	Тамгыг улсын прокурорын баталгаатайгаар баривчилжээ. Түүнд иргэний, эрүүгийн, улс төрийн ял тулгагдаж байгаа юм байна. «Яам үнэн зөвийг олж өгнө дөө гайгүй!» гэж хэлэхэд нь мөрдөн байцаагч дэд хурандаа Баатар «Манайх Таны үеийн Дотоод яам биш болсоон! Манай яам бидний үеийн Аюулаас хамгаалах яам болсон шүү! гэдгийг бүү мартаарай Та» гэсэн сонстоно.

	...Би цагдан сэргийлэхийн мөрдөн байцаах газар гэрчийн этгээдээр дуудагдав. Тамга гуай бид хоёрыг нүүрэлдүүлж байна. Тэр үеийн Хан Хэнтий уулын аймгийн Дотоодыг хамгаалах хэлтсийн төлөөлөгч Пэрэнлэйн Тамга миний эцгийг хэрхэн баривчилсан тухай цээжинд минь домогшсон ээжийнхээ яриаг би ёсоор хөөрлөө. «Тамга гуай муухай орилж: «Би үүний эцгийг барьсан ч, алсан ч!» гэж байна. Баатар дэд хурандаа «Тамга Та гучаад онд өөрийн гараар олон хүнийг хороосон уу?» «Хороосоон!» «Яаж хороодог юм бэ дээ?!» «Нүхний амсар дээр цааш харуулан зогсоож байгаад дагз руу нь буудчихдаг юм. Ардын дайснуудын цустай тархи бут явахдаа хоёр ханцуй, нүүр толгой руу ч үсчих нь бий. Зайгаа зөв барих туршлага дутсаных энэ юм. Сүүлдээ зүгээрээ, зүгширчихнэ» гэж хээвнэг ярьж байна, тэр Тамга «Алдах юмгүй болсон хүн тэгэхээр тэгж байгаа нь ил. Эцгийг минь бас тэгж хороосон доо энэ хүн» гэж бодох нь ээ толгой эргэж би тамхи сорохоор гудамд гарч явлаа.

	 

	7˗р сарын 9

	Өнөөдөр Байгаль эмнэлгээс гарч бид бөөн баяр байцгаана.

	 

	7˗р сарын 10. Өдрийн 12 цаг.

	Бүргэд гуай бид хоёр Баатар дэд хурандаагийн дуудсан ёсоор очлоо.

	Хөлийг нь гинжилж хананаас уясан мухар сандалд нэлээд цонхийчихсон Тамга өвгөн сууна. Өрөвдөх мэт сэтгэл төрөх авч, «Төр төмөр нүүртэй ган жолоотой» гэж бодоод би тэр өрөвчиллөө өнгөрөөж байлаа. Энэ зуур «Болох уу» гэсэн бүдүүн баргил хоолой хадсанаа хорь гарч яваа насны залуу орж ирэв. Өндөр гооногор биетэй тэр хархүүд дуу нь яах аргагүй бүдүүдсэн санагдана. «За Болдгэрэл үзсэн харснаа ярь даа» гэж Баатар хэлээд Тамгын зүг толгойгоор дохиж «Энэ хүнийг таних уу» гэж нэмж асуув. Болдгэрэл ярьж гарлаа. «Тийм ээ, би энэ хүнийг танина. Тамга гэдэг хүн дээ. Тамтаггүй муухай хүн дээ. Миний нэр Болдгэрэл. Би Биокомбинатад ажилладаг. Долоодугаар сарын дөрөвний орой ажлаа тараад гэр лүүгээ явж байсан чинь тэр явдалтай дайралдсан юм. Тамга өвгөний нүд ув улаанаар эргэлдчихсэн дөрвөн нүдтэй шар халтар гөлгийг тарчилган алж байлаа. Гөлөг яг л хүн шиг гиншин уйлж, цус хурсан нүднээс нь асгарах нулимс улаан өнгөтэй харагдаж байсан юм. Тойроод хэдэн хүүхэд мод мэт зогсжээ. Нэг жаал мэгших ч үгүй, гинших ч үгүй асгаруулан асгаруулан уйлж байсан нь сүүлд мэдэх нь ээ Байгаль юм билээ. Энэ Тамга гөлөгний дөрвөн хөлийг хэдийн тастаад хаячихсан байв. Би айх гайхахын эрхэнд үг сүггүй болж хөшилдсөн. Тийм юмыг үзээгүй бол одоо ч итгэхгүй л явах байлаа. Хөлөө нугалж суусан Тамга өвгөний гарт багашаархам хангинуур сүх, өмнө нь том хүрэн чулуу, чулуун дээр цус нөж болсон нимгэн паниар мод. Сүхнийхээ ирийг авахгүй гэж тэр модыг тавьсан бололтой... Нэг хартал Байгаль охин өвдөг дээрээ сөхрөн суугаад «Тэнгисийг минь хэрэггүй л дээ. Битгий тэгээч дээ, битгий тэгээч! Миний энэ хөлийг, миний гарыг тастаад аль, өвөө минь, өвөө минь!..» гэж хашхирч байлаа. Байгалийн нүд уул толгодыг живүүлчихээр хачин харагдаж байсан. Би охиныг галзуурчих вий гэж айхдаа гүйн тусан очиж өргөөд авсан юм. Гэтэл ган төмөр чулуунд хавиран янхийн дуугарсан. Эргээд харахад энэ Тамга гуай,.. үгүй ээ, энэ яргачин хүн гөлөгний толгойг тастаад хаячихсан байлаа. Биеэсээ салсан тэр толгойны чих нь хөдөлж байхыг би үзсэн шүү! Тэгээд би Байгалийг тэвэрсээр, хөшөө шиг зогсох хэдэн хүүхдийг дагуулсаар Сонгинын амралт руу алхлав. Замдаа тэднээс хотоос Мажигсүрэн эгчийнд Бүргэд өвөө, орос эрдэмтэн Давыдов хоёртой амрахаар ирсэн тэр Байгаль охин Мажигсүрэн гуайн Тэнгис нэрт тэжээвэр гөлгийг эрхлүүлж, хоорондоо их дасжээ гэдгийг ойлгосон юм. Дөрвөн цагийн хэрд гөлгөө үгүйлсэн чинь байсангүй гэнэ. Тэгээд тэр хэдэн жаал бургасны хөлийн айл тийш очвол, эрсэн эрэл нь Тамгын гадаа байжээ. Тэр нохойн зулзага Тамга гуайд чулуудуулж өширсөн өширлөө тайлах гэсэн бололтой эздээ үзээд хөөрч, Тамга өвгөний тахиануудыг бужигнуулан айлгасан байна. Тэгэхэд Тамга хэлжээ: «Энэ хэний гөлөг вэ?» Байгаль хэлжээ: «Минийх, биднийх!» Тамга хариулжээ «Та нар тэгвэл наад дамшгийгаа барьж аваад харьцгаа!» Хүүхдүүд үгэнд нь орж эрх гөлгийг барьж аваад явах гэтэл араандаа муухай санаагаа зуусан энэ хүн «Ямар хөөрхөн амьтан бэ, би нэг барьж үзээд өгье!» гэж хэлсэн гэнэ. Тэгээд авч сугавчилснаа шууд гэртээ орж, паниар мод, хангинуур сүх хоёр барьж гарч ирэх нь тэр гэнэ. Муу юм болох нь гэдгийг хүүхдүүд зөн совингоороо мэдсэн байна. Тамга хэлжээ: «За та нар миний хойноос яв. Би та нарт сонин юм үзүүлнэ» гээд дагуулан нөгөөх яргынхаа хүрэн чулуун дээр очсон нь тэр байлаа. Тэр сонин юм гэгчийг нь хүүхдүүд төдийгүй би харсан нь энэ түүх болов гээд Болдгэрэл догдолсондоо амьсгаадасхийн яриагаа дуусгажээ.

	«Өөр ярих юм байна уу? гэж Баатрыг асуухад Болдгэрэл «өөр ярих юм үгүй шив дээ» гэснээ хэсэгхэн бодлогошроод «За байз, аа тийм... дараа нь Тамгын гэрийг зааж, дэд хурандаа Таныг замчлан очиж би энэ яргачин хүн энгэр хормой нь цус болсон дээлээ сольчихсон хээвнэг сууж байхыг харахдаа, шинэвтэр улаан буурал даавуун тэрлэгийн нь энгэрт партизаны тэмдэг гялалзахыг үзэхдээ «миний үзсэн чинь зүүд байж уу даа!» гэж бодоход хүрч билээ... Өөр нэмж хэлэх юм байхгүй ээ гэв. Бүргэд гуай даалингаа тэмтчин ухаж хөөргөө гаргаж ирснээ урт хуруугаа савчуулан байж дахин далд хийгээд зүрхээ дарсаар өндийв. Би таягийг нь нэг гартаа авч өвгөнийгөө сугадан бослоо.

	Харамсалтай нь үүгээр энэ өдрийн явдал дууссангүй. Эм тариа, иллэг даллага юм юм хийгээд эс боллоо. Ямар ч авралгүйгээр Бүргэд гуай маань таалал төгсчхөв. Зүрхний шигдээс. Мянган бурхан хүрээлээд ч нэмэргүй өвчин ажээ. Өвөөгийн маань тэнгэрт халих нь зул бөхөхтэй, наран жаргахтай адил байсан юм. «Дэрэн доор!..» гэж хэлээд л явчихсан даа! Дэрэн доор нь юу байгааг үзэв. Дэрэн доороос нь яг сарын өмнөх өдрөөр өдөрлөсөн нэлээдгүй урт захидал гарлаа. Тэнд өгүүлсэн нь: 

	 

	«Цэрэндорж чамд! Зээнцрийг минь Цэрэндорж чи үрчлээрэй! Овгийг нь сольсны хэрэггүй, Бүргэдийн Байгаль гэсээр л үлдэг. Миний нөгөөх гүмбараа матрын арьсан хавтаст дэвтрийг Давыдов та хоёрт болгооё. Авахыг нь аваад Монгол ардын хувьсгалт намын минь хөмрөгт тушаачих юм шүү. Би нэг зүйлийг мартаагүй дээрээ бичье, юу хэмээвээс эдүгээ цагийн Монгол улс угаас гуравхан баяртай. Монголын цагаан сар нэгэн баяр, улс хувьсгаалын ой хоёрон баяр, бүгдээр найрамдах бүрэн эрхтэйг тунхагласан маань гурван баяр, ийм л гурван баяр бий юм. Бодоо, Данзан, Амар, Гэндэн, Дугаржав зэрэг төрийн аваргуудыг маань гурван баярын аль нэгнийх нь өмнөхөн хойнохон л нэг бол барьсан, нэг бол хорьсон, эсвэл хороосон байгаа юм. Тэгж л таараа юу, тэгэхээс тэгэх гэж тааруулаа юу энэ ч бас л нэг бодох зүйл! Сүхбаатар минь ч цагаан сараараа л явсан даа. Элбэгийн Рэнцэндоржийн гар орсон л болов уу л гэж би санадаг! Үүнийг мэдэх хүнээс одоо Тамга л үлджээ. Солийн Данзан гадарлах учиртай байсан. Рэнцэндорж тэр эрэлхэг хүнийг яаран хороолгосны нууц нэгэн учир Сүхийн минь үхэлтэй ам сүүлээрээ холбогдох бий вий. Чойбалсан ч өөрөө мөн л Монголын нэгэн манлай баяр цагаан сараар алга болсон нь нэн оньсого юм. Ситаалин л сүйтгэчих шиг болсон доо. Мэхт мэхэндээ гэж тэр! Миний хүүхдүүд Давыдов, Цэрэндорж та хоёр бас намын олон нөхөд эл бүхнийг цөмөөр болгооно буй заа. Сүхбаатарын минь үйл хэргийг эхэлсэн голдиролд нь залж оруулаарай. Миний Байгаль зээнцрийн үе тэнгийнхнийг балчигт битгий л хутгалдуулаарай. Та нарт найдъя. Би үүнд залбирсаар явсан шүү!

	Үнэнээр ёсолсон Бүргэд хэмээх Пунсал партизан.

	Зургаадугаар сарын аравны сайн өдрөө.»

	 

	...Би бодов: «Өнөөдөр чинь долоодугаар сарын арван. За байз, маргааш улс хувьсгалын ойн өдөр. Тэгэхлээр энэ Тамга зөнтөг яаж ийж оролдсоор байгаад л Бүргэд гуайг маань Монголын гурван Манлай баярын нэгнээр аваад явчихлаа даа! Ай хөөрхий, гучаад он үргэлжилсээр байна биш үү!..» 

	 

	7˗р сарын 20

	Сүхбаатарын төрсөн гэрийн буурины газар анх харсан жолооч гэхээс хөгжимчин гэхээр цэвэрхэн цагаан залуу орж ирэнгээ: «Баатар Дэд хурандаа намайг явууллаа. Таныг хүрээд ирнэ үү гэнэ. Гадаа машин хүлээж байна» гэхэд би хариуд нь «Төрд элч ширүүн гэдэг гэсэн байх аа» гэв. Өнөөдөр бас нэгэн явдлын сэжүүр тайлагдах учиртай байжээ. Галт тэрэгний буудал дээр очиж, гаалийн даргын өрөөнд орлоо. Намайг анх олж харсан Отгоо гал манартал хоёр алгаа үрчиж суув. Дэд хурандаа Баатарын чихэнд нэг юм хэлэх гэж байгаа бололтой Вася Кукушкин амаа алгаараа нөмөрлөн өндөлзөнө. Намайг тосон мэндлэх дэд хурандаад түүнийг авч хэлэлцэх янз алга. «Аль ч газрын хуурамч хүний төрх нэг л янз юм даа» гэж би бодно. «Отгоо сайн уу? Зөвлөлтийн мэргэжилтэн Кукушкин гуай сайн уу?» хэмээн амрыг айлтгасанд тэд эрлэгийн элчийн савраас өөрсдийг нь аврах бурхан заларч ирсэн мэт надад сээтгэнэн шарвалзацгааж байх юм. Баатар урьхнаа харж, тод ирмүүн дуугаар: «Ашгүй Та хүрээд ирэв үү. Бас л гэрчийн этгээдийн хэрэг гараад» гэвэл би энгүүн инээмсэглэж, «Амьд хүний гэрч болсноос үхсэн хүний дэр бол!» гэдэг дээ хэмээвээс, «Одоо яана гэх вэ Цэрэндорж гуай минь. Бидний ажил ийм. Та харин өршөөж үз. Тэгээд ч үхсэн хүний дэр болох ёс улирч ул болжээ. Амьд хүний гэрч болох алба нь үлдсэн байна» гэж сүрхий хэлж байв. Тэгээд тайлбарлах аясаар зөөлөн асуусан нь: «Энэ хүмүүсийн нууцаар хил гаргах гээд бидэнд мэдэгдэж, энд хураагдаад байгаа Монголын түүх, соёл, төр, шашны дурсгалт зүйлүүдээс таны зүслэн таних эд агуурс байна уу?» гэдэг байна. Өрөөний зүүн урд буланд бараг бүхэл бүтэн музей байгуулчихаар чамин хачин юм өрж зэрэглэснийг би одоо л үзлээ. Тэгээд дуу алдаж, «Хөөе, музейн үзвэр байна шүү дээ?» гэв. Тэгээд Отгоогийн зүг өөрөө ч мэдэлгүйгээр хүйтэн харц шидээд авлаа. Тэр эр далдирдгүйгээрээ далдирч сууна. Би хэлэв: «Тэртээ жил сайн малчны зөвлөгөөнд ээжийг минь очиход төрөөс шагнасан энэ таван хошуу эцэг малын мөнгөн цутгамал, тэр цалин мөнгөн цагаригтай зэс хувин, бас Банзай гуайн хоёр том гуулин бурхныг таньж байна. Харин наадах хайрцгийн таг дээр байгаа чинь аймгийн орон нутгийг судлах музей рүү яваад замдаа үрэгдэж сураг тасарсан гэж манай суманд яригдсан Сүхбаатарын торгон хөрөг шиг байх юм. Монхоодой анд маань зүү ороож урласан гэж байгаа... Хачин юм даа, энэ Отгоо үнэхээр дамшиг хүн ажээ. Бүргэд партизан ингэж ярьдаг байсан сан!» Гайхалтай нь миний үгний дараагаар Отгоо нөхөр ер гавиатай юм болоогүй янз гаргаж, «Монхоодой, энэ Мажигийн Цэрэндорж бид гурав чинь Сүхбаатарч дөрөвдүгээр ангийн онц сурлагатан хүүхдүүд байхгүй юу. Бүгдээрээ онц сурдаг гээд л бодчих л доо! Яах аргагүй Лу. Норов багшийн шавь нар даа» гэнэ. «Мөн зайны амьтан аа!» гэж би бодоход хүрч зогслоо. Тэгтэл Кукушкин ам нээж: «Да, да, было, товариш Отгоо и мне говорил» гэж нөхрийнхөө үгийг түрэв. «Энэ бас монгол хэл гадарладаг байх нь ээ. Амьдралын эрхшээлээ гэж хөөрхий, энэ!» хэмээн би түүнийг дотроо тавлана. Түүний өгүүлсэн нь «Тийм, тийм нөхөр Отгоо надад ч ярьдаг байсан юм» гэсэн үг билээ. Гаалийн дарга хижээл насны эр: «Тэр талаар биш, энэ талаар ярьж байгаа юм бус уу?» хэмээн доогтойгоор бувтнаад нүд ирмэж буурал толгойгоо сэжлэн, өрөөний зүүн урд булан руу дохив. Тэнд бараг бүхэл бүтэн музей байгуулчихаар ховор нандин, чамин цэмцгэр эд өлгийн юмс жигдхэн хураагдсаныг би дахин үзэж, сэтгэл оюуныхаа гүнд гансран гасалж зогслоо. Үнэхээр энэ удаа ч яах вэ, ингээд л баригдацгааж. Өмнө нь юу юу гар аа юм бил ээ? Хойшид юу юу гарах юм бил ээ?! Ай хөөрхий буурлуудын минь цагаан буян, есөн эрдэнийн орноос минь ингэж л өмлөж цөмлөцгөөдөг байх нь дээ гэсэн харуусал миний голыг гогодох мэт болно.

	Давыдов анд Байгаль охиныг дагуулан такси барихаар гарлаа. Одоо ч яах вэ хөөрч найраад л гүйж байна. Өнөөдөр нэг харуусаж, маргааш нэг гуниглана даа, зайлуул... Бид зургуулаа. Бидэнд хоёр такси хэрэгтэй. Тэд ийнхүү хоёр унаа олж ирэхээр гарсан нь тэр. Өнөөдөр Бүргэд өвөөгийн маань дөчин ес дэх хоног цөглөж байна. Алтан шарилыг нь эргэх гэж бэлдээд бидэнд завтай хүн алга. Нөгөөх жижигхэн хавтгай шилийг нь авчирч идээний дээжээр дүүргэхээс эхлээд ажил зөндөө. Давыдов маань маргааш явна. Хүн эргэдэг, шувуу буцдаг болохлоор яана гэх вэ. Харин ч дөчин есөн хоногийг нь заавал ч үгүй өнгөрөөнө гэсээр байгаад удчихлаа. Давыдов маань Гангаанай бид хоёрыг, хоёр хүүг минь, Байгаль охиныг минь ирэх жил Москвад урьсан. Жинхэнэ ёсны найрамдлын аян болно доо, гэж би баярлаж сууна... Гадаа машины чигнаал дуугарч байна. Алив Гангаанай, Булаг аа, Тулга аа, төхөөрсөн юмаа аваад гараарай! Өглөөний наран доогуур алтан Өлгийн зүг өгсөх цаг боллоо. Өвгөн бууралдаа очиж золгоцгооё!


ТӨГСГӨЛ БҮЛЭГ

	 

	Өглөө би бас л эртлэн бослоо. Өглөө ч гэж дээ, сэрэхэд гурван цаг буюу чухам хэлбэл дараах өдрийн өглөө болсон байв. Би ер хоёр л цаг унтжээ. Хорь хүрэх үгүйтэй бадаг шүлгийг засварлан хуулахад хорин хэдэн цаг оржээ гэж тэр үед тооцоолоогүй билээ. Харин шүлэг маань төгсөж төгөлдөр болоогүйг ойлгож байв. Энэ нь намайг зовоох боловч басхүү баярлуулна.

	Зовуурьтай хэр нь жаргалтай, түгшүүртэй атлаа цэнгэлтэй мэргэжлийн зохиолчийн бүтэн хоёр сарын өдөр хоногууд ингэж л өнгөрч байгааг мэдэж байсан хэр нь би харамссангүй. Намайг гадна дотроос хөндөж бужигнуулсан юм ер үгүй бөгөөд тэр нь сэтгэлийн зовуурь ба жаргал, тэр нь сэтгэлийн түгшүүр ба цэнгэл байлаа. Миний мэт бяцхан бичгийн хүнд томдох үг боловч яах аргагүй онгодын тэнгэр Янжинлхам бурхан надад хишиг буян хайрласан нь тэр юм. Би хөлтэй хэр нь хөлөөр явахгүй, би далавчгүй атлаа далавчтай бол... намайг нисэн цэнгэхийн жаргал, бүтээхийн хүслэн тэмүүлэл эзэгнэж, цаасан дээр будилж буруутгаж, цаасан дээр онож зөвтгөж суулгасаар тийнхүү жаран хоногийг найман хөлтэй найгал алаг морь мэт товчлон баржээ. Бодлын хөөрөө эрчлэн цоргихын үед сэтгэлийнхээ гүнд уйлж дуулж, алжаал тавирлын таатай манан дунд би цагийг нөхцөөнө. Мэргэжлийн зохиолчийн бүтэн хоёр сарын бүдүүвч зураг ийм л аж.

	Эх хүн өлгийтэй нярайдаа хоргодон өнгийсөөр хониндоо гардаг шиг би хуулж дууссан шүлгээ арайхийн орхиод ширээнийхээ араас босож гал тогооны өрөөнд орвол багахан саванд хийж тавьсан ус хэдийн даргилжээ. Сэнжтэй шаазан авч, халбагахан нунтаг кофе, хоёр халбага элсэн чихэр орхив. Тэгээд усаа хийсэн чинь өтгөн нь аргагүй хар юм боллоо. Кофе ийм хар байдаг, би өөрөө ийм өтгөн кофе уудаг болжээ. Энэ нь намайг харамсахад хүргэв. Харамсахын сэтгэлээс болж, хөдөөгийн хүн хөдөөгийнхөөрөө л дуусах юм даа гэж бодоход ээжийн аягалдаг байсан сүү, уураг, шаргал цай, зүмбэрлэн өрвөлздөг тулганы гал, хааяа хааяа бага насны минь дуулийг сэтгэл өмөлзтөл хүүрнэдэг, маршалд захиа бичүүлдэг нөгөөх сүүн цагаан, хадган цэнхэр шөнө бас арван гуравхан настай Монхоодой миний дотор орж ирж байлаа. Би кофегоо ууж, аягаа угаалгүй орхиод гарав. Дөрвөн давхрын шатаар уруудахдаа гишгүүр тооллоо. Уг нь тоолъё гэж бодоогүй юм. Орон сууцны конторын ажилчид хараал ерөөл болсоор саяхан нөхөж тавьсан бүх гэрлийг хэн нэг нь анаж байгаад дахиад л аваад явчихсан болохоор харанхуйд удаан явах хэрэг гарч, түүнээс үүдэн би удаан хөлийн айзамд нийлүүлэн гишгүүр тоолъё гэж шийдсэн хэрэг. «Хөөрхий ажилчид, улсын хөрөнгө хоёр нуруундаа биднийг үүрч дүүрч яваа хос морьд доо! Шинэ байрыг ингэж эдлэхээр хараал ерөөл тавил ч үгүй яах вэ. Хар тостой хүрэмтэйгээ, хараал ерөөлтэйгөө, болор тунгалаг сэтгэлтэйгээ... ажилчин хүмүүн сайхан аа!» гэж бодоод, бодлоо дуусгалгүй:

	— Нээг, хоёр, гурав, дөрөв... хэмээн тоолж эхэллээ. Далан хоёр дахь гишгүүрийг гишгэж дуусахад нэгдүгээр давхарт орж ирсэн байв. «Орцын хаалгаар гарахад бас таван гишгүүр, аа хаан, далан долоон гишгүүр намайг гудамжнаас гэрт минь оруулж, гэрээс гудамжинд гаргаж байдаг юм байна. Барилгачдын маань дархалж суваргалуулсан чулуун гишгүүр! Хоёр хүү минь далан долоон хүн чулууны мөр дамжин наашаа цаашаа инээж цалгиж явдаг байх нь ээ» гэж хөнгөн бодлоо. Бас «миний ч ялгалгүй ажилчин хүнд өгсөн маань даанч бага байна даа!» гэж халаглалаа. «Ингээд намайг гадаа гарахад жолооч хэмээгдэх ажлаа алдсан бүхэл бүтэн нэг хүн, аагаа багтааж хаашаа ч болов авч давхихад бэлэн унаа цуцаа хүлээж байдаггүй нь ямар аз бил ээ!» гэсэн ухаарал цагаатгал намайг халаглал харамслаас үл мэдэгхэн хөндийрүүлж сатааруулна.

	Би яагаад ч тэр билээ. Тасган овоо руу авирсангүй, өглөө өглөөнийхөө дэгийг эвдэж явсаар Сүхбаатарын талбайд хүрч очлоо. Тэртээ цагт Сүхбаатар ардаараа овоглосон хувьсгалаа тунхагласан... бас ээж минь томдсон гутлаа чирсээр улдсан хонь шиг ирж зогсоод гундсан сэтгэлээ цэнгүүлж байсан хөшөө гэж бодоход сайхан санагдана. Монхоодойн ярьсан нэгэн дуртгал санаанд орж ирэхэд би ганцаар зогсох хэр нь, инээвхийлчихсэн байв. Монхоодой хотын коминдатад цэргийн алба хааж байхдаа бунхны хар хөх гантигийг цэвэрлэх зориулалттай эвхээс модон шатыг үлгэр зүүдний цаг үүр шөнийн завсраар авчирч хөшөөг түшүүлэн, хөшөөнд авирч, Сүхбаатарын араар ухаа хонгорын уужим зоонд сундлалдан, уриа дарцаг болон хашхирч явснаа баяр хөөр болон ярьсан яриа санаанд орсон нь тийн билээ. «Аргалж болдоггүй ая хонгорхон насыг яана гэх вэ. Бидний үе тэнгийнхээн гэж ийм л улс явж дээ. Монхоодой тэгж яваагүй сэн бол лав Монхоодой болж чадахгүй байх сан биз!» гэж би бодно.

	Нар гарлаа. «Нар аа, нар аа наашаа. Сүүдэр сүүдэр цаашаа» гэх хүүхдийн дууны шүлэг санаанд орж байна. Бас ээжийн «...арай л хойгуурдуулаад зоочихсон юм даг уу даа» гэж ярьдаг байсныг нь санав. Миний бодоход үгүй байлаа. Яг зүгээ олжээ хэмээн санагдана. Их наран чухамхүү л Сүхбаатарын дэлгэсэн алганы урилгаар гарч ирж байв. «Ээж бид хоёрын ирдэг чинь, зуны дунд сарын сүүл, одоо бол зуны дунд сарын эхэн!» гэж бодлоо. Эхийн ярианы омсгойдол уучлагдах учир шалтгаантай байсанд сэтгэл хөнгөрөн, таашаал дээр таашаал нэмж байлаа.

	Хойшоо харвал засгийн газрын орой дээрх төрийн улаан, хөх, улаан далбаа тунаран цэлийх манхан хөх тэнгэрийн дэвсгэр дээр бас нэгэн их наран болон, тод сүрлэг агаад энгүүн дотно намирхийлнэ. «Арав дахь бадгийн эхний хоёр мөрийг солиуштайяа!» гэж бодлоо. Ингэж бодсон нь надад олз байв. Тэгээд хэсэг зуур алхтал тэнгэрээс хайрлав уу, газраас шагнав уу гэлтэй хоёр шад шүлэг сэтгэлд ургаж ирэх нь тэр. Энэ нь надад баяр байв.

	— Хүндэт төрийн минь далбааны салхи наадуулсан намиадас

	Хүслийн өргөн чөлөө дэх хүлэгт хөшөөний уриадас... би ингэж хүүхэд шиг үглэн давтаж, хүүхэд шиг хөөрөн дэлгэрнэ. Удалгүй эрж сурсан буурал судраа номын хөмрөгөөс олсон өвгөн эрдэмтэн шиг хоёр шад шүлгээ цээжиндээ энхрийлэн авч гэрийн зүг алхав. Нэлээн явтал «шүлгээ яаж төгсгөе дээ?!.. Нэг л болоогүй шиг байна, яаж төгсгөвөл дээр байх вэ?..» гэсэн өөр нэгэн бодол намайг эзэмдэж, сэтгэл түгшүүлэв. Уяандаа эргэцэх ботго шиг бодолдоо аргамжлагдан би алхаагаа саалаа. Бодлон давлагаа сэтгэл далайдаа бидрэнтэн хөвөрнө. Тэгэн тэгсээр олох ёстой юмаа би олж байв. Яруу тунгалаг цогц найруу, цоглог цэнхэр аялгуу дуурсан цуурайлах шиг болж ирлээ. Бодол маань зохиолын минь оргил төгсгөлд авч ирсэн нь тэр ажээ. Их дөмөн хүлгийг хүлэглэсэн өнөөдрийн Их Монгол муу муухайгаа гээн гээсээр, элэгдэл хоцрогдол, айхын аюул ба бачуудлын зовлонгоо сэгсрэн сэгсэрсээр, тэмүүллийн их цагаан уулс, нар хоёрын өөд давхиж яваагаар зохиолоо төгсгөх ёстой ажээ гэж шийдлээ.. Ингээд л би эв эрүүл болж, гэрийн зүг сайхан алхлах нь тэр.

	Гэргий маань яг ээж шиг минь, сүү болсон цайгаа чаначихсан угтав.

	— Чи чинь ямар их баяр хөөртэй орж ирэх юм бэ?

	— Би мандах нарыг харлаа. Шүлгийнхээ төгсгөлийг олчих шиг боллоо. Бас арав дахь мөрний эхний хоёр шадыг солилоо гэж инээд алдан хэлэхэд Гангаанай том нүднийхээ давхраат зовхийг аньсхийн инээмсэглээд:

	— За, баяр хүргэе! Өвгөн минь тэгэхдээ зөөлөн зөөлөн... зөөлөн ярь. Хоёр хүү чинь сэрчихнэ. Шөнө орой унтсан. Чи солиотой хүн шиг л байна, бас сайхан байна! гэнэ.

	— Юу гэнэ ээ, солиотой хүн шиг гэнэ ээ. Би түрүүхэнд бодолдоо аргамжуулаад бүр өлөг өвчтэй хүн шиг л байсан юм гээд инээв.

	Зургаан цаг хагас болжээ. Бид ширээнд сууж, цайгаа уулаа.

	— Уучлаарай, чиний бодлыг тасалчихна уу даа? Шүлэгт чинь «...дөрвөн тийм юм, дөрвөн ийм юм...» гэж бадаг болгонд давтагдаж байна. Заавал! дөрөв байдаг нь юу бил ээ? хэмээн гэргий маань гэнэт асуув. Би хэлэв:

	— Тийм ээ, гурав, ес... гээд сайхан сайхан тоонууд бий л дээ. Дөрөв гэхлээр монгол хүнд нэг л буухгүй байгаа биз! Юуны түрүүнд орон зай, цаг хугацааны дотор алив юмс үзэгдэл багтдагийг бодож, цагийн дөрвөн өнгийг илтгэх дөрвөн улирал, орон зайн дөрвөн хэрчмийг заах дөрвөн зүгийн тоог авсан ухаантай. Нөгөөтээгүүр далавч үгүй бол шувуу дөрвөн хөлтэй, гар үгүй бол хүн дөрвөн хөлтэй, шүлгээ бичсэн ширээ минь дөрвөн хөлтэй, хүлэглэсэн хүлэг маань дөрвөн хөлтэй... хөл бол тулах цэг, хөл бол туулах унаа. Тэгээд л би хүнд хэрэгтэй болуужин гэсэн өөрийнхөө бараг бүх санааг дөрөв дөрвөөр зангидаад үзье гэж бодлоо. Хамгийн гол нь зохиолынхоо гол баатар хүслэн тэмүүллээ төлөөлүүлсэн хурдан хүлэг ажнайнхаа дөрвөн туурайг мялааж, дөрвөл шүлэг бичсэн юм хэмээн би өрнүүн ярив.

	Гангаанай:

	— Болох л юм л даа. Тэгээд ч монгол шүлгийн цогц тогтолцоо, орших сонгодог хэлбэр нь дөрвөөр шадалсан байдаг нь чиний найраглалд нөлөөлсөн ч байх... Ер нь гэвэл Бүргэд гуай, Монхоодой хоёр шиг сайн сайхан хүмүүс, тэдний үйл тамыг барж байсан бас бус улс... за тэгээд урь буулгаж авчирсан умрын сэвшээ салхи... эд эд л чиний санаанд тулга болж, сэтгэлийг чинь хөглөн, шүлгийг чинь билүүдсэн шүү дээ. Би ингэж л бодоод байгаа юм... гэлээ.

	— Тэр үнээн, тэр үнэн, Би одоо сууж, шүлгээ бүр эцсийн удаа хууллаа.

	— Чи эцсийн удаа ер хэд дэхээ хуулж байна даа? гээд Гангаанайг инээхэд би бичгийн ширээ рүүгээ эргэж, нооргоо авч ирвэл, үнэхээр бэсэргэн романы чинээ олон хуудас хуримтлагдчихсан байлаа.

	— За би явъя даа. Үдийн цайгаар ирэхдээ зохиолыг чинь сонсъё! гэсээр гэргий маань өрөвдөж бөөцийлсөн дотно нүдээр намайг харсаар бослоо. Тэгээд:

	— Үнэхээр л эцсийн удаа болтугай! Тэгвэл чи минь өнөө шөнө нэг нойртой хонох сон доо гэх нь ээжийн минь дууг гэв гэнэт айхтар санагдуулав. Эр хүн мандах жаргах хоёр нар, унах ээж, ургах хань дөрвийн дунд явж насны хорвоогоо элээдэг ажээ гэж би бас гэв гэнэт айхтар бодлоо.

	— Хөөе, миний цагаан дар эх, миний бурхан эм! Өдрийн завсарлагаагаар яг цагтаа ирнэ шүү! гэж алиа хөөр болон хашхирахад Гангаанай инээд цалгиан болсоор үүдээ зөөлөн түлхээд гарав.

	Өдрийн арван хоёр цагийн хэрд хаалга тогшсон нь миний нүдийг орой дээрээ гарахад хүргэв. Монхоодойн бэр, Оюунгэрэл хүүхэн, Мажаагийн Цэрэндорж хоёр орж ирсэн нь тэр байлаа. Цэрэндорж архичин хүний зангаар хэрэг зоригоо яаран тайлбарлаж:

	— Би сониноор орж Сүрэн гуайд бараг хөөгдөөд гарч явтал энэ охин дайралдав. Надад ажил өгөхгүй гэнэ ээ... Энэ охин Таныг сураглаад би тэгээд аваад ирэв гэнэ.

	Оюунгэрэл хотод хуралд иржээ... Тэгтэл гэргий маань ч хүрээд ирлээ.

	Би Гангаанайтай ярьж тохиролцсон ёсоор шүлгээ уншсан юм. Нэлээд бадгийг нь дуудалгүй орхисон бэсэргэн найраглалаа толилуулбал дараах билээ:

	 


ХҮЛГИЙН ДЭЛЭН ДЭХ БИ МОНГОЛ

	 

	Амь болсон шороондоо өгснөөсөө

	Алга тосож авсан чинь их байваас

	Чи хилэнцэт хорхой болъюу!

	(өврийн дэвтэрт)

	Хүмүүний төрхийг олгосон МОНГОЛ их тайхан

	Хүйний минь эхсийг хэвлийдсэн молор дэлхийн хөрсөн

	Хүслийн минь цэнхэр онгодыг гүүргийлж далласан наран

	Хүний минь үртэй болзуулсан сэвхэт мөнгөн саран

	Дөрвөн бууралтай явна аа би

	Гарав эрхэст амийг авчирсан хуланц

	Ганц эстийг хүмүүн болгосон элэнц

	Галын бурхан нь нарандаа наманчилж залбирсан

	Дөрвөн их бууралтай явна аа би.

	Хүрлэгэр хушны тэргүүнд нь гангар загнах сармагчин

	Хүрлийн эринийг улаалсан суман зэв гуай зуучлагчин

	Хүдэнт Дэлүүн болдог есөн тугийн туульчин

	Хүдэр Халдун уул шарил сахисан удганчин

	Дөрвөн үлгэртэй явна аа би.

	Бүдэг холын цэгээн салхины дуртгал

	Бүүвэйн эгшиг цус нулимсны дуурьсгал

	Бүүрэгт эмээлийн дөрөөнд үнэгчилж шивгэнэсэн

	Дөрвөн их үлгэртэй явна аа би.

	Хүннү эцгийн ханлигууд голомтоо хийсгэсэн тоос

	Хүндэт Өөлүн ээжийн нулимсанд нэрсэн зоос

	Хүлгийн туурайнд цөмчүүлсэн харийн нутгийн дээс

	Хүчирхэг чингис төрийн хөллөж боссон хөрс

	Дөрвөн ухааралтай явна аа би.

	Унасан хүлгийн нь могойрч тоосорсон аргамж

	Уусан сархад нь саваа дийлээгүйн сургамж

	Уургаа орхиод илдээ аваад явчихсаны

	Дөрвөн их ухааралтай явна аа би.

	Арсалдах хилэнгийн галд хатаасан тэмцлийн цохиур

	Ажнайн туурайнд Монголыг хавирсан хувьсгалын цахиур

	Алагласан сунтгийг шатааж гал могой болгосон түймэр

	Алдагдаад эргэсэн Монгол улс галбын улаан хоймор

	Дөрвөн омогтой явна аа би.

	Дөлрөх амгайг шившиж, эмээлийг минь оломцоглон

	Дөмөн хурдан хүлэг, салхин бидэн гурвыг

	Дөрөөн тавагт иштэй далбаа болгож тачигнуулсан

	Дөрвөн их омогтой явна аа би.

	Хаана ч дахиад төрөхгүй уртын дууны эх тал

	Харыг цагаанд нэрсэн найргийн цэнхэр гал

	Халгай хорын өргөсөнд хатгуулж шархалсан соёл

	Харийн хүнд өмчлөгдөөгүй миний монгол эх хэл

	Дөрвөн өрлөгтэй явна аа би.

	Хүчирхэг төрийн минь далбааны салхи наадуулсан намиадас

	Хүслийн өргөн чөлөө дэх хүлэгт хөшөөний уриадас

	Хүндэт мэргэн буурлын минь санчгийн цэгээн гялтас

	Хүүгийн морин үүрсэхэд саранд хадсан цуурайдас

	Дөрвөн цагаантай явна аа би

	Урт л шөнөдөө төөрч хавхтай чоно шиг тэнэхэд

	Уураг шаргал гэрлээр түнэр харанхуйг ярж

	Ухаан бодлыг эзэгнэх бичгийн минь ширээнд авчирдаг

	Дөрвөн их цагаантай явна аа би.

	Адбиш хуурын, ингэн эгшиг араатныг андалсан ёс нь оньсого

	Адуун зэлний дэргэд мэлтрэх агартай сүүний өнгө нь тансаг 

	Аршаанлаг цогцсоо суварга болгож босоо нөгчсөн хүү нь гайхамшиг 

	Алагхан хорвоогийн ботгон уянга миний Монгол үнэн гоёмсог 

	Дөрвөн онгодтой явна аа би.

	Дөмөнгийн туурай газартаа цавчилж эзнээ шамдуулах

	Дөрөөн таваг хөл эзгүйдэх хүлээлгийн хурамд

	Далавчгүй намайгаа дээд тэнгэрт нисгэж байсан

	Дөрвөн их онгодтой явна аа би.

	Амаргүй түүхийн мянган заяанд дэлхийд ирсэн МОНГОЛ ганцхан 

	Алтан соёмбын эзэн хийморь мөнх тэнгэрийн хүчин ганцхан 

	Андуугүй хоёрын оргилд хүрэлгүй алдахын заяанд төрсөн нь олонхон 

	Аугаа их гэж алтадсан бүхний андуутай замын сургамж гашуухан 

	Дөрвөн хатуутай явна аа би.

	Аандаа асгарсан бодлын сондор, үнэний үр

	Ардаасаа өвлөсөн эрдмийн тэнгэр, зөнгийн хур 

	Аргамгийн жолоог дээшээ өргөх нарны түрлэг

	Дөрвөн их хатуутай явна аа би.

	Хүрэн хөмсөгт «бүргэд»˗ийн нигүүлсгүй далавчны исгэрэлт

	Хүслийн салхит шувуудыг зоргоор хөнөөсөн хилэнцэт

	Хүний хүн маршалын ханцуйд хутгатай засаглал

	Хүйтэн шарил нь түүхийн зарыг хүлээж цухирсан аймшиглал 

	Дөрвөн зэвтэй явна аа би.

	Дөмөн хүлгийг үргээж дөлөө алдуулсан исгэрэл

	Дөрөв биш ганц гэж зүрхийг минь тоолсон тусгал

	Дөлгөөн хонгох бодлыг талын зээр шиг бужигнуулсан

	Дөрвөн их зэвтэй явна аа би.

	Гэрлийн зээр шиг хяргагдсан гучаад оны аав ах, нар

	Гэмт хэрэгтний суудалд биш, олбогт үлдсэн зандалчид

	Гэрэлт Сүхийн гэрээслэлийг уланд гишгэсэн одончууд

	Гэмийг нь цагаатгаж чадсан ч дарж чадаагүй одойчууд

	Хар санаатны уулгал биш «үзэг нэгтний төөрөгдөл»

	Халхын голд баатарлаж амжаагүй хэлмэгдсэн эрсийн төөрөгдөл

	Хан хувьсгалыг минь зүхүүлсэн «Шар хад» дууны гуниглал

	Хаа нэгтээх эндүүрэл биш, төрд минь тэрсэлсэн дэндүүрэл

	Дөрвөн шархтай явна аа би.

	Өргөсөн чинээ зовлонг хуруу даахгүйн ёололт

	Өрийг нь даанчиг бодоогүй бэлэвсэн эмсийн хайлалт

	Өнчин дүүгийн хурим, цагаан зүүдийг эмзэглүүлсэн

	Дөрвөн их шархтай явна аа би.

	«Багш», «эцэг», «...нэрт зүтгэлтэн» өрөвдөм зуйгуур магталт

	Бадарсан их давхил биш, тулга тойрсон сажлалт

	Бадаргуун хүнлэг ухаанд цараа дутсан зогсолт

	Баясаж дагасан хөөрхийсүүд—эрэлхэг найргийн чөдөрлөлт

	Дөрвөн дутуутай явна аа би.

	Дөчин жилдээ нөхөхгүй ийн хэвээр сажлах юм бол

	Дөмөн хүлгийн дэлэнд бөхийж дөл шиг эс дарцаглах юм бол

	Дэндүү цойлсон морьдын их тоосонд бахардааж

	Дэлхийн наадамд айраггүй миний МОНГОЛЫГ хоцроох

	Дөрвөн их дутуутай явна аа би.

	Титэмт ёсыг халсан гэх авч дээшээ харсан залбирал

	Тийрэн бурхдыг хураасан гэх авч тэмүүлэл нь бөхсөн эвлэрэл

	Төрийн төлөө хулгана гэцгээх амаа алталсан төөрөгдөл

	Тэртээ цагаас улбаатай цусанд орсон хэнэггүйрэл

	Дөрвөн хоцрогдолтой явна аа, би.

	Сэргэлэн гүйдэлт дөмөнгийн торгон сүүлнээс уллаж

	Сэрүүн хангайн дэнжид биш, ширээний буланд буглаж,

	Сэтгэхийн ариун увдис—хүн чанарыг мартуулсан

	Дөрвөн их хоцрогдолтой явна аа би.

	Ажлын тостой хүрмээс минь ярвайж зугтсан сэжиглэл

	Алтны шаргал өнгөнд нь унаад босоогүй хөлчүүрхэл

	Ардын ёсонд хурайлаад өврийг нь ухсан хуурамчлал

	Аяа, МОНГОЛ нэрээр бахархахуй айж мэгдсэн зуйгуурчлал 

	Дөрвөн учраатай явна аа би.

	Үлгэр домгийн биш, өнөөдрийн их дэвжээнд

	Үйтэн зодгоо шороодсоор ахыгаа уналаа гэхэд

	Үр ач нар минь амлаж аваад... тугаа тойрох

	Дөрвөн их учраатай явна аа би.

	Нацагдоржид минь агсарсан ногоон малгайны сүрдүүлэг

	Нартайд сартайд живчихдэг харанхуй бурангуйн эргүүлэг

	Нарны хударгад нэрэгдсэн хардах сэрдэхийн зэрэглээ

	Намайг намд минь муучилсан үгсийн сэмхэн биелгээ

	Дөрвөн өштөнтэй явна аа би,

	Дөрөөн сурыг минь далд огтолсон

	Дөрөөн сурыг нь би ил огтлох

	Дөрвөн их өштөнтэй явна аа би.

	Товчинд хүрсэн долоовор бөхсхийхгүйн баталгаа

	Товруу мөнгөн дэлхий минь балтасхийхгүйн нотолгоо

	Тормон толгод хайлж, сүнс зайлахгүйн итгэл

	Томоогүй нүдэн хүмүүнийг дайрлага дайрахгүйн магадлал

	Дөрвөн үгүйтэй явна аа би.

	Тавин дүнчүүр цугаар нэгдэж, цугаар нэгдэж

	Дөрвөн далайд эс булшилбаас, эс булшилбаас

	Таван тивийн тоосыг самрах, тоосыг самрах

	Дөрвөн их үгүйтэй явна аа би.

	Эрвээхэй алаг нүдний чинь хайрыг таниагүй хожимдол

	Энийг тэрнийг гомдоосноо харуусан мэдэрсэн ухаарал

	Эцгээ зүүдэнд хүлээсэн насан багын эргэлзлэл

	Эхийг өргөж амжаагүй нартын өргөс эмзэглэл

	Дөрвөн гунигтай явна аа би.

	Дөрөөнд босоод од, салхи, гал болон цогцлоход

	Дөрвөн хоцрогдлоос сугарч, Монголыгоо хэмээн цэнгэхэд 

	Дөмөнгийн амыг татуулж сэтгэлийг минь гэгэлзүүлсэн

	Дөрвөн их гунигтай явна аа би.

	Өрлөг ардын бодлыг өрөндөө тээсэн бэтгэрэл

	Өндрийг цагаан үйлсээр, зоргоор нээх гэх тэмүүлэл

	Өөрийн дуутай яваагаа ухаарахын цэнхэр яруусал

	Өлгийн дуутай хорвоогоо орхихын хөнгөн харуусал

	Дөрвөн үнэнтэй явна аа би.

	Буман заяаны сүлжээнд эжийдээ ирсэн ширхэгхэн бие

	Буруу зөвийг дөрөөлсөөр эцэж хүрсэн уулын тэргүүн

	Булганы үсээр арилжихгүй, бухын цэнгээнд хууртахгүй

	Дөрвөн их үнэнтэй явна аа би.

	Дөрвөн их үлгэр, дөрвөн их үнэнтэй

	Дөрвөн их омог, дөрвөн их онгодтой

	Дөрвөн их өштөн, дөрвөн их өрлөгтэй

	Дөрвөн их дутуу, дөрвөн их хатуутай

	Дөмөн хүлгийн дэлэнд ИХ МОНГОЛ би

	Нар өөдөө давхина аа!

	 

	...Ингээд шүлэг төгслөө. Намайг шүлгээ хайлж дуусахад хань минь том харж, удаан чимээгүй сууснаа, дотуур зөөлөн санаа алдах шиг болоод:

	— Зарим зарим газар аймаар мөрүүд байна уу даа, өвгөн минь, хэл аманд орчих вий! Сурснаараа сонины хуудсанд зүгээр л жижүүрийн гарчигтай мэдээ бичээд явж байвал яасан юм бэ дээ?! гэж түгшүүрлэн хэлэв.

	Би үнэхээр хэзээ ч гэргийгээ айлгаж яваагүй, хэл аманд орчихоор, хэрэгтэй дорвитой санаа сэдсэн, хурц хэрсүү юм хэлж байгаагүй, хийж бол бүр ч үзээгүйгээ хүлээн зөвшөөрч суув. Бас «...Хувьсгалын хэргийг эхлэхэд Данзан, Бодоо, Сүхбаатар гуравт ямар амаргүй байсан бол оо!» гэх бодол дотор орж ирж байлаа.

	— Хань минь ээ... гэж эхэлсэн боловч, үгээ гүйцээсэнгүй дуугүй болов. Тэгээд хэсэг зуур бодолхийлэн байснаа:

	— Гарчгийн нь доод талд «Сэтгэлийн минь чавхдасыг хөглөн хөглөн суусан БҮРГЭД ПУНСАЛ агсны гэгээн дурсгалд зориулав!» гэж бичих юм аа! гэж дуугарлаа.

	Нэр нэгт маань хэлэв:

	— Сайхан шүлэг байна. Алийн болгон дарагдаж явах вэ!.. Ийм шүлгийн төлөө хундага өргөж ч болно! гэв.

	Оюунгэрэл хэлэв:

	— Ийм шүлгийн төлөө хундага өргөх, хэл аманд орох, хэрэг төвөгт унахын аль аль нь багадна. Энэ л болно!.. гэв. Тэр охин сайхан монгол дээлийн өврөөс хөвөлзсөн хөх баранзад хадаг гаргаад босож ирж харагдлаа...

	Би баахан тэвдэхдээ:

	— Тийшээ тийшээ, тэр бурхдад... надад ахадна! гээд хэлж орхив. Гэвч дараах хурамд ёсыг санаж, биеэр босож хадгийг авлаа. Тэгээд хоёр алхаж ааваас үлдсэн Сүхбаатарын патиар, ногоон Дар эхийн хөрөг, бага Цэрэндоржийн орхиод гардаг сумны шархтай бурхан, бас Пунсал гуайнхаа өнгөт гэрэл зургийн өмнө халиран намираатах хөх баранздыг гүн хүндэтгэлтэйгээр өргөлөө.

	— Яг байраа олж байна. Үнэнийг хэлэхэд, би Бүргэд өвөөдөө гэж авчирсан юм. 

	Энэ бол миний сайхан анд Монхоодойн бэр, Оюунгэрэл, хүүхний дуу байлаа.

